
ХьхьичӀмахъ

Ххирасса буккулт!

Зул хьхьичӀ бур Мубараксса Инжил.

Инжилдануву буссар Эса МасихӀнал Ххарисса Хавар.

Инжилданул хьхьичӀми мукьва луттираву бувсун буссар Эса МасихӀ ниттил аврия, Ганал буслай ивкӀсса вяъза-насихӀатрая, Ганал бивкӀулия ва утта уккавриясса Ххарисса Хавар. МасихӀнаясса «Ххарисса хавар» чивчуссар Ганайн дакӀ тӀайласса инсантурал: Маттейл, Марклул, Лукал ва ЮхӀаннал. Ми луттирду хъанахъиссар Инжилданул вирдакӀну. Миннуву балжину ккаккан увну уссар Заннал язи увгьусса МасихӀ, Тавратраву, Забурдануву ва Идавстурал Луттираву Мунаяту бувсун бивкӀмур щаллу хьушиврийнгу хъарну. Вай луттирдаву чивчусса Эса МасихӀнал вяъза-насихӀатрал буккултран тӀайлану чӀалачӀи буллалиссар Заннал ва инсаннал дянив цукунсса дахӀаву дуссарив.

Вайннул хъирив буссар «Эса МасихӀнал вакилтурал ишру» тӀисса лу. Муниву бувсун буссар Эса МасихӀнаясса Ххарисса Хавар Ганайн вих хьусса инсатурайхчӀин дунияллийх ппив шаврия.

Ва изданиялул ахирданийгу буссар «БучӀантӀимуниясса лу». Муниву бувсун буссар дунияллул тарихрал ахир шаврия, Заннал дивандалия ва Цайнма вихми инсантурахлусса махъра-махъсса талатавриву Зал ххув хьунтӀишиврия.

Авторная, чивчусса кӀанттуя ва чӀумуясса информация лякъинтӀиссар гьарца луттирал хьхьичӀмукъуву.

Инжил чивчуну бивкӀссар бухзаманнул грек мазрай, амма 20-ра аьсрулул лахъишиврий Лу дунияллул ттуршвахъул мазурдийн таржума бувссар. Цавай Инжилданул луттирду лакку мазрайнгу таржума бувссар. Бивщуссар укунсса луттирду:



	«Марклул бувсъсса Эса МасихӀнаясса Ххарисса Хавар» (1996 ш.);

	«Лукал Эса МасихӀная чивчусса Ххарисса Хавар» (2002 ш., цӀунилгу бивщуссар 2012 ш. ва 2019 ш.);

	«Маттейл бувсъсса Ххарисса Хавар» (2016 ш.);

	«Эса МасихӀнал вакилтурал ишру» (2019 ш.).





«Марклул бувсъсса Эса МасихӀнаясса Ххарисса Хавар» бувксса чӀумуя (1996 г.) шийнмай текст тӀайлану таржума бансса ва Инжилданул аькьилшиву ва ххуйшиву ккаккан дансса хӀарачат ва бюхъурду таржумалул группалуву гьарца цӀусса изданиелущал магьир хъанай бивкӀссар. Цаппара терминну, инсантурал цӀарду аьщуйн щуну дулаву ва цаймигу затру там дуллай бивкӀссар. Утти вай цинявппа луттирдал ялтту буккавугу дурну, вай цачӀу бишлашиссар.

Текстру буссар парчрайх бавчӀуну, ми парчран мяъна хӀисав дурсса цанналусса цӀардугу дирзун. Тунтсса шрифтрай дуллусса бутӀрал цӀарду цивува аслийсса текстраву дакъассар, ми дуллуссар буккун текстрал мяъна лаласаву бигьа хьуншиврул.

Ккалаккиманан кумагран текстрал таржумалуву культуралийн ва тарихрайн дагьайсса информация дусса, лажиндарал лув ларсъсса бувчӀин бавурттугу дуссар.

Луттирал ахирданий дуллуну дуссар личӀи-личӀисса ялун ххи бавурттугу:



	текстравусса яла агьамми терминну дурчӀин дуллалисса глоссарий;

	мяъна дурчӀавриву захӀматшивуртту дусса лакку мукъурттил сияхӀ;

	грек мазрайсса канихчичрурдаву личӀисса куццуй буллусса кӀанттурду;

	картарду.





Му бакъасса, текстраву бюхъайссар хьуна бакьин цаппара символлугу. Цаппара мукъурттил ахирданийсса латӀин хӀарпирал (…ª) ккаккан буллалиссар, лажиндарал лув лавсун, бувчӀин буллалими махъру. ЦӀуку бивхьуну (…*) ккаккан бувну буссар мяъна кӀул давриву захӀматшивуртту хьуна даркьуми махъру, миннух цанна хасъсса сияхӀраву бурганшиврул. Ва лишан (…) дуссар глоссарийраву мяъна аьч дуллалисса мукъурттичӀа. Курсиврайну личӀи бувну буссар Тавратрава, Забурданува ва Идавстурал Луттиравасса цитатартту. Таврат, Забур ва Идавстурал Лу цалсса уттигу лакку мазрайн таржума бувну бакъассар.

Мукунна текстраву хьуна дакьинтӀиссар кутӀа дурсса луттирдал цала цӀарду:



	Мт. – Эса МасихӀная Маттейл чивчусса Ххарисса Хавар

	Мк. – Эса МасихӀная Марклул чивчусса Ххарисса Хавар

	Лк. – Эса МасихӀная Лукал чивчусса Ххарисса Хавар

	ЮхӀ. – Эса МасихӀная ЮхӀаннал чивчусса Ххарисса Хавар

	Иш. – Эса МасихӀнал вакилтурал ишру

	БучӀ. – БучӀантӀимуниясса лу





Мукунма двоеточиелул хьхьичӀ ва хъирив цифрарду хьуна бакьинтӀиссар. Масала, Лк. 3:23-38, шикку цифра 3 – бутӀул номерди, 23-38 – аятирттал номердур.

Ва издание дуссар электрон форматрай Мубараксса Луттирду таржума баврил Институтрал сайтрайгу (www.ibt.org.ru).

Мубараксса Луттирду таржума баврил Институтрал барчаллагь тӀутӀиссар таржумачитурахь, редактортурахь ва лакку мазрайсса Инжилданул уттимур издание хӀадур дангу, лу ита бакьингу кумаг бувминнахь циняннахь.

Мубараксса Луттирду таржума баврил Институт

Эса МасихӀная Маттейл чивчусса Ххарисса Хавар

ХьхьичӀмахъ

«Эса МасихӀная Маттейл чивчусса Ххарисса Хавар» Инжилданувун бухлахисса луттирдавасса ца лу хъанахъиссар.

«Ххарисса Хавар» – му нукӀузаманнул грек мазрайсса εὐαγγέλιον ([юангелион], Евангелие) тӀисса мукъул таржумар. Ва цӀа дирзун дур Эса МасихӀнал Цала элму-насихӀатрайн.

НукӀузаманная шийннайсса элмулул традициялийн бувну, ва луттирал авторну хъанахъиссар Маттей Левий, Эса МасихӀнал Цала хъирив ачу куну увцусса, яла Цала ацӀния кӀия вакилтураясса цану увсса дишалартту датӀу. «Ххарисса Хавар» тӀий, Инжилданувун бухлахиссар Эса МасихӀнал ххуллу бувгьуминнаясса мукьа авторнал чивчусса мукьва хавар. Гайннуй циняннуй чивчуну буссар Ганал оьрмулияту ва Заннал ЦӀания бувсса захӀматирттаяту, Ганал элму-насихӀатраяту ва хӀикматирттаяту, Га ивчӀаврияту ва утта уккаврияту.

Маттейл Ххарисса Хавар чивчуну бивкӀссар цачӀана учӀантӀиссар кусса МасихӀ мяйжаннугу Эса ушиврийн мукӀру хьусса жугьутӀнавасса буккултран (нукӀузаманнайсса жугьутӀнал мазрай «МасихӀ» тӀисса мукъул мяъна хъанай дур «Цайх дугъанну дургъма», яни Заннал язи увгьума). Маттей цала лу байбихьлай ур Назаратлиясса Эсал нясавраяту, ккаккан буллай, Га жугьутӀнал бакӀбутта Ибрагьимлул ва Исраэлнал паччахӀ Давудлул тӀайланасса авладраятусса ушиву. Тавратраятусса, Идавстурал Луттирдаятусса ва Забурданиятусса махъру буцлай, Маттей чӀурчӀав дуллай ур тана та Заннал увчӀусса ва Цув учӀантӀишиву идавстурал танива бувсъсса ПаччахӀ ва Ххассалбайма Эса ушиврий.

Хъуннасса къулагъас дуллай ур Маттей Эсал Цала бусласимуних ва Ганал насихӀатирттах (миннул бувгьуну бур щалагу луттирал мукьва бутӀул ца бутӀа), ми бувчӀин баврих. Эсал бувцусса мисаллаву Маттейл луттирай бур гайми «Ххарисса Хаварданул» автортурал луттирдай бакъассагу 10 мисал. Маттей ккаккан буллай ур Заннал Кьанун Эсал цукун дурчӀин дуллалиссарив ва КӀанал ПаччахӀлугърая ци бусласиссарив. Амма мунияргу агьамссар Эсал Заннал Кьанунгу, идавстурал ччянива баян бувмургу дузрайн буккан баву.

Хавар бусласисса текстраву личӀи хъанай бур Эса МасихӀнал увкумур бусласисса, темарду цасса ххюва парча:



	Ссавруннайсса ПаччахӀлугъраясса Зунттуйсса вяъза (5–7-мур бутӀри);

	ацӀния кӀия вакилнахьсса насихӀат (10-мур бутӀа);

	Ссавруннайсса ПаччахӀлугъраясса мисаллу (13-мур бутӀа);

	МасихӀнал мюталимну цукун икӀантӀиссарив бусласисса насихӀат (18-мур бутӀа);

	Дунияллун хьунтӀимуния баян баву (24–25-мур бутӀри).

Эсал нясав

(Лк. 3:23-38)

11•Эса МасихӀнал*, Ибрагьимлул Арснал, Давудлул Арснал, нясав*:
2Ибрагьим ивкӀссар ИсхӀакьлул ппу, ИсхӀакь – Якьувлул ппу, Якьув – Ягьудал ва ганал уссурваврал ппу,
3Ягьуда – Парецлул ва ЗерахӀлул ппу (гайннал нину тӀурча диркӀссар Тамар), Парец – Хецроннул ппу, Хецрон – Арамлул ппу,
4Арам ивкӀссар Аминадаблул ппу, Аминадаб – Нахшоннул ппу, Нахшон – Салмоннул ппу,
5Салмон Боазлул ппу (Боазлул нину диркӀссар Рахаб), Боаз ивкӀссар Ювидлул ппу (Ювидлул нину диркӀссар Рут), Ювид ивкӀссар Яссейл ппу,
6Яссей тӀурча Давуд паччахӀнал ппури.

Давуд ивкӀссар Сулайманнул ппу (Сулайманнул нину диркӀссар хьхьичӀра Уриял дурцуну диркӀсса щарсса),
7Сулайман ивкӀссар Робоамлул ппу, Робоам – Абиял ппу, Абия – Асафлул ппу,
8Асаф – Юсафатлул ппу, Юсафат – Юрамлул ппу, Юрам – Оьззиял ппу,
9Оьззия – Юатамлул ппу, Юатам – Ахазлул ппу, Ахаз – ХӀизекиял ппу,
10ХӀизекия – Манассал ппу, Манасса – Амослул ппу, Амос – Юсиял ппу,
11Юсия – Яхониял ва ганал уссурваврал ппу. Му ппурттувур халкь Бабилон билаятрайн бизан бувну бивкӀсса.

12Бабилоннайн бизан бувну махъ хьуссар Яхония Салатииллул ппуну, Салатиил ивкӀссар Зоробабеллул ппу,
13Зоробабел – Абиудлул ппу, Абиуд – Элиакимлул ппу, Элиаким – Азордул ппу,
14Азор – Садоклул ппу, Садок – Ахимлул ппу, Ахим – Элиудлул ппу,
15Элиуд – Элиазардул ппу, Элиазар – Маттаннул ппу, Маттан – Якьувлул ппу,
16Якьув – Юсуплул ппур, Юсуп Мариямлул ласри. Мариямлул увссар цан МасихӀ тӀисса цӀа дирзсса Эса+.

17Цинявгу Ибрагьимлуяту Давудлуйн дияннин диркӀссар ацӀния мукьра ник, Давудлуяту Бабилоннайн бизаннингу – ацӀния мукьра, ацӀния мукьра никгу диркӀссар Бабилоннайн бивзния махъ МасихӀ аннин.




Эса МасихӀ ниттил аву

(Лк. 2:1-7)

18•Эса МасихӀ аврил хавар укунссар. Эсал нину Мариям Юсуплун буцин куну бивкӀссар. Амма ласкъатлувун бучӀаннинва, ганил лякьлуву ОьрчӀ хьуну бивкӀссар, га ОьрчӀ цуппагу Заннал РухӀираяту лявхъусса бивкӀссар+.
19Мариям буцин кусса Юсуп, Заннайн мукӀрусса инсан ивкӀун, ганан пикри хьуссар ганищал ташу* къабан, амма, душ кьюкьин къабулланшиврул, цала га кьабитлатишиву инсантурая кьюлтӀ бан.
20Ганан мукунсса пикри хьувкун, Заннал малаик макӀра ккавккун, малаикнал ганахь увкуссар:

– Давудлул наслулиясса Юсуп! Мариям щарну буцин нигьа маусара – танил лякьлувусса ОьрчӀ Заннал РухӀираятур лявхъусса.
21Танин Арс антӀиссар, инагу Мунан Эса* тӀисса цӀа дизантӀиссар, цанчирча Мунал Цала халкь бунагьирттаща ххассал бантӀиссар!+

22Укун щаллу хьуссар идавсийхчӀин Залуннал увкумур:+


23«Душну бунува, душнил лякьлуву ОьрчӀ хьунтӀиссар, Арс антӀиссар,

Мунан ялун цӀагу дизан аьркинссар Иммануил»,

мукун тӀиссагу «Зал жущалар» тӀиссар.



24ЧантӀ кусса Юсуплул цахьва Заннал малаикнал увкумур бувссар. Мариям Юсуплул щарну бувцуссар,
25амма, ганил Арс аннин, ганал ганийн ласшиврий ка къаларссар. Ганил увсса Арснан Юсуплул Эса тӀисса цӀагу дирзссар.

ЦӀурттал аьлимтурал Эсайн икрам баву

21-2Эса увссар Ягьуди билаятрай, Байт-ЛахӀим тӀисса шагьрулий, Гьирод* паччахӀнал заманнай. Эса ниттил увну махъ, Ярусалимрайн Баргъбуккаваллил чулуха цӀурттал элму кӀулсса аьлимтал бувкӀун, инсантурахь цӀухлан бивкӀссар:

– Чув ур ттигъанну дунияллийн увксса Ягьудинал ПаччахӀ? Баргъбуккаваллил чулух жува бунува, Ганал цӀуку ккавккун, жу Ганайн икрам бан бувкӀру, – тӀий+.

3Му баявривун, Гьирод паччахӀ гьалак увкссар, ганащал щала Ярусалимгу.
4Ганал цачӀанма циняв хъун рувхӀанийтурайн ва Тавратрал аьлимтурайн* оьвкуну, гайннахь цӀувххуссар, чув ан ккаккан увну буссар МасихӀ, куну.

5– Ягьудинавусса Байт-ЛахӀимрай, – куну, жаваб дуллуссар ганахьхьун, – мукунни идавсичӀа чивчуну бусса:


6«Инагу, Байт-ЛахӀим, Ягьудинал аьрщий,

Ягьудинал цайми хъуни шагьрурдаяр инагу ссалчӀав къаялавайссара.

Виватур уккантӀисса Исраэлнай, Ттул халкьуннай, хӀукму бачин буллантӀисса БакӀчи!»



7Микку Гьиродлул, кьюлтӀну цачӀанма гай цӀурттал аьлимтал бучӀан бувну, гайннаяту кӀул дурссар цӀусса цӀуку бувксса чӀун.
8Ганал гай Байт-ЛахӀимрайн гьан бувссар, укунгу куну:

– Лавгун ОьрчӀаяту гьарца зат кӀул бувара. Зуна Га лявкъукун, ттун баян бувара, ттущагу хьуншиврул гиккун лавгун, Ганайн икрам бан.

9ПаччахӀнал бигар бавукун, гай ххуллийн багьссар. Баргъбуккаваллил чулух ккавксса цӀуку гайннал хьхьичӀ най бивкӀссар, ахирданийгу, ОьрчӀ усса кӀанай га бавцӀуссар.
10ЦӀуку ккавккукун, аьлимтал хъинну ххари хьуссар.
11Къатлувун бувххукун, ОьрчӀгу, Ганал нину Мариямгу ккавккун, гайннал, щяв багьну, Ганайн икрам бувссар. Яла гайннал цала ххазина тӀивтӀуну, Ганан буллуссар ссайгъатру: муси, кьанкь нахӀу пицӀру ладан ва смирна+.
12Амма макӀра гайннай малаикнал дюъ дирхьуссар, ГьиродлучӀан занабикӀан къабучӀиссар куну, мунияту гай цала билаятрайн цамур ххуллийх лавгссар.




Юсуплул кулпат Мисрилив лихъаву

13Аьлимтал лавгукун, ЮсуплучӀан макӀра увкӀсса Заннал малаикнал увкуссар:

– Изу, ОьрчӀгу, Мунал нинугу буцача, миннащал Мисрилив лихъу. На учиннин, тикку ацӀу, цанчирча Гьирод кьасттирай ур ОьрчӀ лякъин ва Му ивчӀан.

14Юсупгу, ивзун, ОьрчӀ ва Мариямгу архӀал бувцуну, хьхьувай Мисрилив ливхъссар.
15Гьирод ивчӀаннин, гай тийх бивкӀссар. Укун щаллу хьуссар идавсийхчӀин Залуннал увкусса, «Укку Мисрилияту куну, оьвчав На Ттула Арснайн»* тӀисса махъру+.




Гьиродлул мюрщи оьрчӀру литӀун амру баву

16Цува цӀурттал аьлимтурал кьякьлухун ивхьуну чӀалай, Гьиродлул, оьккину ссигу бивзун, амру бувссар Байт-ЛахӀимрайсса ва ганил къирагърайсса кӀира шинайн бияннинсса циняв бурхьни оьрчӀру литӀун. ОьрчӀ увсса чӀун ганал кӀул дурссар аьлимтурал бувсмунива.
17Укун бартлавгссар Ярамей идавсийхчӀин баян бувмур:+


18«Рамалий* бур баллай

РахӀиллул агьи,

оьрчӀацӀа хьу ниттил

хӀасратсса вав-шав.

Щищари бюхъайсса

га дард хьхьара дан?!»






Юсуплул кулпат Мисрилияту занабикӀаву

19Гьирод ивкӀуну махъ Мисриливсса ЮсуплучӀан макӀра увкӀсса Заннал малаикнал увкуссар:

20– Изу, ОьрчӀ ва Мунал нинугу буцача, Исраэлнавун занаикӀу, ОьрчӀ ивчӀан ччай ивкӀма цува ивкӀуссарча.

21Юсупгу, Эса ва Мариямгу бувцуну, авчуссар Исраэлнал аьрщарайн.
22Ягьудинаву Гьиродлун кӀанай паччахӀшиву дуллай ганал арс Архелай ушиву бавукун, Юсуп тиккун гьан нигьа увсъссар. МакӀра малаикнайхчӀин ца цамургу амру бувкӀун, Юсуп Галил билаятрайн лавгссар,
23тикку Назарат тӀисса шяраву мина дирхьуссар. Укун бартлавгссар идавстурал увкусса, «МасихӀнайн Назаратличу тӀунтӀиссар» тӀисса махъру+.

ЯхӀъя идавсил Эса МасихӀнан ххуллу хӀадур буллалаву

(Мк. 1:1-8; Лк. 3:1-9,15-17; ЮхӀ. 1:19-28)

31•ДуркӀссар МарцӀбай ЯхӀъя* Ягьудинавусса бачӀвасса чулданий вяъзарду буслай айивхьусса чӀун+.

2– Бунагьру кьабитан тавба дувара! – тӀун ивкӀссар га. – Ссавруннайсса ПаччахӀлугъ гъан хьуну дур!+

3ЯхӀъянаяту Яшайя идавсил увкуну буссар:


«БачӀвасса чулдания оьвтӀий леххаврил чӀу бур:

„Залуннансса ххуллу хӀадур бувара,

тӀайла бацӀан бара бавкку ххуллурду!“» – куну.



4ЯхӀъянай диркӀссар варанттул ппалул янна ва бурчул мухӀлу. Ганал дукрагу диркӀссар хъацӀру ва урттил ницӀ.
5ГаначӀан халкь бучӀайсса бивкӀссар Ярусалимраяту, щалагу Ягьудинавату ва Урданнал къирагъирттаяту.
6Цала бунагьру бакӀрайн лавсми Урдан неххай щинавун буххан буллай, ЯхӀъя ивкӀссар гайннан марцӀ баврил эбадат дуллай*+.

7ЦачӀанма букӀлакӀисса фарисейтурахь ва саддукейтурахь* ганал учайсса бивкӀссар:

– Гьай, лавмартсса шатрая лявхъумий! Щил увкур зухь, зува Заннаяту лайкь бувсса таммихӀрая ххассал хьунтӀиссару куну+?
8-9Ххассал хьуну ччарча, зува бунагьру кьабивтшиву иширайну чӀалачӀи бувара. Зуятува зува: «Жу Ибрагьим идавсил арсруру!» – матӀри. Вана на зухь тӀий, вай чарттаятугума Заннаща шайссар Ибрагьимлул арсру бан*+.
10Мурхьиралу дирхьуну, рикӀгу хӀадурнура дуссар. Ххуйсса ахъулсса къадуллалимур мурхь, кьувкьуну, цӀаравун бутайссар+.

11Бунагьру кьабитан зу дурсса тавбалул лишандалун на, зу щинавун буххан бувну, марцӀ баврил эбадат дуллалиссара. Ттул хъирив Нанима тӀурча ттухьнияргу хъуннасса Каши Думари. На Ганал усру ларсун ачинвагу лайкь акъамара. Ганал зу Заннал РухӀирал цӀарайнуру марцӀ буллантӀисса+.
12Ганал кӀунттихь дуссар ччар гьуяй чӀатӀа, Ганал къама нухьхьая личӀи бантӀиссар, лачӀа сувун батӀинтӀиссар, нахьмур лекъащай цӀараву ччуччинтӀиссар+.




Эсайн Заннал РухӀ ликкаву

(Мк. 1:9-11; Лк. 3:21-22; ЮхӀ. 1:29-34)

13•Му аралуву Эса Галил билаятраяту Урдан неххачӀан увкӀссар, ЯхӀъяначӀа щинайну марцӀ шаврил эбадат дан.
14ЯхӀъя ивкӀссар Га ацӀан уллай, укун тӀий:

– Нара ВичӀа марцӀ хьун аьркинма, Ина циван увкӀра ттучӀан?

15Амма Эсал увкуссар:

– Хьун аьркинмур хьун бити. Жува буллан аьркинссару цимурца Заннал тӀалав бувмур.

ЯхӀъягу рязи хьуссар.
16Эса, му эбадатгу дурну, щинавату уккайхту, Ганан ккаркссар ядирхьусса ссавру ва ссаврунная лирккун Цайра щядиркӀсса хьхьилул гьайбатрайсса Заннал РухӀ+.
17Микку ссавниятугу чӀу хьуссар:

– Вари Ттул ххирасса Арс, Ванаятур Ттул ххаришиву!+

Иблислул Эса аьйкьин уллалаву

(Мк. 1:12-13; Лк. 4:1-13)

41•Яла Заннал РухӀирал Эса бачӀвасса чулданийн увцуссар. Тикку Иблис Га аьйкьин ан хӀарачат буллай бивкӀссар.
2Зума дургьуну мукьцӀалла хьхьу ва кьини дурну махъ, Эса хъинну ккашил хьуссар+.
3Микку ГаначӀан гъан хьуну, Иблислул увкуссар:

– Инава Заннал Арс ухьурча, вай чарттая ччатӀ хьун бува.

4– «Так ччатӀуйну акъарча инсан сагъсса, Заннал увкусса гьарца мукъуйнугур», – тӀий, чивчуну буссар Мубараксса Луттирдай, – жаваб дуллуссар Эсал.

5Яла Иблислул, Мубараксса шагьрулийн Га увцуну, Заннал Къатлул* зункӀуллуйгу ацӀан увну, увкуссар:

6– Ххяхху гилун. Ина мяйжаннугу Заннал Арс ухьурча, Вин цичӀав къахьунтӀиссар. Чивчуну буссархха:


«Цала малаиктурайн Вил хӀакъираву КӀанал амру бантӀиссар,

кӀайнналгу Ина карунний ласунтӀиссара,

Вил ччан чарийн къащуншиврул»+.



7Эсал ганихьхьун жаваб дуллуссар:

– Ина тӀимур На къабанна. «Вила Залуннал – вила Заннал хӀал маккакларда», – тӀийгу чивчуну буссархха Мубараксса Луттирдай.

8Му чӀумал Иблислул Га хъинну лахъсса зунттуйн увцуну, Ганан ккаккан дурссар цинярда цӀа дурксса, аргъиравусса дунияллул паччахӀлугъру.

9– Вай гьарзат на Вин дулунна, – увкуссар ганил, – агарда Ина, никирттайн агьну, ттуйн икрам барча.

10Му чӀумал Эсал ганихь увкуссар:

– Букьу ТтучӀату, Иблис! Чивчуну буссар Мубараксса Луттирдай: «Эбадат дуллалу вила Залуннайн – вила Заннайн, къуллугъгу буллалу так КӀанаха!» – тӀий+.

11Микку Иблислул Га Цува кьаивтссар, ЭсачӀангу малаиктал бавтӀун, Ганаха къуллугъ буллан бивкӀссар+.




Галил билаятрай Эсал Цала захӀматру байбишаву

(Мк. 1:14-15; Лк. 4:14-15)

12•ЯхӀъя дуснакь увшиву бавукун, Эса лавгссар Галил билаятрайн+.
13Назаратлияту лавгун, Га ивзссар Завулонхъал ва Нефталимхъал тухумру заллусса аьрщарайсса, бярнил зуманивсса Капарнаум шагьрулийн+.
14Мукун щаллу хьуссар Яшайя идавсийхчӀин Заннал хьунтӀиссар увкумур:+


15«Урдан неххал тийх, хьхьиричӀан нани ххуллийсса

Завулонхъал ва Нефталимхъал аьрщив – ягьудинан ятсса агьлугу бусса Галил билаятри!

16ЦӀаннаву ялапар хъанахъисса халкьуннан ккавккунни яргсса чани

ва бивкӀулул цӀаннаву ялапар хъанахъиминнал билаятрай чани лавхъунни», – тӀисса.



17Муния шийнай Эса вяъзарду буслан ивкӀссар:

– Кьабитияра бунагьру, Ссавруннайсса ПаччахӀлугъ гъан хьуну дурча! – тӀий.




Эсал цалчинми мюталимтал

(Мк. 1:16-20; Лк. 5:1-11)

18•Цал Галил бярнил чӀарах нанисса Эсан ккавкссар кӀия уссу: цайн Петр цӀа дирзсса Симон ва ганал уссу Андрей. Чавахърубугьулт бунутӀий, гай бивкӀссар бярав къертту дичлай+.

19– Бачияра Ттул хъирив, – увкуссар Эсал гайннахь, – зу цӀанакул чавахъру ясир буллай буру, Нарив зуяту инсантурал дакӀру ясир дувулт буванна, – куну+.

20Уссурвалгу, гара ссят къерттугу кьадиртун, Ганал хъирив бавчуссар+.

21Тийнай шайхту, Эсан ккавкссар кӀия уссу цаймигу: Завадейл арс Якьувгу, ганал уссу ЮхӀаннагу. Гай бивкӀссар цала буттащал Завадейщал къаехърай къертту дакьин дуллай. Эсал гайннайнгу оьвкуссар.
22Гайгу, гассят цала къаехъгу, ппугу кьаивтун, Ганал хъирив бавчуссар.




Эсал халкьуннаха къуллугъ буллалаву

(Мк. 3:7-12; Лк. 6:17-19)

23•Укун Эса, циняв эбадат-къатравугу* вяъза-насихӀат буслай, Ссавруннайсса ПаччахӀлугъраясса Ххарисса Хавар баян буллай, инсантурайсса циняр азарду ва къашайшивуртту хъин дуллай, щалагу Галил билаятрайх уклай ивкӀссар+.
24Ганаятусса хавар щалагу Сириянавух ппив хьуссар. ГаначӀан бувцуну бучӀайсса бивкӀссар личӀи-личӀисса къашайшивуртту дусса, оьккисса къювурду духӀлахӀисса, жин бувхсса, хӀал бияйсса, къуркъуллул бувгьусса инсантал. Ганалгу гай хъин байсса бивкӀссар+.
25Галил билаятраятусса, АцӀшагьрулиятусса, Ярусалимраятусса, Ягьуди билаятраятусса ва Урдан неххал тихасса агьали, кӀапӀа-кӀапӀаллу хьуну, Ганал хъирив занай бивкӀссар+.




5


Зунттуй вяъза бусаву

(Лк. 6:20-23)

51ЗунттучӀасса Эсан чӀявусса халкь ккавккун, Га гьанав лавхъун, кӀикку щяивкӀуна. ГаначӀан гъан хьуна Ганал мюталимтал.
2Эса гайннахь вяъза-насихӀат буслан ивкӀуна, укунсса мукъурттий:

3•– Цала рухӀирал мискиншиву бувчӀлачӀими – талихӀ бумири, миннан дунутӀий Ссавруннайсса ПаччахӀлугъ*.

4ХӀасратрайми – талихӀ бумири, ми бунутӀий рахӀат бантӀими+.

5ДакӀ хъундакъами – талихӀ бумири, ми бунутӀий аьрщарал заллухъру хьунтӀими.

6Заннал амрурду биттур баврих ккашилми ва мякьми – талихӀ бумири, миннал ккаши ва мякь лиххан бантӀий бунутӀий+.

7РахӀму-цӀими буми – талихӀ бумири, миннай цӀими бишинтӀий бунутӀий+.

8ДакӀ марцӀми – талихӀ бумири, ми бунутӀий Зал ккаккантӀими+.

9АслахӀшиву дуллалими – талихӀ бумири, миннайн Заннал оьрчӀру учинтӀий бунутӀий+.

10Заннал амрурду биттур буллалаврихлу цив къума буллалими – талихӀ бумири, миннан дунутӀий Ссавруннайсса ПаччахӀлугъ.

11Зу – талихӀ бумиру, зу Ттул цӀаний инсантурал кьюкьин буллалийни, лякӀин буллалийни, зуй ци-цигу бакъурду бихьлахьийни.
12Ххари хьияра, шад хьияра – зун Ссавруннай хъуннасса бахшиш дуссар! Мукунмар къума буллай бивкӀсса хьхьичӀва бивкӀми идавсталгу+.




ЦӀву ва чани

(Мк. 9:50; Лк. 8:16-18; 11:33; 14:34-35)

13•– Зу аьрщарал цӀвуру. Агарда цӀвил тӀин къаличӀарча, ссалли ганил тӀин бакьин бантӀисса? Яла гай инсантурал ччанналун бичин бакъа, ссанчӀав бакъассар.

14Зу дунияллул чаниру. БакӀул бакӀрайсса шагьру кьюлтӀ бан къашайссар.
15Лавхъсса чирахърал ялун оьрту къалакьайссарча, га ялунгума лахънийри бишайсса, къатлуву буцириннан чани булланшиврул+.
16Зул чирахъралгу инсантуран чани буллалувча, зул хъинсса давуртту гайннан чӀаланшиврул ва гайннал зул Ссавруннайсса Буттаяту цӀарду дулланшиврул.




Мубараксса Луттирдая

17– На Таврат* ягу идавстурал увкумур букьан бан увкӀсса ххай мабикӀари; На ми букьан бан акъарача увкӀсса, ми биттур бан увкӀссара.
18ХӀакьну тӀутӀиссара зухь: ссав ва лухччи духкъаларгссаксса, цурда ца хӀарп, цурда ца аьш Мубараксса Луттирдаяту дакъа къахьунтӀиссар, миннуй чивчумур цимурца щаллу хьунцӀа+.
19Цавагу Заннал амру, га яла чӀивимургума, баччан бувма ва цайминнан га баччан бан лахьхьин буллалима Ссавруннайсса ПаччахӀлугърай яла чӀивиману икӀантӀиссар, Заннал амру биттур буллалима ва му цайминнан лахьхьин буллалима тӀурча Ссавруннайсса ПаччахӀлугърай хъунану икӀантӀиссар+.
20Агарда зул иман Тавратрал аьлимтурал ва фарисейтурал имандалуяр марцӀсса дакъахьурча, зу Ссавруннайсса ПаччахӀлугърайн къабуххантӀиссару+.




Сси бизаврия

(Лк. 12:58-59)

21– Зун кӀулссар инсантурахь нукӀузаманнайва увкуну бивкӀшиву: «Инсан маивчӀара», – куну. Инсан ивкӀуманая судрал хьхьичӀ жаваб тӀалав дантӀиссар.
22Нарив зухь тӀутӀиссара, агана инсан цала уссийн сситтуй ухьурча, ганан диван Заннал бантӀиссар. Цала уссу санакъул увманал Ягьудинал Хъун Дивандалул* хьхьичӀ жаваб дулун аьркинссар, цала уссийн ахӀмакь увкуманах тӀурча Жагьаннамрал цӀу ялугьлай дуссар.

23Мунияту ина Заннан кьурван бувцуну увкӀун унува, га биххай кӀанай дакӀнийн багьарча, вила уссу вийн къаччан бивкӀун ушиву,
24кьабити вила кьурван га бусса кӀанай, цал лавгун, вила уссищал дакьил хьу, яла увкӀун, вила кьурван бува.

25Вийва тахсир бихьлахьиманащал судрайн нани ххуллийва дакьил хьунмур бува, ганал инава судрал хьхьичӀун уциннин къаавцӀуну, акъахьурча ина судьянахьхьун улунтӀиссара, таналгу ина къаралданухьхьун улунтӀиссара, тайнналгу ина дуснакьравун акьинтӀиссара+.
26ХӀакьну тӀутӀиссара вихь: ина тива къауккантӀиссара, циняр вила арцу, махъва-махъсса къарапулданийн дияннин, харж къадурссаксса.




Лас-щар цаннайн ца тӀайлашиврия

(Мт. 18:8-9; Мк. 9:43-48)

27– Зун бавссар увкуну бивкӀшиву: «Зуна мабара», – куну.
28Нарив зухь тӀутӀиссара, анжагъ хъамитайпалух тамахӀкарну уруглагимава ганищал цала дакӀниву зуна буллалимари.
29Агана вила урчӀамур я бунагьрайн кӀункӀу тӀий бухьурча, букки му, экьилича тихунмай. Вин чурххал базу бакъа хъинссар, щала чурх Жагьаннамравун бувтуннияр.
30Агана вила урчӀамур ка бунагьрайн кӀункӀу тӀий духьурча, кьуркьуну, экьилича тихуннай. Чурххал базулуцӀа хьуну хъинссар, щала чурх Жагьаннамравун багьнунияр+.




Щарссания личӀи шаврия

(Мт. 19:1-9; Мк. 10:1-12; Лк. 16:18)

31•– Увкуну буссия: «Щарссанияту личӀи хъанахъиманал ганин личӀи шаврил чагъар булун аьркинссар», – куну.
32Нарив зухь тӀутӀиссара: цала щарсса цайнна хаин хьуну дакъанна, ганияту личӀи хъанахъима – му цала щарсса зунарахун дутлатимари; курчӀущар дуцлацимагу зуна буллалимари.




Хъа баврия

33– Зун бавссар нукӀузаманнайва инсантурахь увкуну бивкӀшиву: «Хъа лиян мабара, Заннайн инава бувсса хъарду биттур булува», – куну.
34Нарив зухь тӀутӀиссара: хъа бувагу мабари. Я ссавнийн хъа мабари – кӀа дунутӀий Заннал паччахӀшиврул тах;+
35я лухччинийн хъа мабари – га дунутӀий КӀанал ччаннацӀалу; я Ярусалимрайн хъа мабари – га бунутӀий Ссавруннайсса ПаччахӀнал шагьру.
36Вила бакӀрайнгу хъа мабара – вища царагу вила чӀара я кӀяла дан, я лухӀи дан къабюхъавайтӀий.
37Зул «бур» мяйжаннугусса «бур» хьувча, зул «бакъар» мяйжаннугусса «бакъар» хьувча. Мунил ялун зу ххи баймур цимурцагу – щяйтӀаннуятур.




Кьисас ласлан къабучӀишиврия

(Лк. 6:29-30)

38•– Зун бавссар увкуну бивкӀшиву: «Янихлу я ва ккарччухлу ккарччи», – куну.
39Нарив зухь тӀутӀиссара: винма оьбала бувманан махъунмай оьбала мабара. Вила урчӀамур чӀаврайх щил-дунугу рищурча, куямур чӀавгу ганал чулийннай кӀура даен дува.
40Агана щил-бунугу вищава гьухъа зеххин суд буллан ччан бикӀарча, дула мунан ялттуми вила яннагу.
41Агана щил-дунугу цала гьиву ца манзилданий вихьра ласун дулларча, ина му кӀива манзилданий ларсун ачу*.
42Вихьра дула тӀутӀиманан – дула, буржирай дула тӀутӀимагу къадуллуну мазанаитара.




Душмантал ччан шаврия

(Лк. 6:27-28,32-36)

43– Зун бавссар увкуну бивкӀшиву: «Вила чӀаравми ххирану икӀу», «вила душмантурайнгу зидлий икӀу», – куну.
44-45Нарив зухь тӀутӀиссара: зува зула Ссавруннайсса Буттал хӀакьсса арсру хьуншиврул, зула душмантал ххирану бикӀияра, зува къума буллалиминнахагу дуаь дуллалияра. КӀаналгу баргъ биян байссар оьнайнгу, хъиннайнгу, гъарал лачӀун дайссар Цала хьхьичӀ марцӀминнайнгу, марцӀну бакъаминнайнгу++.
46Агана зун так зува ххирами ххирану бухьурча, мунихлу циванни зун Занная бахшиш дикӀан аьркинсса? Мува му бакъарив дишалартту датӀултралгу байсса*?
47Агана зу так зула уссурваврахьхьун бакъа ссалам къабуллай бухьурча, цири муниву ляличӀисса бусса? Мува му бакъарив цайми миллатирттал инсантуралгу байсса?
48Мунияту камил* хъанахъияра, камилссарча Ссавруннайсса зул Ппугу+.

Мискинминнан кумаг баврия

61– Явара, зула иман цӀакьсса душиву инсантурал хьхьичӀ ккаккиялун мадихьларди. Акъахьурча зун Ссавруннайсса Буттаяту цукунчӀавсса бахшиш дакъассар.
2Мискинминнан зува бувсса цадакьалия циняннахь мабусларди: цала бувсса цадакьалия ляжинлякъултри эбадат-къатраву ва халкь бавтӀсса кӀанттурдай буслан бикӀайсса, инсантурал цаятура цӀарду дулланшиврул. ХӀакьну тӀутӀиссара зухь: гайннал цаламур бахшиш ларсъссар+.
3Инарив мискинминнан кумаг буллалийни, урчӀамур канил буллалимур куямунин кӀул къахьунну булува;
4ина буллалисса кумаг кьюлтӀнува личӀувча. Му чӀумал кьюлтӀмургу чӀалачӀисса Ссавруннайсса вила Буттаяту вин бахшиш дуссар.




Дуаь даврия

(Мк. 11:25-26; Лк. 11:2-4)

5•– Зура дуаь дуллалийни, малащари лажинлякъултраха, миннан эбадат-къатраву ва халкь бавтӀсса кӀанттурдай циняннан чӀалай дуаьртту дуллан ххирассар. ХӀакьну тӀутӀиссара зухь: гайннал цаламур бахшиш ларсъссар,+
6инарив дуаь дуллалийни, ухху къатлувун, хъирив нузгу лакьи, дуаь дуллалу, ина инавалу унийгу, вищал усса Ссавруннайсса вила Буттайн. Му чӀумал кьюлтӀмургу чӀалачӀисса Ссавруннайсса вила Буттаяту вин бахшиш дуссар.
7Зура дуаь дуллалийни, путпараснал кунма, бачӀвасса чӀяву махъру мабусларди. Миннал пикри буссар, дуаьлуву махъру чӀявуссаксса цала тӀимур баянссар тӀий.
8Миннаха малахьларди, цанчирча, зу Цахьва миннат булланнинма, зул Буттан зун ци аьркинссарив кӀулну бунутӀий.

9Дуаь дулувара укун:


Я жул Ссавруннайсса Ппу,

бюхттул хьуннав Вил ЦӀа!

10ДучӀаннав Вил ПаччахӀлугъ!

Ссавруннай кунма, лухччинийгу хьуннав Ина тӀимур!+

11Була хӀакьину жун бакъа чара бакъасса ччатӀ.

12ХӀалал бити жун жул бунагьру,

жугу хӀалал битайсса кунма жунма зарал бувми.

13Мабитара жу бяйкьин,

буручча жу Оьсса Душманная*+.



14Агарда зу инсантуран гайннал зунма бувсса оьмур хӀалал битарча, Ссавруннайсса Бутталгу зу хӀалал битантӀиссару+.
15Агарда зу инсантал хӀалал къабитарчарив, зула Ссавруннайсса Бутталгу зул бунагьру хӀалал къабитантӀиссар+.




Зума дугьаврия

16– Зума дургьусса* чӀумал, аргъ дакъасса лажиннащал гъав лавгун мазанарди. Мукун занан бикӀайссар лажинлякъулт, цивппа зума дургьуну бушиву ккаккан буллай. ХӀакьну тӀутӀиссара зухь: гайннал цаламур бахшиш ларсъссар.
17Инарив, зума дугьайни, лажин-кагу шюша, вила бакӀгу зихха,
18инава зума дугьлай ушиву инсантуран кӀул къахьуншиврул. Му кӀулну бикӀувча так Ссавруннайсса вил Буттан, ина инавалу унийгу вищал усса. Му чӀумал кьюлтӀмургу чӀалачӀисса Ссавруннайсса вила Буттаяту вин бахшиш дуссар.




Ссавруннайсса ххазиналия

(Лк. 11:34-36; 12:33-34; 16:13)

19•– Мабагьари хъус чӀяру дуллалаврихун аьрщарай, гай нувцлулгу, сситтулгу дукайсса кӀанай, зула къатта цуркинтрал бацин бюхъайсса кӀанай.
20Зунмасса ххазина цачӀун бара Ссавруннай, я нувцлул, я сситтул къабукайсса кӀанай, цуркинтраща буххангу, бацингу къабюхъайсса кӀанай+.
21Зул ххазина бунийрихха зул дакӀгу дикӀантӀисса.

22Я – чурххал чирахъри. Вил я иттарцӀансса бакъахьурча, щала вил чурххавугу чани бикӀантӀиссар.
23Амма вил я иттарцӀансса бухьурча, щала вил чурххавугу цӀан дикӀантӀиссар. Агарда вивусса чани цӀан духьурча, цукунсса дикӀанссар цурдара цӀан?!

24ЩищачӀав кӀия залуннал лагъну икӀан къашайссар: ца заллу ганан ххирану икӀантӀиссар, гама къаччан хьунтӀиссар; ягу цаннайн дакӀ тӀайлану икӀантӀиссар, гаманах тӀурча бакӀ къадугьлантӀиссар. Зущагу цал архӀал Заннал лагънугу, хъуслил лагънугу бикӀан къашайссар+.




Заннайнсса вихшалдарая

(Лк. 12:22-31)

25– Мунияту На тӀий ура зухь: оьрмулуву зура дуканмунил, хӀачӀанмунил, ягу чурххай лахханмунил буруккин мабулларди. Оьрму цуппа бакъарив дуканмунияргу хьхьичӀунсса, чурх цуппа бакъарив лахханмунияргу хьхьичӀунсса?
26Бургияра ссавнийсса лелуххантрах: кӀайннул я дукъагьайссар, я ттикъахӀайссар, я къама сурдавун къабичайссар, кӀайннун дукра Ссавруннайсса Буттал дулайссар. Зуния кӀай лелуххантраяр кьювкьусса бакъахьунссару+?
27Зуща цуманащар буруккинну буллалаврийну зула оьрму ца ссятралвагу лахъи бан бюхъайсса?

28Ссан аьркиннуру зу янналулсса буллалисса? Бургияра, цукун ххяхлай дурив къурнил тӀутӀив. Гай я захӀмат буллай дакъассар, я ккургъанну дуллай дакъассар,
29амма тӀутӀиссара зухь, хӀатта Сулаймангума, га яла цува авадансса чӀумалгу, гайннувасса царагу тӀутӀи куна ларххун къаивкӀссар.
30ХӀакьину дусса, гьунттий цӀаравун дичинтӀисса къурнил урттунгума укунсса янна дулайсса Заннал зун къадулунтӀиссарив янна, вихшала чанмий+?
31Мунияту буруккин мабулларди, мацӀухларди: «Жу ци дукави?», ягу «Жу ци хӀачӀави?», ягу «Ци лаххави?» – тӀий.
32Так миннул пикрилий бикӀайссар цайми миллатирттал халкь, зул Ссавруннайсса Буттаннив кӀулссар зун ми цимурца аьркинну душиву.
33Цинияргу хьхьичӀ кӀункӀу тӀутӀияра Заннал ПаччахӀлугърачӀан ва КӀанал амрурду биттур бавричӀан, лирчӀсса гьарзатгурхха КӀанал зун дулунтӀисса.
34Мунияту гьунттийсса кьинилул буруккин мабулларди, гьунттийсса кьинилул цила бантӀиссар циласса. Гьарца кьинилун цила-цила масъалартту биялссар.

Цайминнай аьй дуллан къабучӀишиврия

(Лк. 6:37-38,41-42)

71•– Чий бювкьу-аьй мадулларди, зуйрагу къадулланшиврул.
2Зу цайминнай бювкьу-аьй дуллалисса кунна, мукуннар зуйгу дуллантӀисса, зу ци дуцин ишла дуллай бурув, мура дуцин зунгур ишла дантӀисса+.
3Циванни, ахир, вин вила чӀаравманал иттавсса тӀун чӀалачӀисса, виламур иттавсса ттала къачӀалай?
4Цукун учинна ина чӀаравманахь: «Хула му вила иттавсса тӀун дукканнача», – куну, виламур иттавсса ттала чӀалай бакъанма?
5Лажинлякъуй, цал вила иттавсса ттала букки, ялари вин чӀалантӀисса чӀаравманал иттавсса тӀун дуккансса куц.

6Барачатмур ккаччан мадутари, акъахьурча, гайннул, кӀура бавну, зувагу парча-тика бантӀиссару. Зула ттиркьюкьив дунгъузирттал хьхьичӀун мадичари, гайннул гайгу ккуччу къадан+.




Миннат бара, луглаги, кьутӀ учара

(Лк. 6:31; 11:9-13)

7•– Дула тӀутӀияра – зун дулунтӀиссар, луглагияра – зун лякъинтӀиссар, кьутӀ тӀутӀияра – зун тӀитӀинтӀиссар,
8цанчирча, дула тӀинан – дулайнутӀий, луглагинан – лякъайнутӀий, кьутӀа тӀинан – тӀитӀайнутӀий+.

9Гьула, цуманал булунну зу зула арснан чару, му ччатӀ була тӀий унува?
10Цуманал булунну зу зула арснан шатта, му чавахъ була тӀий унува?
11Бюхъайхха зуща, зула дакӀру оьсса духьурчагума, зула оьрчӀан ххуймур бан, Ссавруннайсса Бутталгу Цахьва миннат буллалиманан хъиннува бантӀиссар хъинмур!+
12Мунияту гьарца ишираву цайми инсантурал зунма бувну ччимур, зувагу гайннан булувара. Мури Тавратрай ва Идавстурал Луттирдай чивчумунил мяъна!+




Къумасса къапу

(Лк. 13:24)

13•– Буххияра къумасса къапулувух. Ахир пуч давричӀансса ххуллу илкинссар, къапу гьартассар, му ххуллийх чӀявусса най буссар.
14Амма къумассар къапу ва ссумассар ххуллу оьрмулучӀансса ва анжагъ къачӀявуминнанни му лякъайсса.




Ахъулссаннуйнур мурхь кӀул шайсса

(Лк. 6:43-44; 13:25-27)

15•– Буруччувну бикӀияра щялу-идавстураяту. Ми бучӀайссар зучӀан яттил луттираву, вив тӀурча ми къанихсса барцӀрур+.
16Зун ми бувчӀинтӀиссар миннул ахъулссаннуйну. БатӀайссарив щаххуллуя лухӀитӀутӀи ягу бюруврая – инжир?
17Ххуйсса мурхьирал ахъулссагу ххуйссар, оьккимунил – оьккиссар+.
18Ххуйсса мурхьирай оьккисса ахъулсса къадикӀайссар, оьккисса мурхьирай ххуйссагу къадикӀайссар.
19Ххуйсса ахъулсса къадулайсса гьарцагу мурхь, кьувкьуну, цӀаравун бутайссар+.
20Мукун бухьувкун, ахъулссаннуйнур зун ми бувчӀинтӀисса.

21Ттуйн: «Заллу, Заллу», – тӀутӀисса ччи-ччима Ссавруннайсса ПаччахӀлугъравун къауххантӀиссар, кӀивун уххантӀисса анжагъ Ттул Ссавруннайсса Буттал бияла биттур буллалимари.
22ЧӀявусса бикӀантӀиссар та кьини*: «Заллу, Заллу, жу Вил ЦӀанияту бакъаяв ялун бучӀантӀимур буслай бивкӀсса, жу Вил ЦӀанийну бакъаяв жиндри буккан буллай ва чӀярусса караматру ккаккан дуллай бивкӀсса?» – тӀий+.
23Амма му чӀумал На учинна гайннахь: «Зу Ттун тачӀаввагу къакӀулссияв, бат хьияра ТтучӀату, кьанундакъулт!» – куну+.




КӀива гьану

(Лк. 6:47-49)

24•– Ттул мукъурттихгу вичӀи дирхьуну, гай биттур буллалима лащан ан бюхъайссар ххялларисса кӀанай къатри дурсса аькьилсса инсаннаха.
25ЛарчӀунни гъарал, дурккунни нехру, бивщунни марчру, бивгьунни гайннул къатрайн, амма тай дарцӀунура дур, ххялларисса кӀанай дурну дунутӀий.
26Ттул мукъурттихгу вичӀи дирхьуну, гай биттур къабуллалима лащан ан бюхъайссар къундалий къатри дурсса ахӀмакьнаха.
27ЛарчӀунни гъарал, дурккунни нехру, бивщунни марчру, бивгьунни гайннул къатрайн, тайгу леркьун, оьккисса эяллайн дурккунни.




Эсал мукъул каши

28Эсал вяъза къуртал хьувкун, халкь Ганал мукъурттий хӀайран хьуну бия,
29цанчирча Эса гайннал Тавратрал аьлимтал куна буслай акъаяча, Заннал каши дуллума куна гъалгъа тӀий ия+.

Жазан-цӀуцӀаврил увгьума хъин аву

(Мк. 1:40-45; Лк. 5:12-16)

81•Эса зунттуяту увчӀукун, Ганал хъирив чӀявусса инсантал бавчуна.
2Микку ГаначӀан, жазан-цӀуцӀаврил* увгьусса инсан увкӀун, Ганал хьхьичӀ хъинну икрам бувну, увкуна:

– Заллу, ччан бикӀарчан, Вища на марцӀ ан бюхъантӀиссар!+

3Эсал ганачӀан ка тӀиртӀуну, ганайн кагу лаян дурну, увкуна:

– Ттун ччай бур, марцӀ укку!

ГацӀана га инсаннал жазан-цӀуцӀаву хъин хьуна.
4Эсалгу ганахь увкуна:

– Ява, гьа, щихьчӀав мабусара хьумур, рувхӀанийтурачӀан насуча, бургийча тай вих ва Муса идавсил увкусса куццуйсса кьурван ба, тайннангу кӀулну бикӀаншиврул+.




Румуллал аьралуннал хӀаписарнал вихшиву

(Лк. 7:1-10)

5•Эса Капарнаумрайн увкӀукун, ГаначӀан хӀаписар увкӀуна, тавакъю буллай.

6– Заллу, – увкуна ганал, – ттул къазахъ уссар шава, къуркъуллул увгьуну, оьккисса къюву духӀлай.

7Эсал жаваб дуллуна:

– Хъинни. На увкӀун, га хъин анна.

8ХӀаписарнал увкуна:

– Заллу, на къалайкьссара Ина ттул къатлувун уххан. Ина шиккува унува так мукъуйну: «Хъин хьу!» – уча, ттул къазахъгу хъин хьунтӀиссар.
9На навагу амрурдайн мютӀи шайсса инсанна, ттучӀавагу уссар ттурша мютӀисса саллатӀ. На учара цаннахь: «Насу!» – куну, га лагай, гаманахь: «Нану!» – гагу учӀай. Ттула къазахънахь учара: «Укун ба!», – ганалгу бай.

10Эсал, ганах вичӀи дирхьуну, махӀатталгу хьуну, увкуна Цала хъирив наниминнахь:

– ХӀакьну тӀутӀиссара На зухь, Исраэлнавурагу Ттун укун цӀакьну дирхьусса иман къаккаркссар!+
11Зухь тӀутӀиссара, чӀявусса цайми халкьуннава бучӀантӀиссар Баргъбуккаваллиятугу, Баргълагаваллиятугу, цала-цала кӀанттурду бугьантӀиссар Ссавруннайсса ПаччахӀлугърайсса мажлисрай Ибрагьимлул, ИсхӀакьлул ва Якьувлул чӀарав+.
12Цивппа Ссавруннайсса ПаччахӀлугърай бикӀантӀишиврий дакӀ дарцӀуми тӀурча экьиличинтӀиссар кӀа ПаччахӀлугърал КьатӀувсса ЛухӀи ЦӀаннавун, аьсивсса агьи ва аьзав-аькьува дунийн*+.

13Эсалгу хӀаписарнахь увкуна:

– Насу, вил имандалуха лавхьхьумурди вин бикӀантӀисса, – куну.

Къазахъгу гара ссят хъин хьуна+.




Къашайшалт хъин баву

(Мк. 1:29-34; Лк. 4:38-41)

14•Петрдул къатлувун увкӀукун, Эсан ккарккуна Петрдул щарнил нину. Га дия кӀиришиву лархъун, зурзу буллуну, шанийн дагьну.
15Ганал ганийн ка щуна, гагу, цӀуцӀавугу дурккун, дирзун, Ганал хьхьичӀ дукра дихьлан диркӀуна+.
16МаркӀачӀан бивзукуннив, ЭсачӀан жиндри бувхсса чӀявусса инсантал бувцуну бувкӀуна. Ганал жиндри мукъуйну буккан буллай, циняв къашайшалт хъин бувна.
17Му хьуна Яшайя идавсил увкумур бартлагаву:


«Ганал Цайнна ларсунни жул къашайшивуртту,

хъин дурунни жул цӀуцӀавуртту», – тӀисса.






Эсал хъирив бачинтӀими







(Лк. 9:57-62)

18•Эсан Цала лагма чӀявусса халкь бавтӀун ккавккуна. Ганал амру бувна мюталимтурайн бярнил тамур чулийн лахъан+.
19Микку ГаначӀан Тавратрал аьлимтурал ца увкӀун, увкуна:

– Муаьллим, на Вил хъирив ачинна, Ина чунай ачирчагу, – куну.

20Эсал жаваб дуллуна:

– ЦулкӀрал нухру дур, ссавнил лелуххантрал кюртти бур, Инсаннал Арснан* бакӀ дишинсса кӀану бакъар, – куну.

21Ганал мюталимтуравасса гаманал увкуна:

– Заллу, дулакьай ттухьхьун ихтияр, цал ттула ппу уччин гьан, – куну.

22Амма Эсал ганахьхьун укунсса жаваб дуллуна:

– Ачу Ттул хъирив, ливтӀуми бучлай ливтӀуми цивппа бикӀанссарча*.




Эсал щатӀив паракьат баву

(Мк. 4:35-41; Лк. 8:22-25)

23•Эса къаехърай щяивкӀуна, Ганащал мюталимталгу щябивкӀуна.
24Зуманияту тийнмай шайхту, щатӀив гьалак хьуну, къаехъравун ххяхлан бивкӀуна. Эса му чӀумал шанай ия.
25Мюталимтурал Га чантӀ учин увна, леххаву куну:

– Заллу, жува бюкьавай буру, ххассал бува жу!

26Эсал гайннахь увкуна:

– Циванни зуву мукссара нигь хъуннасса, вихшала чӀирисса?

Ганал ивзун, мурчан ва щатӀан къадагъа дуруна. Микку хъуннасса паракьатшиву дагьуна+.
27Мюталимтал махӀаттал хьуну, цӀухлай бия:

– Ва Цувавагу Цури, марчгу, щатӀивгу Цайнма мютӀи буллалисса?!




Жиндри дунгъузирттал газулувун бакьаву

(Мк. 5:1-20; Лк. 8:26-39)

28•Эса бярнил тамур зуманив, Гадара аьрщарайн ивукун, Ганал хьхьичӀун нух-гьаттардивату* жиндри бувхсса кӀия инсан увккуна. Гай мукун гьалак бувккун бияхха, га ххуллийх гьан цучӀав сислай акъая.

29– Ци ччай дур Вин жуяту, Заннал Арс? – куну, леххаву увкуна гайннал. – Ина жу чӀун дияннинва аьзият ккухӀлахӀи бан увкӀрав+?

30Гайннаяту арх дакъа хъуннасса дунгъузирттал газу дия.
31Жиндрал тавакъю бувна Эсахь:

– Агана Ина жу буккан барча, жу та дунгъузирттал газулувун бакьи.

32Эсал гайннухь увкуна:

– Наси, – куну.

Инсантуравату бувккун, жиндри дунгъузирттавун бувххуна. Щала газу бакӀуйх яларай ххярххун, муруллийх бярав дагьну, щинавун дюркьуна.
33Дунгъузирттал хӀухчалт левчунма шагьрулувун бувкӀун, гьарзат бувсуна, жиндри бувхминнан хьумургу хӀалану.
34Му чӀумал циняв шагьрулул агьали Эсал хьунийн бувккуна, Га ккавккукун, Ганахь миннат бувуна, жул билаятраяту насу куну+.

Бунагьирттал ялтту учӀаву ва къуркъуллул увгьусса инсан хъин аву

(Мк. 2:1-12; Лк. 5:17-26)

91•Эса къаехърай щяивкӀун, бярнил тамур зуманив лавхъун, Цала шагьрулийн занаивкӀуна+.
2ГаначӀан шаний ивхьуну, къуркъуллул увгьуну сукку хьун къашайсса инсан лавсун бувкӀуна. Эсан гайннал иман ккарккун, къуркъуллул увгьуманахь увкуна:

– ДакӀ дарцӀуну икӀу, Ттул арс, вил бунагьру багъишла битлатиссар! – куну+.

3Му чӀумал Тавратрал аьлимтурава цаппараннал цавува цала пикри бувна: «Вания ванийну Зал кьюкьин уллай ур!»+

4Гайннал пикрирду кӀулну, Эсал увкуна:

– Циванну зу мукун оьсса пикрирду буллалисса?
5Цири учин бигьамур: «Вил бунагьру багъишла битлатиссар», – учиннивкьай, ягу «Изу, заназу», – учиннив?
6КӀулну бикӀи, гьа, дуссар Инсаннал Арснахь аьрщарай бунагьру багъишла битансса каши…

Къуркъуллул увгьуманал чулухунайгу урувгун, Ганал увкуна:

– Ивзун, вила тушакгу ларсун, шавай насу, – куну.

7Инсангу ивзун, шавай лавгуна.
8Му ккавксса инсантал, нигьабувсун, гукунсса каши инсантурахьхьун дуллусса Зал бюхттул уллан бивкӀуна.




Эса МаттейчӀа бунагькартуращал цачӀу дукралух шяикӀаву

(Мк. 2:13-17; Лк. 5:27-32)

9•Эса гичча нанисса чӀумал Ганан цала даврий щяивкӀсса дишалартту датӀу Маттей тӀисса инсан ккавккуна.

– Бугьи Ттул ххуллу, – увкуна танахь Эсал.

Тагу ивзун, Ганал хъирив авчуна.
10Яла-махъ, Эса ссупралух чул бувну, Маттейл къатраву унува, гиккун чӀявусса дишалартту датӀулт ва цаймигу бунагькартал бавтӀуна. Гайнналгу ЭсачӀа ва Ганал мюталимтурачӀа чул бувна.
11Му ккавксса фарисейтурал Эсал мюталимтурахь цӀувххуна:

– Циванникьай зул Муаьллим, дишалартту датӀултращал ва бунагькартуращал архӀал ца ссупралух щяивкӀун, дукра канакисса? – куну+.

12Му бавсса Эсалгу увкуна:

– ЦӀуллуминнан акъарча хӀакин аьркинсса, къашавайминнанни.
13Цал бувчӀинмур бара вай мукъурттил мяъна: «Ттун зуяту кьурван къаччача, зу цӀими буми хьуну ччай бур», – тӀисса. На Заннал хьхьичӀ марцӀминнайн акъарача оьвчин увкӀсса, бунагькартурачӀанна увкӀсса! – куну+.




Эсахь зума дугьаврияту цӀуххаву

(Мк. 2:18-22; Лк. 5:33-39)

14•Яла ЯхӀъянал мюталимтал бувкӀун, цӀувххуна:

– Циванну жугу, фарисейталгу зума дургьунмасса, Вил мюталимтал тӀурча дургьуну бакъасса? – куну+.

15Эсал жаваб дуллуна:

– Бюхъайссарив хъатӀуй, наврузбаггу усса кӀанай, хъамаллураща пашманну бикӀан? ДучӀантӀиссар наврузбаг гайнначӀату увцусса кьинирду, му чӀумал гайннал зумардугу дугьлантӀиссар+.
16Къадизайссархха духсса янналий цӀусса янналул мачӀ: гагу ларкьуну, пяртӀу хъиннура хъунна шайссар.
17КъадутӀайссархха цӀусса чахир духсса кьачӀравун, акъану кьачӀригу дурцун, чахиргу экьиларгун, кьачӀригу зиялун лагайссар. Юх, цӀусса чахир цӀусса кьачӀравунни дутӀайсса, му чӀумал вайгу, тайгу цичӀав зарал къавхьуну личӀайссар.




БакӀчинал душ ва къашавайсса щарсса

(Мк. 5:21-43; Лк. 8:40-56)

18•Эса гъалгъа тӀий унува, ГаначӀан ца бакӀчи гъан хьуна. Эсал хьхьичӀ никирттайнгу агьну, миннат буллан ивкӀуна:

– Ттул душ бивкӀунни дахьва цӀана. Ина увкӀун, ганийн ка щурча, га сагъ хьунтӀиссар.

19Эса ивзун, ганащал лавгуна. Мюталимталгу гайннал хъирив лавгуна.
20Микку ЭсачӀан махъа ацӀния кӀира шинай оьттул нанисса ца хъамитайпа гъан хьуну, Ганал янналул ухчӀиндарайсса чурттарайн ка щуна.
21Ганил цивува цила пикри бувна: «Агарда на анжагъ Ганал янналийн ка щурча, хъин хьунтӀиссара», – куну+.
22Эса махъунай урувгсса, га ххал хьуна.

– ДакӀ дарцӀуну бикӀу, Ттул душ, – увкуна Ганал, – вила вихшиврулла ина хъин бувсса, – куну.

Хъамитайпагу гара ссят хъин хьуна+.

23БакӀчинал къатлувун увхсса Эсан, бивкӀу буччин бучӀан бувсса баламанчитал ва авара бувксса чӀявусса инсантал ккавккун,
24увкуна:

– Букки, душ бивкӀуну бакъарча, шанай бур, – куну.

Амма тай Ганай хъян бивкӀуна+.
25Инсантал къатлувату буккан бувкуннив, Эсал, увххун, га душнил ка дургьуна, гагу бивзуна+.
26Му хавар ппив хьуна кӀани-кӀанттайх.




КӀия мурчӀу хъин аву

27Эса гичча увккукун, Ганал хъирив, леххавугу тӀий, кӀия мурчӀу авчуна:

– РахӀму-цӀими бакьай жуй, Давудлул Арс*! – тӀий+.

28Га къатлувун увххукун, мурчӀулт гъан хьуна ГаначӀан, Ганалгу тайннахь цӀувххуна:

– Зу вихрув, Ттуща му бан шаврийн? – куну.

– Вихру, Заллу, – куну, жаваб дуллуна тайннал.

29Му чӀумал Эсал, тайннал яруннийн ка щуну, увкуна:

– Зун зула вихшивруха лавхьхьумур хьуннав, – куну+.

30Тайннал яруннингу гара ссят чани бувкӀуна. Эсаллив тайннай буниялану дюъ дирхьуна:

– Явара, гьа, ва щинчӀав кӀул къахьун, – куну+.

31Тайнналлив лавгун, Ганаятусса хавар щала махӀлалийх кӀувчӀуна+.




Эсал мазкъакӀул хъин аву

32Гай чансса тийнмай шавривун, ЭсачӀан жин бувхсса ца мазкъакӀул увцуну бувкӀуна.
33Жингу буккан бувна, маз къакӀулну ивкӀсса инсангу гъалгъа тӀун ивкӀуна. Инсантал махӀаттал хъанай бия:

– Укунсса тамаша Исраэлнай уттинин къабивкӀссар, – тӀий.

34Фарисейталлив тӀий бия:

– Ганал жиндри буккан буллалисса жиндрал бакӀчинал гужрайнурхха, – тӀий+.




ХӀаллил даву чӀярур, зузалтми чанни

35Эса цинявгу шагьрурдайх ва щархъайх занай, эбадат-къатраву вяъза-насихӀатру буслай, Ссавруннайсса ПаччахӀлугъраясса Ххарисса Хавар баян буллай ва инсантал циняр азардацӀа ва къашайшивурттацӀа хъин буллай ия.
36Гай циняв халкь ккавккун, Ганан гайннай цӀими хьуна, гай аьзаврдал бувгьуну, бан-бит бакъа, хӀухчу акъа ливчӀсса ятту кунма чӀалай+.
37Ганал Цала мюталимтурахь увкуна:

– ТтихӀинмур чӀярур, амма зузалт чансса бур.
38Мунияту хӀаллил лакьлакьисса хъуруннал Залуннахь миннат бувара, Цала хӀаллил лакьин зузалт гьан бува куну+.

Эсал Цала ацӀния кӀиягу вакил инсантурачӀан тӀайла буккаву

(Мк. 3:13-19; 6:7-13; Лк. 6:12-16; 9:1-6)

101•Яла ацӀния кӀиягу Цала мюталимнайн оьвкуну, Эсал гайннахьхьун жиндри буккан буллансса, циняр азарду ва къашайшивуртту хъин дуллансса каши дуллуна.
2Вайнна ацӀния кӀиягу вакилнал* цӀарду: Петр тӀисса цӀа дирзсса Симон, ганал уссу Андрей, Завадейл арс Якьув, ганал уссу ЮхӀанна,
3Филипп ва Бартоломей, Фома ва дишалартту датӀу Маттей, Алфейл арс Якьув, Таддей,
4Симон-Кананей* ва Кариотлиятусса Ягьуда, варихха яла-махъ Ганайн хаин хьусса.

5Вай ацӀния кӀиягу Эсал гьан бувна, укунсса амрурду бувну:

– Малагари путпарасначӀан, мабуххари Самар билаятрайсса цавагу шагьрулийн.
6Насияра хьхьичӀва-хьхьичӀ Исраэлнал халкьуннал бяйкьусса ттардачӀан+.
7Насича, вяъзарду ккалаккияра: «Ссавруннайсса ПаччахӀлугъ гъаннура дур!» – тӀий+.
8Хъин буллалияра къашайшалт, бизан буллалияра ливтӀуми, хъин буллалияра жазандалул бувгьуми, жиндри буккан буллалияра. Зунна укра дуллумур зурагу цайминнан укра дулара+.
9Зущала ххуллийн маласари, мухӀулттаву дирхьуну, я муси, я арцу, я къарапуллу,
10маласари я кьуцуртту, я даххана дансса янна-ус, я аьсав – зузима ккашилну къакьаитантӀиссар.

11Зува цумур шагьрулийн ягу шяравун буххарчагу, зува кьамул бан хӀадурсса инсан лякъияра, ганачӀа бацӀияра, ялагу ххуллийн букканнин.
12Къатлувун бувххукун, гиву буминнан барачат чӀа учара.
13Агарда га мяйжаннугу хъинсса инсаннал къатта бухьурча, ганий барачат бишинтӀиссар, бакъахьурчарив, зу чӀа кусса барачат махъунмай зучӀанма занабикӀантӀиссар.
14Агана зу кьамул къаансса, зул мукъурттих вичӀи къадишинсса уккарча, зула уссайх бавкьусса лахгу кьатӀ бувну, га къатлувату ягу шагьрулияту наси+.
15ХӀакьну тӀутӀиссара зухь: Кьиямасса кьини Содомран ва Гоморралун бигьану бикӀантӀиссар, га шагьрулуннияр*.




Эсал Цала мюталимтал цивппа къума буллалаврийн хӀадур баву

(Мк. 13:9-13; Лк. 21:12-19)

16•Вана, гьан буллай ура На зу, ятту бурцӀурдил гьухъалттувун кунма. Мунияту, шатри кунма, личӀлулну, хьхьирулт кунма, иминну билукӀи+.
17Инсантураяту мугъаятну билукӀи, гайннал зу диваннахьхьун буллантӀиссару, зу цала эбадат-къатраву батлантӀиссару.
18Ттул цӀаний зу хӀакимтурачӀан ва паччахӀтурачӀан буцлантӀиссару ва гайнналгу, гайннал халкьунналгу хьхьичӀ Ттуяту буслантӀиссару+.
19Судрайн бувцукун, зува ци тӀунтӀиссарив ягу цукун тӀунтӀиссарив – мунилсса мабулларди. Зухьхьун гара ссят булунтӀиссар учинтӀимур,
20зу бакъаруча гъалгъа тӀунтӀими, зул Ссавруннайсса Буттал РухӀри зуву гъалгъа тӀунтӀисса.

21Уссил уссу аххантӀиссар, буттал – цала оьрчӀ, гай аьлтта чӀалай бивкӀулухьхьун буллай, мукунма сукку тӀунтӀиссар оьрчӀругу: нитти-буттайн къарщи буклай, гай литӀун буллантӀиссар+.
22Зу циняннан ккавккун къаччан хьунтӀиссару Ттул ялув. Амма ахирданийнин яхӀ бувмари ххассал антӀисса+.
23Ца шагьрулий зува къабитларча, лилухъи гамунийн. ХӀакьну тӀутӀиссара зухь: хӀатта зу Исраэлнал циняв шагьрурдайх букканнинва, Инсаннал Арс учӀантӀиссар+.

24Мюталим цала муаьллимнаяр къалавайссар, лагъ цала залуннаяр къалавайссар+.
25Мюталим рязину икӀувча, цала муаьллимнал даражалийн иян хьурча, лагъ – цала залуннал даражалийн иян хьурча. Агана Ттуйн, къатлул залуннайн, Баал-Зевул* тӀурча, ганал шаппаминнайн хъиннува оьккимур учинссархха+.




Анжагъ Заннаяту дакъа нигь дикӀан къааьркиншиврия

(Лк. 12:2-7)

26Инсантураяту нигьа мабусари. Ялун къаличайсса кӀучӀ бувмургу, аьлтту къашайсса кьюлтӀмургу къабикӀайссар+.
27На зухьва хьхьувай цӀаннай бусласимур зу бусласияра дяхтта чаннай, зухьва щурщулий вичӀилухун бувсмургу, къатрал цӀияллаяту лахъну баян буллалияра.
28Зува литӀун хьурчагу, зула рухӀ дирчӀан къашайминнаяту нигьа мабусари. Нигьа бусияра зула рухӀгу, зула чурхгу пуч бан Жагьаннамравун бичин Бюхъайманаяту.
29КӀива шярлу ца къарапулданун баххайсса бакъарив? Амма Ссавруннайсса зул Буттал биялалийну бакъа, цавагу шярлу щяв къабагьайссар.
30Зул бакӀрайсса чӀарардугума Заннал цинярда дурккуну дуссар.
31Мунияту нигьа мабусари – чӀявусса шярултнияргу зу цукссагу багьлул лавайссарухха!+




Эса МасихӀну кьамул аву

(Лк. 12:8-9)

32Инсантурал хьхьичӀ На ккалли уллалисса гьарцагу кас Нагу ккалли антӀиссар Ттула Ссавруннайсса Буттал хьхьичӀ,+
33инсантурал хьхьичӀ Ттуяту махъунай хъанахъиманаяту Нагу махъунай хьунтӀиссара Ттула Ссавруннайсса Буттал хьхьичӀ+.




Ялун букӀлакӀисса инсантал бачӀавурттал хӀакъираву дюъ дишаву

(Лк. 12:49-53; 14:26-27)

34•На лухччинийн аслахӀшиву ларсун увкӀсса ххай мабикӀаванни. На аслахӀшиву акъарача ларсун увкӀсса, турда ларсун увкӀсса*+.
35На увкӀссара


арс буттаяту, душ ниттияту,

арснал щар ласнал ниттияту ябуцан бан;

36инсаннал душманталну хьунтӀиссар ганал шаппами.



37Цала ппу ва нину Ттуяр ххирама – Ттул ххуллу бугьан лайкь акъамари; арс ягу душ Ттуяр ххирама – Ттул ххуллу бугьан лайкь акъамари;
38Цала ххач цайнма къаласласима ва Ттул хъирив къананима – Ттул ххуллу бугьан лайкь акъамари*+.
39Цала оьрму цанма ябувма оьрмулуцӀа хьунтӀиссар, Ттухлу цала оьрму харж бувмананнив оьрму булунтӀиссар+.




Заннаясса бахшиш

(Мк. 9:41; Лк. 10:16; ЮхӀ. 13:20)

40Зу кьамул буллалиманал, Нагу кьамул уллалиссара, На кьамул уллалиманал тӀурча На Цал Гьан Увмагу кьамул уллалиссар+.
41Цув идавс урхха, куну, идавс кьамул увманан идавсин цанна куннасса бахшиш дуссар, иман марцӀма урхха куну, иман марцӀма кьамул увманан иман марцӀманан куннасса бахшиш дуссар.
42Ттул мюталим урхха куну, га яла чӀивиманангу хӀачӀансса щин дуллуманан – хӀакьну тӀутӀиссара зухь – бахшиш тачӀавгу чан дакъассар+.

МарцӀбай ЯхӀъянал суал ва Эсал жаваб

(Лк. 7:18-23)

111•Цала ацӀния кӀиягу вакилнахь насихӀат бусаву къуртал дурну, Эса лавгуна Галил билаятрайсса цайми шагьрурдай вяъза-насихӀатру буслан, Ссавруннайсса ПаччахӀлугъраясса Ххарисса Хавар баян буллан.

2Дуснакьравусса ЯхӀъянан МасихӀнал дуллалимуния бавукун, мунал цала мюталимтал гьан бувна+
3Ганахь цӀуххин:

– Инарав УчӀан аьркинну ивкӀма, юхссагу жун цаманах ялугьлан багьантӀиссарив? – куну.

4Эсал гайннахь увкуна:

– Насича, бусияра ЯхӀъянахь зунма бавмур ва ккавкмур:
5мурчӀиминнан чани букӀлакӀишиву, аьрччами занай бушиву, жазандалул бувгьуми марцӀ хъанай бушиву, къюкӀминнан баллай бушиву, ливтӀуми утта буклай бушиву ва мискинминнан Ххарисса Хавар баян буллай бушиву.
6Ттуйн вихшала къакьукьлакьима – талихӀ бумари+.




ЯхӀъянаяту Эсал бувсмур

(Лк. 7:24-35)

7ЯхӀъянал мюталимтал лавгукун, Эса айивхьуна халкьуннахь ЯхӀъянаяту буслай:

– Ссай тамаша банъяв зу лавгсса чулданийн? Мурчал кӀутӀутӀи буллалисса чӀахӀа кунасса инсаннах бурганъяв+?
8Туну ци ххал данъяв зу лавгсса? Авадансса янналувусса адимина ккакканъяв? Юх, авадансса янналувуми паччахӀнал къатравурхха бикӀайсса.
9Вар, туну, ци ккакканъяв зу лавгсса? Идавс? Ди, га идавсри, амма На тӀий ура зухь, га идавсияргу хъунамари.+
10Ганаятурхха укун чивчуну бивкӀсса:


«Вана, На Вияр хьхьичӀ тӀайла уклай Ттула илчи,

вари Вил хьхьичӀ Вин ххуллу хӀадур бантӀима»+.



11ХӀакьну тӀутӀиссара зухь: хъаннил бувминнаву акъассия, МарцӀбай ЯхӀъя куна, бюхттулсса инсан, амма Ссавруннайсса ПаччахӀлугърай яла чӀивимагу ганаяр хъунассар+.
12МарцӀбай ЯхӀъя увкӀсса гьантраяту жула гьантрайн бияннин Ссавруннайсса ПаччахӀлугъ бивгьуну хьхьичӀуннай най дуссар ва хӀарачат буллалиминнаща кӀанивун буххан хьунтӀиссар+.
13Щала Таврат ва идавстал ЯхӀъянаяр хьхьичӀри бучӀантӀимуния баян буллай бивкӀсса,
14ва агарда зу му кьамул бан хӀадурну бухьурча, вана ва ЯхӀъяри, учӀантӀиссар куну, зун баян бувну бивкӀсса Илияс идавс+.
15ЧӀу баян вичӀив думанан бавуча!+

16Амма щихар На ттизаманнул агьлу лащан бантӀисса? Вай майданнив щябивкӀун, куннащал кув ччалли тӀуркӀу тӀисса ттюнгъа оьрчӀру хханссар:

17«Жу зун щютӀуххив бишлай бунува, зу къавтӀун къабивзунав»,

«Зугуния, жу зума тӀутӀийни, пашман хъанайвагу бакъаяв», – тӀисса.

18Бургикьай, вана ЯхӀъя увкӀун, я канай акъар, я хӀачӀлай, гай тӀурча бур: «Ванаву жин бур», – тӀий+.
19УвкӀунни Инсаннал Арс, кагу-канакисса, хӀагу-хӀачӀлачӀисса, гайрив бур: «Лякьазара, хӀачӀу, дишалартту датӀултрал ва бунагькартурал дус», – тӀий. Аькьилшивугу ккаккайсса цала иширттавур+.




Тавба къадурсса шагьрурдайн ликканссар бала

(Лк. 10:13-15)

20•Яла, Эса цимилгу Цала кьудрат ккаккан дурну дунура, тавба къадурсса шагьрурдай аьй дуллан ивкӀуна.

21– Язугъ вий, Гьуразин шагьруй! Язугъ вий, Байт-Саида шагьруй! Зул хьхьичӀ дурсса хӀикматру На Тирданий ва Сидондалий дурссания, тайннал агьалинал, цайвасса бунагьирттал къума баврил, къумашиву ккаккан дуллалисса яннагу ларххун, цайнма лахгу бивчуну, ччянира тавба данссия+.
22Амма На тӀутӀиссара зухь, Кьиямасса кьини Тирданун ва Сидондалун зуннияр бигьану бикӀантӀиссар+.
23Инагу, Капарнаум, бухьунссара, инава Ссавруннайн биян бансса ххай? Юх, ина Дужжагьравун бутантӀиссара, цанчирча Содомрайгу укуннасса кьудрат ккаккан дурссания, га хӀакьинусса кьинигу сагъну бикӀантӀиссия.
24Амма тӀутӀиссара зухь, Содомрангу Кьиямасса кьини виннияр бигьану бикӀантӀиссар*.




Ппу ва Арс

(Лк. 10:21-22)

25•Эса буслан ивкӀуна гихунмайгу:

– На Вил цӀа бюхттул дуллай ура, Ппу, Ссавнил ва Лухччинул Заллу, Ина аькьилтураяту ва аьриптураяту кьюлтӀ бувмур вирттили оьрчӀан тӀивтӀунутӀий.
26Ди, Ппу, Вин мукун ччан бивкӀуна!

27Буттал Ттуйн вихшала дирхьуссар гьарзатраву. ЩинчӀав къакӀулссар Арс, Буттан акъа, щинчӀав къакӀулссар Ппу, Арснан акъа, ва Арснал КӀа кӀул ан язи увгьуманан акъа+.

28Нанияра ТтучӀан, циняв бувхми ва бавкӀуми, На зун дигьалагру дулуннахха+.
29Ласияра зуйнна Ттул рукӀ*, ТтуцӀа лахьхьияра, цанчирча На дакӀ хъундакъассагу, хӀалимссагура, зунгу лякъинтӀиссар зула дакӀурдинсса дигьалагру.
30Ттул рукӀ кӀусса дакъассархха, Ттул гьивугу куклуссар.

МасихӀ ва Ххуллун-кьини

(Мк. 2:23-28; Лк. 6:1-5)

121•Та чӀумал, Ххуллун-кьини*, Эса дургьусса хъуруннайх най ия. Ганал мюталимтал, ккашилну буну, чӀаллу битлай, къама канан бивкӀуна.
2Му фарисейтуран ккавккукун, гайннал Эсахь увкуна:

– Ургу, вил мюталимтал Ххуллун-кьини дан къабучӀимур дуллай бур*.

3Эсал гайннахь увкуна:

– Зу къабувккуссарив Давуд идавсилгу, ганал гьалмахтуралгу ккашил хьувкун, ци бувну бивкӀссарив?
4Га, Заннал къатлувунгу увххун, я ганан, я ганал инсантуран букан бучӀи къабувсса, анжагъ рувхӀанийтуран бакъа букан къабучӀисса аьдат-эбадатрал ччатӀ* канай бивкӀссархха.
5Юхссагу зу къабувккуссарив Тавратрай, рувхӀанийтал Ххуллун-кьини Заннал Къатлуву, Ххуллун-кьинилунсса къадагъагу лиян дуллай, зун бикӀайссар ва мунихлу гайннай тахсиргу бакъассар тӀий?
6Зухь тӀутӀиссара, шикку Заннал Къатлуяр Хъунамарихха усса+.
7Агарда зун кӀулну бивкӀссания: «Ттун зуяту кьурван къаччача, зу цӀими буми хьуну ччай бур», – тӀисса мукъурттийну Заннал ци учин ччай ивкӀссарив, зу тахсир бакъаминнай аьй къадуллантӀиссияв.
8Инсаннал Арс Ххуллун-кьинилулгу Заллур.




Эсал Ххуллун-кьини кьаркьсса канищалсса инсан хъин аву

(Мк. 3:1-6; Лк. 6:6-11)

9•Гичча лавгун, Эса увххуна эбадат-къатлувун.
10Тиву ия ца ка кьаркьсса инсан. ДакӀ оьми бия Эсай тахсир лякъинмуних луглай, мунияту Ганахь цӀувххуна:

– Кьанундалул ихтияр дуллалиссарив Ххуллун-кьини къашайшалт хъин буллан? – куну+.

11Эсал жаваб дуллуна:

– Агана зуватусса щил-бунугу ца тта буну, Ххуллун-кьини га кӀалангравун багьарча, зу га гива буккан къабаннув?
12Инсанния ттаяр цукссагу лавайри! Мунияту Ххуллун-кьини хъинбала буллан бучӀиссар+.

13Мунияр махъ Ганал къашайшалахь увкуна:

– ТӀитӀин да ка!

Ганал тӀитӀин дуруна, гагу, гамур кунна, сагъ-саламат хьуна.
14Фарисейталлив, гичча бувккун, Эса цукун ивчӀан хъинавав тӀий, машвара буллан бивкӀуна.




Язисса Къуллугъчи

15Эсан, му бувчӀуну, гичча лавгуна. Ганал хъирив чӀявусса инсантал бавчуна, Ганалгу гай циняв хъин бувна.
16Амма Ганал гайннахьхьун ихтияр къадуллуна Цува цу уссарив бусан+.
17Укун щаллу хьуна идавс ЯшайяйхчӀин Заннал увкусса махъру:


18«Вана Ттул язисса Къуллугъчи!

Ттул ххирама ва Цаву Ттул дакӀнил ххаришиву дума!

На Ганай Ттула РухӀ дишинна,

Ганалгу халкьуннан Ттул аьдлу баян бантӀиссар!

19Га я бяст къабуллантӀиссар, я леххаву къатӀунтӀиссар;

щинчӀав къабаянтӀиссар Ганал чӀу кӀичӀирттаву.

20Гъавгъсса чӀахӀавагу Ганал къабуцантӀиссар

ва пущу-пуркӀу тӀисса пилтарагу Ганал къалещантӀиссар,

Аьдлу-диван къакьувкьуну.

21Ганайн умудрайри бикӀантӀисса циняв миллатру!» – тӀисса.






Заннал кашилийну жиндри буккан баву

(Мк. 3:20-30; Лк. 11:14-23; 12:10)

22•ЭсачӀан увцуну бувкӀуна жиндри бувхсса инсан, цувагу мугу-мурчӀисса, мазгу къакӀулсса. Эсал га хъин увна, гагу гъалгъа тӀунгу ивкӀуна, ганал яруннин чанигу бувкӀуна.
23Инсантал махӀаттал хъанай, куннахь кув цӀухлай бия:

– Бюхъайхха ва Давудлул Арс икӀангу? – тӀий+.

24Фарисейтуран му бавукуннив, гайннал увкуна:

– Ганал жиндри буккан буллалисса Баал-Зевуллул, жиндрал бакӀчинал, гужрайнурхха+.

25Гай ссал пикри буллай буссарив кӀулсса Эсал гайннахь увкуна:

– Агьалийнаву цавай гайминнащал ччалаччисса цумур-цагу паччахӀлугъ лияйссар. Душманшиву дагьсса шагьру бунугу, къатта бунугу – мигу лияйссар.
26Агана Иблис цила цуппа буккан буллай бухьурча, га цийнма цуппари къарщи буклакисса. Цукунни яла ганил паччахӀлугъ сагъну личӀайсса?
27Агана На жиндри Баал-Зевуллул кьудратрайну буккан буллай ухьурча, щил кьудратрайнури гай буккан байсса зул мюталимтурал? Ми хьийча зул судьяталнугу!+
28Амма На жиндри Заннал РухӀирайну буккан буллай ухьурчарив, му чӀумал Заннал ПаччахӀлугъ зучӀан мяйжаннугу дуркӀссар.
29Бюхъайссарив щища-бунугу гуж бунал къатлувун увххун, ганива хъус-хъиншиву дацин, агана цал га къаахӀирча? Анжагъ му чӀумаллихха ганал къатта хъямала бан бюхъайсса.

30Ттущал акъама Ттуйн къарщимари, Ттущал къаратӀлатӀимагу ссанчӀав дакъа харж дуллалимари+.
31Ччимур бунагь, ччимур оьккиккаккулшиву дуллалаву инсантуран багъишла дантӀиссар, амма Заннал РухӀ оьккиккаккул дуллалаву багъишла къадантӀиссар+.
32Инсаннал Арснайн къарщину ци-бунугу увкума багъишла антӀиссар, амма Заннал РухӀирайн къарщину ци-бунугу тӀутӀима – му багъишла къаантӀиссар я цӀанасса оьрмулий, я бучӀантӀимуний.




Мурхь ва ахъулсса

(Лк. 6:43-45)

33– Я мурхьгу ххуйшиврий, ганил ахъулссагу ххуйшиврий мукӀру хьияра, ягу мурхьгу оьккишиврий, ганил ахъулссагу оьккишиврий мукӀру хьияра, ахъулссаннуйнурхха мурхь кӀул шайсса+.
34Зу, шатлул оьрчӀрув, цукун шайссар зуща хъинмур учин, агана зува оьсса бухьурча? Инсаннал дакӀниву бумурдихха, мазрайгу бусса+.
35Хъиншиву ядайсса ххазиналува хъинсса инсаннал хъинмурди ласайсса, оьсса инсаннал оьмур ласайссар оьшиву ядайсса ххазиналувату.
36Амма тӀутӀиссара зухь, Кьиямасса кьини инсантурал жаваб дулунтӀиссар цала увкусса аьркин бакъасса мукъухлу.
37Зула мукъурттилли зул лажин кӀялагу дантӀисса, лухӀигу дантӀисса+.




Эсаяту хӀикмат тӀалав даву

(Мт. 16:1-4; Мк. 8:11-12; Лк. 11:29-32)

38•Яла Тавратрал аьлимтал ва фарисейтал Эсахь тавакъю буллан бивкӀуна:

– Муаьллим, жун ччай бур Ина жун хӀикмат ккаккан дурну, – тӀий.

39Эсал жаваб дуллуна:

– Оьсса ва ливсса халкьри хӀикматрах луглан бикӀайсса. Амма гайннан цукунчӀавсса хӀикмат дакъассар, Юнус идавсилмур дакъасса+.
40Юнус идавс шанна кьини ва шанна хьхьуну нахлул лякьлуву ивкӀсса куна, мукунар Инсаннал Арсгу шанна кьини ва шанна хьхьуну аьрщарал куртӀниву икӀантӀисса.
41Кьиямасса кьини Ниневиянал* халкьунналгу вай ттизаманнул халкьуннай аьй дуллантӀиссар. Цанчирча, Юнуслул бусласимур бавукун, тайннал, бунагьругу кьабивтун, тавба дурну диркӀссар. Шикку тӀурча Юнуслуяргу лавайма ур, амма ттизаманнул инсантал бунагьру кьабитлай бакъар+.
42Кьиямасса кьини Кьиблалул билаятрал паччахӀ-щарссанилгу* вай уттизаманнул халкьуннай аьй дуллантӀиссар. Цанчирча га цила заманнай дунияллул зуманияту Сулайман идавсил аькьилшиврух вичӀи дишин бувкӀун бивкӀссар. Шикку тӀурча Сулайманнуяргу лавайма ур, амма ттизаманнул инсантал Ганах вичӀи дихьлай бакъар.




Жин занашаву

(Лк. 11:24-26)

43•– Инсаннавату бувксса жин, щин дакъасса авлахъирттайх буклай, рахӀатшиврух луглай, къаляхълай бикӀайссар.
44Му чӀумал ганил учайссар: «На нава бивкӀнийн зана бикӀанна». Зана бикӀайхту, ганин цила мина лякъайссар дачӀра, цурдагу лазиларкьуну, марцӀну.
45Яла га лавгун, циярва оьсса арулва жингу бувцуну, гайннущал га инсаннавун буххайссар. Га инсаннангу цавува ца жин бивкӀсса чӀумалнияргу оьккину бикӀайссар. Мува му хьунтӀиссар цӀанасса оьсса наслулунгу.




Эса МасихӀнал хӀакьсса кулпат

(Мк. 3:31-35; Лк. 8:19-21)

46•Эса халкьуннащал гъалгъа тӀийна ия, къатлучӀан Ганал нинугу, уссурвалгу бувкӀсса чӀумалгу. Гай кьатӀув бавцӀуну бия, Ганащал гъалгъа бан ччай+.
47Эсахь бувсуна:

– Вил нинугу, уссурвалгу кьатӀув бавцӀуну бур, Вищал гъалгъа бан ччай, – куну.

48Эсал жаваб дуллуна:

– Цур Ттун нину, цар Ттун уссурвал?

49Ванал ккаккан бувну Цала мюталимталгу, увкуна:

– Вана Ттул нинугу, Ттул уссурвалгу.
50Цанчирча Ттул Ссавруннайсса Буттал бияла биттур буллалимари Ттул уссугу, ссугу, нинугу+.

Хъудугьуясса ва гьаннараятусса мисал

(Мк. 4:1-9; Лк. 8:4-8)

131•Гара кьини Эса, къатлувату увккун, бярничӀа щяивкӀун ия.
2Ганал лагма чӀявусса халкь бавтӀун бия, мунияту Ганан къаехърай щяикӀан багьуна, халкьрив зуманив бавцӀуну бия.
3Гагу гайннахь мисаллайну гъалгъа тӀий ия.

– Вана, хъудугьу увккун ур хъу дугьан, – увкуна Эсал. –
4Ганал гьанна бишлашийни, гайннува цаппара багьну бур ххуллучӀан. Левххун бувкӀун, лелуххантрал гай бувкуну бур.
5Гайми багьну бур аьрщи чӀукьасса, чарттарисса кӀанайн. Гай ччяни ххявххун бур, аьрщи куртӀсса къадиркӀунтӀий.
6Амма баргъ бувккукун, кӀанил кӀурхру ччуччин дурну, гай кьавкьун бур, мархри куртӀну бакъатӀий.
7Гайми гьанна багьну бур бюрув-муччучрахьхьун ларгсса хъув, бюрув-муччуч муксса ццунну ххявххун бурхха, гьаннарал кӀурхру гайннул бугъ дурну дур.
8Ххуйсса аьрщарайн багьми гьаннарал бакӀлахъру дуллуну дур, цавайннул бувгьуминнуяр ттуршраксса хъуннасса, гайминнул – ряхцӀалаксса хъуннасса, шамилчинминнул – зувилаксса хъуннасса.
9ЧӀу баян вичӀив думанан бавуча!+




Хъудугьуятусса ва гьаннараятусса мисал бувчӀин баву

(Мк. 4:10-20; Лк. 8:9-15)

10•Му чӀумал мюталимтал гъан хьуну, цӀувххуна Эсахь:

– Циванна Ина инсантуращал мисаллайну гъалгъа тӀисса? – куну.

11Эсал жаваб дуллуна:

– Зун кӀул бувссар Ссавруннайсса ПаччахӀлугърал кьюлтӀмур, гайннан кӀул къабувссар+.
12Думанан ххишалану дулунтӀиссар, ганачӀа буллугъшиву дикӀантӀиссар, дакъаманаща думургума ласунтӀиссар+.
13На гайннахь мисаллайну бусласиссара, гайннаннив буруглай бунувагу, къачӀалачӀиссар, вичӀи дирхьуну бунувагу, къабаллалиссар ва къабувчӀлачӀиссар.
14Гайннаву биттур хъанахъиссар ЯшайяйхчӀин Заннал баян бувмур:


«Вай вичӀидирхьуну бикӀантӀиссар, амма вайннан къабувчӀинтӀиссар,

вай буруглай бикӀантӀиссар, амма вайннан ххал къахьунтӀиссар.

15Вай халкьуннал дакӀурдийх май даркьуну дур,

вайннал вичӀив дарщуну дур,

вайннал яругу лавкьуну бур.

Акъания вайннал яруннин ххал хьунссия,

вичӀан баянссия,

дакӀнин бувчӀинссия,

цивппагу кӀура баенссия Ттул чулийнмай.

Му чӀумал На вай хъин бантӀиссия», – тӀисса+.



16Зу талихӀ бумиру – зула яруннин ккаклай бунутӀий, зула вичӀан баллай бунутӀий+.
17ХӀакьну тӀутӀиссара зухь: чӀявусса идавсталгу, иман марцӀмигу бивкӀссар зун ккаклакимур ккаккан мякьсса, амма къаккавксса, зун баллалимур баян мякьсса, амма къабавсса.

18•ВичӀидишара туну хъудугьуятусса мисалданул мяъналух.
19Щин-бунугу Ссавруннайсса ПаччахӀлугъраясса махъ бавну, му бакӀравун къаласурча, бувкӀун Оьсса Душман*, дакӀниву бувгьумур бацайссар. Му ххуллучӀан багьсса гьаннаран хьумурди.
20Чарттарисса кӀанайн багьсса гьаннаран хьумур – му Ссавруннайсса ПаччахӀлугъраясса махъ баллалисса ва гацӀана му махъ ххарину кьамул буллалисса инсаннан хьумурди.
21Амма ганал мархха бакъассар, мунияту му ганан биял шайссар анжагъ кутӀасса мутталий, мукъул цӀанийсса захӀматшивуртту ва къума уллалавуртту ялун дирукун, га мугьлат бакъа имандалияту яла агьайссар.
22Бюрув-муччучравун багьсса гьаннаран хьумур – му Ссавруннайсса ПаччахӀлугъраясса махъ бавсса, амма гьарца кьинисса къайгъурдал ва хъуслил хъяврин уллай, му махъ бугъ бувсса инсаннан хьумурди. Мукунсса гьаннарал ахъулсса къадулайссар+.
23Ххуйсса аьрщарайн багьсса гьаннаран хьумур – му Ссавруннайсса ПаччахӀлугъраясса махъ бавсса ва му махъ лалавсъсса инсаннан хьумурди. Мукунсса гьаннарал дулайссар ттуршлийну, ряхцӀалийну, зувиллийну ххишаласса ахъулсса+.




ЛачӀаятусса ва цӀинцӀ-урттуятусса мисал

24Эсал бувсуна гайннахь цамургу мисал:

– Ссавруннайсса ПаччахӀлугъ лащан дан бучӀиссар цала хъув лачӀа бувгьусса инсаннаха.
25Яла, циняв шанан бивкӀукун, ганал душман хъув увкӀун, лачӀавух цӀинцӀ-урттул гьаннагу бишлай ур.
26ЛачӀа ххявххун, чӀали бувккукун, лачӀавух цӀинцӀ-урттугу чӀалан диркӀун дур.
27Къазахътал цала залунначӀан бувкӀун, увкуну бур: «Заллу, инания хъув ххуйсса гьанна бувгьуна, вай цӀинцӀ-уртту чари хьусса?»
28«Му душманнал давур», – тӀий ур заллу. Микку къазахътал цӀухлай бур: «Туну лавгун, жу хъувату гай уртту хъувату риттувив?»
29«Юх, – жаваб дуллай ур заллу, – зу цӀинцӀ-урттувух лачӀагу биттун бюхъайссар.
30Дитияра гай хӀаллил чӀун дучӀаннин. Хъу ттихӀайни, на хӀухӀалтрахь учинна, цал цӀинцӀ-уртту риттара куну, гайннул къарду дархӀуну, ччуччин, яла лачӀа ттул къатравун лакьин», – куну+.




Жумужул ккуккулиясса мисал

(Мк. 4:30-32; Лк. 13:18-19)

31•Бувсуна Ганал ца ялагу мисал:

– Ссавруннайсса ПаччахӀлугъ лащан дан бучӀиссар инсаннал лавсун, хъув бувгьусса жумужул ккуккуксса гьаннараха.
32Му гьанна цайми гьаннараяр чӀивисса бунугу, амма ххявххукун, муния хьусса ххяххия ахъувусса циняр ххяххиярттаяр хъунна шайссар, цила бикӀайкунсса мурхьирайн кӀура даяйссар, хӀатта ссавруннайсса лелуххант бувкӀун, ганил къяртрай кюрттигума байссар+.




Къурданул хӀакъиравусса мисал

(Мк. 4:33-34; Лк. 13:20-21)

33Бувсуна Эсал ца ялагу мисал:

– Ссавруннайсса ПаччахӀлугъ – му иникӀма лахъан дишайсса къурдануха лархьхьуссар: хъамитайпалул чансса къур биширча иникӀмалул шанна дачӀулуву*, щала иникӀма лахъайссар.

34Ми гьарза Эса буслай ия халкьуннахь мисаллайну ва цичӀав бувчӀин къабайва, мисал къабувсун,
35щаллу хьуншиврул идавсихчӀин бувсмур:


«Ттула зумату мисаллайну зун тӀитӀинна,

дуниял хӀасул дурния шийннайсса кьюлтӀмур бувчӀин банна», – тӀисса.






ЛачӀаятусса ва цӀинцӀ-урттуятусса мисал бувчӀин баву

36Яла Эса, халкьгу итабавкьуну, увххуна къатлувун. ГаначӀанмай хьуну, Ганал мюталимтурал увкуна:

– БувчӀин бакьай жун хъувсса цӀинцӀ-урттуятусса мисал.

37Эсал бувсуна:

– ЛачӀа бугьлагьима – му Инсаннал Арсри.
38Хъугу – му дуниялли, лачӀагу – ми Ссавруннайсса ПаччахӀлугърал оьрчӀрур. ЦӀинцӀ-уртту – ми Оьсса Душманнал оьрчӀрур+.
39ЦӀинцӀ-урттул гьанна бугьлагьисса душман – му Иблисри. Хъу ттихӀаву – му дунияллул ахир дучӀавур, хӀухӀалтгу – ми малаикталли+.
40ЦӀинцӀ-уртту рирттуну, гай цӀараву ччуччайхту, дунияллул ахиргу хьунтӀиссар.
41Инсаннал Арснал Цала малаиктал гьан бантӀиссар. КӀайнналгу, дартӀун цимурца бунагьрайн буцлацимур ва циняв Заннал Кьанун лиллалими, ми гьарзатрацӀа КӀанал ПаччахӀлугъ марцӀ дантӀиссар+.
42Ми бичинтӀиссар Лархъсса ЦӀаравун, аьсивсса агьи ва аьзав-аькьува дунийн+.
43Иман марцӀми бикӀантӀиссар, баргъ кунма, чанна лавхъун цала Буттал ПаччахӀлугърай. ЧӀу баян вичӀив думанан бавуча!+




Ссавруннайсса ПаччахӀлугъраясса шанма цаймигу мисал

44Ссавруннайсса ПаччахӀлугъ лащан дан бюхъайссар хъув бувччусса ххазиналуха. Инсаннан ххазина лявкъукун, ганал, гагу гиккува кӀучӀ бувну, ххаришиврул цимурца цала думур даххай, га хъу машан ласун.

45Ссавруннайсса ПаччахӀлугъ машачи куннассар, ххуйсса ттиркьюкьух луглагисса.
46Ххаллилсса ттиркьюкьи бакӀрайн дагьувкун, ганал цимурца цала думур даххай, га машан ласун.

47Ялагу Ссавруннайсса ПаччахӀлугъ лащан дан бюхъайссар къерттараха, хьхьиривун дуртукун, чӀявусса жура-журасса чавахъру бувгьусса+.
48Къери дурцӀукун, чавахърубугьултрал га зуманив дуккан дайссар. Яла гайннал, щябивкӀун, ххуйми чавахъру язи бувгьуну, чӀаправун бичайссар, оьккими экьибичайссар+.
49Мукунма хьунтӀиссар дунияллул ахир дуркӀукунгу. Малаиктал бувкӀун, имандалий цӀакьминнаву оьми личӀи бувну,+
50бичинтӀиссар Лархъсса ЦӀаравун, аьсивсса агьи ва аьзав-аькьува дунийн+.

51– Зун вай цимурца бувчӀурив? – куну, цӀувххуна Эсал.

– БувчӀунни, – увкуна мюталимтурал.

52Микку Эсал увкуна гайннахь:

– Муна мукун, Ссавруннайсса ПаччахӀлугъраясса хавар лалавсъсса гьарцагу Тавратрал аьлим лащан ан бучӀиссар цала къатравусса цӀумургу, духмургу ишла дуллалисса къатлул залуннаха.




Ккалли къаайссар идавс цала улклуй

(Мк. 6:1-6; Лк. 4:16-30)

53•Вай мисаллу бувсун къуртал бувну махъ, Эса гичча лавгуна.
54Га Цала буттал шагьрулийн увкӀун, эбадат-къатлувусса агьалинахь вяъза-насихӀат буслан ивкӀуна. Циняв бия махӀаттал хъанай:

– Чари Ва Инсаннан ваксса аькьилшиву, ваксса кьуват+?
55Ва акъарив тӀаннул усттарнал арс? Ванал ниттин цӀа Мариям дакъарив, Ва акъарив Якьувлул, Юсуплул, Симоннул ва Ягьудал уссу+?
56Циняв Ванал ссурвал жула дянив бакъарив? Чари Ванан вай гьарзат?

57Гай Ганайн вих къавхьуна.

Эсал гайннахь увкуна:

– Гьарца кӀанай буссар идавсил кьадру-кьимат, анжагъ цала буттал кӀанай ва цала къатлувур ганан му бакъасса, – куну+.

58Ганалгу гикку чӀярусса хӀикматру загьир къадурна, гай инсантал вих хъанай бакъатӀий.

Гьирод паччахӀнал ЯхӀъя идавс ивчӀаву

(Мк. 6:14-29; Лк. 9:7-9)

141•Му ппурттуву тетрарх ГьиродлучӀан* бивуна Эсаятусса хавар.
2Га цала лагма-ялттунахь тӀун ивкӀуна:

– Га МарцӀбай ЯхӀъяри. Га ивкӀуну махъ утта увкссар, муниятур Ганаву мукунсса кьуват бусса+.

3Ца чӀумал Гьиродлул ЯхӀъя увгьуну, авхӀуну, дуснакьравун увтун ивкӀссар, цала уссил Филипплул щарссанил, Гьиродиадал, цӀаний,+
4цанчирча ЯхӀъянал ганахь учайсса бивкӀссар: «Къалайкьссар вин ганищал ялапар хъанан»*, – куну.
5Гьиродлун ччай бивкӀссар ЯхӀъя ивчӀан, амма халкьуннаяту нигьа услай ивкӀссар, цанчирча га циняннал идавсин ккалли айсса ивкӀссар+.

6Вана тти, Гьиродлул цува увсса кьини кӀицӀ дуллалисса кӀанай Гьиродиадал душ хъамаллурал хьхьичӀ къавтӀий бивкӀссар, Гьиродлунгу га муксса ххуй бивзссархха,
7ганал хъа бувссар, ганил ци дула учирчагу, дулунна куну.
8Цила ниттил учин бувсса душнилгу увкуссар: «Дула ттун шиккун, ланжарттуву дирхьуну, МарцӀбай ЯхӀъянал бакӀ», – куну.
9ПаччахӀ буруккинттаравун агьссар, амма хъамаллурал хьхьичӀ хъа бувну бухьувкун, ганил мурад биттур бан амру бувссар.
10Ганал амрулийн бувну, дуснакьраву ЯхӀъянал бакӀ кьуркьуну,
11ланжарттуву дирхьуну, дуллуссар душнихьхьун, ганилгу га диян дурссар ниттичӀан.
12ЯхӀъянал мюталимтурал, нурчӀи ларсун, дурччуссар, ва яла лавгун му хавар Эсахь бувсъссар+.




Ххюазара адимина ххюва ччатӀул ва кӀива чавахърал уччин аву

(Мк. 6:30-44; Лк. 9:10-17; ЮхӀ. 6:1-14)

13•Му хавар бавукун, Эса, къаехърай щяивкӀун, цучӀав акъасса кӀанайн лавгуна, цувалу личӀан ччай. Амма шагьрурдайсса агьали, Га лавгсса кӀану кӀул хьуну, гиккун левчуна.
14Къаехърая увчӀсса Эсан, гиккун бавтӀсса чӀявусса халкь ккавккуна. Ганан гайннай цӀими хьуна. Ганал гайннавусса къашайшалт хъин бувна.

15МаркӀачӀан бизлай бия. ЭсачӀангу бувкӀун, мюталимтурал увкуна:

– Ва цучӀав акъасса кӀантту бур, чӀунгу чӀалсса дур. Итабакьи вай инсантал шивахсса шяраваллавун цанна дуканмур ласун.

16Эсал гайннахь увкуна:

– Аьркин бакъар вай инсантуран шичча чунчӀав гьан. Вайннан дуканмур зура дулара.

17– ЖучӀа бикӀанмагу ххюва ччатӀгу, кӀива чавахъгу бур, – увкуна мюталимтурал.

18– Ласияра ми ТтучӀан, – увкуна Эсал.

19Ганал инсантурахь кувссай щябикӀи куна. Яла лавсун гай ххювагу ччатӀгу, кӀивагу чавахъгу, ссавруннайнгу урувгун, вайннуй барачат бишиннав куну, дуаьгу дурну, гай бувхъуна. Яла гай Цала мюталимтурахьхьун буллуна, гайнналгу инсантурайх бавчӀуна.
20Циняннал буччиннин дукра дуркуна. Бувччуну махъ лирчӀмунилгу ацӀния кӀива чӀапа бувцӀуна.
21Канакиминнаву так арамтал бия ххюазараксса, хъами ва оьрчӀру хӀисав бакъа+.







Эса щинайх нанаву

(Мк. 6:45-52; ЮхӀ. 6:16-21)

22•Мунияр махъ Эсал Цала мюталимтал, гацӀана къаехърайн лахъан бувну, бярнил тамур чулийн Цаярва хьхьичӀ тӀайла бувккуна. Цувама, халкь итабакьиннин, гиккува авцӀуна.
23Халкь лавгукун, Эса Цувалу зунттуйн дуаь дан лавгуна. Бивзуна маркӀачӀа-хъатӀан, Эсама зунттуйва ия+.
24Муксса хӀаллай къаехъ зуманияту хъинну арх дурцуна. Марч лажин чулухасса буну, щатӀив гужну ганийх бишлай бия.
25Чани хъячин хьхьичӀ Эса, бярнийх най, мюталимтурачӀан увкӀуна.
26Га щинайх нанисса ккавккун, мюталимтал хъинну нигьа бувсуна.

– Жунна дарс дизлай дур!* – тӀий, леххаву тӀун бивкӀуна гай, ццаххандарал хьуну+.

27Амма Эса най унава, гайннащал гъалгъа тӀун ивкӀуна:

– Паракьат хьияра, Ва На урача, нигьа мабусари!

28– Я Ттул Заллу, – увкуна Петрдул, – му Ина ухьурча, ттухьгу ВичӀана щинайх ачу уча.

29– Ачу, – увкуна Эсал.

Петр, къаехърава увккун, щинайх ЭсачӀан авчуна.
30Амма гужну марч бишлай ккавккун, га нигьа увсуна, оькьлан ивкӀун, вев увкуна:

– Ттул Заллуй, ххассал ува на!

31Гассят ка тӀиртӀуну, Эсал га увгьуна.

– Я вихшиву чанма, циванни вил вихшиву чан хьусса?! – увкуна Ганал+.

32Эса ва Петр къаехъравун бувххукун, марч кьабагьуна.
33Къаехъраву буцириннал Ганайн икрам бувна.

– Ина мяйжаннугу Заннал Арс ура, – увкуна гайннал+.




Эсал Цайнна ка щуми хъин баву

(Мк. 6:53-56)

34Бярнил тамур чулийн лавхъун, гай зуманив бувчӀуна Геннисаретлив+.
35КӀанттул агьулданун Эса увчӀуну, Га увкӀсса хавар щала махӀлалийх ппив бувна. ЭсачӀан циняв къашайшалт бувцуну бувкӀун,
36Ганахь миннат буллан бивкӀуна, цив Ганал янналул ссимиялттуйсса чурттайннарагу анжагъ ца ка лаян бити тӀий. Ва гьарцагу ка щума, хъин шайва.

Инсаннал вивмур марцӀшиврияту Эсал бусаву

(Мк. 7:1-23)

151•Яла ЭсачӀан Ярусалимраяту фарисейтал ва Тавратрал аьлимтал бувкӀун, увкуна:

2– Циванни Вил мюталимтурал жула буттахъал аьдатру зия дуллалисса? Гай зад кананнин кару шюшлай бакъар!+

3Эсал жаваб дуллуна:

– Зу зува циван буру зула аьдатру ядаву мурадрай, Заннал амру ккалли къабуллай?
4Занналния увкуну буссар: «Нитти-буттал хӀурматрай икӀу» – куну ва: «Буттайн ягу ниттийн оьккисса махъ учайма ивчӀан аьркинссар», – куну.
5Зурив буру: агана щища-бунугу цала ниттихь ягу буттахь: «Ина ттуяту винна диянссар тӀутӀимур на Заннан кьурван дав»,
6– учин бюхълай бухьурча, ганан нитти-буттан кумаг буллан аьркин бакъасса ххай. Мунийну зу зула аьдат дуруччиншиврул Заннал Махъ итталу къабуллай буру.
7Лажинлякъулт! ТӀайлану увкуну бур Яшайял, зул хӀакъираву тӀутӀийни:+


8«Вай халкьуннал Ттул хӀурмат буллай бур мазрайну,

мяйжанну тӀурча вайннал дакӀру Ттуяту архну дур.

9НахӀакьссар вайннал дуллалисса эбадат:

вай бур инсантурал дуккан дурми кьяйдарду лахьхьин дуллай».



10Ганал ЦачӀанма агьалинайн оьвкуну, увкуна:

– ВичӀидирхьуну, бувчӀинмур бара.
11Инсаннал зумух дурххун нанимунил акъарча га мурдал айсса, зумату нанимунилли, – куну+.

12Яла-махъ мюталимтурал гъан хьуну, увкуна Эсахь:

– Вин кӀуллив, Вила махъру фарисейтуран хъинну ххуй къабивзшиву? – куну.

13Эсал жаваб дуллуна:

– Ттул Ссавруннайсса Буттал къадургьусса гьарцагу ххяххия мархлуцӀакул дурккун экьиличинтӀиссар.
14Битияра гай, мурчӀултран мурчӀи ххуллу ккакканбувулт. Агана мурчӀул мурчӀу уцирча, гай кӀиягу кьакьалувун багьайссар+.

15Петрдуллив тавакъю бувна:

– Му мисал жун бувчӀин бакьай, – куну.

16– Зунгума му уттинин къабувчӀуну бурхха! – увкуна Эсал. –
17Лажинни, зун къабувчӀайрив, инсаннавун зумух дурхмур лякьлувун духлахишиву, мива дугу-дуклакишиву?
18Амма зумату нанимур дакӀниватур нанисса, мунилли инсангу мурдал уллалисса+.
19Цанчирча дакӀниватур нанисса оьсса пикрирду, инсан ивчӀаву, зуна, къахӀвашиву, цурк, щялусса барашин, маз оьшиву.
20Гьаманки муниллихха инсан мурдал айсса, дукра кананнин кару къашюшаврил акъарча.




Канааннаватусса щарссанил вихшиву

(Мк. 7:24-30)

21•Му кӀанугу кьабивтун, Эса лавгуна Тир ва Сидон шагьрурдал къирагъирттайн.
22Тикку ГаначӀан ца тивахатусса канаанщар гъан хьуну, леххаву тӀун диркӀуна:

– Заллуй, Давудлул Арс, рахӀму-цӀими бакьай ттуй! Ттул душ жиндрал хьуну, оьккисса аьзият ккухӀлай бурча!+

23Эса ганихь зума къаавхъуна. Микку ГаначӀан гъан хьуну, мюталимтал тавакъю буллан бивкӀуна:

– Гьан дувакьай га, акъа га жул хъиривгу най, леххаву тӀий дурча.

24Эсал увкуна щарссанихь:

– На анжагъ, бяйкьусса ттарду кунма, ливчӀсса Исраэлнал халкьунначӀанна гьан увсса+.

25Щарсса гъан хьуну, Эсал хьхьичӀ никирттайн дагьуна:

– Заллуй, кумаг бакьай ттун! – тӀий.

26Эсал жаваб дуллуна:

– Юх, Ттуща му за бан къахьунссар. ОьрчӀаща ччатӀ зевххуну, ккаччан бутаву къаххуйссархха.*+

27– Ди, Заллу, – жаваб дуллуна щарссанил. – Амма ккаччалгу букайссархха заллухъруннал ссупралияту багьсса ччатӀул мюрш.

28Микку Эсал ганихь увкуна:

– Я щарссай, вил вихшиву хъуннасса дур! Хьувча вин ччимур.

Душгу гацӀана хъин хьуна.




МасихӀнал личӀи-личӀисса азарлувтал хъин баву

29•Эса гичча лавгун, Галил бярницӀух авчуна. Ца кӀанай Га зунттул хъачӀрайх лавай лавхъун, кӀий щяивкӀуна.
30ГаначӀан гъан хьуна чӀявусса инсантал, аьрччассагу, мурчӀиссагу, мушакъатссагу, мазкъакӀултгу, чӀявусса цаймигу азарлувтал бувцуну. Гай байчаратал Эсал ччаннацӀ бишайва, Ганалгу гай хъин байва.
31Агьали махӀаттал хъанай, Исраэлнал Заннал цӀа бюхттул дуллай бия, мазкъакӀулт гъалгъа тӀий, мушакъатми сагъ хьуну, аьрккулт занай ва мурчӀултран чани бувкӀун ккавккукун.




Мукьазара арулва ччатӀул уччин аву

(Мк. 8:1-10)

32Эсал, Цала мюталимтурайн оьвкуну, увкуна:

– Ттун вай инсантурай язугъ хъанай бур: вайннал ТтучӀа шанма гьантта хьунни, дуканссагу вайнначӀа цичӀар къалирчӀунни. Ттун вай ккашилну итабакьин ччай бакъар, вай ххуллийх инжит хьунссар+.

33Мюталимтурал Ганахь увкуна:

– Вайксса халкь буччин бансса ччатӀ жува шикку, ва бачӀвасса чулданий, ча ласунну? – куну.

34– ЗучӀа цими ччатӀ бур? – цӀувххуна Эсал.

– Арулва ччатӀгу, цаппара чавахъругу, – жаваб дуллуна гайннал.

35Микку Эсал циняв инсантурахь бу-буний щябикӀи куна.
36Яла, лавсун арулва ччатӀгу, чавахъругу, гайннуй барачат бишиннав куну дуаьгу дурну, бувхъун, гай мюталимтурахьхьун буллуна, гайнналгу гай агьалинайх бавчӀуна.
37Циняннал дугу-дуркуну, бугу-бувччуну, ххи хьумунил арулва чӀапагума бувцӀуна.
38Канакиминнаву мукьазара адимина ия, хъами ва оьрчӀру къахӀисавну+.

39Инсанталгу итабавкьуну, яла лавхъун къаехърайнгу, Эса Маждаллал кӀанттайн лавгуна.

Диндалул бакӀчитурал ссавруннаясса аьламатру тӀалав даву

(Мк. 8:11-13; Лк. 12:54-56)

161•Тикку Эсал лагма лавгуна фарисейтал ва саддукейтал, Ганал хӀал ккаклай, ссавруннаясса аьламат ккаккан да тӀий+.
2Эсал жаваб дуллуна:

– Баргълагавал чӀумал ссав ятӀулну ккарккукун, зу учару: «Гьава бавкьусса бикӀантӀиссар», – куну.
3Зунзул чаннахь ссав тунтну ятӀулсса ттуруллал дургьуну ляркъукун, зу учару: «Чявхъа бичинтӀиссар», – куну. ТӀабиаьтравусса лишаннал мяънарду зун дурчӀай, амма цукунни зун къадурчӀайсса цӀанасса чӀумуву Заннал кашилийну хъанахъими аьламатирттал мяънарду?
4Оьсса ва ливсса агьлур аьламатирттах луглан бикӀайсса, амма гайннан, Юнуслул аьламат дакъа, цукунчӀавсса цамур аьламат ккаккан къадантӀиссар.

Мукунгу куну, Эса, гайгу кьабивтун, лавгуна+.




Щялумунияту мугъаятну бикӀаврил къадагъа дишаву

(Мк. 8:14-21)

5•Бярнил тамур чулухунмай нанисса мюталимтуран кӀул хьуна ччатӀ ласун хъамабивтшиву.

6Эсаллив гайннахь увкуна:

– Явара, фарисейтурал ва саддукейтурал иникӀма дишай лахърулияту бурувччуну бикӀияра!+

7Мюталимтал тӀурча цаннахь ца тӀун бивкӀуна:

– Ва укун тӀисса, жува жущала ччатӀ къалавсунтӀийри.

8Эсал, гайннал тӀутӀимур кӀулну, увкуна:

– Вихшала чанмий! Циван буру зу зухьва зува ччатӀ бакъар тӀий+?
9Зун уттигу къабувчӀурив? Зун дакӀний бакъарив, ххюва ччатӀ ххюазара адиминан бивсса? ЛивчӀсса ччатӀул касакирттал цими чӀапа бувцӀуна+?
10Мукьазара адимина арулва ччатӀул бувччуну махъгу, ливчӀсса ччатӀул касакирттал цими чӀапа бувцӀуна+?
11Цукун къабувчӀай зун: «Фарисейтурал ва саддукейтурал иникӀма дишай лахърулияту бурувччуну бикӀияра!» – кувкун, На ччатӀуяту гъалгъа тӀий акъашиву?

12Микку мюталимтуран бувчӀуна, иникӀма дишай лахърулиятусса Ганал махъру бивкӀшиву, цивппа фарисейтурал ва саддукейтурал бусласимунияту бурувччуну бикӀияра тӀисса махъру.




Петр Эса МасихӀ ушиврий мукӀру шаву

(Мк. 8:27-30; Лк. 9:18-20)

13•Филипплул Къайсария шагьрулул къирагърайн ивсса чӀумал, Эсал Цала мюталимтурахь цӀувххуна:

– Инсаннал Арс халкьуннал щин ккалли ай? – куну.

14Мюталимтурал жаваб дуллуна:

– Цавай бур Ина МарцӀбай ЯхӀъяри тӀий, гайми – Илиясри, шамилчинми – Ярамейри ягу цайми идавстуравасса цари тӀий+.

15– Зу зува цури тӀий буру На? – куну, цӀувххуна Эсал.

16Симон-Петрдул жаваб дуллуна:

– Ина МасихӀра, Абадлий Уттавасса Заннал Арсра, – куну.

17Му чӀумал Эсал увкуна:

– ТалихӀ бумара ина, Симон, ЮхӀаннал арс*, цанчирча му вин инсантурал бакъарча тӀивтӀусса, Ссавруннайсса Ттул Бутталли.
18На тӀутӀиссара вихь: ина Петрда*, ва му ххяллуйри На сакин бантӀисса Дужжагьрал гужирдащагу гъагъан бан къашайсса Ттула уммат+.
19На дулунна вихьхьун Ссавруннайсса ПаччахӀлугърал кӀулли, ина аьрщарай къадагъа дирхьумунин Ссавруннайгур дишинтӀисса, ва аьрщарай дан ихтияр дулунмур Ссавруннайгу дан бучӀи бантӀиссар.

20Яла Эсал буюр бувна мюталимтурайн Цува МасихӀ ушиву ашкара къабуллан+.




Эсал Цала бивкӀулияту ва утта уккаврияту цалчин бусаву

(Мк. 8:31-33; Лк. 9:21-22)

21•Мунияр махъ Эса мюталимтурахь буслан ивкӀуна, Цанма Ярусалимрайн гьан аьркиншиву, хъунисриннаяту*, хъун рувхӀанийтураяту ва Тавратрал аьлимтураяту чӀявусса бухӀан багьантӀишиву, яла Цува жандалуцӀа антӀишиву, амма шамулку кьини Цува утта уккантӀишиву+.

22Микку Петр, Га тийнай увцуну, рязи акъа, манеъ дуллан ивкӀуна:

– Ина урувччуну итивуй, Заллу, къахьуннав Вин му! – тӀий.

23Эсаллив, кӀурагу авну, увкуна Петрдухь:

– Ттул ххуллу макьукьларда, щяйтӀан! Ина Ттухун ахчилан ивкӀунна, ина Заннан ччимуния пикри буллай акъарача, инсантуран ччимуния буллай ура! – куну+.




Эса МасихӀнал хъирив нанима тӀисса ци тӀиссарив бувчӀин баву

(Мк. 8:34–9:1; Лк. 9:23-27)

24Яла циняв Цала мюталимтурахь Эсал увкуна:

– Ттул ххуллу бугьан ччима, цана цува хъамаивтун, цала ххачгу лавсун*, Ттул хъирив ачувча+.
25Цанчирча цала оьрму ххассал бан ччима оьрмулуцӀа хьунтӀиссар, Ттухлу цала оьрму харж бувмананнив оьрму булунтӀиссар+.
26Инсаннан ци хайрди, цува щала дунияллул заллу хьурчагу, цала жандалун зарал хьун битарча? Дуссарив цичӀав инсаннаща цала жандалухлу дулун шайсса?
27Инсаннал Арс Цала Буттал Хъуншиврул нурдануву, Цала малаиктуращал архӀал увкӀукун, му чӀумалли КӀанал гьарцаннан цала аьмаллаха лавхьхьумур бантӀисса+.
28ХӀакьну тӀутӀиссара зухь: шикку бавцӀусса зувусса цаппараннан цивппа литӀуннина ккаккантӀиссар ПаччахӀну увкӀсса Инсаннал Арс+.

Эса цамур журалийн лагаву

(Мк. 9:2-13; Лк. 9:28-36)

171•Ряхва гьантлува Эса, бувцуну Цащала Петргу, Якьувгу, ганал уссу ЮхӀаннагу, лавхъуна бюхттулсса зунттуйн+.
2Зунттуй Ганал чӀалачӀин, гайннан чӀалай, даххана хьуна: Ганал симан, баргъ кунна, чанна лархъуна, яннагу чани кунна, кӀяла хьуна+.
3Яла мюталимтуран ккавккуна Муса идавс ва Илияс идавс. Гай бия Эсащал гъалгъа тӀий.
4Петрдул увкуна:

– Заллуй, жува шикку бушиву хъина! Винма ччарча, шикку шанма чятир бищунна: ца Вин, ца Мусан, цагу Илияслун.

5Га мукун тӀий унува, гайннайн чаннасса ттуруллул ххют дагьуна, ттуруллуватугу ЧӀу бавуна:

– Му Ттул ххирасса Арсри, Мунавур Ттул ххаришиву дусса! ВичӀи дилушара Мунах! – тӀисса+.

6Ми махъру бавукун, мюталимтал ццаххандарал хьуну, суждалий щяв багьуна.
7Эса гъан хьуну, гайннайн ка щуна:

– Бизияра, нигьа мабусари! – тӀий.

8БакӀ гьаз дурну бурувгукун, Эсаяр ххишала гайннан гикку цучӀав ххал къавхьуна.
9Зунттуяту бувчӀун нанийни, Эсал увкуна гайннахь:

– ЩихьчӀав мабусари ший зунма ккавкмур, Инсаннал Арс ивкӀуну махъ утта къаувкссаксса+.

10Мюталимтурал цӀувххуна:

– Бусила, циванникьай Тавратрал аьлимтурал, цал Илияс идавс учӀан аьркинссар тӀисса? – куну.

11Эсал жаваб дуллуна:

– Илияслул, мяйжаннугу, увкӀун, гьарцагу багьайсса хӀадуршин дан аьркинссар.
12Амма, тӀутӀиссара зухь, Илияс увкӀун ивкӀссарча, га ури-къаувчӀусса ва ганан гайннал цанма ччи-ччимурду бувссар. Мукуннар Инсаннал Арснангу гайннал дуллалисса аьзав-аькьува духӀан багьантӀисса.

13Микку мюталимтуран бувчӀуна Га МарцӀбай ЯхӀъянаяту гъалгъа тӀий ушиву+.




Жин бувхсса оьрчӀ хъин аву

(Мк. 9:14-29; Лк. 9:37-43)

14•Инсантал бавтӀсса кӀанайн гай бивсса чӀумал, ца адимина Эсал хьхьичӀ никирттайн агьуна:

15– Заллу, рахӀму-цӀими бакьай ттул арснай, га хӀал биллай, оьккисса аькьува ккухӀлай икӀайча, чӀявуну жагь цӀаравун, жагь щинавун ххяххавай.
16На га Вил мюталимтурачӀан увцуну увкӀссияв, амма гайннаща га хъин ан къавхьунни, – тӀий.

17Эсал жавабран увкуна:

– Я, ливсса, вих бакъасса халкь! ТанинцӀара На зулсса буллантӀисса?! Цуксса хӀаллайра На зу бухӀлай икӀантӀисса?! Уцара оьрчӀ ТтучӀан, – куну.

18Эсал жиндалухь мунава букку куна, гагу оьрчӀавату бувккуна; гара ссят оьрчӀгу сагъ-саламат хьуна+.
19Яла, Эсащал цивппалу ливчӀукун, мюталимтурал цӀувххуна:

– Циванни жуща жин буккан бан къавхьусса? – куну.

20-21Эсал жаваб дуллуна:

– Зул иман диялсса дакъатӀий. ХӀакьну тӀутӀиссара зухь: зул иман жумужул ккуккукссарагу диркӀссания, зуща бюхъантӀиссия зунттухь: «Шичча тийнмай хьу», – куну учин, гагу хьунтӀиссия; зуща къашайсса цичӀав къабикӀантӀиссия+.




Эсал Цува ивчӀаврияту ва утта уккаврияту цӀунилгу бусаву

(Мк. 9:30-32; Лк. 9:43-45)

22•Галил билаятрай усса ппурттуву Эсал мюталимтурахь увкуна:

– Инсаннал Арс инсантурахьхьун ириян антӀиссар,
23гайнналгу Га ивчӀантӀиссар, амма шамулку кьини Га утта уккантӀиссар.

Мюталимтуран му оьккину кьурчӀи бивзуна+.




Заннал Къатлунсса дишала

24Гай Капарнаумрайн занабивкӀукун, ПетрдучӀан Заннал Къатлун аьркинлугърансса дишалартту датӀулт гъан хьуну, цӀувххуна:

– Дулайривкьай зул Муаьллимнал Заннал Къатлунсса дишала? – куну+.

25– Дулай, – куну, жаваб дуллуна ганал.

Петр къатлувун увххун, ссихӀ дукканнинва, Эсал цӀувххуна:

– Симон, вил пикрилий, щияту датӀайхьунссарар дунияллийсса паччахӀтурал дишалартту ва дагьияртту – цала арсурвавраяту ягу ятминнаяту? – куну.

26– Ятминнаяту, – куну, жаваб дуллуна Петрдул.

– Туну, арсру дишаларттая тархъан бувну бусса бур, – куну, жям бувна Эсал.
27– Амма тай гьалак къабулланшиврул, насу бярничӀан, бути хӀавракӀи*, бугьа биривсса чавахъ, тӀитӀин ба ганил кьацӀ, ганиву лякъинтӀиссар кӀяла арцу, дишалалун му гьассарча, дула Ттухлурагу, вихлурагу.

Ссавруннайсса ПаччахӀлугърай яла хъунама

(Мк. 9:33-37; Лк. 9:46-48)

181•Му чӀумал мюталимтал гъан хьуну ЭсачӀан, цӀувххуна:

– Цур Ссавруннайсса ПаччахӀлугърай яла хъунама? – куну.

2Эсал, оьвкуну ЦачӀанма ца чӀивисса оьрчӀайн, гайннал хьхьичӀ ацӀан увна.

3– ХӀакьну тӀутӀиссара зухь, – увкуна Эсал, – агана зу баххана къахьурча, вай мюрщисса оьрчӀаха къалащарча, зу Ссавруннайсса ПаччахӀлугърайн тачӀав къабуххантӀиссару+.
4Мунияту цала цува хӀалимну мютӀи увну, ва оьрчӀ куна хьума – мури Ссавруннайсса ПаччахӀлугърай яла хъунама.
5Ттул ЦӀаний укунсса оьрчӀ кьамул увманал Нагу кьамул антӀиссара+.




Бунагьраяту бурувччуну бикӀаврия

(Мк. 9:42-48; Лк. 17:1-2)

6– Амма Ттуйн иман дирхьусса, вай мюрщи оьрчӀру кунасса цаягу инсан ххуллул тӀайламуния щил-унугу аччан арча, мунан цукссагу хъинссар, къинттуллухун гьарахъалттил нигьгу дархӀуну, хьхьиривун оькьан аву.

7Дунияллун бала ликкантӀиссархха инсантал ххуллул тӀайламуния баччан буллалисса гьарцагу затрахлу! Аччан анмур шаттирахун дуссар, амма бала ликкантӀисса ми баччан буллалиманайнни!+
8Агана вила канил ягу ччаннал ина бунагьрайн кӀункӀу уллай ухьурча, кьувкьуну, экьилича. Ца ка ягу ца ччан бакъанма Абадлийсса Оьрмулувун увххун хъинссар, кӀирагу канищал ва кӀивагу ччаннащал Абадлийсса ЦӀаравун увтуннияр+.
9Агана ина вила янил инава бунагьрайн кӀункӀу уллай ухьурча, бувккун му экьилича. Ца я бакъана Абадлийсса Оьрмулувун увххун хъинссар, кӀивагу янищал Жагьаннамрал цӀаравун увтуннияр+.
10-11•Явара, вай мюрщиминнавату цаягу сан-акъул маари. ТӀутӀиссара зухь, гайннал малаиктуран мудангу чӀалачӀиссар Ттул Ссавруннайсса Буттал симан*.




Бяйкьусса ттаятусса мисал

(Лк. 15:3-7)

12– Ци учару зу? Агана инсаннал ттуршва тта буну, ца бяйкьирча, га къагьантӀиссарив урчӀцӀаллий урчӀвагу канай бакӀай кьабивтун, бакъа хьумур ххал буллан?
13Ва агана га лякъирча, хӀакьну тӀутӀиссара зухь: га лявкъусса цаннил ххари антӀиссар бакъа къавхьусса урчӀцӀаллий урчӀуннилнияр.
14Мукуна зул Ссавруннайсса Буттангу къаччиссар, вай мюрщиминнаяту цанналагу ахир пуч хьуну+.




Бунагь буллалисса уссу

(Лк. 17:3)

15•– Агана вил уссил вийн къарщину бунагь барча, лавгун, лажин лажиндарайн уча ганахь, га ссаву аьйкьлакьиссарив. Агана ганал вих вичӀидиширча, вин уссу лявкъуссар.
16Агана ганал вих вичӀикъадиширча, насу цал ялагу ца ягу кӀия инсан вищала увцуну, гьарцагу иш кӀия ягу шама бардул барашиндалийну тасттикь баншиврул.
17Агана ганан гайннахгу вичӀидишин къаччарча, буси му иширая Ттуйн иман дусса умматраву, агана ганал умматравугу вичӀикъадиширча, га вин путпараснан ягу дишалартту датӀун ккалли хьувча+.

18ХӀакьну тӀутӀиссара зухь: зу аьрщарай къадагъа дирхьумунин Ссавруннайгур къадагъа дишинтӀисса, зу аьрщарай бучӀи бувмур Ссавруннайгур бучӀи бувсса.
19Цал уттигу тӀутӀиссара зухь, зувату кӀия шикку, аьрщарай, рязи хьурча ци-дунугу ца дуаь цачӀу дуллан, Ттул Ссавруннайсса Буттал чара бакъа биттур бантӀиссар зу миннат буллалимур+.
20Ттул ЦӀаний кӀия ягу шама цачӀун бавтӀсса кӀанай – миннаву Нагу уссара.




РахӀму бакъасса къуллугъчи

21Микку Петр ЭсачӀан гъан хьуну:

– Заллуй, цимилли на ттула уссу багъишла итан аьркинсса, агана танал ттуйн къарщину бунагь бувхьурча? ХӀатта арийларив? – куну, цӀувххуна+.

22Эсал жаваб дуллуна:

– Арийла акъача, хӀатта арулцӀалийла арийла.
23Ссавруннайсса ПаччахӀлугъ лащан дан бучӀиссар цала къуллугъчитурая хӀакъи-хӀисав даву тӀалав дурсса паччахӀнаха.
24ПаччахӀ хӀакъи-хӀисав дуллай айивхьукун, цалчин ганачӀан увкӀун ивкӀссар ганан ацӀазарда талант* буржлувма.
25БуржлувманачӀа бурж лахъансса арцу дакъахьувкун, паччахӀнал амру бувну бур бурж булуншиврул баххан буржлувма цува, ганал щарсса, оьрчӀру ва ганал цинярда хъус-хъиншиву.
26Къуллугъчи, паччахӀнал ччанналун агьну, миннат буллан ивкӀун ур: «Була ттухьхьун чансса мугьлат, на гьарзат лахъанна», – тӀий.
27ПаччахӀнал цӀими бувну, щала бурж ганан багъишла бувну, итаавкьуну ур.

28Нанисса кӀанай ганан хьунаавкьуну ур цува кунасса къуллугъчи, цанна анжагъ ттуршра динарий буржлувсса, ганалгу та увгьуну, бугъ уллан ивкӀун ур. «Мугьлат бакъа занада инара ттуща буржирай ларсмур», – тӀий, тӀалав дуллан ивкӀун ур га*.
29Буржлувма ганал ччанналун агьну, миннатру буллан ивкӀун ур: «Була ттухьхьун чансса мугьлат, на вин щала бурж лахъанна», – тӀий.
30Амма ганан ялугьлан ччан къабивкӀун, та дуснакьравун авкьуну ур, щала бурж лахъаннин.
31Гайми къуллугъчитуран му иш ккавккун, оьккину къаччан бивкӀун бур. Гайннал лавгун, гьарза паччахӀнахь бувсун бур.

32Му чӀумал паччахӀнал оьвкуну бур къуллугъчинайн. «УчӀи акъасса къуллугъчи, – увкуну бур ганал, – на вил миннат кьамул бувну, вил цинявппа буржру багъишла бав,
33ярч, вища къавхьурив вила гьалмахчу, инава на увсса куна, багъишла ан?» – куну.
34Ссибивзсса паччахӀнал га уллуну ур аьзав-аькьувачитурахьхьун, ганал щала бурж лахъаннин.

35Мукунмар Ттул Ссавруннайсса Буттал зунгу бантӀисса, агана зувусса гьарцаннал дакӀнийхтуну зула уссил ялтту къабучӀарча, – увкуна Эсал+.

Ташу баврия ва ташу личӀи баврия Эсал бусласимур

(Мк. 10:1-12)

191•Бусласимур къуртал бувну махъ, Эса, Галил билаятраяту увккун, Урдан неххал баргъбуккаваллил чулухух Ягьуди билаятрайн лавгуна.
2Ганал хъирив чӀявусса халкь бавчуна, Ганалгу гай тийх хъин бувна.

3Цаппара фарисейтурал, ЭсачӀан гъан хьуну, Га аьйкьин ан кьасттирай, цӀувххуна:

– Адиминан цумур-бунугу багьана гьассарив щарссанияту личӀи хьун? – куну.

4– Зу къабувккуссарив вай махъру? – жаваб дуллуна Эсал. – Ляхъан Бувссаманал дайдихьулийва «ми ляхъан бувссар адиминану ва щарссану».
5«Муниятур ппу ва нину кьабивтун, адимина цала щарссанищал цачӀун хьуну, кӀиннаятувагу ца базу хьунтӀисса».
6Укун утти гай кӀия къахъанахъиссарча, ца базу хъанахъиссар. Мукун бухьувкун, Заннал цачӀун бувмур инсаннал личӀи буллан къааьркинссар.

7Гайннал увкуна Ганахь:

– Циванни, туну, Мусал ихтияр дуллусса, щарссанихьхьун цӀа рутаврил чагъаргу буллуну, га личӀи дан?

8– Мусал щарссанияту личӀи хъанан ихтияр дуллусса зул дакӀру чарилсса дунутӀийри, – жаваб дуллуна гайннахьхьун Эсал. – Амма бакӀрай мукун къабивкӀссар.
9ТӀутӀиссара зухь: цала щарссанияту, га хаин хьуну дакъана, личӀи хьуну, цамур дуцлацима – му зуна буллалимари, – куну+.

10Мюталимтурал увкуна Эсахь:

– Ласнал щарссанил хьхьичӀсса бурж муксса кьянкьасса бухьурча, дурагу къадурцуну хъиннихха, – куну.

11Эсал жаваб дуллуна:

– Ттул махъру циняннал кьамул къабайссар, вай кьамул байсса анжагъ мукунсса гьунар буллуманалли+.
12Буссар щарсса дуцин къашайсса, цив мукунмину бувну бунутӀий, буссар инсантурал ахтта бувссагу, буссар Ссавруннайсса ПаччахӀлугърал цӀаний ссувайну личӀлачӀиссагу. Кьамул байнал банссар*.




Эсал оьрчӀаха дуаь даву

(Мк. 10:13-16; Лк. 18:15-17)

13•ЭсачӀан оьрчӀру бувцуну бучӀайва, Ганал гайннай кару дирхьуну, дуаь даншиврул. Амма мюталимтурал ЭсачӀан гай къаитабакьайва.
14Му за ккавккун, Эсал мюталимтурахь увкуна:

– ОьрчӀру ТтучӀан итабакьияра! Битияра ми ТтучӀан букӀлан, цанчирча Ссавруннайсса ПаччахӀлугърай оьрчӀру кунмамири бикӀантӀисса+.

15ОьрчӀай каругу дирхьуну, Эса гичча лавгуна.




Аваданчувнащалсса Эсал ихтилат

(Мк. 10:17-31; Лк. 18:18-30)

16•ЭсачӀан ца инсан гъан хьуну, цӀувххуна:

– Муаьллим, ци хъиншиву дан аьркинссар на, ттунма Абадлийсса Оьрму булуншиврул+?

17– Циван ура Ттухь хъиншиврияту цӀухлай? – увкуна Эсал. – Хъинма так ца Залли. Амма вин Абадлийсса Оьрму буллуну ччай бухьурча, Заннал амрурду биттур булува, – куну.

18– Цуми? – куну, цӀувххуна ганал.

Эсал жаваб дуллуна:

– «Инсан маивчӀара», «зуна мабара», «цурк мабара», «вила чӀаравманайн къарщину щялусса махъ маучара»,
19«нитти-буттал хӀурматрай икӀу» ва «вина инава ххирасса куна, вила чӀаравмагу ххирану икӀу».

20– Ми цимурца на буруччара, – увкуна жагьилнал, – ци диялну дакъар ттун ттигу?

21Эсал жаваб дуллуна:

– Инава камилсса* хьуну ччарча, лавгун, вила ду-дакъамур даххи, арцу мискин-гъаривнайх дачӀи, му чӀумал винсса ххазина буссар Ссавруннай. Яла ухьхьуча, Ттул хъирив ачу+.

22Му бавукун, жагьил пашман хьуну, тийнай хьуна, цанчирча га ия хъинну авадансса.

23Эсал Цала мюталимтурахь увкуна:

– ХӀакьну тӀутӀиссара зухь: захӀматну бикӀантӀиссар аваданманан Ссавруннайсса ПаччахӀлугъравун уххан.
24Мукуна тӀутӀиссара зухь: варанттун ххалаххул шандалувух буххан бигьассар, аваданманан Заннал ПаччахӀлугъравун ухханнияр.

25Му бавну, мюталимтал хъинну махӀаттал хьуна:

– Цури, туну, ххассал хьунтӀимавагу? – тӀий.

26Эсал, гайннахгу урувгун, увкуна:

– Инсаннаща му бан къашайссар, амма Заннаща гьарзатгу бан шайссар, – куну+.

27Петрдул увкуна Ганахь:

– Вана, жу цинявппагу, гьарзатгу къадиртун, Вил ххуллу бувгьуну най. Жун ци дуссар+?

28Микку Эсал увкуна гайннахь:

– ХӀакьну тӀутӀиссара зухь: щала дуниялгу цӀуларгун, Инсаннал Арсгу Цала Хъуншиврул Тахлий* щяивкӀсса чӀумал, му чӀумал Ттул ххуллу бувгьуну нанисса зугу, ацӀния кӀивагу паччахӀтурал тахурдийгу щябивкӀун, Якьувлуя бивзсса Исраэлнал халкьуннал ацӀния кӀивагу авладрай хӀукму бачин буллантӀиссару+.
29Ттул цӀаний къатта-къуш, ягу уссурвал, ягу ссурвал, ягу ппу, ягу нину, ягу оьрчӀру, ягу хъу-лухччи кьадиртманал ттуршийла ххишала ласунтӀиссар, мунан Абадлийсса Оьрмугу булунтӀиссар+.
30ЦӀана хьхьичӀва-хьхьичӀсса чӀявуми махъва-махъмину хьунтӀиссар, цӀана махъва-махъмигу хьхьичӀва-хьхьичӀмину хьунтӀиссар+.

Бувгьу зузалтран хӀакь булаврил мисал

201– Ссавруннайсса ПаччахӀлугъ кӀюрххила цала лухӀитӀутӀул багъраву зунсса инсантал бугьан увксса залуннаха лархьхьуссар.
2Зузи кьинилух ца-ца динарий* дулун икьрал дурну, ганал гай цала лухӀитӀутӀул багъравун гьан бувссар.
3КӀюрххил ссят урчӀунний* ялагу увксса ганан базаллул майданнив даву дакъа бавцӀусса инсантал ккавкссар.
4Ганал гайннахь увкуссар: «Бачи зугу ттул лухӀитӀутӀул багъраву зун, на зун багьайсса хӀакьгу булунна», – куну.
5Гайгу бавчуссар. Ссят ацӀния кӀинний ахттайнай ва ахттая махъ ссят шамунний га ялагу увккун, мукунма цанма зузалт бувгьуссар.
6Ахиргу, ахттакьунай ссят ххюннийх зузисса чӀумал увксса ганан ялагу лякъайссар гукунма бавцӀусса инсантал. «Зу циванну шикку кьинибархан оьнма бавцӀусса?» – куну, цӀуххайссар ганал.
7«Жу бугьанма къаувккунни», – жаваб дуллуссар гайннал. «Бачи туну ттул лухӀитӀутӀул багъраву зун», – увкуссар гайннахь залуннал.
8МаркӀачӀан бивзукун, залуннал цала къуллугъчинахь увкуссар: «Оьвча циняв зузалтрайнча, була гайннан хӀакь. Айихьу махъва-махъ бувгьуминнаяту, ахирданий хӀакъи-хӀисав дува кӀюрххил бувгьуминнащал», – куну.
9Ахттакьунмай ссят ххюннийх зузисса чӀумал бувгьуми бувкӀукун, гьарцаннан ца-ца динарий дуллуссар.
10Цалчин бувгьуми зузалтрайн яржа бивукун, тай бивкӀссар цанма ххишаласса хӀакь булунссар тӀий, амма гайннангу ца-цанан ца-ца динарий дуллуссар.
11Гайннащал хӀакъи-хӀисав дурувкун, гай залуннахь цӀуру-кӀуру буллан бивкӀссар:
12«Ина махъва-махъ бувгьуми так ца ссятрайяхха зий бивкӀсса, тайннангу ина багьа буллунни кьинибархан кӀирисса бургъилу зий бивкӀсса жун кунма!», – тӀий.
13Залуннал жаваб дуллуссар гайннавусса цаннахьхьун: «Дус, на вил чулухуннай даччин къадавхха. Ина акъаяв рязи хьусса ца динарийрах зун?
14Ласича, туну, вила хӀакьгу, насу. Ттун ччай бур махъва-махъ бувгьуминнангу булун вин буллуссаксса хӀакь.
15Ттула арцул заллушиву ттунна ччикун дан ттухь ихтияр дакъассарив? Юхссагу ттул хъиншиврул вин сси-къащи дуллай дурив?» – куну.
16Мукунни цӀана хьхьичӀва-хьхьичӀсса чӀявуми махъва-махъмину хьунтӀисса, цӀана махъва-махъмигу хьхьичӀва-хьхьичӀмину хьунтӀисса+.




Эсал Цала бивкӀулияту ва утта уккаврияту шамилчингу бусаву

(Мк. 10:32-34; Лк. 18:31-34)

17•Ярусалимрайнсса ххуллий Эсал ацӀния кӀиягу вакил тийнай увцуну, гайннахь увкуна:

18– Вана, най буру жува Ярусалимрайн, тикку Инсаннал Арснайн хаин хьуну, Га хъун рувхӀанийтурахьхьун ва Тавратрал аьлимтурахьхьун улунтӀиссар. Гайннал Га ивчӀансса диван кьувкьуну,
19путпараснахьхьун улунтӀиссар кьякьлухун ихьлан, муркӀа ан ва ххачлий ищун*. Амма шамилчинмур кьини Га утта уккантӀиссар+.




ПаччахӀшиву къадуллай, къуллугъ буллалияра

(Мк. 10:35-45)

20•Яла ЭсачӀан гъан хьуна Завадейл арсурваврал нину цила арсурвавращал. Икрамгу бувну, ганил Ганахь миннат бувна+.

21– Ци ччай дур вин? – куну, цӀувххуна Эсал.

Ганил увкуна:

– Амру ба, ттул кӀиягу арснайн, Вила ПаччахӀлугърай ца вила урчӀа канил чулух, гама куя канил чулух щябикӀи куну+.

22– Зува ци тавакъю буллалиссарув, зунма кӀулну бакъар, – куну, жаваб дуллуна Эсал. – Зуща хьунссарив На хӀачӀантӀисса хӀасратрал кьуру хӀачӀан?

– Хьунссар, – увкуна гайннал+.

23Эсал гайннахь увкуна:

– Ттул кьурттарава зу хӀачӀанссар, амма Ттул чӀарав урчӀах цу щяикӀантӀиссарив, куях цу щяикӀантӀиссарив, мунил хӀукму На бакъар байсса, ми кӀанттурду Ттул Буттал цӀа увкуминнанни бикӀантӀисса.

24Му бавукун, махъсса ацӀа вакилнан ми кӀиягу уссийн ссибивзуна.
25Эсал тӀурча гайннайн оьвкуну, увкуна:

– Зун кӀулссар цайми халкьунначӀа хӀакимтал агъашиву дуллай бикӀайшиву, хъунимигу хӀукмурду бачин буллай бикӀайшиву.
26Амма зул дянив иш мукун бикӀан къааьркинссар! Ялунгума, зуву яла хъунама хьун ччима, зул къуллугъчину икӀан аьркинссар,+
27зуву цалчинману икӀан ччимагу зул лагъну икӀан аьркинссар.
28Инсаннал Арсгу Цахава цайми къуллугъ буллали бан акъарча увкӀсса, цайминнаха къуллугъ буллан ва чӀявуссаннахлу Цала жан дулунни увкӀсса+.




КӀия мурчӀу хъин аву

(Мк. 10:46-52; Лк. 18:35-43)

29•Эсагу, Ганал мюталимталгу Ярихон шагьрулияту бавчукун, гайннал хъирив чӀявусса инсантал бавчуна.
30ХхуллучӀа щябивкӀун бия кӀия мурчӀу. ЧӀарах Эса нанишиву бавну, гай леххаву тӀун бивкӀуна:

– Заллу, Давудлул Арс, рахӀму-цӀими бакьай жуй! – тӀий+.

31Инсантал дяъван бивкӀуна гайннайн, кьабикӀи тӀий, амма тай хъиннува лахъну леххаву тӀун бивкӀуна:

– Заллу, Давудлул Арс, рахӀму-цӀими бувакьай жуй! – тӀий.

32Эса авцӀуну, гайннайн оьвкуна.

– Зун На зунма ци бувну ччай бур? – куну, цӀувххуна Ганал.

33– Заллуй, жун янин чани буну ччива, – куну, жаваб дуллуна гайннал.

34Эсан гайннай цӀими хьуну, гайннал яруннийн ка щуна. МурчӀултрангу гара ссят чани бувкӀун, Ганал хъирив бавчуна+.

Сий дуну Ярусалимрайн уххаву

(Мк. 11:1-10; Лк. 19:28-38; ЮхӀ. 12:12-15)

211•Гай ЯрусалимрачӀан гъан хъанай, Элион зунттуйсса Байт-Пагия шяравалличӀан бивсса чӀумал, Эсал кӀия мюталим хьхьичӀун гьан бувна,+
2укунгу куну:

– Насияра та тийсса шяравун, зун найбуна тикку лякъинтӀиссар бавхӀусса ттукку, чӀаравгу бикӀантӀиссар танил жагьилсса хӀукӀу. Тай ттиривхӀуну, ТтучӀан бувцуну бухьхьияра.
3Агана щил-бунугу зухьва цӀуххирча, зу ци дуллалиссару куну, вай Залуннан аьркинну бур учара, таналгу тай зущал гьан бантӀиссар.

4Мукун тӀайла бавцӀуссар идавсийхчӀин увкуну бивкӀсса махъру:+


5«Учара Сионнал душнихь*:

вана вичӀан най,

гьиву ласлай аьдатсса ттуккуй,

ва ванил жагьилсса хӀукӀуйгу бурттий,

дакӀ хъундакъасса вил ПаччахӀ!»*



6Мюталимтурал бувна Эсал цахьва ба кумур.
7Гайннал бувцуну бувкӀуна ттуккугу, хӀукӀугу, дирхьуна гайннуй ялттуянна, Эсагу щяивкӀуна гайннуй.
8Гиккун бавтӀсса чӀявуми байбивхьуна цала ялттуянна щяв дичлай, гайми булувкьуна мурхьирдаяту къяртри кьукьлай, щяв дихьлай.
9Ганал хьхьичӀгу, махъгу чӀявусса халкь най бия лахъну, укун тӀий:


– Гьосанна* – Давудлул Арснан!

Барачатсса хьуннав Заллу-Заннал цӀанийну Нанима!

Гьосанна Ссавруннайгу – Ялувссаманан!+



10Эса Ярусалимрайн увххукун, щала шагьру гьалак бувккун, циняв цӀухлан бивкӀуна:

– Ва цур? – тӀий.

11Халкьуннал жаваб дулайва:

– Ва Галил билаятрайсса Назарат шяраватусса Эса идавсри! – куну+.




Машачитал Заннал Къатлувату буккан баву

(Мк. 11:15-19; Лк. 19:45-48; ЮхӀ. 2:13-22)

12•Эса Заннал Къатлул хӀаятравун увххун, гива дахху-ласу дуллалими циняв буккан бувна. Арцу хурдадувултрал* дахиллу ва кьурван бансса хьхьиру бахлахиминнал лув бишай кӀантту щяв бивчуна+.

13Чивчуну буссархха, – увкуна Ганал, – «Ттул Къатта дуаьрду дай къаттану бикӀантӀиссар», зу тӀурча ва «къачагътурал кюрттарайн» кӀура баен бувну бур.

14Заннал Къатлуву ГаначӀан мурчӀими ва аьрччами гъан хьуна, Ганалгу гай хъин бувна.
15Эсал буллалисса тамашасса ишру ккавккун, Заннал Къатлул хӀаятраву: «Гьосанна Давудлул Арснан!» – тӀисса оьрчӀал лахъсса чӀурду бавсса хъун рувхӀанийтуран ва Тавратрал аьлимтуран оьну ссибивзуна+.

16– Вин баллай бурив вай оьрчӀал тӀутӀимур? – куну, цӀувххуна гайннал Ганахь.

– Баллай бур, – куну, жаваб дуллуна Эсал. – Мубараксса Луттирдай зу къабувккуссарив: «Ина хӀадур дурунни мюрщи оьрчӀал ва вирттили оьрчӀал зумату Вила ЦӀа бюхттул хъанахъаву», – тӀий+?

17Гайгу кьабивтун, Га шагьрулияту увккун, Байт-Аниялийн лавгун, гикку гьантта ивкӀуна+.




Ахъулсса къадулай инжирданул мурхьирайн нааьна даву

(Мк. 11:12-14; 11:20-24)

18•КӀюрххи-кӀюрххила шагьрулийн занахъанахъисса Эса ккашикар хьуна+.
19ХхуллучӀа инжирданул мурхь ххал хьуну, Га ганичӀан гъан хьунача, амма ганий чӀапӀив бакъа, цичӀав къаляркъуна. Микку Эсал увкуна мурхьирахь:

– Ххишала вий ахъулсса къашивуй! – куну.

Мурхьгу га бусса кӀанай кьавкьуна+.
20Му ккавксса мюталимтал хъинну махӀаттал хьуна:

– Цукуннивав ва мурхь ваксса ччяни кьавкьсса? – тӀий.

21Эсал гайннахьхьун жаваб дуллуна:

– ХӀакьну тӀутӀиссара зухь: агарда зу щак-щук бакъа, иман дуну бухьурча, зуща мурхьиран хьун бувмур бакъа, хӀатта ва зунттухь: «Гьаз хьуча, хьхьиривун ххяхху», – учин хьунтӀиссар, мукун хьугу-хьунтӀиссар+.
22Агарда зу иман дуну бухьурча, зула дуаьлуву чӀа кусса гьарзатгу зун дуссар+.




Эсал кашилул хӀакъиравусса хъун рувхӀанийтурал суал

(Мк. 11:27-33; Лк. 20:1-8)

23•Эса Заннал Къатлувун увххун, халкьуннахь вяъза-насихӀат буслан ивкӀуна, ГаначӀан хъун рувхӀанийталгу, хъунисригу гъан хьуна, суал буллай:

– Ци кьудратрайну бара Ина цимурца Инава буллалимур? Щил дуллур Вихьхьун му каши+?

24Эсал гайннахьхьун жаваб дуллуна:

– Нагу булунна зухьхьун суал. Агана зу Ттухьхьун жаваб дулурча, Нагу бусанна зухь, ци кашилийну Нава укун зий уссарав.
25ЯхӀъянахьхьун щинайну марцӀ баврил эбадат дуллансса каши Ссавния дуллуссиявкьай, ягу инсантурал дуллуссияв?

Гай цащала цивппа щурщурду буллан бивкӀуна:

– «Агана „Ссавния дуллуссия“ учирча, Ганал цӀуххинссар: „Туну зу ЯхӀъянайн циван вих къавхьуру?“ – куну+.
26„Инсантурал дуллуссия“ учингу къабучӀир, халкьунная нигь дур: миннал ЯхӀъя хӀакьсса идавсин ккалли увну ур»+.

27– Жун къакӀулли, – куну, жаваб дуллуна гайннал.

Эсал увкуна гайннахь:

– Туну, Нагу зухь къабусанна, Ттухьхьунна мукунсса каши щил дуллуссарив.




КӀия арснаятусса мисал

28– Ванийн ци учинну зу? Ца инсаннал ивкӀун ур кӀия арс. Ца кьини га инсаннал гайннавату цаннахь увкуну бур: «Арс, улу хӀакьину лухӀитӀутӀул багъраву зун», – куну.
29«Къачча», – куну, жаваб дуллуну дур арснал, амма яла пикри баххана хьуну, лавгун ур.
30Яла гама арснахьгу буттал гава тавакъю бувну бур. Арснал увкуну бур: «Най ура, ттул ппу», – куну, цувама къалавгун ур.
31Гайннаву цуманалли буттал бияла щаллу бувсса?

– Цалчинманал, – куну, жаваб дуллуна хъун рувхӀанийтурал ва хъунисриннал.

Му чӀумал Эсал увкуна гайннахь:

– ХӀакьну тӀутӀиссара зухь: дишалартту датӀултгу, лурзи хъамигу зуяр хьхьичӀ буххантӀиссар Заннал ПаччахӀлугъравун.
32ЗучӀан ЯхӀъя увкӀсса зун иман марцӀминнал ххуллу ккаккан банъя, зурив ганайн вих къавхьунав. Дишалартту датӀулт ва лурзи хъами тӀурча, ганайн вих хьуну, тӀайла бавцӀуна. Зурив, му ккавккун махъгума, зула бунагьирттая тавба къадурна, вихгу къавхьунав+.




ЛухӀитӀутӀул багъ ижаралий буллусса адиминаясса мисал

(Мк. 12:1-12; Лк. 20:9-19)

33•ВичӀидишара уттигу ца мисалданух: ца мулкирал* залуннал бувгьуну бур лухӀитӀутӀул багъ, ганил лагма чапаргу дурну дур, лухӀитӀутӀи ккуччу бансса кӀаланггу* дурккун дур, къарал бансса чӀюйгу бувну бур. ЛухӀитӀутӀуха зузисса багъманчитурахьхьун ижаралий мугу буллуну, цувама архсса билаятрайн лавгун ур+.
34ЛухӀитӀутӀи батӀай чӀун дуркӀукун, ганал къазахътал гьан бувну бур багърая цанна дагьайсса ахъулсса ласун.
35Гайннал тӀурча къазахътал бувгьуну, цавай бавттун бур, цавай ливтӀуну бур, гайминнайнгу чарттал лачӀун дурну дур+.
36Залуннал ялагу гьан бувну бур хьхьичӀминнаяргу гьарзасса цайми къазахътал, гайннангу мукунма бувну бур.
37Ахиргу, ганал гьан увну ур цала арс: «Гайннан ттул арсная нач хьунссархха», – куну+.
38Амма арс ккавккукун, багъманчитал куннахь кув тӀун бивкӀун бур: «Вананни ва багъ буттаяту бутӀурай буккантӀисса. Бачи, ва ивчӀаннуча, ванал буттаяту бутӀурансса багъгу жунма личӀанссар».
39Гайннал га увгьуну, багъраватугу уккан увну, ивкӀуну ур.
40Туну утти, багърал заллу гиккун увкӀукун, цири ганал гай багъманчитуран бантӀисса?

41– Ганал оьминнан оьсса бивкӀу булунтӀиссар, – жаваб дуллуна гайннал, – лухӀитӀутӀул багъгу булунссар цанна дагьаймур цила чӀумал дулайсса цайми багъманчитурахьхьун+.

42Эсал увкуна гайннахь:

– Лажиннича зу къабувккуссарив вава иширая Мубараксса Луттирдай увкумур:


«Чарил усттартурал сан бакъа экьи бувтсса чару

гьанулул мурцӀниймурну хьуссар!

Зу цуксса махӀаттал хъанарчагу,

га чару Заннал кашилийнур гьанулул мурцӀний хьусса!»+



43– Мунияту Нагу тӀутӀиссара зухь, Заннал ПаччахӀлугъ зуща зерххуну, ахъулсса дулайми халкьуннахьхьун дулунтӀиссар.
44Га чарийх ивщума гъюжу уккантӀиссар, га ялун багьмарив ккуччу антӀиссар.

45Эсал мисаллах вичӀидирхьусса хъун рувхӀанийтурангу, фарисейтурангу бувчӀуна Га цаятува гъалгъа тӀий ушиву.
46Гай бия Эса угьансса багьанттух луглай, амма халкьуннаяту нигьа буслай бия, цанчирча инсантурал Эса идавсин ккалли айва+.




22


ХъатӀул мажлисраятусса мисал

(Лк. 14:15-24)

221•Эса гайннахь мисаллайну ялагу вяъзарду буслай ия, укун тӀий:+

2– Ссавруннайсса ПаччахӀлугъ лащан дан бучӀиссар ца паччахӀнал цала арснан хӀадур бувсса хъатӀул мажлисраха+.
3Гьан бувну бур оьвкуну бивкӀсса хъамаллурахь бухьхьи учин, амма хъамаллуран бучӀан ччай бивкӀун бакъар.
4ЦӀунилгу гьан бувну бур цаймигу къазахъ: «Насича, на хъатӀи хӀадур бав, биххав къячри, цаймигу буч бувсса ризкьи, гьарзат хӀадурну дуссар, бухьхьикьай хъатӀул мажлисрайн учара», – тӀий.
5Амма оьвкуми, хъис къулагъас къадурну, ппив хьуну бур. Ца лавгун ур цала хъув, гама – маша бан,
6цавайннал тӀурча хӀатта гьан бувсса къазахъ бувгьуну, гайгу кьюкьин бувну, ливтӀуну бур+.
7ПаччахӀнан ссибивзун бур. Ганал, гьан бувну аьрал, тай жанласултгу бухлаган бувну, тайннал шагьругу ччувччуну бур+.

8Яла увкуну бур цала къазахънахь: «ХъатӀи хӀадурну бур, амма на оьвкуми лайкьсса инсантал къабивкӀун бур+.
9Насиярача ххуллул кӀибачӀурдайн, гьарца хьунаавкьуманайн оьвчара», – куну.
10Къазахъ кӀичӀирттавух буклай, хьунаавкьу-авкьуманайн, оьманайнгу, хъинманайнгу оьвтӀий, къатта буцӀин бувну бур ссупрардах чул бувсса хъамаллурал.
11ПаччахӀ чул бувминнах урган увкӀукун, ца инсан хӀисав хьуну ур, хъатӀул янна къалархсса.
12«АцӀула, дус, ина цукун увкӀра шиккун хъатӀул янна дакъа?» – куну, цӀувххуну бур. Инсан учин-бусан бакъа ивкӀун ур.
13Микку паччахӀнал буюр бувну бур къазахънайн: «Кару-ччаннугу дархӀуну, экьиутияра гихунай, КьатӀаллил ЛухӀи ЦӀаннавун*, аьсивсса агьи ва аьзав-аькьува дунийн», – куну+.

14Оьвкуми чӀявуссархха, амма язими чанссар.




Дишалартту дулавриясса ихтилат

(Мк. 12:13-17; Лк. 20:20-26)

15•Мунияр махъ фарисейтал машвара буллан бивкӀуна, ци тахсир лякъин шайвав Эсал увкумуниву тӀий+.
16Яла гайннал ЭсачӀан гьан бувна цала мюталимтал ва Гьиродлул чул бувгьуми.

Гайннал Эсахь цӀухлан бивкӀуна:

– Муаьллим, жун кӀулли Ина тӀайламур учайшиву, лажин ккарккун махъ къабусайшиву. Ина Заннал хӀакьсса ххуллу ккаккан буллан икӀара.
17Буси жухь, Вила пикрилий, багьайссарив ягу къабагьайссарив Румуллал паччахӀнан дишалартту дуллан?*+

18Эсал, гайннал оьсса кьаст лархӀушиву кӀулну, увкуна:

– Лажинлякъулт, зу, Нагу аьйкьин увну, Ттувату ци личин бан ччай буру+?
19Ларсун бухьхьияра ТтучӀан дишалалун дулайсса арцу.

Гайгу динарий ларсун бувкӀуна.
20Эсал гайннахь цӀувххуна:

– Ванийсса сурат щилли, ваний щил цӀа чирчуну дур? – куну.

21– Румуллал паччахӀнал, – жаваб дуллуна гайннал.

Микку Эсал гайннахь увкуна:

– Туну дулара паччахӀнан – паччахӀнанмур, Заннан – Заннанмур.

22Мукунсса жавабрал махӀаттал бувну, гай лавгуна, Эсагу Цува кьаивтун.




Саддукейтурал утта буккаврил хӀакъиравусса суал







(Мк. 12:18-27; Лк. 20:27-40)

23•Гара кьини бувкӀуна ЭсачӀан, ливтӀуми утта буккаву дакъассар тӀисса саддукейтал. Тайннал цӀувххуна Ганахь:+

24– Муаьллим, Мусал увкуну бур, агана инсан, оьрчӀ-кӀарчӀ баннин къаивтун, ивчӀарча, уссил ганал щарсса дуцин аьркинссар, уссил авлад хьун баншиврул.
25Учин мукъун, жул арула уссу уссия тӀар. Цалчинманал щарсса дурцуссия тӀар ва оьрчӀ-карчӀ бакъа ивкӀуну, ганал щащар ганал уссил дурцуссия тӀар.
26Мува му хьуссия тӀар кӀилчинманангу, шамилчинманангу, цинявгу арулагу уссин.
27Гай циняннаяр махъ диркӀуссия тӀар щарссагу.
28ХӀасил, утта бувксса чӀумал арула уссияту цумананни га нясив дантӀисса? Гайния циняв бия ганил ласруну.

29Эсал жаваб дуллуна:

– Зу бяйкьлакьиссару, цанчирча зун я Мубараксса Луттирдай бумур, я Заннал кьудрат кӀулну дакъатӀий.
30Утта бувккукун, инсантал я щар дуцлай, я щар хъанай къабикӀантӀиссар, гай бикӀантӀиссар ссавнийсса малаиктал кунма.
31ЛивтӀуми утта буккаврил хӀакъираву тӀурча, зу къабувккуссарив, Заннал зухьва увкумур:
32«На Ибрагьимлул Залла, ИсхӀакьлул Залла ва Якьувлул Залла», – куну? Га ливтӀуминнал Зал акъарча, сагъминнал Залли.

33Инсантал вичӀидирхьуну, Ганал Мубараксса Луттирду бувчӀин буллалаврий махӀаттал хъанай бия.




Яла агьаммур Заннал амру

(Мк. 12:28-34; Лк. 10:25-28)

34•Фарисейталлив, Эсал саддукейтал кьабикӀан бувсса куц бавну, Ганал лагма лавгуна.
35Га ца Тавратрал аьлимнал, Ганавату ци-бунугу личин банна тӀий, цӀувххуна:

36– Муаьллим, цумурдикьай Кьанундалий яла агьаммур Заннал амру? – куну.

37Эсал жаваб дуллуна:

– «Вила Заллу-Зал дакӀнийхтуну, вила рухӀирайну, дусса аькьлу-кӀулшилийну бюхъайссаксса ххирану икӀу!»
38Вари цалчинмур ва яла агьаммур Заннал амру.
39Мунияр къалувссар кӀилчинмургу: «Вина инава ххирасса куна, вила чӀаравмагу ххирану икӀу»+.
40Вай кӀива Заннал амру щала Тавратралгу, Идавстурал Луттирдалгу гьануну хъанахъиссар+.




Цуну хъанахъиссар МасихӀ?

(Мк. 12:35-37; Лк. 20:41-44)

41•Фарисейтал цачӀун бавтӀукун, Эсал цӀувххуна тайннахь:

42– Зул ци пикри бур МасихӀнаяту? Щил Арсри Га?

– Давудлул Арсри, – жаваб дуллуна тайннал+.

43Эсал увкуна тайннахь:

– Циванни, туну, Давудлул, Заннал РухӀирал каялушиврулу, Ганайн Заллу тӀутӀисса? Гания ур:


44«Увкуссар Заллу-Заннал ттул Залуннахь:

„ЩяикӀу Ттул урчӀа чулух,

На Вила душмантал Вила ччанналун бичиннин“», – тӀий+.



45Давуд ур МасихӀнайн Заллу тӀий. Цукунни, туну, Га Давудлул Арсну икӀан бюхъайсса?

46Жавабран щищачӀав цичӀав учин къабювхъуна, ва му кьинилия шийнмай тайннал Ганахьхьун суал булун кьаст къалахӀайва+.

Эсал лажинлякъаврил хӀакъираву дюъ дишаву

(Мк. 12:38-40; Лк. 11:43-46; 20:45-47)

231•Яла Эсал увкуна халкьуннахь ва Цала мюталимтурахь:

2– Мусал кӀану Тавратрал аьлимтурал ва фарисейтурал бувгьуну бур.
3Мунияту зу тайннал ба тӀутӀимур баван аьркинссар, амма тайннаха лащан гьич къабучӀиссар, цанчирча тай бур ца ба тӀий, буллайрив бур цамур.
4Тай бур агьалинал хъачӀунттай кӀусса гьивурду дихьлай, цала тӀурча кӀисса сукку къабай му гьиву гьаз дан.

5Тайннал байсса гьарза бур ххан бикӀан бансса: тайннал филактерияртту ялу-ялун гьарта хъанай дур, янналул ссимиялттуйсса чуру ялу-ялун лахъи хъанай бур*.
6Тайннан хъатӀай ва эбадат-къатраву хьхьичӀми кӀанттурду цанма булаву къулай бизлай бур+.
7Тайннан ххирар, цанма майданнай ссалам булаву ва инсантурал «муаьллим» тӀий, цащала гъалгъа тӀутӀаву.

8Зуйн «муаьллим» маучаваннича, цанчирча зул цари усса Муаьллим – Заллу, зу циняв тӀурча уссурваллу+.
9Аьрщарайсса щихьчӀаввагу «ппу» маучаванни, цанчирча цари усса Ппу, КӀагу Ссавруннаймари*.
10Маучаваннича зуйн «насихӀатчи», цанчирча зул цари усса НасихӀатчи – МасихӀ.
11Зуву яла хъунама зул къуллугъчину икӀувча,+
12цанчирча гьарцагу цана цува лахъну чӀалачӀима лагь антӀиссар, цана цува лагьну чӀалачӀима лахъ антӀиссар+.




Эсал диндалул бакӀчитал баявур баву

(Лк. 11:39-42; 11:47-52)

13-14– Язугъ зуй, Тавратрал аьлимтал ва фарисейтал! Лажинлякъулт! Зу инсантуран Ссавруннайсса ПаччахӀлугъ лакьлай буру, КӀивун зувагу къабухлай, буххан ччимигу буххан къабитлай+.

15Язугъ зуй, Тавратрал аьлимтал ва фарисейтал! Лажинлякъулт! Зу хьхьиригу, кьиригу битару ца-унугу инсан ягьуди диндалийн кӀура аен аншиврул, амма га кӀура аен увкун, ганаяту Жагьаннамравун утан зуярвагу кӀилийну лайкьма ару.

16Язугъ зуй, зу буру цайминнан ххуллу ккаккан буллай, зува мурчӀисса бунува! Зу тӀий буру: «Агар зу Заннал Къатлуйн хъа барча, му ялагу за бакъассар, амма Заннал Къатлул мусийн щил-бунугу хъа барча, га цала буллусса хъалул авхӀуну уссар», – куну+.
17Зу мурчӀисса ахӀмакьталлу! Цир хьхьичӀунсса: мусиривкьай, юхссагу Заннал Къаттарив, ЗанначӀан ми муси гъан дуллалисса?
18Зу тӀий буру: «Щил-бунугу кьурван бай кӀанайн хъа барча, му ялагу за бакъассар, амма щил-бунугу, кьурван дан ларсун бувкӀмунийн хъа барча, га хъалул авхӀуну уссар», – тӀий.
19МурчӀулт! Цир агьамсса: кьурван дуллалимурдивкьай, юхссагу кьурван бай кӀанурив, цил му кьурван Заннал ххуллий бюхттулсса даражалийн биян бантӀисса?
20Кьурван бай кӀанайн хъа буллалиманал кьурван бай кӀанай думунийнгурхха хъа буллалисса.
21Заннал Къатлуйн хъа буллалиманал Заннал Къатлуву Уманайнгурхха хъа буллалисса.
22Ссавнийн хъа буллалиманал му хъа буллалиссар Заннал Тахлийнгу, кӀаний ЩяивкӀманайнгу.

23Язугъ зуй, Тавратрал аьлимтал ва фарисейтал! Лажинлякъулт! Зу сурараяту, накьлил урттуяту ва явшлияту ацӀва бутӀул ца бутӀа булару, Кьанундалий яла агьаммур – аьдлу, цӀими ва дакӀ тӀайлашиву – ккалли дуллай бакъару. Вагу дан аьркинссар, тагу къакьаритан.
24Я чин ххуллу ккаккан буллалисса мурчӀулт! Зу зура хӀачӀлачӀимунивату мичӀак букьлай буру, варани тӀурча бюкьлай буру.

25Язугъ зуй, Тавратрал аьлимтал ва фарисейтал! Лажинлякъулт! Зу кӀичӀу ва бушкъап ялтту марцӀ дуллай буру, амма зул вивалу бувцӀуну бур цӀалхъаншиврул ва къанихшиврул.
26МурчӀисса фарисей! Цал кӀичӀугу, бушкъапгу вивату марцӀ дува, яла гай ялттугу марцӀ хьунтӀиссар.

27Язугъ зуй, Тавратрал аьлимтал ва фарисейтал! Лажинлякъулт! Зу буру кӀяла дурсса гьаврду кунмасса, ялату чӀюлуну чӀалайнугу, вивалу ливтӀуминнал ттурчӀардил ва цукунсса-дунугу нажасмунил дурцӀусса+.
28Зугу мукунма ялун бюхъайссару иман марцӀмину чӀалан, вивату лажинлякъултну ва Заннал Кьанундалувату бувкмину бикӀан.

29Язугъ зуй, Тавратрал аьлимтал ва фарисейтал! Лажинлякъулт! Зу идавстуран гьаттай гьайкаллу* дуллай, иман марцӀминнан гьаттал нухру чӀюлу дуллай,
30тӀий буру: «Жува жула буттахъал заманнай ялапар хъанай бивкӀссания, жува гайннащал архӀал идавстурал оьтту экьибутӀлай къабикӀантӀиссияв»+.
31Мунийну зу идавстал ливтӀуминнал оьрчӀру зува бушиврул барашин дуллай буру.
32Ци банссар, туну, зула буттахъал дурсса оьшивуртту чӀяру дуллалияра!
33Шатрий, шатлул оьрчӀрув! Зул уттигу умуд бурив Дивандалиятугу, Жагьаннамрал цӀараятугу ххассал хьунсса+?
34Вана, гьан буллай ура На зучӀан идавстал, аькьилсса инсантал, муаьллимтал, зу тӀурча гайннаватусса цавай литӀунтӀиссар ва ххачлий бищунтӀиссар, гайми муркӀа буллантӀиссару зула эбадат-къатраву ва шагьрулияту шагьрулийн лихълахъи буллантӀиссару+.
35Мунияту зунни лахъан багьантӀисса зува ливтӀусса циняв иман марцӀминнал оьттухлусса тахсир: зурихха ливтӀусса цинявгу – Заннайн мукӀрусса Гьабиллуяту байбивхьуну, Заннал Къатлул ва кьурван бай кӀанттул дянив увтсса Закарияйн, Берахиял арснайн, бияннин+.
36ХӀакьну тӀутӀиссара зухь: Заннал Кьанундалува бувксса вай циняв иширттахлу таммихӀ бантӀиссар цӀанасса халкьуннан.




Эса Ярусалимрах аьтӀутӀаву

(Лк. 13:34-35)

37•– Агь, Ярусалим, Ярусалим, идавстал литӀайсса, вичӀанма гьан бувминнайн чарттал лачӀун дайсса шагьруй! Цимил ччай бивкӀссар Ттун вил агьали Ттула лагма лаган бан, лелуххул цила оьрчӀру хъаттиралун лакьайсса кунма, амма зун, Ярусалимуллал агьалий, ччан къабивкӀунни!+
38Вана тти зул Къатта бачӀва личӀлай!
39Утти На зухь тӀий ура: зува «Барачатсса хьуннав Заллу-Заннал цӀанийну Нанима!», – тӀисса чӀун къадуркӀун, На зун къаккаккантӀиссара+.

Эсал ялун нанимунияту бусаву

(Мк. 13:1-2; Лк. 21:5-6)

241•Эса Заннал Къатлул хӀаятравату увккун нанисса чӀумал, ГаначӀан мюталимтал гъан хьуна Ганан щалагу Заннал Къатта ккаккан бан.

2– Ккаккайрив вай гьарзат? – куну, цӀувххуна гайннахь Эсал. – ХӀакьну тӀутӀиссара зухь: шиккусса гьарзат, чарий чару къабивтун, ххит дантӀиссар+.




Бала ликлай байбишаву

(Мк. 13:3-20; Лк. 21:7-24)

3Эса Элион зунттуй щяивкӀукун, ГаначӀан цивппалу мюталимтал гъан хьуну, цӀувххуна:

– Буси жухь, му иш та хьунтӀиссар? Цукунсса аьламатрайну жун кӀул хьунтӀиссар Ина учӀантӀишиву ва цӀанасса дунияллул ахир хьунтӀишиву?

4Эсал гайннахьхьун жаваб дуллуна:

– Явара, зува щилчӀав хъяврин къабан.
5ЧӀявусса букӀлантӀиссар Ттул ЦӀанийну: «На МасихӀра*», – тӀисса ва чӀявусса хъяврин бантӀиссар.
6Хъанахъисса ва хьун бюхъайсса дяъвирдаяту бавукун, явара, нигьа мабусари. Ми цимурца хьун аьркинсса ишрур, амма мугу ахир дакъар.
7Миллатрайн къарщину миллат, паччахӀлугърайн къарщину паччахӀлугъ гьаз хьунтӀиссар, личӀи-личӀисса кӀанттавун багьантӀиссар ккаши ва дуниялгу сукку хьунтӀиссар+.
8Му ваца оьрчӀ бан вяртту буллай байбивхьусса хъамитайпалун дуллусса куннасса аьзаврттал дайдихьури.

9Му чӀумал зу бахлантӀиссару, зун аьзият дуллантӀиссар, зу литӀлантӀиссару, зу циняв билаятирттайсса халкьуннан къаччан хьунтӀиссару Ттул ялув+.
10Му чӀумал чӀявусса имандалияту яла багьантӀиссар, куннал кув бахлантӀиссар ва цаннан ца къаччан хьунтӀиссар+.
11Гьарзасса буккантӀиссар чӀявусса инсантал хъяврин буллалисса щялусса идавсталгу.+
12Ялу-ялун чӀявуссаннал Заннал Кьанун лиллалаврийн бувну, ччаву дяхълантӀиссар,
13ахирданийнин яхӀ бан бювхъумари ххассал антӀисса+.
14Амма цал щалагу дунияллийх Заннал ПаччахӀлугъраясса Ххарисса Хавар ппив бантӀиссар, му циняв миллатирттан баяншиврул – ва анжагъ му чӀумалли ахир дучӀантӀисса+.

15•Даниял идавсил кӀицӀ дурну диркӀсса, мубарак кӀанайсса «цимурца нажас дуллалисса мурдалшиву»* ккарккукун (ккалаккиминнан му цирив бувчӀича),
16Ягьудинаву буми зунттавун лихъийча.
17ЦӀив лавхъма бузлул хъирив къатлувун маучӀарача,+
18хъув ума лаххиялул хъирив шавай магьарача.
19Тай гьантрай язугъ бикӀантӀиссар оьрчӀ лякьлувуминнай ва оьрчӀан ккукку буллалиминнай+.
20Дуаь дуллалияра, зунма кӀинттул ягу Ххуллун-кьини лихъан къабагьаншиврул,
21цанчирча та чӀумал кунмасса бала-мусиват дуниял лярхъуния цӀанасса чӀумалнин къабивкӀссар, хьугу-къахьунтӀиссар+.
22Агана тай гьантри кутӀа бувну къабивкӀссания, инсантурава цучӀав ххассал къахьунтӀиссия, амма Заннал язи бувгьуминнал цӀаний гай кутӀа бантӀиссар+.




Эсал Цува занашаврияту бусаву

(Мк. 13:21-31; Лк. 21:25-33)

23– Агарда му чӀумал зухьва: «Бурги! МасихӀ ур шикку!» ягу «Тана Та тикку!» – учирча, вих машари,+
24цанчирча чӀявусса бикӀантӀиссар щялу масихӀтал ва щялу идавстал, ккаккангу дантӀиссар, бюхъарча Заннал язи бувгьумигума хъяврин баншиврул, чӀярусса аьламатру ва караматру+.
25Явара, На зухь бакӀрайва бусав+.
26Мунияту, зухьва: «Га тийх, чулданий ур», – учирча, малагари, ягу: «Га гикку, кьюлтӀмур къатлуву ур», – учирча, вих машари,
27цанчирча Баргъбуккаваллил чулух пар кусса цӀупар Баргълагаваллийгу чӀалан дикӀайсса кунна, мукуннассар дикӀантӀисса Инсаннал Арс учӀавугу+.
28Кьаркьала дунийнни хъатӀултгу батӀайсса+.

29•Тай гьантрай ликкантӀисса бала-мусиватрал хъиривва


«баргъ цӀан лагантӀиссар,

зурулгу чани къабуллантӀиссар,

цӀуртти ссавния кьатӀ хьунтӀиссар,

ссавруннай думур гьалакӀу хьунтӀиссар»+.



30Му чӀумал ссавний чӀалантӀиссар Инсаннал Арснал аьламат, циняв лухччинийсса халкьгу агьи тӀий аьтӀунтӀиссар. Гайннан ккаккантӀиссар кьудрат дуну ва хъуншиврул нурдануву ссавруннайсса ттуруллайх нанисса Инсаннал Арс+.
31Ганал Цала малаиктал гьан бантӀиссар, кӀайнналгу, сувр* бишлай, ссавруннал ца зуманияту гамунийн бияннин, дунияллул мукьвагу чулуха Ганал Цала язи бувгьуми батӀинтӀиссар+.

32•Масалдаран бургияра инжирданул мурхьирах: ганий къупругу хъя куну, чӀапӀивгу буклан бивкӀукун, зун кӀулссар гъи гъан хьушиву.
33Мува куццуй, зунма кӀай циняв ишру хъанай ккавккукун, кӀулну бикӀияра, Инсаннал Арс гъаннува, нузахва ушиву.
34ХӀакьну тӀутӀиссара зухь: ва ттисса ник цӀулаганнинна, вай ишру хьунтӀиссар+.
35Ссав ва лухччи духлагантӀиссар, амма Ттул махъру уттаванма личӀантӀиссар.




Мудангу хӀадурну бикӀи

(Мк. 13:32-37; Лк. 17:26-30,34-36)

36•– Амма кьинигу, ссятгу я Ссавруннайсса малаиктуран, я Арснан къакӀулссар, анжагъ Ссавруннайсса Буттан дакъасса.
37Амма НухӀ идавсил гьантрай куннассар дикӀантӀисса Инсаннал Арс учӀавугу.
38ТӀюпан* букканнин хьхьичӀгу инсантал бивкӀссар канай ва хӀачӀлай, щар дуцлай ва щар хъанай, мукун бивкӀссар, НухӀ жамилувун увхсса кьини дучӀаннин.
39ТӀюпан бувтӀуну, циняв пуч хьунцӀа, хьунтӀимур гайннан къабувчӀлай бивкӀссар. Мукунмари бикӀантӀисса Инсаннал Арс увкӀукунгу.
40КӀия икӀантӀиссар хъув зий: гайннавату ца ласунтӀиссар, гама личӀантӀиссар.
41КӀира щарсса дикӀантӀиссар ца гьарахъ: ца ласунтӀиссар, гамур личӀантӀиссар.

42Мунияту личӀлулну бикӀи: зунния къакӀулли зула Заллу учӀантӀисса кьини+.
43КӀулну бикӀияра: агар къатлул залуннан цурку хьхьуниву ци чӀумал учӀантӀиссарив кӀулссания, га цала къатта ябуллай икӀантӀиссия, цурку къатлувун уххансса ххуллугу ганал къабитантӀиссия.
44Мунияту зугу хӀадурну бикӀан аьркинссару, цанчирча Инсаннал Арс учӀантӀиссар зун Га учӀаншиву дакӀний-мазрай бакъасса чӀумал+.




ТӀайласса ва тӀайла акъасса ичӀаллил хъунманаясса мисал

(Лк. 12:41-48)

45-46•– Цума ичӀаллил зузалар залуннал вихшала дишин лайкьманан ва аькьлу буманан ккалли айсса? Залуннал гайми зузалтрал ялувгу ивтун, гайннан цила чӀумал дуки-хӀачӀиягу итадакьлан вихшала дурма ва, цува занаивкӀукун, цала увкумур тӀайлану буллай лявкъума – мури талихӀ бума!+
47ХӀакьну тӀутӀиссара зухь: мукун зузима залуннал цала щалва мулкирал* ялув итантӀиссар.
48Агар ичӀаллил хъунма, цахьва цала «Ттул заллу ччяни къаучӀантӀиссар» тӀий,+
49ичӀаллил зузалтгу батлай, хӀачӀултращал канай, хӀачӀлай ачирча,
50учӀантӀиссар заллу, ганал къаучӀанссар тӀисса чӀумал, ганан къакӀулсса кьини, къакӀулсса ссятрай.
51Залунналгу му оьккисса ичӀаллил хъунма кӀиххяуккантӀиссар, мунал бакӀрачӀан бучӀантӀимургу бикӀантӀиссар лажинлякъултран кунмасса – экьиутантӀиссар аьсивсса агьи ва аьзав-аькьува дунийн+.




25


АцӀва душниясса мисал

251– Му чӀумал Ссавруннайсса ПаччахӀлугъ наврузбагнал хьхьичӀун, чирахъругу кӀунттил бувгьуну, буклакисса ацӀва чӀаравдуш куннассар дикӀантӀисса+.
2Гайннаву ххюва бивкӀссар ахӀмакьсса, гайми ххюва аькьлу бусса.
3АхӀмакьми душварал чирахъру лавсун бур, амма ларсун дакъар гайннувун дутӀинсса аьгъушиву.
4Аькьлу буми душварал чирахъирттащал архӀал лавсун бур аьгъушиврул къукъугу.
5Наврузбаг аглан хъанай уну, гай циняв, анкӀа тӀийгу бивкӀун, шанан бивкӀун бур+.
6Хьхьудяризал бавну бур: «Наврузбаг най ур! Букки га хьунаакьин!» – тӀисса чӀу.
7Душру чантӀ куну, чирахъру бакьин буллан бивкӀун бур.
8АхӀмакьми душру лергъа тӀун бивкӀун бур аькьлу буминнахь: «Дуларакьай, чансса аьгъушиву, жул чирахъру лешлай бурча», – тӀий.
9«Юх, – увкуну бур тайннал, – жу зун аьгъушиву дулурча, ми я зун диял къахьунссар, я жунна. Лавгун машачитурачӀан, машан ласияра».
10Дахьва гай аьгъушиврул хъирив лагайхту, увкӀун ур наврузбаг. Лавхъсса чирахъирттащалсса душру бувххун бур ганащал хъатӀуйн, нузгу гайннал хъирив ларкьуну дур+.
11Яла-махъ гайми душругу бувкӀун: «Хъунама! Хъунама! ТӀитӀакьай жун!» – тӀун бивкӀун бур+.
12Наврузбагнал жаваб дуллуну дур: «ХӀакьну тӀутӀиссара зухь: ттун зу къакӀуллу!» – куну+.
13Мунияту мудан личӀлулну билукӀи, зун я кьини, я ссят къакӀулссарча+.




Тапшур дурсса арцуясса мисал

(Лк. 19:11-27)

14•– Уттигу хӀисавравун ласияра: архсса билаятрайн нанийни, ца адиминал, цала лагътурайн оьвкуну, цала хъус-хъиншиву гайннайн тапшур дурну дур.
15Цаннахьхьун ххюра талант* арцул дуллуну дур, гаманахьхьун – кӀира, шамилчинманахьхьун – ца: гьарнан цала гьунарданух урувгун. Цувама лавгун ур чил билаятрайн.
16Ххюра талант дирирманал, гара ссят лавгун, арцу ишираву зузи дурну, ялагу ххюра ххишала дурну дур.
17КӀира талант дуллуманалгу кӀира ялагу ххишала дурну дур.
18Ца талант дуллуманал, лавгун, дурккун хъунтӀа, залуннал цайнна вихшала дирхьуну дуллусса арцу гиву дурччуну дур.

19Диялсса чӀун ларгун махъ, вана тти гай лагътурал заллу занахьуну, гайннаяту дурсса даврил жаваб тӀалав дурну дур.
20Вихшалларай цахьунна ххюра талант дуллусса инсаннал, ялув ххюра цаймигу дирхьуну, занадиртун дур: «Ургу, вана, заллу, – ина ттуйн вихшала дурну, ххюра талант дуллуна, на ялагу ххюра ялун дучӀан дав!» – увкуну бур.
21Залуннал увкуну бур: «Хъина! Ина ххуйсса, дакӀ тӀайласса лагъ ура! Ина чӀивимуниву ттуйн дакӀ тӀайлашиву дурунни, нагу вийн муниярдагу хъунмуниву вихшала дишинна. Ухху, вила залуннал ххаришиву кӀидачӀи!» – куну+.

22УвкӀун ур кӀира талантращалмагу. «Заллу, – увкуну бур ганал, – ина ттуйн вихшала дирхьуну кӀира талант дуллуна, ургу, вана, на кӀира ялагу ялун дучӀан дав», – куну.
23Залуннал увкуну бур: «Хъина! Ина ххуйсса, дакӀ тӀайласса лагъ ура! Ина чӀивимуниву ттуйн дакӀ тӀайлашиву дурунни, нагу вийн муниярдарагу хъунмуниву вихшала дишинна. Ухху, вила залуннал ххаришиву кӀидачӀи!» – куну.

24УвкӀун ур, вихшала дурну, цахьунна ца талант дуллумагу. «Заллу, – увкуну бур ганал, – ттун кӀулли ина кьянкьасса хасиятрал адимина ушиву, инара дукъаргьуния ттихӀайсса, дикъарчуния датӀайсса.
25На вияту нигьа увсун уссияв, мунияту лавгун, вил талант аьрщараву лариртссия. Вана инава заллумур», – куну.
26Залунналлив жаваб дуллуну дур: «СсанчӀав акъасса, таммалсса лагъ! Гьа, туну, вин кӀулну бивкӀун бурхха на мукунсса, дукъаргьуния ттихӀайсса, дикъарчуния датӀайсса ушиву?!
27Мукун буния махъ, ина ттул арцу пайдалун дулун аьркинссия, на занахьувкун, ми ттухьхьун, ялувгу дирхьуну, занаритан.
28Ласиярача ванаща талант, ацӀра талант думанахьхьун дулара.
29Думанан ххишалану дулайссар, ганачӀа буллугъшиву дикӀайссар, дакъаманаща думургу ласайссар+.
30Ва ссанчӀав акъасса лагъ экьиутияра тихунай, КьатӀаллил ЛухӀи ЦӀаннавун, аьсивсса агьи ва аьзав-аькьува дунийн», – куну+.




Заннал хьхьичӀунмурну ккаклакимур

31– Инсаннал Арс Цала бюхттулсса ЦӀанил нурдануву ва циняв малаиктуращал увкӀукун, Га Цала Хъуншиврул Тахлий щяикӀантӀиссар+.
32Ганал хьхьичӀ бикӀантӀиссар циняв миллатирттал халкь, Ганалгу цавай инсантал гайминнавату личӀи бантӀиссар, хӀухчил личӀи байсса кунма ттарду кьяцраяту+.
33Ттарду Ганал батӀинтӀиссар Цала урчӀа чулух, кьяцри – куя чулух.

34Му чӀумал ПаччахӀнал Цала урчӀа чулухминнахь учинтӀиссар: «Бачияра ТтучӀанмай, Ттул Буттал барачат ливкмий, зунни дикӀантӀисса бутӀурай нанисса хъус – дуниял ляхъан дурния шиннай зун хӀадур дурсса ПаччахӀлугъ+.
35Цанчирча На ккашилний, зу Ттун ччатӀ буллуна; На мякьний, зу Ттун щин дуллуна; На уххансса кӀану бакъа уний, зу Ттуйн зуннийнма оьвкуна+.
36Ттул янна дакъаний, зу Ттун янна дуллуна; На къашавай уний, зу Ттух бурган бувкӀунав; На дуснакьраву уний, зу Ттул ялун бувкӀунав», – куну.

37Му чӀумал Заннал хьхьичӀ тӀайламиннал учинтӀиссар: «Заллу, тари, Ина ккашилну ккавккун, жу Вин ччатӀ буллусса? Тари, Ина мякьну ккавккун, жу Вин щин дуллусса?
38Тари, Ина уххансса кӀану бакъа ккавккун, жу Вийн жуннинма оьвкусса ягу Ина янна дакъа ккавккун, Вин янна дуллусса?
39Тару, Ина къашавай уний, жу Вих бурган бувкӀсса, ягу Ина дуснакьраву уний, Вил ялун бувкӀсса?» – куну.
40ПаччахӀнал гайннахьхьун жаваб дулунтӀиссар: «ХӀакьну тӀутӀиссара зухь: Ттул ххуллу бувгьуминнава щин-бунугу, га яла ялавайманангу, зу бувсса хъинбала Ттунгур зу бувсса», – куну+.

41Яла Ганал Цала куямур чулухминнахь учинтӀиссар: «Наси ТтучӀату, нааьналун бивхьуми, Иблислун ва ганил къуллугъчитуран хӀадур дурсса Абадлийсса ЦӀаравун+.
42Цанчирча На ккашилний, зу Ттун ччатӀ къабуллуна; На мякьний, зу Ттун щин къадуллуна;
43На уххансса кӀану бакъа уний, зу Ттухь зучӀана ухху къаувкуна; Ттул янна дакъаний, зу Ттун янна къадуллуна; На къашавай уний, зу Ттух бурган къабувкӀунав; На дуснакьраву уний, зу Ттул ялун къабувкӀунав», – куну.

44Гайнналлив цӀуххинтӀиссар: «Заллу, тари, Ина жун ккашилну, ягу мякьлилну, ягу уххансса кӀану бакъа, ягу янна дакъа, ягу къашавай, ягу дуснакьраву ккавккун, жу Вин кумаг къабувсса?» – куну.
45Ганал жаваб дулунтӀиссар: «ХӀакьну тӀутӀиссара зухь: Ттул ххуллу бувгьуминнава щин-бунугу, га яла ялавайманангу, зу къабувсса хъинбала Ттунгур зу къабувсса», – куну+.

46Гайгу гьантӀиссар абадлийсса аьзав-аькьува дунийн, Заннал хьхьичӀ тӀайлами тӀурча – Абадлийсса Оьрму бунийн.

Диндалул бакӀчитал Эса ивчӀаврих пикрирдай

(Мк. 14:1-2; Лк. 22:1-2; ЮхӀ. 11:45-53)

261•Бусласимур къуртал бувкун, Эсал увкуна мюталимтурахь:

2– Зун кӀулссар кӀива гьантлувун Пейсах* байран душиву, миккурихха Инсаннал Арсгу ххачлий ищун ириян антӀисса.

3Хъунама рувхӀаний Каиафал* къатрал хӀаятравун тӀурча бавтӀуна хъун рувхӀанийтал ва жяматрал хъунисри.
4Гайннал хӀукму бувна макрурдайну Эса увгьуну, ивчӀан.

5– Пейсахрал чӀумал къаданссархха му даву, – тӀун бивкӀуна гай, – акъахьурча халкь гьалак букканссар.




Эсайх миро-аьтри дуккаву

(Мк. 14:3-9; ЮхӀ. 12:1-8)

6•Эса ия Байт-Аниялий, хьхьичӀва жазан-цӀуцӀаврил къашавай ивкӀсса Симоннул къатлуву+.
7Га ссупралух чул бувну унува, ГаначӀан гъан хьуна ца хъамитайпа, хъинну багьлул ххирасса миро-аьтрилущалсса чинилул шушагу ларсун. Ганил гай аьтри Ганал бакӀрайн дуртӀуна.
8Му ххал хьувкун, мюталимтуран ганийн сси бивзуна:

– Ссан аьркинссия муксса харж буккан буллан?
9Яр, ми аьтри ххирану дарххуну, арцу мискинтурайх дачӀин бюхъанссияхха, – тӀий.

10Амма Эсал, гайннал тӀутӀимур кӀулну, гайннахь увкуна:

– Циван буру ва хъамитайпалий бювкьу-аьй дуллай? Мунилния Ттун цищава шайсса хъинбала бувунни!
11Мискинтал мудангу зущал буссар, На тӀурча зущал мудан къаикӀантӀиссара+.
12Ттуйн вай аьтри дуртӀуну, мунийну ганил На ивкӀукун, уччин хӀадур увунна+.
13ХӀакьну тӀутӀиссара зухь: щалагу дунияллий, ва Ххарисса Хавар баян бувсса гьарцагу кӀанай, ва хъамитайпа дакӀнийн бутавантӀиссар, ванил бувмур буслай+.




Кариотлиятусса Ягьудал Эсайн хаин хьун хӀукму баву

(Мк. 14:10-11; Лк. 22:3-6)

14•Яла Кариотлиятусса Ягьуда, ацӀния кӀия вакилнаватусса ца, лавгуна хъун рувхӀанийтурачӀан,+
15укунсса жуавращал:

– Ци дулунну зу ттун, агана на Эса зухьхьуна ириян арча? – куну, цӀувххуна мунал тайннахь.

Тайннал мунахьхьун, дурккуну, зувира кӀяла арцул монета дуллуна.
16Муния шийнай Ягьуда Га ириян ансса сантирах луглан ивкӀуна.




Пейсах байрандалийнсса хӀадуршин

(Мк. 14:12-16; Лк. 22:7-14)

17•Кьири ЧчатӀул байрандалул цалчинмур кьини мюталимтурал цӀувххуна Эсахь:

– Чув хӀадур бавикьай жу Вин Пейсахрал чӀи? – куну.

18Ганал увкуна:

– Шагьрулийн пуланначӀан насуча, ганахь: «Муаьллим ия: „Ттул чӀун гъан хьуссар, Ттун Пейсах Ттула мюталимтуращал винний дан ччай бур“, – уча тӀий».

19Мюталимтурал гьарза Эсал цахьва увкусса куццуй бувну, Пейсахрал гьанттайнсса хӀадур дуруна.







Цала мюталимтуращалсса Эсал махъра-махъсса гьанттайнсса

(Мк. 14:17-26; Лк. 22:17-23; ЮхӀ. 13:21-30)

20МаркӀачӀа-хъатӀанмай Эсал ва ацӀния кӀиягу вакилнал ссупралуцӀух чул бувна.
21Канакисса чӀумал Эсал увкуна:

– ХӀакьну тӀутӀиссара зухь: зувусса ца Ттуйн хаин хьунтӀиссар+.

22Гай хъинну пашман хьуну, цаннал хъирив ца Ганахь цӀухлан бивкӀуна:

– Ттуйнвагу тӀий акъарав, Заллу? – тӀий.

23Эсалгу жаваб дуллуна:

– ВяртӀуллувун Ттущал архӀал ка гьан дурмари Ттуйн хаин хьунтӀисса.
24ТӀайлассар, Инсаннал Арснал бакӀрачӀан бучӀантӀимур Мубараксса Луттирдай чивчусса куццуй хьунтӀиссар. Инсаннал Арснайн хаин хьуманал бакӀрайннив бала ликкантӀиссар! Му адиминан увагу къаувну ивкӀссания хъинссия+.

25Миккугу хаин Ягьудал цӀувххуна:

– Ттуйнвагу тӀий акъарав, Муаьллим? – куну.

– Ина инава увкуннихха мукун, – куну, жаваб дуллуна Эсал.

26•Дукра канакисса чӀумал, Эсал, лавсун ччатӀ, дуаьгу дурну, бувхъун, Цала мюталимтуран буллуна, укунсса махъругу тӀий:

– Ласиярача, букияра, ва Ттул чурхри+.

27Яла Ганал лавсун кьуру, дуаьгу дурну, гайннахьхьун буллуна, укунгу тӀий:

– ХӀачӀияра ванивату циняннал.
28Вай Ттул оьттур – чӀявусса инсантурал бунагьру шюшиншиврул экьибутӀлатӀисса КьутӀилул* оьттур.
29ТӀутӀиссара зухь, уттиния тийннай На зущал архӀал лухӀитӀутӀул чахир къахӀачӀантӀиссар, Ттула Буттал ПаччахӀлугърай цӀусса чахир хӀачӀантӀисса кьини дучӀаннин.

30Забурданувасса*, Зал бюхттул уллалисса балайрдугу увкуну, гай Элион зунттуйн лавгуна+.




«Ажарттул эоь учиннин, ина шамийла учинтӀиссар, вина На къакӀулли куну»

(Мк. 14:27-31; Лк. 22:31-34; ЮхӀ. 13:36-38)

31•Яла Эсал гайннахь увкуна:

– Гьархьхьуну зу циняв Ттуяту яла багьантӀиссару, цанчирча чивчуну буссархха:


«На рищунна ХӀухчийх,

яттуми цивппа лихъантӀиссар», – куну+.



32Амма Нава утта увккукун, Галил билаятрайн лавгун, тикку зух ялугьланна, – куну+.

33Петрдул увкуна:

– ХӀатта циняв яла багьарчагу, на тачӀав яла къаагьанна, – куну.

34– ХӀакьну тӀутӀиссара вихь, – увкуна Ганал Петрдухь, – гьархьхьуну, ажарттул эоь учиннин, ина шамийла учинтӀиссар, вина На къакӀулли куну.

35Амма Петр цаламуний авцӀуну ия:

– Вищал архӀал ивчӀан багьарчагу, на тачӀав Вияту махъунай къахьунна, – тӀий.

Мува му тӀий бия гайми мюталимталгу+.




Гетсеманнал багъраву Эсал дуаь дуллалаву

(Мк. 14:32-42; Лк. 22:39-46)

36•Эса гайннащал Гетсеман тӀисса кӀанайн увкӀун, мюталимтурахь увкуна:

– ЩябикӀи шикку, Нарив лавгун, дуаь данна, – куну.

37Га лавгуна, Цащала Петргу, Завадейл кӀия арсгу бувцуну. Га хӀасратрал ва буруккинттарал увгьуна+.
38Яла Ганал гайннахь увкуна:

– Ттул дакӀ бивкӀулул хӀасратрал дургьуну дур. Зу шикку бацӀияра. На къашанашисса куна, зугу машанарди! – куну+.

39Чансса тийнай хьуну, суждалийнгу агьну, Эса дуаь дуллан ивкӀуна:

– Ттул Ппу, бюхъайсса бухьурча, ва хӀасратрал кьуру Ттул чӀарах буккан бува. Амма, Ттун ччимур къавхьуну, хьувча Вин ччимур, – тӀий+.

40Яла Га Цала мюталимтурачӀан занахьувкун, гай шанай лявкъуна.

– Лажинни, зуща ца ссятрайссавагу Ттущал архӀал къашанай бацӀан къавхьурив? – куну, цӀувххуна Ганал Петрдухь. –
41Зува хъяврин къахьун личӀлулну бикӀи, дуаь дуллалияра. РухӀ тазассар, амма чурх заэвссар+.

42КӀилчингу Га лавгун, дуаь дуллан ивкӀуна:

– Ттул Ппу, агана ва кьуру Ттул чӀарах буккан бан, Ттун ва къахӀачӀан къабучӀину бухьурча, хьувча Вин ччимур+.

43Га занахьувкун, мюталимтал ялагу шанан бивкӀун бия, цанчирча гайннал иттархъенну кӀуларгун диркӀунтӀий.
44Гайгу цивппа бивтун, Эса тийнай хьуну, шамилчингу гайва мукъурттий дуаь дуллан ивкӀуна.
45Яла занахьуну, мюталимтурахь увкуна:

– Шанай, бигьалаглай бурув? Вана ссят дуркӀун, Инсаннал Арсгу бунагькартурал кӀунттихьхьун ириян уллалиссар+.
46Бизи, бачи. Бурги: вана хаингу увкӀун.




Ягьуда хаин шаву ва Эса угьаву

(Мк. 14:43-50; Лк. 22:47-53; ЮхӀ. 18:3-12)

47•Эсал укун тӀий унува, увкӀуна Ягьуда – ацӀния кӀия Ганал мюталимтураясса ца. Ганащалгу хъун рувхӀанийтурал ва хъунисриннал гьан бувсса турдащалсса ва къазихъ-ччаллащалсса чӀявусса инсанталгу бия+.
48Хаиннал гайннащал бакӀрайра икьрал дурну дия:

– На ппай увкумарича Эса, Га угьияра, – куну.

49Ягьуда тӀайлана ЭсачӀан увкӀун:

– Ссалам аьлайкум, Муаьллим! – куну, Ганайн ппай увкуна.

50Эсаллив ганахь увкуна:

– Дус, бува инава бан увкӀмур.

Микку инсантал гъан хьуну, Эса увгьуну, увцуна.
51Ганащал бивкӀсса цаннал, дурккун тур, Хъунама рувхӀанийнал лагънайх рирщуну, ганал вичӀи личин дурна+.

52– ДиркӀний диша вила тур, – увкуна ганахь Эсал. – Тур дуркма турлил игу-ивчӀайссар+.
53Ттуща къашайсса ххай урав ина, Ттула Буттахь ацӀния кӀивагу, ххишалассагу малаиктурал аьраллу гьан бува учин?
54Туну цукуна му чӀумал бартлагантӀисса Мубараксса Луттирдай чивчуну бивкӀмургу, хьун аьркинмургу?

55Яла Эсал увкуна инсантурахь:

– Зу ТтучӀан, ваца къачагъначӀан кунма, турдащал ва къазихъ-ччаллащал На угьан бувкӀрув? На зущала гьарца кьини Заннал Къатлул хӀаятраву Мубараксса Луттирдай чивчумур бувчӀин буллай ивкӀун унува, та чӀумал зу На къаувгьунав+.
56БикӀувча мукун! Вай цимурца хьусса Идавстурал Луттирдай чивчумур бартлаганшиврулли.

Микку циняв мюталимтал, Гагу кьаивтун, ливхъуна+.




Эса Ягьудинал Хъун Дивандалул хьхьичӀ ацӀаву

(Мк. 14:53-65; Лк. 22:54-55,63-71; ЮхӀ. 18:13-14,19-24)

57•Эса увгьуминнал Га увцуну бувкӀуна Хъунама рувхӀаний КаиафачӀан, ганачӀарив бавтӀун бия Тавратрал аьлимтал ва хъунисри.
58Чансса махъун агьну, Эсал хъирив нанисса Петр тӀайлана Хъунама рувхӀанийнал хӀаятравун увххуна. Гивун увххун, га къаралчитуращал щяивкӀуна, иш ссайну къуртал шайрив ккаккан.
59Хъун рувхӀанийталгу, щала Ягьудинал Хъун Дивангу* Эсайн къарщину щялусса барашинну лякъинмур буллай бия, Га ивчӀансса диван кьукьиншиврул.
60Амма гайннаща цичӀав лякъин хъанай бакъая, чӀявусса щялусса бардулт бувкӀун бунувагу. Ахиргу, кӀия инсан бувккун,
61увкуна:

– Ва инсан ия: «Ттуща бюхъанссар Заннал Къатта лекьан бувну, шанма гьантлий цӀунилгу бан», – тӀий+.

62Му чӀумал Хъунама рувхӀаний ивзун, цӀувххуна Эсахь:

– Вай Вийнна къарщисса барашиннардан дулунсса жаваб Вил дакъарив? – куну+.

63Эсал ссихӀ къадурккуна. Хъунама рувхӀанийнал Ганахь увкуна:

– Абадлийссаманал цӀаний, буси жухь: Ина МасихӀ, Заннал Арсрав?

64– Ина инава увкуннихха мукун, – жаваб дуллуна Эсал, – амма зухь тӀутӀиссара, уттиния махъ зун ккаккантӀиссар Инсаннал Арс, Кьудратрал Залуннал урчӀа чулух щяивкӀун, ссавруннайсса ттуруллай най! – куну+.

65Му чӀумал Хъунама рувхӀанийнал цайрасса лаххиягу ххя-ххя дурккун, увкуна:

– Яр, Вания Зал оьккиккаккул уллай ур! Утти бардултгу жунма ссан аьркинссар?! Уттиния зун зунма бавунни Ванал Зал оьккиккаккул уллалишиву!+
66Ци хӀукму кьукьлай буру зу?

Гайннал жаваб дуллуна:

– Ва ур тахсирлу, ва ивчӀан аьркинссар.

67Микку Эсал лажиндарайн пуврду тӀун, Ганайх заккантту бишлан бивкӀуна, бия Ганал чӀаврдайх ришлай,
68суал буллалиссагума:

– МасихӀ, утти ккаккан да Вила идавсшиву! БувчӀа Вийхва цуманал рирщуссарив?




Петрдул цана Эса къакӀулли учаву

(Мк. 14:66-72; Лк. 22:54-62; ЮхӀ. 18:15-18,25-27)

69•Петр кьатӀув, хӀаятраву щяивкӀун унува, ичӀувадуш ганачӀан гьан хьуну, увкуна:

– Инагуявхха Галил билаятраятусса Эсащал усса.

70Петр, циняннан баллай, мукӀру къавхьуна:

– Ина тӀутӀимур ттун бувчӀлай бакъар, – тӀий.

71Га тихунай, дарвазалучӀанай, хьувкун, цамунин ккавккун, чӀаравминнахь ганил увкуна:

– Ва инсан ия Назаратлиятусса Эсащал.

72Петр уттигу мукӀру къавхьуна, хъагума бувна, цан Га Инсан къакӀулли тӀий.
73Амма чансса хӀаллавун гивах бавцӀусса инсантал гъан хьуну, ганахь увкуна:

– Ина мяйжаннугу гайннавасса ца ура, му вил лугъатралгума буслай бур.

74Амма Петр хъарду буллан ивкӀуна:

– Му зу тӀутӀисса Инсан ттун къакӀулли! На тӀайламурда тӀутӀисса! Щялмахъ буслай ухьурча, ттуйн нааьна ликканнав! – тӀий.

Микку ажарттул эоь куна.
75Петрдунгу дакӀнийн багьуна Эсал махъру: «Ажарттул эоь учиннин, ина шамийла учинтӀиссар, вина На къакӀулли куну».

КьатӀувгу увккун, га агьи тӀий аьтӀун ивкӀуна+.

Ягьудинал Хъун Дивандалул Эса тахсирлув аву

(Мк. 15:1; Лк. 23:1-2; ЮхӀ. 18:28-32)

271•КӀюрх дуркӀукун, циняв хъун рувхӀанийтурал ва хъунисриннал Эса ивчӀансса хӀукму кьувкьуна.
2Гайннал Га, агу-авхӀуну, румуллал ивтсса сардар ПилатлучӀан* иян увна+.




Ягьудал цанма цала баву

(Иш. 1:18-19)

3•Эса авххусса Ягьудан Ганан диван кьувкьушиву ккавккукун, цала бувмуния пашман хьуну, зувирагу кӀяла арцул монета ганал махъуннай хъун рувхӀанийтурахьхьун ва хъунисриннахьхьун дуллуна.

4На ттуйнма нава бунагь ласав, – увкуна ганал, – на тахсир бакъасса Инсан ивчӀан улав.

– Жун ци бур? – жаваб дуллуна гайннал. – Ургу инава.

5Заннал Къатлувун арцугу дирчуну, Ягьуда лавгун аьс хьуна.
6Хъун рувхӀанийтурал, арцугу дартӀун, увкуна:

– Вай арцу Заннал Къатлул ххазиналуву дишин къабучӀиссар, оьттухсса хӀакь бунутӀий+.

7МаслихӀатгу бувну, гайннал хӀукму бувна, гайннух тӀахӀнидувул хъу ларсун, чил билаятраятусса инсантурансса хӀатталлин дулун.
8Муниятур та хъунийн хӀакьинусса кьинигу, Оьттул Къур, куну учайсса.
9Укун биттур хьуссар Ярамей идавсил увкуну бивкӀмур: «Гайннал ларсуна зувира кӀяла арцул монета – Исраэлнал халкьуннал Ганан бивщусса багьа,+
10гайннух тӀахӀнидувул хъу ларсуна. Залуннал ттуйн амру бувна укун учин».




Пилатлул хьхьичӀун Эса уцаву







(Мк. 15:2-5; Лк. 23:3-5; ЮхӀ. 18:33-38)

11•Му мутталий Эса сардарнал хьхьичӀ ацӀан увна, таналгу цӀувххуна:

– Ина ягьудинал ПаччахӀрав?

– Ина инава увкуннихха мукун, – жаваб дуллуна Эсал+.

12Хъун рувхӀанийтурал ва хъунисриннал Га тахсирлу уллалийни тӀурча, Ганал жаваб къадуллуссия.
13Пилатлул цӀувххуна:

– Вин къабаллай бурив Вийва бихьлахьицири тахсирду+?

14Амма Эсал, сардаргу махӀаттал хьун увну, цайва бихьлахьисса цавагу тахсирдания ссихӀ къадурккуна.




Эса ххачлий ищун диван кьукьаву

(Мк. 15:6-15; Лк. 23:13-25; ЮхӀ. 18:39–19:16)

15•Сардарнал аьдат дия байрандалул кьини дуснакьлувтуравату ца, халкьуннан ччан ивкӀма, итаакьайсса.
16Му чӀумал къаралданучӀа ия ца Барабба тӀисса цӀа дусса чӀявучин кӀулсса дуснакьлув.
17Мунияту халкь бавтӀсса чӀумал, Пилатлул цӀувххуна:

– Зун на цума итаавкьуну ччива: Барабба ягу цайн МасихӀ учайсса Эса? – куну.

18Ганан кӀула Эса цахьхьуна уллушиву, сси-къащи шаврийн бувну+.
19Ххишалдаран, Пилат диванчинал тахлий щяивкӀун унува, ганал щарссанил ганахь учин гьан бувну бия: «Ва иман марцӀсса чувнан цичӀав мабаракьай, на Ганал цӀаний макӀра оьну хӀасратрай бивкӀрача», – куну.

20Амма хъун рувхӀанийтурал ва хъунисриннал халкь вих хьун бувну бия, Барабба итаакьин, Эсама аьс ан миннат бара, куну+.

21– Туну, вай кӀиннавату цума итаавкьуну ччай бур зун на? – куну, цӀувххуна сардарнал.

– Барабба! – увкуна гайннал.

22– Ци бави на МасихӀ Цайн учайсса Эсан? – куну, цӀувххуна Пилатлул.

Циняннал ца чӀуний леххаву увкуна:

– Ххачлий ища Му! – куну.

23– Ци оьбала бувссар Ванал? – цӀувххуна Пилатлул. Амма халкь ялу-ялун лахъну леххаву тӀун бивкӀуна:

– Ххачлий ища Му! – тӀий+.

24Цащава цичӀав бан къахъанахъишиву ва халкь ялу-ялун хъиннува гьалак буклакишиву чӀалай, Пилатлул, цачӀанна щин ларсун бучӀан бувну, циняв халкьуннал хьхьичӀ каругу шюршуну, увкуна:

– Утти ттуй Ва Инсаннал оьттул тахсир бакъассар. Тти жаваб зуйри дусса!

25Халкьунналгу увкуна:

– Мунал оь бикӀантӀиссар жуйгу, жул оьрчӀайгу!

26Пилатлул гайннан Барабба итаавкьуна, Эсама, мурхьардих муркӀагу увну, ххачлий ищун амру бувна+.




Румуллал саллатӀтурал Эса кьюкьин уллалаву

(Мк. 15:16-20; ЮхӀ. 19:2-3)

27•СаллатӀтурал Эса сардарнал чӀалъаьлувун увцуну, Ганал лагма аьралуннал кьюкьри дартӀуна.
28Ганаяту яннагу лирккун, паччахӀнал лаххия хӀисаврай, Ганал хъачӀунттайн ятӀулсса янналул парчагу бувтуна.
29Яла, таж хӀисаврай, Ганал бакӀрай бухълил щаххуллуя щавшсса шалкка бивхьуна, хӀукмулул заллушиврул лишан хӀисаврай, урчӀамур канихьхьун ттархьгу дуллуна. Яла Ганал хьхьичӀ никирттайн багьлай, хъягу-хъяй, тӀун бивкӀуна:

– ЦӀуллу хьуннав Ягьудинал ПаччахӀ!

30Ганайн пув тӀун, Ганал бакӀрайх тара ттархь ришлан бивкӀуна+.
31Буччиннин кьякьлухун ивхьуну махъ, Ганал хъачӀунттаяту ятӀулсса янналул парчагу ливккун, Ганай Ганал Цала яннагу ларххун, увцуна ххачлий ищун.




Эса ххачлий ищаву

(Мк. 15:21-32; Лк. 23:26-43; ЮхӀ. 19:17-27)

32•Гай бувккун нанисса чӀумал, гайннан хьунаавкьуна Кирина билаятраясса Симон тӀисса адимина, саллатӀналгу га Эсансса ххач лавсун ачин увна.
33Гай Голгота тӀисса кӀанайн, мукун тӀиссагу «Няракъатта» тӀиссар, бивсса чӀумал,
34гайннал Ганан ссигу хӀала бувсса чахир хӀачӀан дуллуна. Ххув куну, ххалгу дурну, Ганал къахӀарчӀуна.

35Эса ххачлий ивщуну, саллатӀнал кӀунурду бичлай, Ганал янна цайхра цала дарчӀуна,
36цивппагу щябивкӀуна Ганан къарал буллай.
37Эсал бакӀрал ялув тахта рирщуна Ганайсса тахсиргу чивчуну: «ВА ЭСАРИ, ЯГЬУДИНАЛ ПАЧЧАХӀ».
38Ганащал архӀал ххачурдий бивщуну бия кӀия къачагъгу, ца урчӀа чулух, гама куя чулух.
39ЧӀарах наними, бювкьулий бакӀругу кӀутӀу дуллай, рихшантрай тӀий бия:

40– Ина акъаяв, Заннал Къатта лекьан бувну, шанма гьантлул мутталий га банна тӀий?! Инава Заннал Арс ухьурча, циван ххассал къаара утти Вила Инава?! Ликку ххачлия!+

41Хъяй бия Эсай хъун рувхӀанийтал, Тавратрал аьлимтал ва хъунисригу.

42– Цайми ххассал буллай уссияхха, – тӀий бия гай куннахь кув, – утти Цува ххассал хьун хъанай акъассар! Исраэлнал ПаччахӀ! Цува ххачлияту учӀувча, яла иман дишинну жу Цайн+.
43Ванал умуд Заннайнъяхха бусса, утти Заннал ххассал увача, агана Ва КӀанан ччай ухьурча; Ваналния Цув Заннал Арсра учайва!

44Ганащал архӀал ххачурдий бивщусса къачагъталгу бия Га кьякьлухун ихьлай.




Эса ххачлий ивчӀаву

(Мк. 15:33-41; Лк. 23:44-49; ЮхӀ. 19:28-30)

45•Ахттайн бивзукун, щала дунияллийн цӀан дагьуна, мукун бия ссят шанна хьуннин.
46Шанна шавайсса чӀумал, Эсал лахъсса чӀуний леххаву куна:

– Илагьи́, Илагьи́, лема́ шевакта́ни? – куну. Мукун тӀиссагу: «Ттул Зал, Ттул Зал, цан кьаитав Ина На?» тӀиссар+.
47ЧӀаравсса цаппараннан му бавну, увкуна:

– Ва Илияс идавсийн оьвтӀий ур, – куну.

48Гайннавасса ца левчуна увкӀун, кьурчӀи чахирданийн щуну атил дурсса ацци ттуршайх ларххун, Ганал зумув дихьлан ивкӀуна.
49Гаймирив бия:

– БацӀила, да, бурганнуча, Ва ххассал ан Илияс идавс учӀайрив, – тӀий.

50ЦӀунилгу лахъну леххавугу куну, Эсал жан дуллуна.
51Микку Заннал Къатлувусса пардав* кӀия гилун дияннин ххяларгуна. Дуниял сукку хьуна, ххяллу хъя-хъя куна.
52Ядирхьуна гьаврду ва чӀявусса ливтӀусса мубаракталгу утта бувккуна+.
53Гай гьаттардива бувккун, Цува Эса утта увккун махъ, мубараксса шагьру Ярусалимрайн бувххуна, гикку гай чӀявусса инсантуран ккавккун бия.
54Румуллал хӀаписарнан ва ганащал Эсан къарал буллалинан дуниял сукку шаву, цаймигу ишру хьушиву ккавккукун, ццаххандарал хьуну, гайннал увкуна:

– Га мяйжаннугу Заннал Арс ивкӀун ур! – куну.

55Гикку мукунма чӀявусса хъами бия, хъанахъимуний тамаша буллалисса. Гай Эсал хъирив най бия Галил билаятраяту, Ганан кумаг буллай.
56Гайннуву бия Маждаллал Мариямгу, Якьувлул ва Юсуплул нину Мариямгу, Завадейл оьрчӀал нинугу+.







Эса уччаву

(Мк. 15:42-47; Лк. 23:50-56; ЮхӀ. 19:38-42)

57•МаркӀачӀанай таммихӀ бай кӀанайн увкӀуна ца авадансса инсан, Ариматеялиясса Юсуп тӀисса. Гагу ия Эсал мюталим.
58Юсуплул, ПилатлучӀан лавгун, Эсал нурчӀи дула куна. Пилатлул амру бувна, ганахьхьун нурчӀи дулара куну.
59Юсуплул га ларсун, марцӀсса чатандалул сурувраву кай-кай дурну,
60ххяллуву цанна дурксса цӀусса нух-гьаттаву дирхьуна. Хьулухун чарил нузкьунгу дуртун, га гичча лавгуна.
61Маждаллал Мариямгу, гамур Мариямгу нух-гьаттал тия чулий щябивкӀун гиккува ливчӀуна.




Нух-гьаттачӀа къарал бацӀан баву

62Гьунттихавай, га Ххуллун-кьини дия, хъун рувхӀанийтал ва фарисейтал ПилатлучӀан бавтӀун бия.

63– Хъунама, – увкуна гайннал ганахь, – жун дакӀнийн багьунни, га щялмахъчи сагъсса чӀумала, Ганал: «Шанма гьантлувун На утта уккантӀиссара», – куну бивкӀшиву+.
64Мунияту амру бува, шанма гьантлий гьаттачӀа къарал битан, акъахьурча Ганал мюталимтурал, бувкӀун, Ганал нурчӀи дацингу бюхъайссар, яла халкьуннахь Га ивкӀуну махъ утта увккуна тӀун. Ва махъва-махъсса щялмахъ цалчинмунияргу оьккисса хьунтӀиссар.

65– Буцара саллатӀ, – куну, жаваб дуллуна Пилатлул, – насийча, зун ччикун къарал бувача.

66Гайнналгу, лавгун, чарил нузкьунттуй мугьругу бивщуну, нух-гьаттачӀа къарал бацӀан бувна+.

Эса утта уккаву







(Мк. 16:1-8; Лк. 24:1-12; ЮхӀ. 20:1-10)

281•Ххуллун-кьинилул хъирив, нюжмардул цалчинмур кьинилул* зунзул чаннахь, Маждаллал Мариямгу, гамур Мариямгу лавгуна нух-гьаттах бурган+.
2Цакуну гужну дуниял сукку хьуна: Ссавруннаяту Заннал малаик ливккун, нух-гьаттачӀан гъан хьуну, чарил нузкьунгу чулухуннай дурну, утти ганий щяивкӀун ия+.
3Га ия марххала кунна кӀяласса янналуву, лажиндараватугу цӀупарданул кунмасса чани най бия+.
4Га ккаккайхту, къаралчитал ццаххандарал хьуну, ливтӀусса хханссия+.
5Малаикнал хъаннихь увкуна:

– Нигьа мабусари, ттун кӀулли зу ххачлий ивщусса Эсах луглай бушиву.
6Га шиву акъассар. Га утта увкссар, хьхьичӀва Ганал Цала увкусса куццуй. Гъан хьуну, бургияра Га ивхьуну ивкӀсса кӀанттух.
7Анаварну насича, Ганал мюталимтурахь бусияра Га ивкӀуну махъ утта увкшиву ва цаярва хьхьичӀ Галил билаятрайн лавгшиву. Тиккур зун Га ккаккантӀиссагу. Вана укун тӀутӀиссара на зухь+.

8Хъами нигьагу бувсун, мунищала архӀал хъинну ххаригу хьуну, нух-гьаттачӀату лавгуна. Гай левчуна гьарзат Эсал мюталимтурахь бусан.
9Цакуну хъаннин Цува Эса хьунаавкьуна.

– Ссалам зуйн, – увкуна Ганал.

Гай гъан хьуну, Ганал ччаннайн хъямала багьну, Ганайн икрам бувна+.
10Му чӀумал Эсал гайннахь увкуна:

– Нигьа мабусари. Насича, Ттул уссурваврахь – мюталимтурахь Галил билаятрайн бухьхьи учара. Тикку На гайннан ккаккантӀиссара+.




Диндалул бакӀчитурал къаралчитал машан ласаву

11Хъами ххуллийва бунува, къаралчитуравату цаппара шагьрулийн бувкӀун, хъун рувхӀанийтурахь цимурца бувсуна.
12Хъун рувхӀанийтал, хъунисриннащал маслихӀатгу бувну, ца хӀукмулийн бувкӀуна. СаллатӀнан чӀярусса арцугу дуллуну,
13гайннал увкуна:

– Циняннахь укун тӀутӀияра: «Жу шанай бунува, Ганал мюталимтал хьхьувай бувкӀун, Ганал нурчӀи дарцуну ляркъунни».
14Агана му хавар сардарначӀан биярча, ганащалмур ихтилат жу банну, зун цичӀав къабантӀиссар, пикри мабари, – куну.

15СаллатӀналгу, арцугу ларсун, цахьва увкумур бувуна. Та чӀумал ляхъан бувсса му аваза ягьудинаву хӀакьинусса кьининингу буссар.







Мюталимтурай хъунмасса къуллугъ ялув бишаву

(Мк. 16:14-18; Лк. 24:36-49; ЮхӀ. 20:19-23; Иш. 1:6-8)

16•АцӀния цая мюталим лавгуна Галил билаятрайн, Эсал бухьхьи увкусса зунттуйн.
17Тикку гайннан ккавккуна Эса, Ганайн икрам бувна, амма цаппара, урвав га Эса тӀий, щак-щук тӀун бивкӀуна+.
18Микку Эсал гайннахь увкуна:

– Ттухьри дусса Ссавруннайгу, Аьрщарайгу хӀукмурду бачин буллансса щала кьудрат+.
19Мунихлуну насияра цинявгу билаятирттайсса агьалиначӀан, гайннаяту Ттул мюталимтал бувара: гай щинайну марцӀ баврил эбадат дуллалияра Бутталгу, Арсналгу, Заннал РухӀиралгу цӀанийну,+
20На зунма лахьхьин бувмур зугу гайннан лахьхьин буллалияра. КӀулну бикӀи: дунияллул ахир дучӀаннин, На даин зущал уссара+.







* 1:1 МасихӀ (Христос) тӀисса «Заннал Язи Увгьума» тӀиссар. Гьартану ххал бува глоссарийрай.

* 1:1 Нясав – ппухълуннал сияхӀ.

* 1:19 Ташу – закондалий цӀакь бувсса щар шаву ва щар дуцаву.

* 1:21 ЖугьутӀ мазрай Эсайн учайссар «Йешуа»; ва цӀанил мяънагу хъанахъиссар «Залуннал ххассал бантӀиссар».

* 2:1-2 Гьирод, яъни Гьирод Хъунама Ягьудинал паччахӀну ивкӀссар жула заманалуяр хьхьичӀсса 40-ку шинаяту 4-ку шинайн ияннин.

* 


2:4 РувхӀаний – диндалул къуллугъчи.

Тавратрал аьлимтал – хъинну куртӀну ва биялну Таврат (Заннал Кьанун) кӀулсса ва му халкьуннан лахьхьин буллай бивкӀсса инсантал.


* 2:15 Ва Идавстурал увкумунивасса парчлуву Зал уссар Цала язи бувгьусса ягьудинал халкьуннаяту гъалгъа тӀий, амма Маттей ур му цитата Эса МасихӀнайн буцлай, мунийну ягьудинал халкьуннай Заннал дихьлай ивкӀсса гьарцагу вихшала ва умуд Эсаву бивхьуну бушиву ккаккан буллай.

* 2:18 Рама – шикку ихтилат Байт-ЛахӀимраяту арх бакъамур Рама тӀисса шагьрулиятур. Рамалияту арх бакъасса кӀанай дурччуну диркӀссар РахӀил – Якьув идавсил (Исраэлнал халкьуннал хъунбуттал) щарсса.

* 3:1 МарцӀбай ЯхӀъя – Захариял арс, щинайну марцӀ баврил эбадат дуллалима. Гьартану ххал бува глоссарийрай.

* 3:6 Ва эбадатрал мяъна хъанахъиссар инсаннал бунагьру кьабивтун, Заннал тӀийкунсса ххуллийн кӀура аяву.

* 3:7 Фарисейтал ва саддукейтал ягьудинал кӀира диндалул партиялувусса инсантал бивкӀссар (миннуя гьартану бувсун буссар глоссарийрай).

* 3:8-9 Ибрагьим – ягьудинал хъунбутта ивкӀссар, цувагу мукун сий дусса идавс ивкӀссархха, ганал тухумран цивппа ганал арсру бушиву гьасса ххай бивкӀун бур цала иман марцӀмунин ккалли даншиврул ва Заннал цанма таммихӀ къабаншиврул.

* 4:5 Заннал Къатта – Ярусалимрайсса ягьудинал диндалул хъунмур дин-эбадат дай къатта.

* 4:23 Эбадат-къатта (синагога) – му къатлуву буккайсса бивкӀссар Мубараксса Луттирду, дуккайсса диркӀссар дуаьрду.

* 5:3 Ссавруннайсса ПаччахӀлугъ – ягьудинал чӀяруну Заннал цӀа аьдада кӀицӀ къадулланшиврул, ганин кӀанай Ссав (Ссавру) тӀисса махъ ишла байсса бивкӀссар.

* 5:17 Таврат – Муса идавсин Заннал ликкан бувсса лу. Гьартану ххал бува глоссарийрай.

* 5:22 Ягьудинал Хъун Диван бивкӀссар ягьудинал хъунмур суд. Гьартану ххал бува глоссарийрай.

* 5:41 Та заманнай румуллал саллатӀнахь цала кьай, гьиву цайнма мютӀи бувсса инсантурахь ххилаххи буллан ихтияр диркӀссар.

* 5:46 Дишалартту датӀулт бунагькартуран ккалли байсса бивкӀссар, гай румуллаха зий бунутӀий.

* 5:48 камил(сса) – аьй дакъасса, ттангъа дакъасса, гьарца чулуха щаллусса.

* 6:13 Оьсса Душман – укун тӀий бухьунссар Иблислуйн.

* 6:16 Зума дугьаву – му хъанахъиссар ккаккан бувсса гьантрай ягьудинал я дукра къадукаву, я хӀачия къахӀачӀаву. Мунийну зума дугьлагьиманал Заннан цала дард ккаккан дуллалиссар, КӀанахь цала бунагьирттал ялтту учӀу тӀиссар ва цува КӀанайн мютӀишиву тасттикь буллалиссар.

* 7:22 «Та кьини» тӀисса «Ахир заман бизай кьини» тӀиссар.

* 8:2 Жазан-цӀуцӀаву – му хъинну захӀматсса, инсаннал чӀалачӀин оьккину зия хьун дайсса бурчул азарди. Му азарданул увгьуманан дин-эбадатрал ххуллу-хха бан къабучӀину (къахӀалалну) бивкӀссар.

* 8:12 КьатӀаллил ЛухӀи ЦӀан – му Дужжагьри.

* 8:20 Инсаннал Арс – МасихӀнал цӀардал ца, укун увкуну бур Ганайн Даниял идавсил. Гьартану ххал бува глоссарийрай.

* 8:22 Шикку «ливтӀуми» тӀисса махъ ишла буллалиссар кӀира мяъналий: 1. мяйжаннугу ливтӀуми, рухӀ дакъами; 2. дакӀурдиву Зал акъами, Заннал Махъ къабаяйми.

* 8:28 ИвкӀусса инсан цаннасса нуххуву ишайсса ивкӀссар. Муниятур шикку нух-гьав тӀисса махъ ишла буллалиссагу. Нуххул хьулухухгу чарил нузкьун дишайсса диркӀссар, жанаварт жаназалучӀан къабухханшиврул.

* 9:27 Давудлул Арс – му МасихӀнал цӀардаватусса цари. Идавстурал бувсмунийн бувну, учӀантӀиссар, тӀисса МасихӀ Давуд паччахӀнал авладраятусса икӀан аьркинну ивкӀссар.

* 10:2 Эсал вакил – Эса МасихӀнал апостолли.

* 10:4 Кананей – Симоннул ялун цӀар. Мунил мяънагу «ватан ххирашиврул жан дулун хӀадурма» хъанахъиссар – Исраэл Румуллахь бушиврийн къарщисса диндалул ва политикалул дастталул вакил тӀиссар. Мура мяъналий ишла байссар «зилотхъул» тӀисса махъгу.

* 10:15 Содом ва Гоморра шагьрурдайн гайннул агьулданул бувсса бунагьирттахлу бала ликкан бувну бивкӀссар.

* 10:25 Баал-Зевул – Иблислуйн учайсса цамургу цӀа.

* 10:34 «Тур ларсун учӀан» тӀий, Эса дяъви бан увкӀра къатӀиссарча, цавайннал МасихӀнайн иман дирхьуну, гайминнал къадирхьуну, агьали кӀибачӀавриятур гъалгъа тӀутӀисса.

* 10:38 НукӀузаманнул Румлив ивчӀан ансса диван кьувкьума ххачлий аьс айсса ивкӀссар, ххач цуппагу ивчӀан антӀиманал таммихӀ биттур бантӀисса кӀанайн цала биян бан аьркинну бивкӀссар. Эсал мукъурттил мяънагу: «Ттун лайкьма цала жан дулунгума хӀадурну икӀан аьркинмари», – хъанахъиссар.

* 


11:21-24 Гьуразин ва Байт-Саида – Капарнаумрая арх бакъасса Галил тӀисса бярнил ухссавнилмур зуманивсса шагьрурдур.

Тир, Сидон ва Содом – Мубараксса Луттирдай ккаккан бувсса куццуй агьали ялапар къахъанай бивкӀсса путпараснал шагьрурдур. Содомрайн ганил агьулданул бувсса бунагьирттахлу муниннинва бала ликкан бувну бивкӀссар.


* 11:29 РукӀ – ницал дарвачирттах бишайсса тӀаннул хах, ганицӀун хъарас ягу аьрава дахӀиншиврул.

* 12:1 Ххуллун-кьини – му ягьудинал бусравсса кьинир. Му ягьудинал календарьданийн бувну нюжмардул махъра-махъсса кьинир. Му кьини, Тавратрал тӀийкун, зун, даву дуллан къабучӀиссар. Заннайн эбадатру дуллан бучӀи бувну бивкӀссар.

* 12:2 Фарисейтурал Эсал мюталимтурай чӀаллу карунних битлатаврил ва ттирихьлахьаврил тахсирлу къабуллалиссарча, му даву диндалул цичӀав дан къабучӀи буллалисса Ххуллун-кьини дуллалаврилли тахсирлу буллалисса.

* 12:4 «Аьдат-эбадатрал ччатӀ» гьарцагу Ххуллун-кьини Заннал къатлуву бишайсса бивкӀссар, муниннин хьхьичӀ бивхьуну бивкӀми ччатӀру диндалул къуллугъчитуран шайсса бивкӀссар.

* 12:41 Ниневия – Ассириянал хъунмур шагьру бивкӀссар.

* 12:42 Кьиблалул паччахӀ-щарсса, яъни Шебалул паччахӀ-щарсса (Шеба – му ттизаманнул Аьрабусттаннал Кьибла-Баргълагаваллил чулухалур). Га, цуппа путпарас бунувагу, Исраэлнал Заннал кьуватрайнгу, кашилийнгу КӀанайн мукӀру хьуну бивкӀссар.

* 13:19 Оьсса Душман – укун тӀий бухьунссар Иблислуйн.

* 13:33 Аслиймур текстрай «шанна сата», яъни сайки 36 литра увкуну бур (ягу 23 кг иникӀмалул).

* 14:1 Тетрарх (грек мазрава) – Хъунама Гьиродлул цала паччахӀлугъ мукьа арснайх дарчӀуну диркӀссар, ца бутӀул хӀакимнайн тетрарх учайсса бивкӀссар. Тетрарх Гьирод – му Гьирод Антипар, Гьирод Хъунама тӀисса паччахӀнал арсри. Га ивкӀссар Галил ва Перей билаятирттал паччахӀну (жула заманалуяр хьхьичӀсса 4-ку – жула заманалул 39-ку шш.).

* 14:4 Мусал Луттирайн – Тавратрайн – бувну, уссу сагъну унува, ганал щарсса гама уссил дуцин къабучӀину бивкӀссар.

* 14:26 Дарс дизлан – личӀи-личӀисса, мяйжанну дакъасса затру дусса кунна чӀалан.

* 15:26 Канааннавусса Тир ва Сидон путпараснал шагьрурду бивкӀссар. Ягьудинал путпарас мурдалминнан (гъалгъалуву «ккаччан») ккалли байсса бивкӀссар.

* 16:17 Грек мазрайсса текстраву чивчуну буссар «Барйона», яни Юнуслул арс тӀий. Цаппара таржумарттавугу мукунма чивчуну бур.

* 16:18 Грек мазрай «петрос» тӀисса «чару», «ххяли», «кьун» тӀиссар. Мунияту мунияр махъ Симоннун Петр тӀисса ялун цӀа дуллуссар.

* 16:21 Хъунисри – жяматрал бакӀчитал.

* 16:24 НукӀузаманнул Румлив ивчӀан ансса диван кьувкьума ххачлий аьс айсса ивкӀссар, ххач цуппагу ивчӀан антӀиманал таммихӀ биттур бантӀисса кӀанайн цала биян бан аьркинну бивкӀссар. Эсал мукъурттил мяънагу: «Ттун лайкьма цала жан дулунгума хӀадурну икӀан аьркинмари», – хъанахъиссар.

* 17:27 ХӀавракӀи – хӀава бугьайсса ярагъ (удочка).

* 18:10-11 Ягьуди вихну бивкӀссар гьарца инсаннал цала-цала малаик ушиврий ва кӀа мудан хӀадурну ушиврий Заннал хьхьичӀ га инсаннал чул бугьан.

* 18:24 Яъни сайки 260 т (1 талант = 26–40 кг).

* 18:28 Динарий – Румуллал арцу диркӀссар, мунил кьиматгу бивкӀссар багьлух увгьу зузалал кьинилул мутталий лякъайсса хӀакьлищал архӀалсса. ПаччахӀнан буржлувсса къуллугъчинал бурж сайки 500 000-лийла хъунмасса хъанай бур мува къуллугъчинан буржлувманалмурнияр.

* 19:12 Ахтта бан – цал оьрчӀру къабай бан, яни адиминашивруцӀа бан. Ссувайсса – къатлул къавхьусса (щар къадурцусса, щар къавхьусса).

* 19:21 камил(сса) – аьй дакъасса, ттангъа дакъасса, гьарца чулуха щаллусса.

* 19:28 Тах – паччахӀ цала хъуншиврий щяикӀайсса кӀану (оьрус мазрай трон).

* 20:2 Динарий – увгьу зузалал кьинилул мутталий лякъайсса хӀакь хъанахъиссар.

* 20:3 Ягьудинал кьини хӀисав дайсса диркӀссар кӀюрххияцӀа. Мукун хӀисав дурувкун, урчӀра ссят дукӀлакӀиссар шанна ссятрайн. Мукун кунугу буссар оригиналданий.

* 20:19 «Ххачлий ищун» тӀисса ттурцӀай ххач бувну, бивщусса тталлуй каруннайгу, ттурцӀацӀух ялавай итабавкьусса ччаннайгу мярду бивщуну, зурчӀай тӀутӀи ан тӀиссар. Мукунсса таммихӀ байсса бивкӀссар нукӀузаманнул Румливгу, цаймигу кӀанттайгу. Му хъуннасса аьзав-аькьувагу, кьюкьалагу диркӀссар. Гьартану ххал бува глоссарийрай.

* 21:5 Сионнал душ тӀисса махъ Ярусалим тӀисса мукъул мяъналий ишла буллалиссар, Сион му шагьру бивхьусса бакӀал цаннил цӀа дунутӀий.

* 21:5 Эса Ярусалимрайн увхссар ттуккуй, Цува дакьаву ччисса, хӀалимсса пикрирдащалсса паччахӀ ушиву ккаккан баншиврул, цайми та заманнул паччахӀтал кунма, дяъвилул чайгу бурттий, кӀунттил тургу дургьуну къаувххун.

* 21:9 «Гьосанна» тӀисса «ххассал ба жу» тӀиссар. Ва махъ паччахӀнаха цӀа даврин ишла байссар.

* 21:12 Заннал Къатлуву цадакьа хӀисаврай ччи-ччимур арцу дулайсса къадиркӀссарча, хасъсса арцу диркӀссар, цив дакъа Заннал Къатлун цадакьалун дулун къабучӀисса, мунияту азвардануву румуллал ва грекнал арцух ми хасъсса арцу даххана дулайсса дахханадувулт бивкӀссар.

* 21:33 Мулк – цува заллусса хъуннасса аьрщи ва му аьрщарай думур.

* 21:33 ЛухӀитӀутӀи куччу бансса кӀаланг – ххяллуву лухӀитӀутӀи ккуччу бан дайсса хъунтӀа. Ганивату бяшкӀанттувух лухӀитӀутӀул щин дачайсса диркӀссар цамургу чарил хъунтӀулувун.

* 22:13 КьатӀаллил ЛухӀи ЦӀан – му Дужжагьри.

* 22:17 Ва суал Эсахьхьун хӀиллалий буллай бивкӀссар: арцуй диркӀссар Румуллал паччахӀнал сурат; Эсал «багьайссар» учирча, халкьуннавусса Ганал сий яларай дагьантӀий диркӀссар, цанчирча Румуллан дишала дулаву – му хӀакьсса ягьудинансса кьюкьалану хъанай диркӀунтӀий; агана Ганал «къабагьайссар» учирча, Га румуллахьхьун ириян ан бюхълай бивкӀссар, ваца тайннайн къарщи уклакима ва агьалийгу гьалак буллалима куна.

* 23:5 Ягьудинал дуаьртту дуклакийни, ненттабакӀрацӀун ва куямур каницӀун Мубараксса Луттирдаватусса текстирдащалсса ятӀул луттирал къутив (филактерияртту) дахӀайсса диркӀссар. Му бакъассагу, гайннал ялттуянналул зумардайн къунчуллив буруххайсса бивкӀссар. Амма фарисейтурал цивппа яла Зал ххирамину ккакканшиврул, ми филактерияртту хъиннура хъуни дайсса, янналийсса къунчуллал лахъишивугу хъиннура хъунна дайсса диркӀун дур.

* 23:9 Шикку кӀулну бикӀан аьркинссар ихтилат мяйжансса ппухълуннаяту бакъашиву, диндалул цӀарду (титуллу), къуллугъру (санну) ва м. ц. ишла дуллай, цала лагма-ялттуминнаву цу-унугу лавай уллан къабучӀишиву.

* 23:29 Гьайкал – памятник, шикку гьаттай дацӀан дурсса памятник.

* 24:5 МасихӀ (Христос) тӀисса «Заннал Язи Увгьума» тӀиссар. Гьартану ххал бува глоссарийрай.

* 24:15 Даниял идавсил, ялун нанимуниву Заннал Къатлуйн хъуннасса оьшиву ликкантӀиссар куну бивкӀссар.

* 24:31 Сувр (ссур) – Кьиямасса кьини дуркӀшиву баян буллай малаиктурал бищунтӀисса лахъсса чӀу байсса зюннав (труба).

* 24:38 Мусал Луттирай (Тавратрай) буссар, НухӀлул тӀюпандалул заманнай щалла дуниял щинахьхьун ларгссар ва НухӀлул тухум бакъасса ххассал къавхьуссар, тӀий.

* 24:47 Мулк – цува заллусса хъуннасса аьрщи ва му аьрщарай думур.

* 25:15 Талант – му 6000 динарийращал архӀалсса арцур. Ххал дува мукунна 18:24-луйнсса бувчӀин баву.

* 26:2 Пейсах – му ягьудинал байранни, му хас дурну дуссар Мисрилия гьаврин ва лагъшиврияту мурахас шаврин. Кьири ЧчатӀул байран дайдишайсса диркӀссар Пейсах байрандалул хъиривмур кьини. Гьартану ххал бува глоссарийрай.

* 26:3 Каиафа ивкӀссар диндалул бакӀчинал къуллугърай 18-ку шиная 36-ку шинайнин.

* 26:28 Тавратрай увкуну буссар, кьурвандалун бихлахисса хӀайвандалул оьтту аьркинсса Занналгу, ягьудинал халкьунналгу дянивсса кьутӀи цӀакь даншиврулли куну. Шикку Эсал бувсун бур Заннал ва инсантурал дянивсса ЦӀусса КьутӀи Цала оьттуйну цӀакь дуллалишиву.

* 26:30 Забур – Давуд идавсин ливкмур лури. Гьартану ххал бува глоссарийрай.

* 26:59 Ягьудинал Хъун Диван бивкӀссар ягьудинал хъунмур суд. Гьартану ххал бува глоссарийрай.

* 27:2 Пилат – Понтий Пилат 26-ку шиная 36-ку шинайнин ивкӀссар Ягьудинаву румуллал ивтсса сардарну (га провинциялул бакӀчину).

* 27:51 Га диркӀссар Заннал Къатлул вивсса, «Мубаракмур кӀану» ва «Яла́ мубаракмур кӀану» кӀанттурду личӀи бан дургьусса пардав.

* 28:1 ЖугьутӀнал нюжмар дайдишайссар алхӀат кьини.

ХьхьичӀмахъ


Эса МасихӀная Марклул чивчусса Ххарисса Хавар

ХьхьичӀмахъ

НукӀузаманная шийннайсса элмулул традициялийн бувну, ва луттирал авторну хъанахъиссар ЮхӀанна Марк, Барнабал ссурахъу. Га ацӀния кӀия Эсал вакилтуравун къаухлахиссар, амма цал Павел вакилнащал занай, Эсаясса вяъзарду буслай ивкӀссар, яла Румлив Петр вакилнащал ивкӀссар.

Марклул бувсмур Ххарисса Хавар Инжилданийсса мукьва Эсаясса хавардануву яла кутӀамурди. Ттизаманнайсса аьлимтурал пикрилийн бувну, га цалчин чивчумунин ккалли буллалиссар, Маттейл ва Лукал цалами Эса МасихӀнаясса хаварду чичлачийни, га ишла бувну бивкӀссар тӀиссар.

Марклул хъунмур къулагъас Эсал бусласимуних дакъарча, Ганал дуллалимуних дур. Марклул ккаккан бувну бур Эса ивкӀшиву къашавайминнал азарду хъин дуллай, жиндри бувхминнава жиндри буккан буллай, ливтӀуми утта буккан буллай. Ми гьарзатрал исват буллалиссар Га мяйжаннугу Заннал МасихӀ ушиву. Марк буслай акъар я Эса аврия, я Га ивкӀуну мукьах хьумуния. Марклул цала луттираву хъунмасса кӀану буллуну бур Эсал дунияллийсса оьрмулул махъра-махъмур нюжмардий Ярусалимрай хьусса иширттан.

Марк личӀи-личӀисса миллатирттал буккултрахь Эса МасихӀнаяту Ххарисса Хавар буслай ур, грек мазрайсса цала текстравух та заманнай Ягьуди билаятрай ишлану бивкӀсса арамей мазравасса махъругу хӀала буллай (аьркинний мунал ми таржумагу буллай ур). Мукуна му ишла буллай ур Румуллал чиновниктурал ва саллатӀнал мазравасса латин махъругу.

Вана «Эса МасихӀная Марклул чивчусса Ххарисса Хавар» тӀисса луттираву бумур кутӀану:



	Эсал МасихӀшиврул ххуллу байбишаву (1:1-13);

	Эса МасихӀнал Галил билаятрай ва цайми кӀанттурдай бувсса захӀматру: мюталимтал язи бугьаву, хӀикматру, мисаллу, насихӀатру (1:14–9:50);

	Эса МасихӀнал Ягьуди билаятрай бувсса захӀматру: хӀикматру ва насихӀатру (10:1-52);

	Эса МасихӀнал Ярусалимрай бувсса махъва-махъсса захӀматру (11:1–13:37);

	Эса МасихӀ ивчӀаву, уччаву ва утта уккаву (14:1–16:8);

	Хъиривмахъ: утта увксса Эса Цала вакилтуращал хьунаакьаву (16:9-20).

ЯхӀъя идавсил Эса МасихӀнан ххуллу хӀадур буллалаву

(Мт. 3:1-12; Лк. 3:1-9,15-17; ЮхӀ. 1:19-28)

11•Эса МасихӀнаятусса, Заннал Арснаятусса, Ххарисса Хаварданул дайдихьу.
2МасихӀнаяту Яшайя тӀисса идавсил Луттирай чивчуну буссар:


«Заннал увкуну бур:

– Вияр хьхьичӀ На Ттула илчи тӀайла укканна.

Ганалли Вин ххуллу хӀадур бантӀисса+.

3БачӀвасса чулдания оьвтӀий леххаврил чӀу бур:

– Залуннансса ххуллу хӀадур бувара,

тӀайла бацӀан бара бавкку ххуллурду!»



4Чулданий увккуна МарцӀбай ЯхӀъя идавс. Га инсантурахь тӀун ивкӀуна:

– Зал зула бунагьирттал ялтту учӀаншиврул, бунагьру кьабитан тавба дувара. Зу тавба дуршиврул лишандалун марцӀ баврил эбадат дан на зу щинавун буххан банна+.

5Ягьудинал щалагу билаят ва Ярусалимрал циняв агьали лавгуна ганачӀан. Цала бунагьру бакӀрайн лавсми Урдан неххай щинавун буххан буллай, ЯхӀъя ия гайннан марцӀ баврил эбадат дуллай+.
6ЯхӀъянай варанттул ппалул янна ва бурчул мухӀлу дия, ганал дукаймургу хъацӀру ва урттил ницӀ дия.
7Инсантурахь ганал укун учайва:

– Ттул хъирив най уссар ттухьнияр хъуннасса Каши Дума. Нарив кьус ивкӀун, Ганал уссал энтту ттирихӀинвагу лайкь акъамара.
8На зу щинайнура марцӀ буллалисса, Ганаллив марцӀ буллантӀиссару Заннал РухӀирайну.




Эсайн Заннал РухӀ ликкаву

(Мт. 3:13-17; Лк. 3:21-22; ЮхӀ. 1:29-34)

9•Гайва гьантрай Галил билаятрайсса Назарат шяраватусса Эса ЯхӀъяначӀан увкӀун, Урдан неххавунгу увххун, ЯхӀъяначӀа марцӀ аврил эбадат дуруна+.
10Щинавату уккайхту, Эсан ядирхьусса ссавру ва Цайнна ликлакисса хьхьилул гьайбатрайсса Заннал РухӀ ккарккуна+.
11Ссавруннаятугу чӀу хьуна:

– Инара Ттул ххирасса Арс, Инара Ттул ххаришиву+.




Иблислул Эса аьйкьин уллалаву

(Мт. 4:1-11; Лк. 4:1-13)

12ГацӀанакул Заннал РухӀирал Га бачӀвасса чулданийн ачин увна.
13Чулданий Эсал мукьцӀала гьантта бувна, Иблисгу муксса хӀаллай Га аьйкьин уллай бия. Эса жанавартрал дянив ия. Малаиктал Ганаха къуллугъ буллай бия+.




Галил билаятрай Эсал Цала захӀматру байбишаву

(Мт. 4:12-17; Лк. 4:14-15)

14•ЯхӀъя дуснакь увкун, Эса, Заннал тӀайла бувксса Ххарисса Хавар буслай, Галил билаятрайн увкӀуна.
15Га тӀий ия:

– Ссят дирну дур, Заннал ПаччахӀлугъ гъан хьуну дур, мунияту, кьабивтун бунагьругу, Ххарисса Хаварданийн иман дишара!+




Эсал цалчинми мюталимтал

(Мт. 4:18-22; Лк. 5:1-11)

16Галил бярнил чӀарах нанисса Ганан гивун къери дутлатисса Симон ва ганал уссу Андрей ккавккуна – гай чавахърубугьулт бия+.
17Эсал гайннахь увкуна:

– Бачияра Ттул хъирив! Зу цӀанакул чавахъру ясир буллай буру, Нарив зуяту инсантурал дакӀру ясир дувулт буванна!+

18Гайгу, гацӀана къерттугу кьадиртун, Ганал хъирив бавчуна+.
19Чансса тийнмай шайхту, Эсан къертту дакьин дуллай къаехърай щябивкӀсса Якьув, Завадейл арс, ва ганал уссу ЮхӀанна ххал хьуну,
20гайннайн оьвкуна. Гайгу, цала ппу Завадейгу зузалтращал къаехъраву кьаивтун, Эсал хъирив лавгуна.




Эсал мурдалсса жин буккан баву

(Лк. 4:31-37)

21•Вана бивуна гай Капарнаум тӀисса шагьрулийн. Цалчинмур Ххуллун-кьинива бувкӀуна эбадат-къатлувун*, гиву Эса циняннан Мубараксса Луттирду бувчӀин буллан ивкӀуна+.
22Инсантал Ганал мукъурттий хӀайран хъанай бия, цанчирча Эса гайннан Тавратрал аьлимтал куна бувчӀин буллай акъаяча, Заннал каши дуллума куна бувчӀин буллай ия+.
23Микку эбадат-къатлувусса ца адиминал, жин бувххун, вев увкуна:

24– Да, Назаратлиясса Эса, Вин жуяту ци ччай дур?! Ина жул ахир пуч дан увкӀрав? Ттун кӀуллахха Ина цурав! Ина Заннал гьан увсса Мубаракра!+

25Эсаллив ганайн амру бувна:

– Кьабагьуча, букку мунавату! – куну.

26Жингу, га адиминагу хъинну хъюлчу-кӀутӀугу увну, лахъну вевгу куну, ганава бувккун лавгуна+.
27Циняв, ццаххандарал хьуну, куннахь кув цӀухлан бивкӀуна:

– Бурги ванал Мукъул гужрах! Укун гужсса Махъ жунма ттинин къабавунни! ЧӀалай урив Му лап кьянкьану жиндрайн амрурду буллай, мигу Мунайн мютӀи хъанай!+

28ГацӀана щалагу Галил билаятрайх Ганаятусса аваза ппив хьуна.




Къашайшалт хъин баву

(Мт. 8:14-17; Лк. 4:38-41)

29Эсарив, Якьувлущал ва ЮхӀаннащал эбадат-къатлувату увккун, Симоннул ва Андрейл къатрачӀан авчуна.
30Симоннул щарнил нину, кӀиришиву лархъун, зурзу буллуну, шанийн дагьну дия, гайнналгу Эсахь ганил тагьар бувсуна.
31Эсал, ганичӀангу гъан хьуну, ка дургьуну, га дизан дурна. Га ссят цӀуцӀавугу дурккун, га гайннал хьхьичӀ дукра дихьлан диркӀуна+.
32МаркӀачӀан бивзун, баргъ бахьлавгукун, ГаначӀан циняв къашайшалт ва жин бувхми бувцуну бувкӀуна.
33Щала шагьру гайннал хьулух бия.
34Ганал чӀявусса хъин бувна личӀи-личӀисса азардаяту, чӀявусса жиндри буккан бувна, амма Ганал жиндри къабитайва Цува цу уссарив кӀулшиву бусан+.




Галил билаятрайсса вяъза

(Лк. 4:42-44)

35•КӀюрххи-кӀюрххила, чани щяв дагьаннина, Га къатлувату увккун, цучӀав акъасса кӀанайн лавгун, дуаь дуллан ивкӀуна+.
36Амма Симон ва гьалмахтал Ганал хъирив лавгун,
37Га лявкъуна.

– Циняв Вих луглай бур, – увкуна гайннал.

38– Бачи, цамур кӀанайн гьаннуча, – увкуна Эсал гайннахь, – чӀаххув-чӀарахсса щархъавун, На тиккугу вяъза бусланна. На увкӀссавагу муна мунил цӀанийрахха!

39Укун занай ия Га щалагу Галил билаятрайх, эбадат-къатраву вяъза-насихӀатру буслай, жиндри буккан буллай.




Жазан-цӀуцӀаврил увгьума хъин аву

(Мт. 8:1-4; Лк. 5:12-16)

40•Ца ппурттуву ГаначӀан ца жазан-цӀуцӀаврил* увгьусса инсан увкӀун, Ганал хьхьичӀ никирттайнгу агьну, лергъ тӀун ивкӀуна:

– Ччан бикӀарчан, Вища на марцӀ ан бюхъантӀиссар!+

41Эсалгу, ганай цӀими хьуну, Цала кагу ганайн лаян дурну, ганахь увкуна:

– Ттун ччай бур, марцӀ укку!

42Жазан-цӀуцӀаву гассят дурккун, га инсан хъин хьуна+.
43Эсалгу га гьан увна,+
44кьянкьану дюъгу дирхьуну:

– Ява-гьа, щихьчӀав цичӀав мабусара, тӀайлана рувхӀанийтурачӀан* насуча, бургийча тай вих вил чурх жазандалуцӀа марцӀ бувкшиву ккаккан. Яла, Муса идавсил жуйва ялув бувсса куццуй, марцӀ буккаврихлусса кьурван банмур диян да, кӀулну бикӀаншиврул гайннан ина марцӀ увкшиву, – куна+.

45Амма та, ацӀаву дакъа, буслан ивкӀуна хьумур, цувагу мукун буслан ивкӀунахха, Эса ашкарану шагьрулувун уккан къахъанай ливчӀуна. Га шагьрулул кьатӀув цучӀав акъасса кӀанттай икӀайва, гиккугу ГаначӀан гьарца кӀанавату бучӀайва+.

Бунагьирттал ялтту учӀаву ва къуркъуллул увгьусса инсан хъин аву

(Мт. 9:1-8; Лк. 5:17-26)

21•Цаппара гьантрава Эса цӀуницӀа Капарнаумрайн увкӀсса чӀумал, Га шава ур тӀар тӀисса аваза циняннавун багьуна+.
2Гассят гиккун миксса чӀявусса халкь бавтӀунахха, хӀатта хьулухгума бацӀансса кӀантту къаливчӀуна. Эсагу гайннахь вяъза буслай ия.

3Эса усса къатрачӀан мукьа инсаннал, шаний ивхьуну, ца къуркъуллул увгьуну, сукку хьун къашайсса адимина лавсун бувкӀуна.
4Гайннан къашайшала Эсал хьхьичӀ ишин ччай бия, амма халкьуннал ккучундалуха ГаначӀан гъан хьун къахъанай бия. Му чӀумал гайннал, къатлул цӀив вярчӀу бувну, шаний ивхьусса къашайшала ялавай учӀан увна+.

5Гайннал вихшиву хъуннасса душиву чӀалай, Эсал къуркъуллул увгьуманахь увкуна:

– Ттул арс, вил бунагьру багъишла битлатиссар!+

6-7Гиккусса цаппара Тавратрал аьлимтал цавува цивппа: «Ци тӀий урив ххал ара, Зал кьюкьин уллай! Заннаща бакъа бунагьирттал ялтту учӀан щищар бюхъайсса?!» – тӀий бия+.

8Эсан тӀурча гайннал дакӀнивумур гассят бувчӀуну, гайннахь укун увкуна:

– Зул бакӀравун мукунсса пикри цукун бувхри?
9Къуркъуллул увгьуманахь: «Вил бунагьру багъишла битлатиссар», – учин бигьассаривкьай, юхссагу: «Изуча, лавсун вила шанугу, заназу», – учин бигьассарив?
10На зун чӀалачӀи банна, Инсаннал Арснахь бунагьирттал ялтту учӀан бюхъайсса каши аьрщарай душиву.

Микку Ганал къашайшалахь укун увкуна:

11– На вихь тӀий ура: изуча, лавсун вила шанугу, шавай насу.

12Гагу, гацӀана ивзун, шанугу лавсун, циняннангу чӀалай, увккун лавгуна. Циняв махӀаттал хьуну ливчӀуна. Залгу бюхттул уллай, гай тӀий бия:

– ТачӀав укунсса аьламат ккарккун бакъару!




Эса Левий-МаттейчӀа бунагькартуращал цачӀу дукралух щяикӀаву

(Мт. 9:9-13; Лк. 5:27-32)

13•Эса цӀуницӀакул бярничӀан лавгуна. Циняв халкьгу ГаначӀан бавчуна, Гагу гайннахь дарс дихьлан ивкӀуна.
14ЧӀарах нанисса кӀанай Ганан цала даврий щяивкӀсса Левий, Алфейл арс, ххал хьуну, мунахь:

– Бугьи Ттул ххуллу! – увкуна.

Мугу, ивзун, Ганал хъирив авчуна.
15Вана тти Эса мунал шава дукра канай. Эсащал ва Ганал мюталимтуращал чӀявусса дишалартту датӀулт* ва цаймигу бунагькартал бия – чӀявуяхха Эсащал заназими.
16Бунагькартуращал ва дишалартту датӀултращал щяивкӀун, дукра канакисса Эса ккавккун, фарисейтуравасса Тавратрал аьлимтал* Ганал мюталимтурахь:

– Цукунни Ганаща бюхъайсса, дишалартту датӀултращал ва бунагькартуращал архӀал ца ссупралух щяивкӀун, дукра канан? – тӀун бивкӀуна+.

17Эсан му бавну, увкуна тайннахь:

– ЦӀуллуминнан акъарча хӀакин аьркин шайсса, къашавайминнанни. На Заннал хьхьичӀ марцӀминнайн акъарача оьвчин увкӀсса, бунагькартурачӀанна увкӀсса!+




Эсахь зума дугьаврияту цӀуххаву

(Мт. 9:14-17; Лк. 5:33-39)

18•Ца кьини, ЯхӀъянал мюталимталгу, фарисейталгу зума дургьуну бунува, ЭсачӀан инсантал бувкӀун, цӀувххуна:

– Циванни ЯхӀъянал мюталимтуралгу, фарисейтурал мюталимтуралгу зума дургьусса, Вилми мюталимтурал тӀурча къадургьусса? – куну+.

19Эсал гайннахь увкуна:

– Наврузбаггу усса хъатӀул мажлисрай хъамал зума дургьуну бикӀайссарив? Наврузбаг цащала уссакссар зума къадугьлагьисса!+
20ДучӀантӀиссар наврузбаг гайнначӀату увцусса кьинирду, му чӀумал гайннал зумардугу дугьлантӀиссар+.
21Къадизайссархха духсса янналий цӀусса янналул мачӀ, акъахьурча, гагу ларкьуну, пяртӀу хъиннура хъунна шайссар.
22Духсса кьачӀлувун цӀусса чахир къадутӀайссархха, акъахьурча, чахирданул кьачӀа руцари дурну, чахиргу дакъассар, кьачӀагу дакъассар. ЦӀусса чахир цӀусса кьачӀравунни дутӀайсса.




Диндалул бигьалагай кьинилияту

(Мт. 12:1-8; Лк. 6:1-5)

23Цалгу Ххуллун-кьини Эса хъувух най ия. Ганал мюталимтал нани ххуллийва чӀаллу битлан бивкӀуна.
24Фарисейтал Ганахь тӀун бивкӀуна:

– Ургу, миннал Ххуллун-кьини дан къабучӀимур дуллай бур.*

25Эсал гайннахь увкуна:

– Зу тачӀав къабувккуссарив, ци бувну бивкӀссарив Давуд идавсил, цувагу, цащаламигу ккашил хьувкун?
26Ганал бакъаяв Абиатар Хъунама рувхӀанийну усса заманнай, ккашил хьуну, захӀматсса тагьарданувун багьувкун, увххун Заннал къатлувун, аьдат-эбадатрал ччатӀ – рувхӀанийтуран бакъа, щинчӀав букан къабучӀисса, – цалагу бувкуну, цала инсантурангу буллусса?!

27Угу-увкуна Эсал гайннахь:

– Инсан акъарча Ххуллун-кьинилун уккан увсса, Ххуллун-кьинир инсаннан дуккан дурсса.
28Мунияту Инсаннал Арс Ххуллун-кьинилулгу Заллур.

Кьаркьсса ка дусса инсан Ххуллун-кьини хъин аву

(Мт. 12:9-14; Лк. 6:6-11)

31•Эса цӀунилгу увкӀуна эбадат-къатлувун. Тикку ка кьаркьсса ца инсан ия+.
2Фарисейтал Эсал хъирив бавцӀуну бия, Ххуллун-кьинигу дунура, Ганал та хъин уллан икӀайрив ккавккун, яла тахсиркар улланшиврул+.
3Эсал увкуна кьаркьсса ка дусса инсаннахь:

– Дянив ацӀу.

4Тайннахьрив цӀувххуна:

– Ци бан ихтияр дуссар Ххуллун-кьини: хъинбаларивкьай, оьбаларив? Инсаннал оьрму ххассал бан аьркинссаривкьай, пуч бан аьркинссарив?

Тай кьабагьну бия+.
5Тайннахгу сситтулну урувгун, тайннал мурчӀишиврулгу къума лаган уллай, Эсал увкуна та инсаннахь:

– ТӀитӀин да ка.

Таналгу ка тӀиртӀуна – га сагъ хьуну дия.

6Фарисейталлив, гичча лавгун, гацӀана Гьиродлул чул бувгьуминнащал цачӀу, Эса цукун ивчӀан хъинавав тӀий, машвара буллан бивкӀуна.




Эса МасихӀнал хъирив чӀявусса агьали бачаву

(Мт. 4:23-25; 12:15-16; Лк. 6:17-19)

7Эса Цала мюталимтуращал бярничӀан лавгуна. Ганал хъирив Галил ва Ягьуди билаятирттаяту чӀявусса халкьгу най бия+.
8Ярусалимраяту, Идум билаятраяту, Урдан неххал тия чулияту, Тирданул ва Сидондалул къирагъирттаяту дуркӀуна ГаначӀан кӀапӀа-кӀапӀаллу инсантурал, Ганал дуллалимур бавну.
9Эсал амру бувна мюталимтурайн Цаннасса къаехъ хӀадурну ритан, Цува ккучуннал ккуччу къааншиврул.
10Ганал мукун чӀявусса инсантал хъин бувнахха, мунияту цӀуцӀавурттал бувгьуми ГаначӀан нех дирхьуну най бия, Ганайн ка щунмур буллай+.
11Жин бувхмигу, Га ккавккукун, Ганал хьхьичӀ щяв багьну, леххаву тӀун бикӀайва:

– Ина Заннал Арсра! – тӀий+.

12Амма Ганал цӀакьсса дюъ дишайва гайннай, Цува цу уссарив мабусари куну+.




МасихӀнал ацӀния кӀия вакил язи угьаву

(Мт. 10:1-4; Лк. 6:12-16)

13•Эса зунттуйн лавхъун авчуна, Цала язи бувгьуминнайнгу оьвкуну. Мигу бувкӀуна ГаначӀан.
14Яла гикку Эсал ацӀния кӀия инсан Цала вакилталну* бивтуна, ми даин Цащала бикӀаваншиврул, ми агьалинахь Ххарисса Хавар буслан гьан баваншиврул,
15миннахьхьун Цала дуллусса кашилийну миннал инсантурава жиндри буккан баваншиврул ва инсантурал цӀуцӀавуртту хъин даваншиврул.
16Вайнна Ганал язи бувгьусса ацӀния кӀиягу: Симон (Эсал мунан дуллуна Петр тӀисса ялун цӀа),+
17Завадейл арс Якьув ва Якьувлул уссу ЮхӀанна (Эсал миннан «Боанергес» тӀисса ялун цӀа дуллуна, мукун тӀиссагу «Къув-аьслил арсру» тӀиссар),+
18Андрей, Филипп, Бартоломей, Маттей, Фома, Алфейл арс Якьув, Таддей, Симон-Кананей*+
19ва Кариотлиятусса Ягьуда*, вари яла махъ Эсайн хаин хьума+.




Заннал кашилийну жиндри буккан баву

(Мт. 12:22-32; Лк. 11:14-23; 12:10)

20•Эса шавай занахьуна. ЦӀунилгу мукунсса ккучун дартӀунахха, ччатӀул касак зумув бишинссавагу мугьлат гайннал бакъая+.
21Эсал гъан-маччанан му бавукун, гай бувкӀуна Га гужрай уцин, Га аькьлулуцӀа хьуну ухьунссар тӀий.

22Ярусалимраяту бувкӀсса Тавратрал аьлимтал бия:

– Ганаву Баал-Зевул* бур! Га жиндрал бакӀчиналли Ганахьхьун жиндри буккан бансса гуж буллуну бикӀантӀисса, – тӀий+.

23Микку Эса, миннайн ЦачӀанма оьвкуну, мисаллайну гъалгъа тӀун ивкӀуна:

– Яртал, шайссарив щяйтӀаннуща щяйтӀан буккан буллан?
24ПаччахӀлугърай питна бухьурча, му паччахӀлугъну къаличӀайссархха.
25Къатлуву къалмакъал духьурча, му къаттагу къаттану къаличӀайссар.
26Иблис цийнма цуппа муттаэну бувккун, цищала цуппа рагьну бухьурча, гагу къаличӀайссар, ахир дучӀайссар.
27ЩищачӀав къашайссар, гужрал залуннал къатлувун увххун, га хъямала ан, цал цув къаахӀирча, – анжагъ га авхӀукунни ганал къатта хъямала бан бюхъайсса.
28ХӀакьну тӀутӀиссара На зухь: инсантурал циняв бунагьругу, кьюкьин авурттугу хӀалал дитантӀиссар, гай цуксса оьккисса ва циксса чӀярусса диркӀун дунугу,
29амма Заннал РухӀ кьюкьин дуллалима абадул абадлий хӀалал къаитантӀиссар, бунагьгу абадлий цай личӀантӀиссар!+

30Вай махъру Эсал куссар, ай, Ганаву мурдалсса жин бур тӀисса инсанталгу гикку бивкӀунтӀий.




Эсал хӀакьсса кулпат

(Мт. 12:46-50; Лк. 8:19-21)

31•Му ппурттуву бувкӀуна Эсал нинугу, уссурвалгу, кьатӀув бавцӀуну, Ганайн оьвчин гьан бувна+.
32Ганал лагма ккучун инсантурал дия. Гьала микку увкуна Ганахь:

– Тийх кӀичӀираву Вил нину, уссурвал ва ссурвал бур, Ина цӀухлай, – куну.

33– Цур Ттун нинугу, уссурвалгу? – увкуна жавабран Эсал.

34Ва, Цала лагма лавгминнахгу урувгун, увкуна:

– Вайнна Ттул нинугу, уссурвалгу.
35Заннал ба увкумур биттур буллалима – мири Ттул уссугу, ссурвалгу, нинугу+.

Хъудугьул ва гьаннарал хӀакъиравусса мисал

(Мт. 13:1-9; Лк. 8:4-8)

41•Эса цӀунилгу бярнил зуманив буслай айивхьуна. Ганал лагма ккучун хьуну миксса инсантал бавтӀун бияхха, Эсан Цува циняннан чӀаланшиврул къаехърайн лахъан багьуна. Къаехъ бярав дия, циняв халкь тӀурча бярнил зуманив Ганах вичӀилий бия.
2Эсал гайннахь мисаллайну чӀявусса затру бувсуна, укун тӀий:

3– ВичӀи дишара: вана увккун ур хъудугьу гьанна бищун.
4Хъу дугьлагьисса кӀанай цавай гьанна багьну бур ххуллуцӀух – лелуххант бувккун, гай бувкуну бур.
5Гайми багьну бур чарттарисса, аьрщи чансса кӀанайн, мунияту га ссят ххявххун бур, амма аьрщараву куртӀну къабивкӀсса гай,
6бувккун баргъ кӀири бувкун, мархри куртӀну бакъатӀий, кьавкьун бур.
7Гайми багьну бур бюрув-муччучравун – бюрув-муччуч ххяххайхту, гай бугъ бувну, чӀали къавхьуну бур.
8Цавай гьаннарив ххуйсса аьрщарайн багьну, ххяхлай, гьаз хъанай – хьуну дур зувийла, ряхцӀалийла, ттуршийла гьарзасса бакӀлахъру.

9Эсал увкуна:

– ЧӀу баян вичӀив думанан бавуча!+




Хъудугьул ва гьаннарал мисал бувчӀин баву

(Мт. 13:10-23; Лк. 8:9-15)

10•Эса Цувалу ливчӀукун, гай ацӀния кӀиягу вакилгу, лагмамигу мисаллал хӀакъиравусса суаллу буллай ГаначӀан гъан хьуна.

11– Зун кӀул бувссар Заннал ПаччахӀлугърал кьюлтӀмур, – увкуна Эсал гайннахь, – тайннаннив, кьатӀувминнан, му къакӀулссар, мунияту тайннан гьарза мисаллуну хъанахъиссар+.
12Цанчирча,


«тайннан цала яруннин ххал хъанай бунува, чӀалай бакъассар,

цала вичӀан баллай бунува, бувчӀлай бакъассар.

Агар тай Заннал ххуллийн кӀура бавну бивкӀссания,

Занналгу тайннан бунагьругу хӀалал битантӀиссия»+.



13– Зун къадурчӀурив ва мисалданул мяъна? – цӀувххуна гайннахь Эсал. – Туну, цукун бувчӀинтӀиссар зун яла гайми мисаллу?
14Хъудугьул бугьлагьисса гьанна – Заннал Махъри+.
15ХхуллуцӀух бувгьуми гьанна – ми Заннал Махъ бавми инсанталли, амма гацӀана минначӀан Иблис бувкӀун, миннал дакӀурдива му махъ зеххайссар.
16Чарттарисса аьрщарай бувгьуми гьанна – ми, Заннал Махъ баяйхту, му махъ ххарину кьамул байми инсанталли,
17амма миннал дакӀурдивусса имандалул мархри куртӀсса къабикӀайссар, чарттарисса аьрщарай бувгьусса гьаннарая хьусса ххяххиярттал кунма. Мунияту миннал иман кутӀасса дикӀайссар, Заннал Мукъул цӀанийсса захӀматшивуртту ва къума буллалавуртту ялун дирукун, ми мугьлат бакъа имандалияту яла багьайссар.
18-19Бюрув-муччучраву бувгьусса гьанна – ми Заннал Махъ баллалисса инсанталли, амма миннавун хӀакьинусса кьинилул буруккин, хъуслийн тамахӀ бишаву ва цаймигу мурадру бувххун, миннаву Заннал Мукъуйн иман дишаву бас дайссар. Ми инсантурал, бюрув-муччучравусса ххяххиярттал кунна, ахъулсса къадулайссар+.
20Ххуйсса аьрщарай бувгьусса гьанна – ми Заннал Махъ баяйсса, му кьамулгу байсса инсанталли. Миннал иман дишаврилгу, ххуйсса аьрщарай бувгьусса гьаннарал кунна, цавайннал зувийла, гайминнал ряхцӀалийла, цаппараннал ттуршийла ххишалагума ахъулсса дулайссар+.




Бавмур личӀлулну лаласаврия

(Лк. 8:16-18)

21•Ялагу Эсал гайннахь увкуна:

– Къатлувун чирахъ лавсун бучӀайсса, ганил ялун оьрту лавкьуну, га лещан баншивруллив, га тахлил лув бишиншивруллив? Бакъар, га бишайссар лахъсса кӀанай!+
22Аьлтту къахьунсса кьюлтӀмургу, ялун къаличинсса кӀучӀмургу къабикӀайссар+.
23ЧӀу баян вичӀив думанан бавуча!+

24Ялагу Эсал гайннахь увкуна:

– Зунма баллалимунил хӀисав лалусияра. Зура ишла дуллалисса дуциндарах зувагуру буцинтӀисса, ялун ххигума дурну+.
25Думанан ххишалану дулунтӀиссар, дакъаманаща думургума ласунтӀиссар.




Къалмул гьаннараясса мисал

26Ялагу Эсал гайннахь увкуна:

– Цукунсса суратрайну чӀалачӀи данну Заннал ПаччахӀлугъ? Битанну ца инсаннал хъув гьанна бувгьуну.
27Яла га хьхьувай шанай уссар, дяхтта излай уссар, гьаннамур, мяра буклай, ххявххун най буссар, ганан тӀурча му къачӀалачӀиссар.
28Цийнува цилар аьрщарал къама хьун буллалисса: цал мяра хъанай буссар, яла – чӀали, яла тӀурча чӀали къалмул буцӀайссар.
29Анжагъ хъу дирсса чӀумалли мугьлат бакъа мухӀ щун инсан уккайсса+.




Жумужул ккуккулиясса мисал

(Мт. 13:31-32; Лк. 13:18-19)

30•Ялагу Эсал гайннахь увкуна:

– Ссащал лащан данну Заннал ПаччахӀлугъ ва ци мисалданийну ккаккан данну кӀа?
31ХӀисав ласияра: вана жумужул ккуккуксса гьанна. Ва аьрщараву бугьлагьийни, гьаннардаву яла чӀивимурди+.
32Бувгьукуннив, ахъувусса циняр ххяххиярттаяр лахъ хьуну, хъунисса къяртригу хьуну, гайннул ххютулу лелуххантраща кюрттигума бан шай.

33Эса, гайннаща лаласун хьунуксса мисаллу буцлай, вяъза буслай ия.
34Мисаллайну бакъа Ганал цичӀав къабусайва, мюталимтуращал Цувалу ливчӀсса чӀумаллив гайннан гьарза бувчӀин байва.




Эсал щатӀив паракьат баву

(Мт. 8:23-27; Лк. 8:22-25)

35•Гара кьини кьунниялай Эсал Цала мюталимтурахь увкуна:

– Бачияра, бярнил тамур чулийн лахъаннуча+.

36Мюталимталгу, цащаласса инсанталгу кьабивтун, Эса усса къаехърайн лавхъуна. Гайннал хъирив цайми къаехъругу най дия.
37Цакуну гужсса марч бувккун, щатӀив къаехърал ялтту бишлай, га щинал дуцӀлан диркӀуна+.
38Эса къаехърал махъмур чулух, кӀараллий бакӀгу дирхьуну, шанай ия. Гагу чантӀ учин увну, мюталимтурал Ганахь увкуна:

– Муаьллим, жувания бюкьавай буру, Вин мунил пикривагу бакъарив?!

39Микку Эсал, ивзун, мурчай къадагъа дирхьуна, щатӀахьгу увкуна:

– Кьабагьи! Паракьат хьи!

Марчгу паракьат хьуну, пахъдагьру хьуна.

40– Циванну зу мукссава нигьа бувсъсса? – увкуна гайннахь Эсал. – Яртал, зуву уттигу Ттуйн вихшала дакъарив?

41Гай, хъиннува нигьагу бувсун, куннахь кув тӀий бия:

– Марчгу, щатӀивгу Цайн мютӀи хъанахъисса Ва Цу урвав?

Жиндри дунгъузирттал газулувун бакьаву

(Мт. 8:28-34; Лк. 8:26-39)

51•Эсагу, мюталимталгу тамур зуманицӀ, Гераса аьрщарай, бавцӀуна.
2Къаехъравату уккайхту, Ганан хьуна авкьуна Цала хьунийн хӀатталлияту нанисса жин бувхсса ца адимина.
3Га инсан нух-гьаттардиву* яхъанай ия. Га щищачӀав ссинжиртрайгума ахӀин къашайва,
4каруннай ва ччаннай цимил ссинжиртру дахӀирчагу, ганал ссинжиргу, махругу руцари дайва. Ва куццуй га адимина щищачӀав аьйгьин-угьан къашайва.
5Кьарал дакъа, хьхьугу, кьинигу, нух-гьаттардивугу, зунттавугу га вев-гьарайгу тӀий, цайхва цува чартту бишлай икӀайва.
6Архниятува Эса ккавккун, га адимина левчуна ГаначӀан увкӀун, Ганал хьхьичӀун агьну,
7вев тӀун ивкӀуна:

– Эса, Бюхттулссаманал Заннал Арс! Вин ттуяту ци ччай дур? Заннаху, ттун аьзав мадулларда!+

8«Мурдалсса жин, букку ва инсаннавату!» – куна Эсал, мунияту ивкӀун ия га адиминагу Эсахь кӀукун тӀий.

9– Вин цӀа цур? – цӀувххуна Эсал.

– Ттун цӀа Азарахъулли, цанчирча ттуву хъинну чӀявусса жиндри буссар, – увкуна ганал.

10Га Эсахь лергъа тӀун ивкӀуна, цивппа ва аьрщарая буккан мабара тӀий.
11Гикку ца бакӀуй хъуннасса дунгъузирттал газу дия.

12– Жу дунгъузирттавун буххан бити! – тӀий, жиндри Ганахь миннат буллан бивкӀуна.

13Ганал ихтияр дуллуна. Инсаннавату бувксса жиндри дунгъузирттавун бувххуна. КӀиазарваксса дунгъуз бусса газугу, бакӀуйх яларай ххярххун, муруллийх бярав дагьну, дюркьуна.

14Дунгъузирттал хӀухчалт левчунма бувкӀун, хьусса иширая шагьрулуву ва щархъаву буслан бивкӀуна. Инсанталгу цивхьуну бурив ккаккан бувкӀуна.
15ЭсачӀан гъан хьуну, бурувгукун, га чӀявусса жиндри бувххун бивкӀсса инсан лявкъуна яннагу ларххун, цала кӀулшилий цува щяивкӀун. Гай ццаххандарал хьуна.
16Жиндри бувхманан хьумургу, дунгъузирттан хьумургу гай ишру ккавкминнал цайминнахь бувсуна.
17Микку инсантал Эсахь, вай кӀантту кьабити тӀий, миннат буллан бивкӀуна+.

18Эса къаехърайн лахълахъисса чӀумал, жиндрая ххассал увсса адиминал, цувагу архӀал уца тӀий, Ганахь миннат бувна.
19Амма Эсал ихтияр къадуллуна.

– Насуча вила шавай, шаппаминнахь буси Залуннал вийва цукун цӀими бивхьуссарив, винма КӀанал ци бувссарив, – увкуна Эсал.

20Тагу, лавгун АцӀшагьру тӀисса кӀанайн, буслан ивкӀуна цанма Эсал бувмур. Циняв махӀаттал хъанай бия+.




БакӀчинал душ ва къашавайсса щарсса

(Мт. 9:18-26; Лк. 8:40-56)

21•Эса къаехърай махъунай тамур зуманив лавхъукун, чӀявусса инсантал Ганал лагма лавгуна. Га Цува бярнил зуманив ия.
22Микку ГаначӀан увкӀуна ца Яир тӀисса, эбадат-къатлул бакӀчитуравасса адимина. Эса ккавккукун, Ганал ччанналун агьну,+
23лергъ тӀун ивкӀуна:

– Ттул душ бивчӀавай бур. Ухьхьуча, лажинни, ганий Вила цӀимилул ка диша, га бивкӀулуща ххассал хьуну, хъин хьунтӀиссарча! – тӀий.

24Лавгуна Эса мунащал. Гьарца чулуха Эса вив лавсун, Ганащал чӀявусса инсанталгу бия.
25Ца щарсса ацӀния кӀира шинай оьттул най, къашавай дия.
26ЧӀявусса хӀакинтурачӀан занай, гайннаяту, ххишаласса аьзав дакъа, цичӀав кумаггу къавхьуну, цила думургу харж дурну, га ялунгума хъиннура инжит хьуну дия.
27Ганингу Эсаяту бавну бивкӀун, халкьуннал ккучундалувух хьуну, ганил махъачӀил Ганал лаххиялийн ка лаян дуруна.
28Га цихьра цурда тӀий диркӀун дия: «Ттущара Ганал лаххиялийннагу ка лаян дан бюхъарча, на хъин хьунтӀиссара»+.
29ГацӀана ганил оьтту нанавугу дарцӀуну, ганин асар хьуна цурда хъин хьушиву.
30Цаватува гуж бувкшиву асар хьуну, махъунай кӀура авну, Эсал цӀувххуна:

– Ттул янналийн ка щил щарду+?

31– Винния чӀалай бур Вила лагма лавгсса халкьуннал хьхьачу-кьючу, ка щил щарду тӀий циван ура? – увкуна мюталимтурал Ганахь.

32Амма Га Цайнна ка щуманах луглайна ия.
33Нигьа дусаврил зурзу тӀисса щарсса, цинма хьумур бувчӀуну, ккучундалува дурккун, Ганал ччанналун дагьну, гьарца хьумур тӀайлану бувсуна.

34– Ттул душ, ина хъин хьусса Ттул гужрайн вихсса бунутӀийра, – увкуна ганихь Эсал. – ДакӀгу паракьатну, вила шаппай насу, утти вил чурххава азар дуркссар+.

35Укун Эса тӀий унува, эбадат-къатлул бакӀчи Яирдул шаппату инсантал бувкӀун, увкуна:

– Вил душ къуртал хьунни. Утти Муаьллим инжит уллан аьркин бакъар.

36Амма Эсал, гайннал тӀутӀимунихгу къулагъас къадурну, Яирдухь увкуна:

– Нигьа маусара, так вихну икӀу!

37Петр, Якьув ва Якьувлул уссу ЮхӀанна личӀаннин, Эсал ххишала Цала хъирив бачин щихьхьунчӀав ихтияр къадуллуна+.
38Бувххуна Яирдул къатлувун, Эсан ккавккуна гиву циняв вав-шав тӀий, аьтӀий, зума тӀий.

39– Зу циван къуману буру, циван аьтӀий буру? – увкуна Эсал, къатлувун уххайхту. – Душ къабивкӀуссар, му шанайри бусса+.

40Микку Ганай хъян бивкӀуна. Циняв инсанталгу гичча гьан бувну, Цащала душнил нину-ппу ва Цала шама мюталимгу увцуну, Эса душ бусса къатлувун увххуна.
41Яла, ганил кагу дургьуну, ганихь увкуна:

– Талита́, кум! – мукун тӀиссагу: «Душ, бизу тӀий ура вихь!» – тӀиссар*+.

42Душгу гацӀана бивзун, къатлувух занан бивкӀуна; ганин циннагу ацӀния кӀира шин дия. Циняв махӀаттал шаврил ци тӀунссарив къакӀулну ливчӀуна.
43Эсал, гайннахь хьумур щихьчӀав мабусари куну, хъинну дюъгу дирхьуну, душ дукра дукан бара куну, амру бувна+.

Ккалли къаайссар идавс цала улклуй

(Мт. 13:53-58; Лк. 4:16-30)

61•Эса гичча лавгун, Цала буттал шагьрулийн увкӀуна. Ганащал Ганал мюталимталгу бия+.
2Ххуллун-кьини Эса эбадат-къатлуву вяъза буслан ивкӀуна. Ганах вичӀи дирхьуминнавасса чӀявуми махӀаттал хьуну, укун тӀий бия:

– Чари Ванаву ва аькьлу? Ва аькьилшиву Ванан чари дуллусса? Ванал укунсса хӀикматшивуртту цукунни дуллалисса+?
3Ва тӀаннул усттар акъарив, Мариямлул арс, Якьувлул, Юситлул, Ягьудал ва Симоннул уссу акъарив? Шикку, жула дянив бакъарив Ванал ссурвал?

Мунияту гай Ганайн вих къавхьуна+.

4– Гьарца кӀанай буссар идавсил кьадру-кьимат, – увкуна Ганал гайннахь, – так цала буттал кӀанай, гъан-маччаначӀа ва кулпатраву личӀаннин+.

5Мунияту Ганаща тикку царагу хӀикмат ккаккан дан къархьуна, анжагъ цаппара къашайшалт, цай кару дирхьуну, хъин баву дакъасса.
6Га тамаша дизлай ия гайннал вих бакъашиву.




Эсал Цала ацӀния кӀиягу вакил инсантурачӀан тӀайла буккаву

(Мт. 10:1,5-15; Лк. 9:1-6)

Эса, щархъая щархъайн занай, вяъза-насихӀатру буслай ия.
7•Ганал ЦачӀанма ацӀния кӀиягу Цала вакилнайн оьвкуну, кӀи-кӀия гьан увна, жиндри буккан буллансса кашигу дуллуну+.
8Ганал гайннахь увкуна:

– Зущала ххуллийн, ца аьсав дакъа, цичӀав маласари: я ччатӀ, я чантай, я арцу.
9Ччаннайн усругу лаххияра, даххана дансса яннагу маласари.
10Зува кьамул бувсса къатлуву бацӀияра, зува га кӀаная гьаннин.
11Цумур бунугу кӀанай зува кьамул къабарча, зува бусласимуних вичӀигу къадиширча, гичча насияра, зула уссайсса лахгу кьатӀ бувну*. Му хьувча гайннаяту Зал рязи акъашиврул лишан+.

12Гайгу лавгуна, тавба дуллалияра, тӀий, инсантурайн оьвчаву дуллан;+
13гайннал чӀявусса жиндри буккан бувна ва чӀявусса къашайшалтгу хъин бувна, гайннайх зайтуннагь дурккун.




Гьирод паччахӀнал ЯхӀъя идавс ивчӀаву

(Мт. 14:1-12; Лк. 9:7-9)

14•Гьирод паччахӀнангу* бавуна Эсаяту, цанчирча Ганал цӀа гьарца кӀанай машгьур хьуну дия. Га ивкӀуну махъ утта увксса МарцӀбай ЯхӀъяри, муниятур Ганаву мукунсса кьуват бусса тӀий бия инсантал+.
15Цаппарасса Га Илиясри тӀий бия. Га уттинин бивкӀми идавстал кунасса идавсри тӀиссагу бия+.
16Амма Гьиродлул, вичӀигу дирхьуну, увкуна:

– Га ттул амрулийну бакӀ кьукьин дурсса ЯхӀъяри. Утти га утта увкссар.

17Муна му Гьиродлулли цала уссу Филипплул дурцуну диркӀсса ва яла цала дурцусса Гьиродиадал цӀаний ЯхӀъя угьан ва дуснакь ан амру бувну бивкӀсса,+
18цанчирча ЯхӀъя Гьиродлухь: «Къалайкьссар вин вила уссил щарнищал ялапар хъанан»*, – тӀий ивкӀунтӀий.

19Мунияту Гьиродиадан га къаччан хьуну, га ивчӀанмуних хьуну, амма цичӀав бан къахъанай бивкӀссар.
20Гьирод нигьа усайсса ивкӀссар ЯхӀъяная, ганан кӀулну бивкӀссар ЯхӀъя иман марцӀсса ва мубараксса инсан ушиву ва га уручлай ивкӀссар. Ганан танах вичӀи дишин ххирасса бивкӀссар, танал цала мукъурттийну паччахӀ къукъуццума акьин айсса ивкӀун унугу.
21Сант дагьну дур Гьирод увсса кьини кӀицӀ дуллай, ганал цала чӀарахнан, аьралуннал бакӀчитуран ва Галил билаятрал хъуни къатрал агьулданун хъунмасса мажлис бивхьусса кӀанай.
22Гиккун бувкӀун бивкӀсса Гьиродиадал душнил къавтӀаву Гьиродлун ва хъамаллуран муксса ххуй дирзун дурхха, паччахӀнал увкуну бур душнихь:

– Винна ччан диркӀмур дула, уча. Гьарзат дулунна! – куну.

23ПаччахӀнал хъагу бувну бур:

– Ина ци дула учирчагу, дулунна, хӀатта паччахӀлугърал дачӀигума, – куну.

24Га бувккун, ниттихь:

– Ци дула учиви? – куну, цӀувххуну бур.

Танилгу:

– МарцӀбай ЯхӀъянал бакӀ дула уча, – увкуну бур.

25Душ анаварну паччахӀначӀан бувкӀун:

– Дула ва цӀана ттун, ланжарттуву дирхьуну, МарцӀбай ЯхӀъянал бакӀ! – увкуну бур.

26ПаччахӀ хъинну буруккинттаравун агьну ур, амма хъамаллурал хьхьичӀ бувсса хъа зия бан ччай къаивкӀун ур.
27ПаччахӀнал гацӀана жаллад гьан увну ур, ЯхӀъянал бакӀ ларсун ухьхьу куну. Ганалгу, лавгун, дуснакьраву ЯхӀъянал бакӀ кьуркьуну,
28ланжарттуву дирхьуну ларсун увкӀун, Гьиродиадал душнихьхьун дуллуну дур, душнилгу га цила ниттихьхьун дуллуну дур.
29ЯхӀъянал мюталимтуран му хавар бавну, бувкӀун, ларсун ЯхӀъянал нурчӀи, дурччуну дур+.




Ххюазара адимина ххюва ччатӀул ва кӀива чавахърал уччин аву

(Мт. 14:13-21; Лк. 9:10-17; ЮхӀ. 6:1-14)

30•Вакилтал ЭсачӀан занахьуну, Ганахь цимурца бувсуна – цивппа ци дуллай бивкӀссарив ва инсантуран ци бувчӀин буллай бивкӀссарив+.

31– Утти насиярача цучӀав акъасса кӀанттайн, чансса бигьалагияра, – увкуна Эсал гайннахь.

Мяйжаннугу, гайнначӀан букӀлакӀими ва лаглагими чӀявусса бия, мунияту гайннал хӀатта дукра дукансса чӀунгума къадикӀайва+.
32Мукун Эсагу Цала вакилтуращал архӀал къаехърай цучӀав акъасса кӀанайн лавгуна.
33Амма инсантуран къаехърай щябикӀлакӀими ккавккун, чӀявуссаннан гай бувчӀуна. Шагьрурдаяту чӀявусса инсантал гай лавгсса кӀанттайн левчунма лавгун, гайннаяр хьхьичӀ гиккун бивуна.

34Къаехърая увчӀсса Эсан, гиккун бавтӀсса чӀявусса халкь ккавккуна. Гай хӀухчу акъа ливчӀсса ятту кунма чӀалай, Ганан гайннай цӀими хьуна. Эсал гайннахь чӀявусса насихӀатру бувсуна+.

35ЧӀун чӀалсса дия, мюталимтуралгу, ГаначӀан гъан хьуну, увкуна:

– Ва цучӀав акъасса кӀантту бур, чӀунгу чӀалсса дур.
36Итабакьи вай инсантал шивахсса шяраваллавун ва мащайн цанна дуканмур ласун.

37– Вайннан дуканмур зура дулара, – куну, жаваб дуллуна Эсал.

– Жува гьавув вайннан ччатӀ ласун? Микку чанна-чанну кӀиттуршра динарий аьркиннихха*! – увкуна мюталимтурал.

38– ЗучӀа цими ччатӀ бур? Лавгун ххал бара, – увкуна Эсал.

Гайнналгу лавгун ххал бувну, бувсуна:

– Ххюва ччатӀ ва кӀива чавахъ бур, – куну.

39Ганал амру бувна циняв инсантал ккучу-ккучуннайх бавчӀуну, щюллисса кувссай щябитан.
40Гайгу, ттурш-ттурша, ххюцӀа-ххюцӀала инсан усса кьюкьри дурну, щябивкӀуна.
41Эсал, лавсун ххювагу ччатӀ, кӀивагу чавахъ, ссавруннайнгу урувгун, ччатӀуй барачат бишиннав куну, дуаьгу дурну, ччатӀ бувхъуна. Яла Цала мюталимтурахьхьун буллуна, инсантурайх бачӀияра куну. КӀивагу чавахъгу цинняннайх бавчӀуна.
42Циняннал буччиннин дукра дуркуна.
43Ххи хьусса ччатӀул ва чавахърал касакиртталгу ацӀния кӀива чӀапа бувцӀуна.
44Дукра канайрив ххюазараксса адимина ия.




Эса щинайх нанаву

(Мт. 14:22-33; ЮхӀ. 6:16-21)

45•Яла Эсал Цала мюталимтал, къаехърайн лахъан бувну, бярнил тамур чулийн Байт-Саидрайн Цаярва хьхьичӀ тӀайла бувккуна. Цувама, халкь итабакьиннин, гиккува авцӀуна+.
46Халкьгу итабавкьуну, Га зунттуйн дуаь дан лавгуна+.
47МаркӀачӀа-хъатӀан бивзсса чӀумал, къаехъ бярнил дянив дирну дия, Га тӀурча кьирий Цувалу ия.
48Лажин чулухасса мурчащал талай, гай багьтӀатӀ хьушиву ккавккун, чани хъячин хьхьичӀ, щинайх най, Га гайнначӀан гъан хъанан ивкӀуна.
49-50Га бярнийх най ккавккун, цанна дарс дизлазисса* ххай, хъинну нигьа бувсун, гайннал вев увкуна. Микку Эсал гайннайн оьвкуна:

– Паракьат хьияра, Ва На урача, нигьа мабусари! – куну,+
51къаехърайн гайнначӀан лавхъуна.

Марчгу кьабагьуна. Мунилгу гай хъиннува махӀаттал бувна.
52ЧчатӀущалсса хӀикматрагу къадурчӀусса гайннал дакӀру мурчӀинура дия+.




Геннисаретлив къашайшалт хъин баву

(Мт. 14:34-36)

53Бярнил тамур чулийн лавхъун, гай Геннисаретлив зуманичӀа бавцӀуна+.
54Гай къаехърава буккайхту, инсантуран Эса увчӀуна.
55Га цумур кӀанттай уссарив цанма баяйхтурив, лагма-ялттусса кӀанттая чирчурдай бивхьусса къашайшалт бувцуну, левчунма ГаначӀан букӀлан бивкӀуна+.
56Га чув уккарчагу – шяраву, шагьрулий, мащилий – гьарца кӀанай ккурчӀа-чӀирах къашайшалт бивхьуну, Ганахь миннат буллан бикӀайва янналул ссимиялттуйсса чурттарайннарагу ка лаян бити тӀий. Ка щумагу хъин шайва+.

Инсан мурдал уллалимуния Эсал бусласимур

(Мт. 15:1-20)

71•Цал ЭсачӀан бавтӀуна Ярусалимраяту бувкӀсса фарисейтал ва Тавратрал аьлимтал.
2Гайннан цаппара Ганал мюталимтал мурдалсса, яни ккаккан дурсса кьяйдалий шюкъаршусса каруннах за канай ккавккуна.
3-4(Фарисейтал, цинявгу ягьуди кунма, буттахъал ккаккан дурсса аьдатрайн бувну, ссюрхъирдайн дияннин кару къашюршуну, дукра дукан къащябикӀайссар. Базаллува бувкӀувкунгу, ккаккан дурсса кьяйдалий бикъавссуну, за къадукайссар. Буттахъая дирну, гайннал дуручлачисса чӀярусса цаймигу аьдатру дуссар, масалдаран, кӀичӀурду, парш-варакъив ва дувссилул тӀахӀни шюшаврийн, шану-кӀаралу марцӀ даврийн дагьайсса.)

5Фарисейтурал ва Тавратрал аьлимтурал цӀувххуна Эсахь:

– Циванни Вил мюталимтал, буттахъал дурсса къадагъа къадуручлай, ялапар хъанахъисса? Тайния дикъарссусса карунних ччатӀ канай бур…+

6Ганал гайннахьхьун жаваб дуллуна:

– Ххуйну чивчуну бур зу кунмасса лажинлякъултраяту Яшайя идавсичӀа:


«Вай халкьуннал Ттул хӀурмат буллай бур мазрайну,

мяйжанну тӀурча вайннал дакӀру Ттуяту архну дур+.

7НахӀакьссар вайннал дуллалисса эбадат:

вай бур инсантурал дуккан дурми кьяйдарду лахьхьин дуллай».



8– Зугу инсантурал аьдатирттацӀун лавчӀун, Заннал амрурду экьиливчуну бур.
9Мукун усттарну букьан барухха зу Заннал амру, зулами аьдатру дачин даншиврул! – тӀий ия Эса. –
10Вана, масалдаран, Муса идавсил увкуну бурхха: «Нитти-буттал хӀурматрай икӀу» ва «Буттайн ягу ниттийн оьккисса махъ учайма ивчӀан аьркинссар».
11Зу ци тӀий буру? Агана ца инсаннал буттахь ягу ниттихь: «Ина ттуяту винна диянссар тӀутӀимур на „корбан“ дав (яни Заннан цӀа учав), учирча,
12зу, фарисейтал, буру ганахьхьун нитти-буттан цичӀав дан ихтияр къадуллай».
13Зу зула аьдатирттайну Заннал Махъ букьан буллалиссару. ЧӀярусса цаймигу мукуннасса къеллу дару зу.

14Халкьуннайн ялагу оьвкуну, увкуна Ганал:

– Циняннал Ттух вичӀи дирхьуну, На тӀутӀимур бувчӀинмур бара!
15-16Инсаннавун кьатӀату духлахисса ссалчӀавгу га мурдал къаайссар, инсаннава нанимунилли га мурдал айсса+.

17Эса халкьунначӀату лавгун, къатлувун увххукун, мюталимтурал тавакъю бувна гай махъру бувчӀин баву.

18– Яртал, зу мукссава за къабувчӀайсса бурув? – увкуна Эсал гайннахь. – Зун къабувчӀайрив, инсаннал вив кьатӀату дурхсса ссащачӀав му мурдал ан къабюхъайшиву?
19Цанчирчан, дукра мунал дакӀнивун дакъарча, лякьлувунни духлахисса, мивар дугу-дуккайсса. (Мукун увкуну, Ганал гьарцагу дукаймур хӀалалшиву баян бувна.)+

20Ганал ялагу увкуна:

– Инсан мурдал айссар ганал дакӀнивату дуклакимунил+.
21Вивату, инсаннал дакӀниватур бачайсса оьсса пикрирду, къахӀвашиву, цурк, инсан ивчӀаву,
22зуна; гивар нанисса мяшшиву, кьадаршиву, лавмартшиву, адав дакъашиву, сси-къащи, маз оьшиву, къудуршиву, ахӀмакьшиву.
23Ми оьшивурттур инсаннавату нанисса, миннулли му мурдалгу уллалисса.




Путпарасщарнил вихшиву

(Мт. 15:21-28)

24•Гичча Эса лавгуна Тирданул аьрщарайн. Тикку Га авцӀуна ца къатлуву, ччайгу бакъая му щинчӀав кӀул хьуну, амма кьюлтӀ хьун Ганаща къавхьуна.
25Ца жин бувхсса душ бусса щарссанин Эсаяту бавну, дуркӀун ГаначӀан, Ганал ччанналун дагьуна.
26Га цурдагу дия Сириянавасса пуник щарсса, путпарас*. Га Эсахь лергъ тӀун диркӀуна, душнивату жин буккан бува тӀий+.

27– Юх, Ттуща му за бан къахьунссар, – увкуна Эсал ганихь. – Цал оьрчӀру буччин бан аьркинссар; оьрчӀаща ччатӀ зевххуну, ккаччан бутаву къаххуйссархха+.

28– Ди, я Ттул Заллуй, – увкуна ганил жавабран. – Амма ккаччалгу букайссархха оьрчӀаща ссупралияту багьсса ччатӀул мюрш.

29– Ина мукун увкунахьур, вин шардай гьан бучӀиссар: вил душнивату жин бувкссар, – увкуна ганихь Эсал.

30Шардай дуркӀукун, ганин цила душ шаний утту бивхьуну, ганива жингу бувккун лявкъуна.




Эсал къюкӀсса маз бувхӀума хъин аву

(Мт. 15:29-31)

31Яла, Тирданияту занахьусса Эса СидондалийхчӀин хьуну, АцӀшагьрулул чулуха Галил бярничӀан увккуна+.
32ГаначӀан къюкӀсса, мазгу бувхӀусса инсан увцуну бувкӀун, ванай кару диша, куну, тавакъю бувна.
33Эсал, му инсантурачӀату тийнай увцуну, мунал вичӀавун кӀисри ливкӀуну, яла цала кӀиссурттайн пуй куну, мунал мазрайн щуна,+
34яла, ссавнийн урувгун, кӀусса ссихӀгу бивгьуну: «Эффата́!» – увкуна, мукун тӀиссагу: «ТӀитӀу!» – тӀиссар*.

35Га ссят мунал вичӀан чӀу баллан бивкӀуна, бувхӀусса мазгу итххяхлан бивкӀуна, тӀутӀимур бувчӀлачӀи хьуна.
36Эсал гайннайн амру бувна, мунияту щихьчӀав мабусари, куну. Амма цуксса къадагъа дихьлай Га урив, муксса бия гай чӀявуну буслай+.
37Гайннал махӀатталшиврул дазу-зума дакъая.

– Гьарзатгу дай Ванал хъинну ххуйну, – тӀий бия гай, – къюкӀминнангу чӀу баллали бай, маз бувхӀумигу гъалгъа тӀутӀи бай!

Мукьазара арулва ччатӀул уччин аву

(Мт. 15:32-39)

81•Тай гьантрай чӀявусса агьали ялагу бавтӀуна, дуканмурдив гайнначӀа цичӀар дакъая. Эсал, мюталимтурайн оьвкуну, гайннахь увкуна:

2– Ттун вай инсантурай язугъ хъанай бур: вайннал ТтучӀа шанма гьантта хьунни, дуканссагу вайнначӀа цичӀар къалирчӀунни+.
3Вай шаппай ккашилнува итабакьирча, ххуллийх инжит хьунссар – чансса бакъар архсса кӀанттая бувкӀссагу.

4– Ми циняв буччин бансса ччатӀ жува шикку, ва бачӀвасса чулданий, ча ласунну? – увкуна мюталимтурал.

5– ЗучӀа цими ччатӀ бур? – цӀувххуна Эсал.

– Арулва бур, – увкуна гайнналгу.

6Микку Эсал циняв инсантурахь бу-буний щябикӀи куна. Яла, лавсун арулвагу ччатӀ, ччатӀуй барачат бишиннав куну дуаьгу дурну, гайгу бувхъун, бачӀияра вай халкьуннайх куну, мюталимтурахьхьун буллуна. Гайнналгу бавчӀуна.
7Гикку цаппара чавахъругу бия. Гайннуйгу барачат бишиннав куну, дуаьгу дурну, Эсал гайгу инсантурайх бачӀияра куна.
8Циняннал дугу-дуркуну, бугу-бувччуну, ххи хьусса ччатӀул арулва чӀапагума бувцӀуна.
9Гиккурив бия мукьазарунничӀан бивсса инсантал. Эсал гай шаппа-шаппай итабавкьуна.
10Яла Цала мюталимтуращал архӀал къаехърайнгу лавхъун, Далманута́ тӀисса кӀанттайн лавгуна.




Эсаяту ссавруннаясса аьламат тӀалав даву

(Мт. 16:1-4)

11•Фарисейтал бувкӀун, Эсащал бяст буллан бивкӀуна. Ганал хӀал ккаклай, ссавруннаясса аьламат ккаккан да тӀий+.
12КуртӀну ссихӀгу бивгьуну, Эсал гайннахь увкуна:

– Яртал, циванни ва никирал инсантурал аьламатру тӀалав дуллалисса? ХӀакьну тӀутӀиссара зухь, къаккаккан дантӀиссар вай инсантуран аьламат.

13Гай кӀанттурдугу кьабивтун, Эса цӀунилгу къаехърай щяивкӀун, тамур зуманив лавгуна.




Гьирод паччахӀнал ва фарисейтурал хӀакъираву Эсал дихьлахьисса дюъ

(Мт. 16:5-12)

14•Мюталимтуран цащала дуканмур ласун хъамариртуна, къаехърай тӀурча анжагъ ца ччатӀ ливчӀун бия.
15Эса гайннай дюъ дихьлай ия:

– Явара, фарисейтурал ва Гьиродлул иникӀма дишай лахърулияту бурувччуну бикӀияра! – тӀий+.

16Мюталимтал тӀурча цахьва цивппа тӀий бия:

– Ва укун тӀисса жучӀава ччатӀ бакъатӀийри.

17Эсал, му кӀулну, гайннахь увкуна:

– Циван буру зу, зучӀава ччатӀ бакъар тӀий? Зун ттигу цичӀав бувчӀлай бакъарив? Зуща цичӀаввагу лаласун бюхълай бакъарив? Зул дакӀру уттигу мурчӀинура дурив+?
18-19Яру бунува, зун чани бакъарив, вичӀив дунура, зун чӀу къабаяйрив? На ххюва ччатӀ ххюазара инсаннан бувхъувкун, ххи хьусса ччатӀул касакирттал ялагу цими чӀапа бувцӀуна? Зун дакӀний бакъарив?

– АцӀния кӀива, – жаваб дуллуна гайннал+.

20– Мукьазаруннан арулва ччатӀ бувхъсса чӀумал ливчӀсса касакирттая цими чӀапа бавтӀссия?

– Арулва, – увкуна мюталимтурал+.

21– Туну зун ттигу цичӀав къабувчӀурив? – увкуна гайннахь микку Эсал.




МурчӀиманан чани бучӀан баву

22Вана бивуна гай Байт-Саида тӀисса шяравун. ЭсачӀан мурчӀисса адимина увцуну бувкӀун, миннат бувна, ванайн ка щикьай куну+.
23Эсал га, ка дургьуну, шяраваллил кьатӀув уккан увна, яла ганал яру чӀемпирай атил бувна, каругу ганай дирхьуну, цӀувххуна:

– ЧӀалай дурив ци-дунугу? – куну+.

24Ганалгу, угу-урувгун, увкуна:

– ЧӀалай бур инсантал, занай бур… мурхьру хханссар…

25Микку Эсал цӀунилгу ганал ярунний кару дирхьуна, гагу хъин хьуну, яруннин чани бувкӀун, цимурца ххуйну чӀалан диркӀуна.
26Эсал га шавай гьан увна:

– Ява, шяравун мауххара, – куну.




Петр Эса МасихӀ ушиврий мукӀру шаву

(Мт. 16:13-20; Лк. 9:18-20)

27•Эса Цала мюталимтуращал Филипплул Къайсария шагьрулул чӀаравсса шяравун лавгуна. Ххуллийх най унува, Ганал Цала мюталимтурахь цӀувххуна:

– Инсантурал На щин ккалли ай? – куну.

28– Цавайннал Ина МарцӀбай ЯхӀъяри учай, гайминнал – Илиясри тӀар. Бур Ина идавстуравасса цар тӀиссагу, – жаваб дуллуна гайннал+.

29– Зу зува цури тӀий буру На? – цӀувххуна Ганал гайннахь.

– Ина МасихӀра, – куну, жаваб дуллуна Петрдул+.

30Эсал кьянкьану дюъ дирхьуна гайннай, Цаятува щихьчӀав цичӀав мабусари, куну+.




Эсал Цала бивкӀулияту ва утта уккаврияту цалчин бусаву

(Мт. 16:21-23; Лк. 9:21-22)

31•Яла Эса гайннахь Цанма хьунтӀимуния буслан ивкӀуна:

– Инсаннал Арснан чӀявусса бухӀан багьантӀиссар, Га хъунисриннал, хъун рувхӀанийтурал ва Тавратрал аьлимтурал цала душманнан ккалли антӀиссар. Ахиргу Га жандалуцӀа антӀиссар, амма шамулку кьини Га утта уккантӀиссар+.

32Ва иширая Эса, кьюлтӀ къабувну, буслай ия. Микку Петрдул Га тийнай увцуну, Ганал тӀутӀимунищал рязи къахъанай, мяниъшин дуллан ивкӀуна+.
33Амма Ганал, махъунай кӀура авну, мюталимтурахгу урувгун, Петр аьличӀан увна: «Ттул ххуллу макьукьларда, щяйтӀан! Ина Заннан ччимуния пикри буллай акъарача, инсантуран ччимуния буллай ура!»+




Эса МасихӀнал хъирив нанима тӀисса ци тӀиссарив бувчӀин баву

(Мт. 16:24-28; Лк. 9:23-27)

34Халкьуннайн ва мюталимтурайн оьвкуну, Эсал увкуна:

– Ттул ххуллу бугьан ччима, цана цува хъамаивтун, цала ххачгу лавсун, Ттул хъирив ачувча*+.
35Цанчирча цала оьрму ххассал бан ччима оьрмулуцӀа хьунтӀиссар. Цала оьрму Ттул ва Ххарисса Хаварданул цӀаний харж бувманал цала оьрму ххассал бувссар+.
36Инсаннан ци хайрди, цува щала дунияллул заллу хьурчагу, цала жандалун зарал хьун битарча+?
37Дуссарив цичӀав инсаннаща цала жандалухлу дулун шайсса?
38Заннал ххуллу бяйкьусса, инсантал бунагьирттахун багьсса ва заманнай Ттухлу ва Ттул мукъухлу уккан лайкь бакъа чӀалачӀима цува чӀалантӀиссар лайкь акъаману Инсаннал Арснангу, Цала Буттал Хъуншиврул нурдануву ва мубараксса малаиктуращал Га Цува увкӀувкун.


9

91Эсал увкуна:

– ХӀакьну тӀутӀиссара зухь: шикку бавцӀусса зувусса цаппараннан цивппа литӀуннинна ккаккантӀиссар Заннал ПаччахӀлугъ щалагу кьуватраву дуркӀун+.




Эса цамур журалийн лагаву

(Мт. 17:1-13; Лк. 9:28-36)

2•Ряхва гьантлувун Эса, Петргу, Якьувгу, ЮхӀаннагу бувцуну, бюхттул зунттуйн лавхъуна. КӀий гай бия цивппалу. Гикку гайннал хьхьичӀ цакуну Ганал чӀалачӀин даххана хьуна+.
3Ганал янна, инсаннаща кӀяла дан къахьунну, ляличӀину кӀяла хьуну, пар-пар тӀун диркӀуна.
4Ялагу гайннан Илияс ва Муса идавстал чӀалан бивкӀуна, Эсащал гъалгъа тӀий.
5Петрдулгу увкуна Эсахь:

– Муаьллим! Жува шикку бушиву хъина! Нану жу шикку зун шанма чятир бищуннуча: ца Вин, ца Мусан, цагу Илияслун.

6Нигьа усаврил га цува ци тӀиссаривгума къакӀулну ия.
7Микку, ца ттурлу дурккун, гайннайн ххют дагьуна, ттуруллуватугу ЧӀу хьуна:

– Му Ттул ххирасса Арсри. Мунах вичӀи дилушара!

8Бурувгсса – Эсаяр ххишала гайннан гикку цучӀав ххал къавхьуна.

9Зунттуяту бувчӀун нанийни, Эсал гайннай дюъ дирхьуна:

– ЩихьчӀав мабусари ший зунма ккавкмур, Инсаннал Арс ивкӀуну махъ утта къаувкссаксса+.
10Гайннал му зат щихьчӀав къабувсуна, аммарив цахьва цивппа цӀухлай бия: «ИвкӀуну махъ утта уккавугу циривав?» – тӀий.

11– Циванникьай Тавратрал аьлимтурал, цал Илияс идавс учӀан аьркинссар, учайсса? – куну, цӀувххуна гайннал Ганахь.

12– Мяйжаннугу, Илияс хьхьичӀ увкӀун, гьарзат хӀадур дан аьркинссар, – увкуна Эсал. – Мубараксса Луттирдай ялагу чивчуну бакъарив, Инсаннал Арснан чӀярусса аьзав-аькьувартту ва кьюкьалартту духӀан багьантӀиссар тӀий?
13На зухь тӀутӀиссара: Илияс угу-увкӀссияхха, ганангу гайннал цанма ччи-ччимурду бувссар. Мукунма увкуну буссархха ганаяту Мубараксса Луттирдай+.







Жин бувхсса оьрчӀ хъин аву

(Мт. 17:14-20; Лк. 9:37-43)

14•Гайми мюталимтурачӀан занахьувкун, гайннан ккавккуна, чӀявусса инсанталгу лагма лавгун, Тавратрал аьлимтал мюталимтуращал бястру буллай.
15Эса ккавккукун, тамаша бивзсса агьали гьалла дурну, левчунма бувкӀуна Ганахьхьун ссалам булун.

16Эсал Цала мюталимтурахь цӀувххуна:

– Зу миннащал ци бястру буллай буру?

17Ккучундалувасса ца инсаннал увкуна:

– Муаьллим, на ВичӀан ттула арс увцуну увкӀссияв, ванаву жин бур, маз бухӀан буллалисса+.
18Жин гьалак бувксса чӀумал, кьацӀгу хьамарал най, ккарччивгу ришлай, щала чурхгу тӀаннуйн бувккун, ва агьай. На Вил мюталимтурахь ванава жин буккан бувара увкуссия, амма вайннаща къабювхъунни.

19– Я, вих бакъами! – увкуна микку Эсал гайннахь. – ТанинцӀара На зулсса буллантӀисса?! Цуксса хӀаллайра На зу бухӀлай икӀантӀисса?! Уцара му оьрчӀ ТтучӀан!

20ОьрчӀгу ЭсачӀан увцуну бувкӀуна. Жиндалул, Эса цина ххал шайхту, оьрчӀ, хъюлчу-кӀутӀугу увну, кьацӀгу хьамарал буцин бувну, щях ивщуну гьан увна+.

21– Хъунмасса хӀаллив ванал укун? – цӀувххуна Эсал буттахь.

– ОьрчӀнияцӀа, – жаваб дуллуна танал. –
22Му оьрчӀ бат ан ччай, жиндалул му цимилгу цӀаравунгу, шинавунгу ххяххан увссар. Лажинни, вищава бан шайсса цичӀав бухьурчан, цӀими ба жуй, кумаг бува жун!+

23– «Шайсса бухьурчан» циван тӀий ура?! – увкуна танахь Эсал. – Вихну уманаща цимурца бан бюхъайссар+.

24ГацӀана оьрчӀал бутталгу вев увкуна:

– Вихра на! Ттул вихшиву цӀакь дан кумаг бува!

25Эсал, халкь батӀлатӀисса чӀалай, жиндалийн амру бувна:

– Ва оьрчӀал маз бухӀан бувсса, ва оьрчӀ къюкӀ увсса мурдалсса жин! На вийн амру буллай ура: букку ванавату, ххишала занагу машара!

26Жин, гужну оьрчӀал чурхгу хъюлчу-кӀутӀу бувну, вевгу куну, бувккуна. Гагу ивкӀусса куна агьуна; мунияту чӀявуми га ивкӀуссар тӀийгума бия+.
27Амма Эсал оьрчӀал ка дургьуну, гьаз увна – гагу ивзуна+.

28Эса къатлувун увххукун, Ганащал цивппалу ливчӀсса мюталимтурал цӀувххуна:

– Циванни га жин жуща буккан бан къавхьусса?

29– Гукунсса жиндри дуаьлийну бакъа буккан бан къашайссар, – увкуна Эсал.




Эсал Цува ивчӀаврияту ва утта уккаврияту цӀунилгу бусаву

(Мт. 17:22-23; Лк. 9:43-45)

30•Гиччагу лавгун, Эса утти цала мюталимтуращал Галил билаятрайх най ия. Эсан Цува чув увссарив щинчӀав кӀул хьуну ччай бакъая,
31цанчирча Га ччай ия Цала бусаймур так Цала мюталимтурахь буслан. Нани ххуллий Эсал гайннахь увкуна:

– Инсаннал Арс чӀал къавхьуну инсантурал кӀунттихьхьун уллуну, ивчӀантӀиссар. ИвкӀуну шанма гьантлувуннив утта уккантӀиссар+.

32Гайннан дурчӀлай дакъая Ганал мукъурттил мяъна, Ганахь цӀуххиннив хӀучӀ тӀий бия+.




Мюталимтурал цавува хьхьичӀунманал хӀакъиравусса бяст

(Мт. 18:1-5; Лк. 9:46-48)

33•Эсагу, мюталимталгу Капарнаум шагьрулийн занахьуна. Шаппа Эсал гайннахь цӀувххуна:

– Ххуллийх зу ци бяст буллай буссияв+?

34Гай кьабагьну бия, цанчирча ххуллийх нанисса чӀумал гай бяст буллай бия, цала дянив даражалул хъунама цумари тӀий.
35Эсал, щяивкӀун, ацӀния кӀиягу мюталимнайн оьвкуну, увкуна гайннахь:

– Цалчинману хьун ччима махъва-махъману икӀан аьркинссар, циняннаха къуллугъгу буллай+.

36ЧӀиви оьрчӀ гайннал хьхьичӀ ацӀан увну, яла каравгу увцуну, Ганал мюталимтурахь увкуна:+

37– Ттул ЦӀаний укунсса оьрчӀ кьамул уллалиманал Нагу кьамул уллалиссара. На кьамул уллалиманал ца На акъарача кьамул уллалисса, На Цал ТӀайла Увкмагу кьамул уллалиссар+.




Жуйна къарщи акъама – жула чулухмари

(Мт. 10:42; Лк. 9:49-50)

38– Муаьллим, – увкуна Эсахь ЮхӀаннал, – жун хьунаавкьуна ца инсан, Вил цӀанийну жиндри буккан буллалисса, жу танай къадагъа дирхьуссия, жущала занай акъатӀий+.

39Эсал жаваб дуллуна:

– Мабахчиларди танахун! Ттул ЦӀанийну кьуват ккаккан буллалима гиккура Ттул ЦӀа лухӀи дуллай къауккантӀиссар.
40Жуйна къарщи акъама – жула чулухмари!+
41МасихӀнал мюталимтал бунутӀий, зун хӀачӀансса щин дуллуманан – хӀакьну тӀутӀиссара зухь – бахшиш тачӀавгу чан дакъассар!+




Бунагьраяту бурувччуну бикӀаврия

(Мт. 18:6-9; Лк. 17:1-2)

42Амма щил-унугу Ттуйн иман дирхьусса вай мюрщими кунмасса цаягу инсан ххуллул тӀайламунияту аччан уллалиманан, гьарахъалттил нигьгу къинттуллухун дархӀуну, хьхьиривун утавува хъинссар+.

43-44Агана ина вила канил бунагьравун утлай ухьурча, му ка кьуркьуну кьарити. Вин ца ка дакъа Абадлийсса Оьрмулувун увххун хъинссар, кӀирагу канищал Жагьаннамравун, лекъащай цӀаравун увтуннияр+.
45-46Агана ина вила ччаннал бунагьравун утлай ухьурча, мугу кьувкьуну кьабити. Вин ца ччан буну Абадлийсса Оьрмулувун увххун хъинссар, кӀивагу буну Жагьаннамравун агьнунияр.
47Агана ина вила янил инава бунагьрайн кӀункӀу уллай ухьурча, мугу бувккун кьабити. Вин ца янищал Заннал ПаччахӀлугъравун увххун хъинссар, кӀивагу янищал Жагьаннамравун агьнунияр,
48«мудан бухкъалагай шатралгу канай, лекъащай цӀаралгу ччучлай».

49Гьарманавунгу цӀву бичин аьркинссар, га цӀарал ламарайну марцӀ увну.
50ЦӀву – ххуйсса затри. Амма цӀвил цила тӀин бакъа барча, гания цӀву къашайссар. Га тӀин цукунни занабитантӀисса? Зувувасса цӀвугу ябувну, куннащал кувгу бавкьуну бикӀияра!+

Ташу баврия ва ташу личӀи баврия Эсал бусласимур

(Мт. 19:1-12)

101•Тичча Эса лавгуна Ягьудинавун ва Урдан неххал тия чулийсса аьрщарайн. ГаначӀан халкь ялагу батӀлай бия. Гагу гайннахь, мудана куна, вяъза-насихӀат буслай ия.
2Микку ГаначӀан фарисейтал бувкӀун, Га аьйкьин ан кьасттирай, цӀувххуна:

– Шайссарив адиминаща щарсса личӀи дан? – куну.

3– Муса идавсил ци увкуну буссар? – куну, цӀувххуна Эсалгу.

4– Мусал ихтияр дуллуну дуссар щарссанихьхьун цӀа рутаврил чагъаргу буллуну, га личӀи дан, – жаваб дуллуна гайннал.

5– Мусал зуй мукунсса дюъ дирхьусса, зул дакӀру чарилсса дуну тӀийри, – увкуна Эсал. –
6Амма дайдихьулийва, дуниял ляхъан дурния шийнмай, Заннал «ми ляхъан бувссар адиминану ва щарссану».
7«Муниятур цала нину-ппу кьабивтун, адимина цала щарссанищал цачӀун хьуну,
8кӀиннаятувагу ца базу хьунтӀисса». Укун утти гай кӀия къахъанахъиссарча, ца базу хъанахъиссар.
9Мукун бухьувкун, Заннал цачӀун бувмур, инсаннал личӀи буллан къааьркинссар.

10Къатлувун бувххукунгу, мюталимтурал Ганахь мува му цӀувххуна.

11– Щарссанияту личӀи хьуну, цамур дурцуманал бунагь буллалиссар, зуна буллай, – куну, жаваб дуллуна Эсал. –
12Агана щарсса ласнаяту личӀи хьуну, цаманан щар хьурчагу, ганил мува бунагь буллалиссар+.




Эсал оьрчӀаха дуаь даву

(Мт. 19:13-15; Лк. 18:15-17)

13•ЭсачӀан мюрщисса оьрчӀругу бувцуну букӀлай бия, Ганал, барачат чӀатӀий, гайннай ка дишиншиврул. Амма мюталимтал гай ЭсачӀан къаитабакьлай бия.
14Му за ккавккун, Эсал, сси бивзун, мюталимтурахь увкуна:

– ОьрчӀру ТтучӀан итабакьияра! Битияра ми ТтучӀан букӀлан, цанчирча Заннал ПаччахӀлугърай оьрчӀру кунмамири бикӀантӀисса.
15ХӀакьну тӀутӀиссара зухь, Заннал ПаччахӀлугърая дакӀнийхтуну, чӀиви оьрчӀ куна, ххари къавхьуманан му къаккаккантӀиссар+.

16Яла, оьрчӀайн хъямалагу агьну, гайннай каругу дирхьуну, Эсал гайннаха дуаь дуруна+.




Аваданчувнащалсса Эсал ихтилат

(Мт. 19:16-30; Лк. 18:18-30)

17•Эса ххуллийн уклакисса чӀумал, ГаначӀан ца инсан левчуна увкӀун, агьну Ганал хьхьичӀ никирттайнгу, цӀувххуна:

– Хъинсса Муаьллим, на ци бан аьркинссар ттунма Абадлийсса Оьрму нясив баншиврул? – куну+.

18– Циван ура ина Ттуйн хъинсса тӀий? – увкуна Эсал. – Анжагъ ца Заллихха хъинма.
19Вин кӀулссархха КӀанал амрурду: «инсан маивчӀара», «зуна мабара», «цурк мабара», «вила чӀаравманайн къарщину щялусса махъ маучара», щялмахъ мабусара, «нитти-буттал хӀурматрай икӀу».

20– Муаьллим, на чӀаванияцӀа ми гьарза бартбигьлай уссара, – куну, жаваб дуллуна танал Эсахьхьун.

21Эса танах урувгуна ва най унувава Ганан та ххира хьуна. Эсал увкуна:

– Ца за бур ина къабувсса. Даххи вичӀара думургу, дачӀи мискин-гъаривнайх. Му чӀумал вил ххазина Ссавруннай хьунтӀиссар. Яла увкӀун, Ттул хъирив ачу+.

22Амма ми махъру баявривун, та магъмун хьуну, ябакӀгу бувтун пашманну лавгуна: та хъинну авадансса ия.
23Эсал, лагмавагу урувгун, увкуна мюталимтурахь:

– Ваппабай, захӀматссархха чӀярусса хъус думиннан Заннал ПаччахӀлугъравун буххан!+

24Мюталимтуран тамаша бивзуна Ганал махъру. Амма Эсал тикрал бувна:

– Я Ттул арсрув, ца захӀматссархха Заннал ПаччахӀлугъравун буххан!
25Варанттун ххалаххул шандалувух буххан бигьассар, аваданманан Заннал ПаччахӀлугъравун ухханнияр.

26Гай банд лавгун, цахьва цивппа гъалгъа тӀий бия:

– Цумари, туну, ххассал хьунтӀимавагу?

27Эсал, гайннахгу урувгун, увкуна:

– Му инсантураща къашайссар, му шайсса Заннащари. Заннаща гьарза бан шайссар+.

28Микку гъалгъа тӀун ивкӀуна Петр:

– Вана, жу цинявппагу, гьарзатгу кьадиртун, Вил ххуллу бувгьуну най+.

29– ХӀакьну тӀутӀиссара зухь, – увкуна Эсал, – Ттулгу, Ххарисса Хаварданулгу цӀаний къатта-къуш, ягу уссурвал, ягу ссурвал, ягу нину, ягу ппу, ягу оьрчӀру, ягу хъу-лухччи кьадиртманан,+
30уттива, ва оьрмулувува, буссар ттуршлийну чӀявусса къатригу, уссурвалгу, ссурвалгу, нинухъругу, оьрчӀругу, хъу-лухччигу, амма миннал ялун къума-цӀан буллалавурттугу диянтӀиссар, Ялун Нанимуниву тӀурча буссар Абадлийсса Оьрму.
31ЦӀана хьхьичӀва-хьхьичӀсса чӀявуми махъва-махъмину хьунтӀиссар, цӀана махъва-махъмигу хьхьичӀва-хьхьичӀмину хьунтӀиссар+.




Эсал Цала бивкӀулияту ва утта уккаврияту шамилчингу бусаву

(Мт. 20:17-19; Лк. 18:31-34)

32•Утти гай Ярусалимрайн бавчуна. Эса хьхьичӀ най ия. Мюталимтал вас-ццахлий бия, гайннал хъирив нанисса халкьгу хъинну нигьа бувсун бия. Эса, ацӀния кӀиягу вакил тийнай увцуну, Цанма хьунтӀимур гайннахь буслан ивкӀуна:

33– Вана жува буру Ярусалимрайн най. Тикку Инсаннал Арс улунтӀиссар хъун рувхӀанийтурахьхьун ва Тавратрал аьлимтурахьхьун. Га ивчӀан ансса дивангу кьувкьуну, путпараснахьхьун улунтӀиссар.
34Гайгу бикӀантӀиссар Га кьякьлухун ихьлай, Ганайн пуйрду тӀий, муркӀа уллайгу бивкӀун, ивчӀантӀиссар. Амма шанма гьантлувун Га утта уккантӀиссар+.




ПаччахӀшиву къадуллай, къуллугъ буллалияра

(Мт. 20:20-28)

35•Гъан хьуна ЭсачӀан Якьув ва ЮхӀанна, Завадейл арсру.

– Муаьллим, – увкуна гайннал, – щаллу бувакьай, лажиннича, жул миннат+.

36– Зун ци бувну ччива? – куну, цӀувххуна Ганал.

37– Инава бюхттул хьувкун, жу Вила чӀарав щябитанмур ба – ца урчӀа чулух, вамагу куя чулух, – увкуна гайннал+.

38– Зун зува ци ба тӀиссарив бувчӀлай бакъар, – увкуна Эсал. – Хьунссарив зуща На хӀачӀлачӀисса хӀасратрал кьуру хӀачӀан ягу На бухӀлахӀимур бухӀан+?

39– Хьунссар, – увкуна гайннал.

Амма Эсал увкуна гайннахь:

– На хӀачӀантӀисса кьуру зугу хӀачӀантӀиссар, На бувхӀумур зунгу бухӀан багьантӀиссар+.
40Амма Ттул чӀарав урчӀа канил чулухгу, куя канил чулухгу щябикӀаву – му Ттул биялалулу бакъассар, кӀикку щябикӀантӀисса Заннал кьисмат хьун бувмири.

41Махъсса ацӀуннан Якьувлул ва ЮхӀаннал махъру бавукун, гайннан ссибивзуна.
42Амма Эсал, оьвкуну гайннайн, увкуна:

– Зун кӀулссар халкьунначӀа хӀакимтуран ккаллими агъашиву дуллай бикӀайшиву, хъунимигу хӀукмурду бачин буллай бикӀайшиву.
43Амма зул дянив иш мукун бикӀан къааьркинссар! Ялунгума, зуву яла хъунама хьун ччима, зул къуллугъчину икӀан аьркинссар,+
44зуву цалчинману икӀан ччимагу циняннал лагъну икӀан аьркинссар.
45Инсаннал Арсгу Цахава цайми къуллугъ буллали бан акъарча увкӀсса, цайминнаха къуллугъ буллан ва чӀявуссаннахлу Цала жан дулунни увкӀсса+.




Эсал мурчӀисса Бартимай хъин аву

(Мт. 20:29-34; Лк. 18:35-43)

46•Гай бивуна Ярихон шагьрулийн. Эса Цала мюталимтуращал ва чӀявусса инсантуращал Ярихонная увккун нанисса чӀумал, Тимайлул мурчӀисса арс Бартимай, ххуллучӀагу щяивкӀун, цадакьа чӀа тӀий ия.
47Гикку Назаратлиятусса Эса ушиву бавну, танал леххаву увкуна:

– Давудлул Арс* Эса, ттуй цӀими ба!+

48ЧӀявусса бия та кьаагьан уллай, амма мурчӀима хъиннува лахъну вев тӀун ивкӀуна:

– Давудлул Арс, ттуй цӀими бувакьай!

49Аглангу хьуну, Эсал увкуна:

– Оьвчара танайн ТтучӀан.

МурчӀиманайн оьвкуна:

– Ачу, изу лавай, вийн Эса оьвтӀий ур! – куну.

50Бартимай, цайрасса ялттурутугу экьидуртун, тӀанкӀ куну ивзун, ЭсачӀан увкӀуна.

51– Вин Ттуяту ци аьркинну дур? – цӀувххуна ганахь Эсал.

– Муаьллим, яруннин чани бувкӀун ччай бур! – увкуна мурчӀиманал.

52– Улу, ина вила Ттуйнсса вихшивруллача хъин увсса, – увкуна Эсал.

Ганангу га ссят чани бувкӀуна, яла цувагу ххулийх Эсал хъирив авчуна+.

Эса сий дуну Ярусалимрайн уххаву

(Мт. 21:1-9; Лк. 19:28-38; ЮхӀ. 12:12-15)

111•ЯрусалимрачӀан гъан хъанан бивкӀукун, – Эса ва Ганал мюталимтал арх бакъа бия Байт-Пагия ва Байт-Ания шяраваллаяту, Элион зунттучӀа, – Эсал кӀия мюталим гьан увна:+

2– Наси тия чулийсса шяравунча шяравун буххайхту, ттинин цучӀав буртти къаивкӀсса жагьилсса ттукку лякъинтӀиссар. Та ттиривхӀуну, шиккун буцияра.
3Агана щил-бунугу: «Зу ци дуллай буру?» – куну цӀуххирча: «Га жул Залуннан аьркинну бур, Ганал ва чӀал къавхьуну занабантӀиссар», – учара, – куну.

4Гай лавгун кӀичӀиравунсса нузацӀун бавхӀусса жагьилсса ттуккугу лявкъуну, га ттирихӀлан бивкӀуна.
5Тивах бавцӀусса инсантурал гайннахь:

– Да, зу ци дуллалиссару? Циван ттирихӀлай буру зу ттукку? – увкуна.

6Амма гайннал Эсал кусса куццуйсса жаваб дуллукун, тайннал гай бивтуна.
7Гайнналгу ттукку ЭсачӀан бувцуну, ганий цала янна дирхьуна, Эсагу ганий щяивкӀуна.
8ЧӀявуссаннал ххуллийн цала янна дичлан бивкӀуна, гайминнал – къурувсса чассагул мурхьирая кьуркьусса чӀапӀащалсса къяртри.
9ХьхьичӀ нанимигу, махъ нанимигу леххаву тӀий бия:


– Гьосанна!*

Барачатсса хьуннав Заллу-Заннал цӀанийну Нанима!

10Барачатсса хьуннав жучӀанна нанисса жула буттал Давудлул паччахӀлугъ!

Гьосанна Ссавруннайгу – Ялувссаманан!+



11Эса Ярусалимрайн увххун, Заннал КъатлучӀан авчуна. Лагмавагу урувгун, Га Цала ацӀния кӀиягу мюталимнащал Байт-Аниялийн чӀалну маркӀачӀанай занахьуна.




Ахъулсса къадулай инжирданул мурхьирайн нааьна даву

(Мт. 21:18-19)

12•Хъиривмур кьини гай Байт-Аниялияту бувксса чӀумал, Эса ккашил хьуна+.
13Архний чӀапӀавун бахьлавгсса инжирданул мурхь ккавккун, Га гъан хьуна ганий ахъулсса дурив ккаккан, амма гъан хьувкун, чӀапӀив бакъа, цамур цичӀав къаляркъуна – му ахъулссаннул чӀун дакъая+.
14Микку Эсал увкуна:

– Вий ахъулсса тачӀав къашивуй, щилчӀав къадуканшиврул! – куну.

Мюталимтуран му бавуна.




Машачитал Заннал Къатлувату буккан баву

(Мт. 21:12-17; Лк. 19:45-48; ЮхӀ. 2:13-22)

15•Вана бувкӀуна тти гай Ярусалимрайн. Заннал Къатлул хӀаятравун буххайхту, Эса дахху-ласу дуллалими буккан буллан ивкӀуна. Ганал арцу хурдадувултрал дахиллу ва кьурван бансса хьхьиру бахлахиминнал лув бишай кӀантту щяв бивчуна+.
16Ганал цучӀав къаитайва Заннал Къатлул хӀаятравух ци-дунугу ларсун занан.

17Эса гайннахь укун тӀий ия:

– Яртал, Заннал бакъарив увкусса: «Ттул Къатта циняв миллатирттан дуаьрду дай къаттану бикӀантӀиссар», – куну? Зу тӀурча ва «къачагътурал кюрттарайн» кӀура баен бувну бур!

18Му зат хъун рувхӀанийтуран ва Тавратрал аьлимтуран бавну, гай Эса бат анмуних луглан бивкӀуна, цанчирча гай Ганая нигьа буслай бия, бакъа бикӀайссияв – агьали Ганал бусласимуних хӀайранну вичӀилий бия+.
19Кьунниялай тӀурча Эса ва мюталимтал шагьрулува лавгуна+.




Кьавкьсса ижирданул мурхь

(Мт. 21:20-22)

20•Хъиривмур кӀюрххил инжирданул мурхьирал чӀарах нанисса гайннан ккавккуна га щала мархрачӀан бияннин кьавкьун бушиву.
21Лахьхьу хьумур дакӀнийсса Петрдул Эсахь увкуна:

– Муаьллим, ургу – Инара нааьна дурсса мурхь кьавкьун бур! – куну.

22Эсал жаваб дуллуна:

– Заннайн иман дирхьуну билукӀи!
23ХӀакьну тӀутӀиссара зухь: агарда щил-бунугу ва зунттухь учирча: «Гьаз хьуча, хьхьиривун ххяхху!» – ва дакӀниву щак къатӀий, му биттур хьушиврийн вихну икӀарча, му мукун хьугу-хьунтӀиссар!+
24Мунияту На тӀутӀиссара зухь: зу ци дуаь дуллай бухьурчагу, ци чӀа тӀий бухьурчагу, му хьунтӀишиврийн вихну бикӀи, му хьугу-хьунтӀиссар!+
25-26Дуаь дуллалийни, зунма къаччан бикӀан бувми хӀалал битияра, Занналгу зул бунагьру хӀалал битантӀиссар+.




Эсал кашилул хӀакъиравусса хъун рувхӀанийтурал суал

(Мт. 21:23-27; Лк. 20:1-8)

27•Бугу-бувкӀуна гай цӀунилгу Ярусалимрайн. Заннал Къатлул хӀаятравух Эса занай унува, ГаначӀан хъун рувхӀанийтал, Тавратрал аьлимтал ва хъунисри гъан хьуна.

28– Ци кьудратрайну бара Ина цимурца Инава буллалимур? – куну, цӀувххуна гайннал. – Щил дуллур Вихьхьун мукун зунсса каши+?

29– Нагу зухьхьун ца суал булуннача, – увкуна Эсал. – Агана зу жаваб дулурча, Нагу бусанна зухь ци кашилийн бувну, Нава укун зий уссарав.
30ЯхӀъянахьхьун щинайну марцӀ баврил эбадат дуллансса каши Ссавния дуллуссиявкьай, ягу инсантурал дуллуссияв? Жаваб дулара!+

31Микку гай куннащал кув щурщурдайн багьуна:

«Агана „Ссавния дуллуссия“ учирча, Ганал цӀуххинссар: „Туну зу ЯхӀъянайн циван вих къавхьуру?“ – куну+.
32„Инсантурал дуллуссия“ учингу къабучӀир». – Мукун учин гай нигьа буслай бия, халкьуннал ЯхӀъя хӀакьсса идавсин ккалли увну унутӀий+.

33Мунияту гайннал Эсахь:

– КъакӀулли, – увкуна.

– Туну, Нагу зухь къабусанна, Ттухьхьунна мукунсса каши щил дуллуссарив, – увкуна Эсал.

ЛухӀитӀутӀул багъ ижаралий буллусса адиминаясса мисал

(Мт. 21:33-46; Лк. 20:9-19)

121•Эса ягьудинал бакӀчитурахь мисаллайну буслан ивкӀуна:

– Ца инсаннал лухӀитӀутӀул багъ бувгьуну, лагма чапаргу дурну, лухӀитӀутӀи ккуччу бансса кӀаланггу дурккун, къарал бансса чӀюйгу бувну бур. ЛухӀитӀутӀуха зузисса багъманчитурахьхьун ижаралий мугу буллуну, цувама гичча архсса билаятрайн лавгун ур+.
2Цила чӀун дуркӀукун, багъманчитурачӀан ганал цала къазахъ гьан увну ур лухӀитӀутӀул багърая цанна дагьайсса ахъулсса ласун.
3Гайннал тӀурча га увгьуну, агу-авттун, цичӀаргу къадуллуну, махъунай гьан увну ур.
4Залуннал цамагу къазахъ гьан увну ур. Гагу чарттах бакӀгу буцари бувну, кьюкьингу увну кьаивтун ур.
5Залуннал шамилчинмагу къазахъ гьан увну ур. Гарив ива-ивкӀуну ур. Цу гьан арчагу залуннал, я баттайсса бивкӀун бур, я литӀайсса бивкӀун бур+.
6Га адиминал цана ххирасса ца арс ивкӀун, махъва-махъгу га гьан увну ур: «Гайннан ттул арсная нач хьунссархха», – куну+.
7Амма багъманчитал куннахь кув тӀун бивкӀун бур: «Вананни ва багъ буттаяту бутӀурай буккантӀисса. Бачи, ва ивчӀаннуча, ванал буттаяту бутӀурансса багъгу жунма личӀанссар», – тӀий.
8Гайннал га увгьуну, игу-ивкӀуну, лухӀитӀутӀул багърава экьиливчуну ур.

9Багърал залуннал цири бантӀисса? Гьай-гьай, га увкӀун, багъманчиталгу ливтӀуну, багъгу цайминнахьхьун булунтӀиссар+.
10Лажиннича зу къабувккуссарив вава иширая Мубараксса Луттирдай:


«Чарил усттартурал сан бакъа экьи бувтсса чару

гьанулул мурцӀниймурну хьуссар!

11Зу цуксса махӀаттал хъанарчагу,

га чару Заннал кашилийнур гьанулул мурцӀний хьусса!»+



12Ягьудинал бакӀчитуран ва мисал цайнма къарщину бувцушиву бувчӀуну, Га угьан ччан бивкӀуна, амма гай халкьунная нигьа буслай бия. Мунияту Гагу Цува кьаивтун, гай гичча лавгуна+.




Дишалартту дулавриясса ихтилат

(Мт. 22:15-22; Лк. 20:20-26)

13•Яла махъ, ЭсачӀан цаппара фарисейталгу, Гьиродлул чул бувгьумигу гьан бувна, Ганавату ци-бунугу ца Ганай тахсир бишинсса махъ личин бан+.
14Гайнналгу бувкӀун, Эсахь увкуна:

– Муаьллим, жун кӀулли Ина тӀайламур учайшиву, лажин ккарккун махъ къабусайшиву. Ина Заннал хӀакьсса ххуллу ккаккан буллан икӀара. Буси жухь, Румуллал паччахӀнан дишалартту дуллан багьайссарив ягу къабагьайссарив? Ми дуллан жун аьркинссарив ягу къааьркинссарив?*+

15Эсан гайннал хӀиллалийсса суал бувчӀуну, увкуна:

– Зу, Нагу аьйкьин увну, Ттувату ци личин бан ччай буру? Ларсун бухьхьияра ТтучӀан ца динарий*+.

16Гайгу ларсун бувкӀуна. Эсал гайннахь цӀувххуна:

– Ванийсса сурат щилли, ваний щил цӀа чирчуну дур?

– Румуллал паччахӀнал, – увкуна гайннал.

17Микку Эсал гайннахь увкуна:

– Туну дулара паччахӀнан – паччахӀнанмур, Заннан – Заннанмур.

Ганал жавабрал гай махӀаттал бувна.




Саддукейтурал утта буккаврил хӀакъиравусса суал

(Мт. 22:23-33; Лк. 20:27-40)

18•БувкӀуна ЭсачӀан, утта буккаву дакъассар, тӀисса саддукейтал. Гайннал Ганахьхьун суал буллуна+.

19– Муаьллим, – увкуна гайннал, – Мусал Тавратрай чивчуну бур, «агана ивчӀарча щарсса дурцусса, амма оьрчӀ-карчӀ бакъасса щил-унугу уссу, уссил ганал щарсса дуцин аьркинссар, уссил авлад хьун баншиврул», – куну.
20Арула уссу ивкӀун ур. Цалчинма уссил щарсса дурцуну дур, амма ивкӀуну ур, оьрчӀру къабувнува.
21КӀилчинманал дурцуну дур ганал щарсса, амма гагу ивкӀуну ур, оьрчӀру къабувнува, мукуна – шамилчинмагу.
22Арула уссияту цанналагу оьрчӀру къакьабивтун бур. Ахиргу, диркӀуну дур цурда щарсса.
23Кьиямасса кьини, ливтӀуми утта бувккукун, щил щарссану дикӀантӀиссар га? Га арулунналлагу дурцуну дурхха!

24– Зул бяйкьлакьавукьай да! – увкуна гайннахь Эсал. – Гьай-гьай, зун я Мубараксса Луттирдай бумур, я Заннал кьудрат кӀулну дакъар.
25ЛивтӀуми утта бувккукун, я щарсса дуцаву, я щар шаву дакъассархха. Гай бикӀантӀиссар Ссавруннайсса малаиктал кунма.
26ЛивтӀуми утта буккаврил хӀакъираву тӀурча, зу къабувккуссарив Мусал Луттирай цӀу ларчӀсса къатӀрава Заннал ганахь тӀий ивкӀмур: «На Ибрагьимлул Залла, ИсхӀакьлул Залла ва Якьувлул Залла», – увкушиву?
27Га ливтӀуминнал Зал акъарча, сагъминналли. Зу хъинну бяйкьлакьиссару, утта буккаву къадикӀантӀиссар, тӀий.




Яла агьаммур Заннал амру

(Мт. 22:34-40; Лк. 10:25-28)

28•Му бяст сукку хьусса кӀанай ивкӀсса ва Эсал гайннахьхьун ххуйсса жаваб дуллушиву бавсса ца Тавратрал аьлим ГаначӀан гъан хьуну, цӀувххуна:

– Цумурдикьай Заннал амрурдаву яла хьхьичӀунмур? – куну.

29Эсал увкуна:

– Яла хьхьичӀунмур Заннал амру вари: «Исраэлнал халкь, вичӀи дишара! Жула Заллу-Заннаяр ххишала цама заллу акъассар.
30КӀа зула Заллу-Зал дакӀнийхтуну, рухӀирайну, дусса аькьлу-кӀулшилийну, щала гужрайну бюхъайссаксса ххирану бикӀияра!»
31Вана кӀилчинмур: «Вина инава ххирасса куна, вила чӀаравмагу ххирану икӀу». Вайннуяр хьхьичӀунсса Заннал амрурду бакъассар+.

32– Хъинсса жаваб дулунни Ина, Муаьллим. Ина тӀайлану тӀий ура: мяйжаннугу, Зал цар усса, яла КӀанаяр ххишала цама зал акъассар, – увкуна Тавратрал аьлимнал. –
33Ва КӀа дакӀнийхтуну, дусса аькьлу-кӀулшилийну, щала гужрайну бюхъайссаксса ххира шаву, вила чӀаравмагу вина инава куна ххира шаву – му циняв журалул кьурваннаяргу агьаммурди.

34Тавратрал аьлим аькьлу буну жаваб дуллай ушиву чӀалай, Эсал увкуна ганахь:

– Ина Заннал ПаччахӀлугъраяту арх акъа ура, – куну.

Мунияр махъ Ганахьхьун суал булун цучӀав къасивсуна+.




Цуну хъанахъиссар МасихӀ?

(Мт. 22:41-46; Лк. 20:41-44)

35•Ялагу Заннал Къатлувугу Цала вяъза бусласисса чӀумал, Эсал увкуна:

– Циванни Тавратрал аьлимтурал МасихӀ Давудлул Арсри тӀутӀисса+?
36Заннал РувхӀирал гъалгъатӀи увсса цала Давудлул увкуну бакъарив:


«Увкуссар Заллу-Заннал ттул Залуннахь:

„ЩяикӀу Ттул урчӀа чулух,

На Вила душмантал Вила ччанналун бичиннин“», – куну+?



37Давуд цува урхха МасихӀнайн Заллу тӀий, цукунни МасихӀ ганал Арс икӀан бюхъайсса? – куну.

ЧӀявусса халкь хъинну рязину Ганах вичӀи дирхьуну бия+.




Эсал Тавратрал аьлимтурая бусаву

(Мт. 23:1-7; Лк. 11:43-46; 20:45-47)

38•Эса ялагу халкьуннан бувчӀин буллай ия:

– Тавратрал аьлимтурая мугъаятну бикӀияра! Миннан цала лахъи лаххиярттаву* занан ххирассар, агьали батӀай кӀанттурдай цахьхьунма хӀурматрай ссаламру буллай ччиссар,
39эбадат-къатраву хьхьичӀми кӀанттурдай щябикӀлан ччиссар, ссупралух ххуйми кӀанттурду бугьлан ччиссар+.
40Миннал щахъаннил хъус цӀиккайссар ва ккаккиялун хъунмасса хӀаллай дуаьрду дуллан бикӀайссар. Миннанни Заннал хъунмур таммихӀгу бантӀисса!




Мискинсса щащарнил цадакьа

(Лк. 21:1-4)

41•Эса, Заннал Къатлул хӀаятравусса хазналийн лажиннугу щяивкӀун, гивун Заннал Къатлунсса арцу дичлачисса инсантурах уруглай ия. Авадансса инсантурал арцу чӀярусса дичайва+.
42Ца мискинсса щащарнилгу дуркӀун, мюрш арцул кӀива къарапул бувтуна.
43Эсал, Цала мюталимтурайн оьвкуну, увкуна:

– ХӀакьну тӀутӀиссара зухь: ва мискинсса щащарнил вайми циняннаяр чӀярусса арцу дирчунни.
44Хазналувун арцу дичлачисса вайминнал цала чӀяруссаннуя чӀирисса дулунни, ва мискинсса щарссаниллив цила дусса чӀириссаннуя махъра-махъмур дулунни.

Эсал ялун нанимур бусаву

(Мт. 24:1-22; Лк. 21:5-24)

131•Заннал Къатлул хӀаятравату увккун нанисса Эсахь мюталимтуравасса цаннал увкуна:

– Муаьллим, ургукьай тиккун, цукунсса чартту бурив, цукунсса къатри дурив!

2– Ина вай хъунисса къатрах уруглай урав? – увкуна Эсал. – Амма кӀулну бикӀияра: вай цимурца ххит дантӀиссар, чарий чаругу шикку къаличӀантӀиссар!+

3Яла Элион зунттуйн лавхъун, Заннал Къатлуйн лажинну Эса гикку щяивкӀуна. ГаначӀа цивппалу ливчӀуна Петр, Якьув, ЮхӀанна ва Андрей. Гайннал Эсахь цӀувххуна:

4– Буси жухь, му иш та хьунтӀиссар? Му иш гъан хьушиву жун цукунсса аьламатрайну кӀул хьунтӀиссар?

5Эса гъалгъа тӀий айивхьуна:

– Явара, зува щилчӀав хъяврин къабан!
6ЧӀявусса букӀлантӀиссар Ттул ЦӀанийну: «Нара МасихӀ*», – тӀисса, чӀявусса хъяврингу бантӀиссар.
7Хъанахъисса ва хьун бюхъайсса дяъвирдаяту бавукун, нигьа мабусари: му мукун хьунгу аьркинссар. Амма мугу ахир дакъар.
8Миллатрайн къарщину миллат, паччахӀлугърайн къарщину паччахӀлугъ гьаз хьунтӀиссар, личӀи-личӀисса кӀанттаву дуниял сукку хьунтӀиссар, ккаши багьантӀиссар. Му ваца оьрчӀ бан вяртту буллай байбивхьусса хъамитайпалун дуллусса куннасса аьзаврттал дайдихьури+.

9Зу тӀурча хӀадурну бикӀи: эбадат-къатраву жяматрал бакӀчитурал зун диванну кьукьлантӀиссар, зу муркӀа буллантӀиссару; зу паччахӀтурал ва хӀакимтурал хьхьичӀ бацӀан буллантӀиссару, зу миннахь Ттуяту буслантӀиссару+.
10Амма ахир дучӀаннин хьхьичӀ, Ххарисса Хавар циняв халкьуннан баян аьркинссар+.
11Зува судирттайн бувцуну нанийни, зува учинтӀимунилсса мабулларди, му чӀумал Заннал зухьхьун булунтӀиссар учинтӀимур – зу бакъаруча гъалгъа тӀунтӀими, КӀанал РухӀри+.

12Уссил уссу аххантӀиссар, буттал – цала оьрчӀ, гай аьлтта чӀалай бивкӀулухьхьун буллай, мукунма сукку тӀунтӀиссар оьрчӀругу: нитти-буттайн къарщи буклай, литӀун буллантӀиссар+.
13Зу циняннан къаччан хьунтӀиссару Ттул ялув. Амма ахирданийнин яхӀ бан бювхъумари ххассал антӀисса+.

14•Тикку, дикӀан къааьркинсса кӀанай «цимурца нажас дуллалисса мурдалшиву»* ккарккукун (ккалаккиминнан му цирив бувчӀича), Ягьудинаву буми зунттавун лихъийча;
15цӀияллай буми ссалчӀав хъирив къатлувун мабуххарийча;+
16хъув ума лаххиялул хъирив шавай магьарача.
17Тай гьантрай язугъ бикӀантӀиссар оьрчӀ лякьлувуминнай ва оьрчӀан ккукку буллалиминнай+.
18Дуаь дуллалияра, къахьуннав му кӀинттул, тӀий.
19Тай гьантрай ликкантӀиссар бала-мусиват Заннал дуниял ляхъан дурния шийнмай къабивкӀсса, ттининту къавхьусса, хьугу-къахьунтӀисса+.
20Агана Залуннал тай гьантри чан къабувссания, цаягу инсан ххассал къахьунтӀиссия. Амма Цала бувчӀусса язиминнал цӀанийри КӀанал тай гьантри чан бувсса+.




Эсал Цува занашаврияту бусаву

(Мт. 24:23-35; Лк. 21:25-33)

21– Му чӀумал зухьва учирча: «Бурги, гана МасихӀ!» ягу «Тана Та!» – вих машари!+
22Цанчирча чӀявусса буккантӀиссар щялу масихӀтал ва щялу идавстал, ккаккан дуллантӀиссар аьламатру ва караматру, агана бюхъарча, Заннал язи бувгьумигума хъяврин баншиврул+.
23Амма зу личӀлулну бикӀияра – На зухь бакӀрайва гьарза бусав+.

24•Тай гьантрай, бала-мусиват ливккун махъ,


«баргъ цӀан лагантӀиссар,

зурулгу чани къабуллантӀиссар,

25цӀуртти ссавния кьатӀ хьунтӀиссар,

ссавруннай думур гьалакӀу хьунтӀиссар»,+



26му чӀумалли ккаккантӀисса: хъинну кьудрат дуну ва хъуншиврул нурдануву ттуруллай нанисса Инсаннал Арс+.
27Му чӀумал Ганал малаиктал гьан бантӀиссар, минналгу дунияллул мукьвагу чулуха, лухччиннул зумания ссавнил зуманив бияннин, Ганал Цала язи бувгьуми батӀинтӀиссар+.

28•Масалдаран бургияра инжирданул мурхьирах: ганий къупругу хъя куну, чӀапӀивгу буклан бивкӀукун, зун кӀулссар гъи гъан хьушиву.
29Мува куццуй, зунма кӀай ишру хъанай ккавккукун, кӀулну бикӀияра, Инсаннал Арс гъаннува, нузахва ушиву.
30ХӀакьну тӀутӀиссара зухь: ва ттисса ник цӀулаганнинна вай ишру хьунтӀиссар+.
31Ссав ва лухччи духлагантӀиссар, амма Ттул махъру уттаванма личӀантӀиссар.




ЛичӀлулну бикӀаврия

(Мт. 24:36-44; Лк. 21:34-36)

32•– Амма кьини ягу ссят я Ссавруннайсса малаиктуран, я Арснан къакӀулссар, анжагъ Ссавруннайсса Буттан дакъасса.
33Явара, личӀлулну бикӀияра, машанашри! Зун къакӀулссархха ссят та дучӀантӀиссарив+.
34Та ссят, цува нанийни, къазахънайн къатригу тапшур дурну, гьарца каснал дантӀимургу бувсун, къапучинахь ккик шанул малахъара, куну, дюъгу дирхьуну лавгсса инсан куннассар+.
35Зугу личӀлулну бикӀи! Зунгуния къакӀулли къатлул заллу та занахьунтӀиссарив: маркӀачӀанай, хьхьудяризал, ажартту бизлазийни ягу кӀюрххицӀун+.
36Хар-хавар бакъа Га занахьуний шанашисса зула ялун къауккан!+
37Зухь тӀутӀимур На циняннахьгура тӀутӀисса: машанашри!

Диндалул бакӀчитурал Эса ивчӀаврихсса пикрирду

(Мт. 26:1-5; Лк. 22:1-2; ЮхӀ. 11:45-53)

141•Пейсах* байран ва Кьири ЧчатӀул байран дучӀан кӀива гьантта ливчӀуна. Хъун рувхӀанийталгу, Тавратрал аьлимталгу макрурдайну Эса угьансса ва ивчӀансса ххуллух луглай бия+.

2– Амма къабучӀир му даву байран кьини дан, акъахьурча халкь гьалак буккан бюхъай, – тӀий бия тай.




Эсайх миро-аьтри дуккаву

(Мт. 26:6-13; Лк. 7:37-38; ЮхӀ. 12:1-8)

3•Эса Байт-Аниялий, хьхьичӀва жазан-цӀуцӀаврил увгьуну ивкӀсса Симоннул къатлуву ссупралух унува, гивун дурххуна ца щарсса. Ганил канихь дия ххирасса, нард ххяххиялияту дурсса миро-аьтрилущалсса шуша. Шушлул барт гъавгъун, ганил гай аьтри Эсал бакӀрайн дуртӀуна+.
4Хъамаллурава цаппара ситтуй куннахь кув тӀий бия:

– Ссан аьркинссия ми ххирасса аьтри мукун харж дуллан?
5Шанттуршра динарийран* вайгу дарххуну, гай арцу мискинтурайх дачӀин бюхъанссияхха!

Укун тӀий, гай ганий аьй дуллай бия.

6Амма Эсал увкуна:

– Паракьатну битияра му! Циван буру зу мунин къаччан бикӀан буллай? Мунил Ттун цищава шайсса хъинбала бувунни!
7Мискинтал мудангу бикӀантӀиссар зущал, зущагу ччан бивкӀсса чӀумал гайннан кумаг бан бюхъавантӀиссар, На тӀурча мудан зущал къаикӀантӀиссара+.
8Мунил, На ивкӀукун, уччин хӀадур увунна+.
9ХӀакьну тӀутӀиссара зухь: щалагу дунияллий, Ххарисса Хавар баян бувсса гьарцагу кӀанай, му хъамитайпа дакӀнийн бутавантӀиссар, мунил бувмур буслай+.




Кариотлиятусса Ягьудал Эсайн хаин хьун хӀукму баву

(Мт. 26:14-16; Лк. 22:3-6)

10•Микку Кариотлиятусса Ягьуда, ацӀния кӀия вакилнавасса ца, хъун рувхӀанийтурачӀан гъан хьуна, тайннахьхьун Эса ириян аншиврул+.
11Тайннал мунах ххарину вичӀи дирхьуну, арцу дулун махъгу буллуна. Мугу Га ириян ансса сантирах луглан ивкӀуна.




Пейсах байрандалийнсса хӀадуршин

(Мт. 26:17-19; Лк. 22:7-13)

12•Кьири ЧчатӀул байрамрал цалчинмур кьини, гьарца къатлуву Пейсахрал чӀиру кьурваннун бихлахисса ппуртуву, Эсал мюталимтурал Ганахь цӀувххуна:

– Ина Пейсахрал чӀи чув букан ччай ура? Жу лавгун, хӀадур банну.

13Эсалгу, Цала кӀия мюталимгу гьан увну, гайннахь увкуна:

– Насияра шагьрулийн. Тикку зун урша щинал лавсун нанисса инсан хьунаакьинтӀиссар. Ганал хъирив насияра
14ва га увхсса къатрал залуннахь цӀуххара: «Муаьллим цӀухлай ур, цумурди Ганалгу, Ганал мюталимтуралгу Пейсахрал чӀи букантӀисса Ттул къатта тӀий?» – куну.
15Ганалгу зун ялувчӀинний ккаккан бантӀиссар байрандалун аьркинсса гьарзат хӀадур дурну, лази-лакьи бувсса хъункъатта. Тиккура дара жуннамур хӀадуршингу.

16Мюталимтал лавгуна. Шагьрулувун бувкӀукун, гайннал гьарзат Ганал увкусса куццуй ляркъуну, Пейсахрал гьанттайнсса хӀадур дурна.




Цала мюталимтуращалсса Эсал махъра-махъсса гьанттайнсса

(Мт. 26:20-30; Лк. 22:17-23; ЮхӀ. 13:21-30)

17МаркӀачӀа-хъатӀанай увкӀуна Эса ацӀния кӀиягу вакилнащал.
18Зад канакисса ссупралух Эсал увкуна:

– ХӀакьну тӀутӀиссара зухь: Ттущал дукра канакисса зуватусса ца Ттуйн хаин хьунтӀиссар, – куну+.

19Гай хъинну буруккинттаравун багьну, цаннал хъирив ца цӀухлан бивкӀуна:

– Ттуйнвагу тӀий акъарав? – тӀий.

20Ганал гайннахьхьун жаваб дуллуна:

– Му Ттущал ца вяртӀуллувун ччатӀ щилащисса ацӀния кӀиннавасса цари!
21ТӀайлассар, Инсаннал Арснал бакӀрачӀан бучӀантӀимур Мубараксса Луттирдай чивчусса куццуй хьунтӀиссар. Инсаннал Арснайн хаин хьуманал бакӀрайннив бала ликкантӀиссар! Му адиминан увагу къаувну ивкӀссания хъинссия+.

22•Дукра канакисса чӀумал, Эсал лавсун ччатӀ, барачат бишиннав куну, дуаьгу дурну, бувхъун, вай мукъурттищал гайннайх бавчӀуна:

– Ласияра, ва Ттул чурхри!+

23Лавсун чахирданул кьуру, дуаьгу дурну, гайннахьхьун буллуна. Цинянналгу ганива хӀарчӀуна.

24Эсал гайннахь увкуна:

– Вай Ттул оьттур – чӀявуссаннахлу экьибутӀлатӀисса КьутӀилул оьттур*.
25ХӀакьну тӀутӀиссара зухь: ххишала На лухӀитӀутӀул чахир къахӀачӀантӀиссар, Заннал ПаччахӀлугърай цӀусса чахир хӀачӀантӀисса кьини дучӀаннин.

26Забурданувасса*, Зал бюхттул уллалисса балайрдугу увкуну, гай Элион зунттуйн лавгуна+.




«КӀийла ажарттул эоь учиннин, ина шамийла учинтӀиссар, вина На къакӀулли куну»

(Мт. 26:31-35; Лк. 22:31-34; ЮхӀ. 13:36-38)

27•Эсал увкуна гайннахь:

– Зу циняв Ттуяту яла багьантӀиссару, Мубараксса Луттирдай увкусса куццуй:


«На рищунна ХӀухчийх –

яттугу лихъантӀиссар»+.



28Амма Нава утта увккукун, Галил билаятрайн лавгун, тикку зух ялугьланна+.

29– ХӀатта циняв яла багьарчагу, на яла къаагьанна! – увкуна Петрдул.

30– ХӀакьну тӀутӀиссара вихь, – увкуна ганахь Эсал, – хӀакьину, гьархьхьуну, кӀийла ажарттул эоь учиннин, ина шамийла учинтӀиссар, вина На къакӀулли куну.

31Амма Петр хъиннува кӀири ивчуну:

– Вищал архӀал ивчӀан багьарчагу, на тачӀав Вияту махъунай къахьунна! – тӀун ивкӀуна.

Мукунма тӀий бия гайми цинявгу.




Гетсеманнал багъраву Эсал дурсса дуаь

(Мт. 26:36-46; Лк. 22:39-46)

32•БувкӀуна гай Гетсеман тӀисса кӀанайн. Эсал мюталимтурахь увкуна:

– На дуаь дуллалиссаксса хӀаллай щябикӀи шикку.

33Ганал Цащала Петр, Якьув ва ЮхӀаннагу бувцуна. Эса вас-ццахлил ва буруккинттарал увгьуна+.

34Эсал гайннахь увкуна:

– Ттул дакӀ бивкӀулул хӀасратрал дургьуну дур. Зу шикку бацӀияра, шанангу мабикӀари! – куну+.

35Га чансса тийнайгу хьуну, щяв агьну, Буттайн дуаь дуллан ивкӀуна, бюхъайсса бухьурча, га аьзав-аькьувалул ссят Цала чӀарах дуккан дува тӀий.
36Га тӀий ия:

– Абба́*, Ппу! Ина Инава урахха кашилул Заллу! Ва хӀасратрал кьуру Ттул чӀарах буккан бува! Амма, Ттун ччимур къавхьуну, хьувча Вин ччимур, – тӀий+.

37Зана ивкӀукун, гай шанай лявкъуну, Ганал Петрдухь увкуна:

– Симон, ина шанай урав? Ца ссятрайсса къашанай ацӀан къавхьурив вища?
38Зува хъяврин къахьун личӀлулну бикӀи, дуаь дуллалияра. РухӀ тазассар, амма чурх заэвссар+.

39Га цӀунилгу тийнай хьуну, гайва махъру тӀий, дуаь дуллан ивкӀуна.
40Га занахьувкун, мюталимтал ялагу шанан бивкӀун бия, цанчирча гайннал иттархъенну кӀуларгун диркӀунтӀий. Гай Ганахь ци учинссарив къакӀулну ливчӀуна.
41Шамулчин увкӀний, Ганал увкуна:

– Шанайнма бурув, бигьалаглай? Гьассар! ДуркӀунни ссят: вана – Инсаннал Арс бунагькартурал кӀунттихьхьун ириян уллалиссар+.
42Бизи, бачи! Бурги: вана хаингу увкӀун.




Ягьуда хаин шаву ва Эса угьаву

(Мт. 26:47-56; Лк. 22:47-53; ЮхӀ. 18:3-12)

43•Эсал укун тӀий унува, увкӀуна Ягьуда – ацӀния кӀия Ганал мюталимтураясса ца. Ганащалгу хъун рувхӀанийтурал, Тавратрал аьлимтурал ва хъунисриннал гьан бувсса турдащалсса ва къазихъ-ччаллащалсса чӀявусса инсанталгу бия+.
44Хаиннал гайннащал бакӀрайра икьрал дурну дия: «На ппай увкумарича Эса, Га увгьуну, кьянкьану ачин ара».
45Ягьуда тӀайлана ЭсачӀан увкӀун:

– Муаьллим! – куну, Ганайн ппай увкуна.

46Гайнналгу гара ссят Эса, угу-увгьуну, увцуна.
47Гикку Эсащал бивкӀминнаясса ца мюталимнал, дурккун тур, Хъунама рувхӀанийнал лагънайх рирщуну, ганал вичӀи личин дурна+.

48Микку Эсал увкуна:

– Зу ТтучӀан, ваца къачагъначӀан кунма, турдащал ва къазихъ-ччаллащал На угьан бувкӀрув?
49На зущала гьарца кьини Заннал Къатлул хӀаятраву Мубараксса Луттирдай чивчумур бувчӀин буллай ивкӀун унува, та чӀумал зу На къаувгьунав. БикӀувча мукун! Мубараксса Луттирдай чивчуну бивкӀмургу вана укун бартлагувча+.

50Микку циняв мюталимтал, Гагу кьаивтун, ливхъуна+.
51Ца чӀаважагьил, кӀачӀасса чурххайх яллтурутугу кай-кай дурну, Эсал хъирив авчуна. Инсантурал га увгьуна.
52Га тӀурча, ялттурутугу гайнначӀара лирчӀун, кӀачӀанува ливхъун лавгуна.




Эса Ягьудинал Хъун Дивандалул хьхьичӀ ацӀаву

(Мт. 26:57-68; Лк. 22:54-55,63-71; ЮхӀ. 18:13-14,19-24)

53•Эса иян увна Хъунама рувхӀанийначӀан. Тиккун циняв хъун рувхӀанийтал, хъунисри ва Тавратрал аьлимтал бавтӀун бия.
54Ганал хъирив нанисса Петр Хъунама рувхӀанийнал хӀаятравун увххун, къуллугъчитуращал щяивкӀун, къавтӀилучӀа гъили хъанан ивкӀуна.

55Хъун рувхӀанийталгу, щалва Ягьудинал Хъун Дивангу* Эсайн къарщисса барашиннардах луглай бия, Га ивчӀансса диван кьукьиншиврул, амма лякъин бюхълай бакъая.
56Щялу бардулт гьарзасса бунугу, гайннал тӀутӀимур цанницӀун ца бакьлай бакъая.
57Ци-бунугу, лявкъуна Ганайн къарщисса щялусса барашинну данми.

58– Жун жунма бавунни Ганал: «На инсаннал бувсса ва Заннал Къатта лекьан бувну, шанма гьантлул мутталий бувну бацӀан банна инсаннаща бан къашаймур», – увкушиву, – тӀий бия гай+.

59Амма вай барашиннугу цалийн дукӀлай дакъая.
60Му чӀумал Хъунама рувхӀанийнал, дянивгу авцӀуну, Эсахь цӀувххуна:

– Вай Вийнна къарщисса барашиннардан дулунсса жаваб Вил дакъарив? – куну+.

61Амма Эса кьаагьну, жаваб къадуллай ия. Хъунама рувхӀанийнал цӀуницӀакул суал буллуна:

– Ина МасихӀрав, Барачатссаманал Арс?

62– Нара, – увкуна Эсал. – Ххишалдаран, зун ккаккантӀиссар Инсаннал Арс, Кьудратрал Залуннал урчӀа чулух щяивкӀун, ссавруннайсса ттуруллай най+.

63Цайрасса яннагу ххя-ххя дурккун*, Хъунама рувхӀанийнал вев куна:

– Яртал, ссан аьркинссар жунма бардулт+?
64Зун зунма бавуннихха Зал оьккиккаккул уллалисса! Ци хӀукму бур зул?

Гайннал циняннал, Эса тахсиркар ушиврий рязи хьуну, ивчӀансса диван кьувкьуна+.
65Бувккуна Ганайн пув тӀутӀиссагу, Ганал лажин кӀучӀ дурну, бакӀрайх ттархь ришлай: «Утти ккаккан да Вила идавсшиву!» – тӀутӀиссагу.

Яла къуллугъчитал Ганайх рахьлан бивкӀуна+.




Петрдул цана Эса къакӀулли учаву

(Мт. 26:69-75; Лк. 22:54-62; ЮхӀ. 18:15-18,25-27)

66-67•Петрма му чӀумал гилу, хӀаятраву ия. Микку Хъунама рувхӀанийнал ичӀувадуш бувкӀун, къавтӀилучӀа гъили хъанахъисса Петр ккавккун, хӀисаврай ганахгу бурувгун, увкуна:

– Инагуния ияв ва назаратличу Эсащал.

68Амма Петр мукӀру къавхьуна:

– Ттун цичӀав къакӀулли, ина ци тӀий буссаравгума ттун бувчӀлай бакъар, – куну, га кьатӀув, хьхьичӀмур хӀаятравун увккуна. Микку ажарттул цалчин эоь увкуна.
69ИчӀувадушнил, Петр ккавккун, чӀаравминнахь ялагу увкуна:

– Вагу тайннавасса цар, – куну.

70Петр уттигу мукӀру къавхьуна. Чансса махъ хӀаятраву бавцӀуминнал Петрдухь увкуна:

– Ина мяйжаннугу тайннавасса ца ура. Инания Галил билаятраятусса ура?

71Амма га хъарду буллан ивкӀуна:

– Му зу тӀутӀисса Инсан ттун къакӀулли! На тӀайламурда тӀутӀисса! Щялмахъ буслай ухьурча, ттуйн нааьна ликканнав! – тӀий.

72Микку ажарттул кӀилчин эоь увкуна. «Ажарттул кӀийла эоь учиннин, ина шамийла учинтӀиссар, вина На къакӀулли куну», – вай Эсал цахьва куну бивкӀсса махъру дакӀнин багьну, Петр агьи тӀий аьтӀун ивкӀуна+.




15


Пилатлул суаллахьхьун Эсал жаваб дулаву

(Мт. 27:1-2,11-14; Лк. 23:1-5; ЮхӀ. 18:28-38)

151•КӀюрххил ччяни хъун рувхӀанийтал, хъунисри, Тавратрал аьлимтал ва щалва Ягьудинал Хъун Диван машваралийн бавтӀуна. ХӀукмугу бувуна Эса, каругу дархӀуну, ПилатлучӀан* увцуну гьан+.

2– Инарав, туну, ягьудинал ПаччахӀ? – куну, цӀувххуна Пилатлул.

– Ина инава увкуннихха мукун, – жаваб дуллуна Эсал+.

3Хъун рувхӀанийтал Ганай чӀявусса тахсирду бихьлай бия.
4Микку Пилатлул цӀунилгу цӀувххуна Ганахь:

– СсихӀ къадуклай урав? Ургу, циксса тахсирду бихьлай бурив Вийва! – куну+.

5Амма Эсал, мунийнгу цичӀав къаувкуну, Пилат хъинну махӀаттал увна.




Эса ххачлий ищун диван кьукьаву

(Мт. 27:15-26; Лк. 23:13-25; ЮхӀ. 18:39–19:16)

6•Байран кьини Пилатлул, халкьуннал тавакъюрайн бувну, ца дуснакьлув итаакьайсса аьдат дия.
7Та ппурттуву дуснакьраву ия гьалакшин хьусса ппурттуву инсантал литӀлай бивкӀсса бунтчитуращал увгьусса Барабба тӀисса цурив ца адимина.
8Агьали бувкӀуна ПилатлучӀан, мукуннасса му аьдат да тӀий, тавакъю буллай.

9Пилатлул увкуна тайннахь:

– Зун ччарча, итаакьинна «Ягьудинал ПаччахӀ»?

10Ганан бувчӀлай бия хъун рувхӀанийтурал Эса цахьхьуна сси-къащи сававрай уллуну ушиву+.
11Амма тайннал халкь, Барабба итаакьи тӀутӀи бувну бия+.

12– Ци бави на зу Ягьудинал ПаччахӀри тӀутӀиманан? – цӀунилгу тикрал бувна Пилатлул.

13– Ххачлий ища Му! – цӀунилгу леххаву увкуна тайннал.

14– Ци оьбала бувссар Ванал? – цӀувххуна тайннахь Пилатлул.

Амма гай хъиннува лахъну вев тӀун бивкӀуна:

– Ххачлий ища Му! – тӀий+.

15Пилатлулгу, халкьуннан ччимур бувну, Барабба итаавкьуну, Эсама, мурхьардих муркӀагу увну, ххачлий ищун амру бувна+.




Румуллал саллатӀтурал Эса кьюкьин уллалаву

(Мт. 27:27-31; ЮхӀ. 19:2-3)

16•СаллатӀтурал Га Пилатлул чӀалъаьлул хӀаятравун увцуну, гикку аьралуннал кьюкьригу дацӀан дуруна.
17Эса кьякьлухун ихьлай, Ганал хъачӀунттайн, паччахӀнал лаххия хӀисаврай, ца цӀанну-ятӀулсса янналул парча бувтуна. Ганал бакӀрайгу, таж хӀисаврай, бухълил щаххуллуя щавшсса шалкка бивхьуна.

18– ЦӀуллу хьуннав Ягьудинал ПаччахӀ! – тӀий, лахъа-хъун уллан бивкӀуна.

19Яла Ганал бакӀрайх ттархь ришлан бивкӀуна, Ганайн пув тӀун бивкӀуна, Ганал хьхьичӀ никирттайн багьлай, сужда буллан бивкӀуна+.
20Му хӀаллай ялурхъявугу дурну, Ганал хъачӀунттая цӀанну-ятӀулсса янналул парчагу ливккун, Ганай Ганал Цала янна ларххуна, увцуна ххачлий ищун.




Эса ххачлий ищаву

(Мт. 27:32-44; Лк. 23:26-43; ЮхӀ. 19:17-27)

21•Му чӀумал гайннал чӀарах, цала хъувату зана ивкӀун, Кирина билаятраясса Симон, Александрдул ва Руфлул ппу, най ия. СаллатӀнал га Эсансса ххач лавсун ачин увна.
22Яла га увцуна Голгота тӀисса кӀанайн, мукун тӀиссагу «Няракъатта» тӀиссар.
23Эсан бакӀ хумар байсса затру дусса чахир хӀачӀан дулун кьаст дурна, амма Ганал къахӀарчӀуна.

24Яла Гагу ххачлий ивщуну, саллатӀ, цуманал ци ласун дурив ккаккан кӀунурдугу бичлай, Ганал янна цайхра цала дачӀлан бивкӀуна.
25Га ххачлий ивщусса чӀумал кӀюрххил ссят урчӀра дия.
26Ганал бакӀрал ялув: «ЯГЬУДИНАЛ ПАЧЧАХӀ» тӀисса тахсир ккаккан буллалисса чичру дия.
27-28Ганащал архӀал ххачурдий бивщуну бия кӀия къачагъ, ца Ганал урчӀах, цагу куях.
29ЧӀарах наними, бювкьулий бакӀругу кӀутӀу дуллай, рихшантрай тӀий бия:

– Да, Ина акъаяв, Заннал Къатта лекьан бувну, шанма гьантлул мутталий га цӀунилгу банна тӀий?!+
30Циван ххассал къаара утти Вила Инава?! Ликку ххачлия!

31Га кьякьлухун ихьлай бия хъун рувхӀанийтал ва Тавратрал аьлимталгу.

– Цайми ххассал буллай уссияхха, – тӀий бия гай куннахь кув, – утти Цува ххассал хьун хъанай акъар+.
32МасихӀ, Исраэлнал ПаччахӀ! Жун чӀалай учӀувча ххачлияту – яла вих хьунну жу Цайн!

Ганал чӀарав ххачурдий бивщумигума бия Ганай хъяй+.




Эса ивчӀаву

(Мт. 27:45-56; Лк. 23:44-49; ЮхӀ. 19:28-30)

33•Ахттая байбивхьуну ссят шанна хьуннин, щала дунияллийн цӀан дагьуна.
34Ссят шамунний Эсал лахъну леххаву увкуна:

– Илагьи́, Илагьи́! Лема́ шевакта́ни? – куну. Мукун тӀисса: «Я Ттул Зал, я Ттул Зал! Циван кьаитав Ина На?» – тӀиссар.

35ЧӀаравминнан Ганал махъру бавну:

– Баяйрив, Илияс идавсийн леххаву тӀий ур! – увкуна.

36Ца адимина тӀурча, левчуна лавгун, кьурчӀи чахирданийн щуну атил дурсса ацци ттуршайх ларххун, Ганал зумув дихьлай, увкуна:

– БацӀи, бурганнуча, Ва ликкан ан Илияс идавс учӀайрив?

37Лахъну вевгу куну, Эсал жан дуллуна.
38Заннал Къатлувусса пардав* кӀия гилун дияннин ххяларгуна.
39Ххачлил хьхьичӀ авцӀуну ивкӀсса румуллал хӀаписарнал, Эсал жан дуллусса куц кавккун:

– Мяйжаннугу, ва инсан Заннал Арс ивкӀун урхха! – увкуна.

40Гикку бия хъанахъимуних архнияту буруглагисса цаппара хъамигу. Гайннаву бия Маждаллал Мариямгу, чӀивима Якьувлул ва Юситлул нину Мариямгу, Саломиягу;+
41гай Эса Галил билаятрай унийгу, Ганал хъирив най, Ганаха къуллугъ буллай бия. Гикку чӀявусса цаймигу бия Ганащал Ярусалимрайн бувкӀсса хъами.




Эса уччаву

(Мт. 27:57-61; Лк. 23:50-56; ЮхӀ. 19:38-42)

42-43•Га цурдагу дия нюжмар кьини. МаркӀачӀан бивзукун, Ягьудинал Хъун Дивандалул бусравсса членнал, цувагу Заннал ПаччахӀлугъ дучӀаврих ялугьлагьисса Ариматеялиясса Юсуплул, ПилатлучӀангу уххан нигьа къаувсун, Эсал нурчӀи дула куну, ганахь миннат бувна.
44Эса гаксса ччяни ивкӀушиву бавну, махӀаттал хьусса Пилатлул, оьвкуну хӀаписарнайн, цӀувххуна, мяйжаннугу Эсал жан дуллурив куну.
45Му мяйжан хьувкун, ганал Юсуплухьхьун нурчӀи ласун рухсат буллуна.
46Мунал, суруврансса чатангу машан лавсун, нурчӀигу дучӀан дурну, гагу сурувраву кай-кай дурну, ххяллувусса нух-гьаттаву дирхьуну, ганивунсса хьулухун чарил нузкьун* дуртуна.
47Маждаллал Мариямлунгу, Юситлул ниттин Мариямлунгу Га ивхьусса кӀану ккавккуна.

Эса утта уккаву

(Мт. 28:1-8; Лк. 24:1-12; ЮхӀ. 20:1-10)

161•Ххуллун-кьини ларгун махъ, Маждаллал Мариямлулгу, Якьувлул ниттил Мариямлулгу, Саломиялгу Эсайх дуккан аьтри машан ларсуна+.
2Нюжмардул цалчинсса кьини* кӀюрххила, ххяххабургъищал гай нух-гьаттачӀан лавгуна.

3– Нуххул хьхьичӀсса нузкьун тиннай жунна щил дантӀиссар? – тӀий бия гай цаннихь ца+.

4Ххал дарча, га хъуннасса нузкьун чулухуннай дурну ляркъуна.
5Нуххувун бувххукун, гиву урчӀа чулух кӀяласса янналувусса жагьил ккавккун, гай нигьа бувсуна.

6– Нигьа мабусари! – увкуна ганал хъаннихь. – Ххачлий ивщусса Назаратлиясса Эсах луглай бурув? Му утта увкссар, Му шикку акъассар. Вана Му ивхьуну ивкӀсса кӀану.
7Насиярача, Петрдухьгу, гайми мюталимтурахьгу учара, Эса зуяр хьхьичӀ Галил билаятрайн най уссар, тикку Та зух ялугьлай икӀантӀиссар, зунгу Та, Цала увкусса куццуй, тикку ккаккантӀиссар куну+.

8Хъинну нигьагу бувсун, махӀатталгу хьуну, нуххува бувккун, гай ливхъун бавчуна. Ццаххандарал шаврил щихьчӀав цичӀавгу къабувсуна.




Утта увксса Эса ккаккаву

(Мт. 28:9-10,16-20; Лк. 24:13-49; ЮхӀ. 20:11-23; Иш. 1:6-8)

9•Утта увккун, нюжмардул цалчинмур кьини, Эса увкӀуна цал Маждаллал МариямлучӀан – ганиватуяхха Ганал арулва жин буккан бувну бивкӀсса+.
10Ганилгу лавгун, бувсуна къума лавгун, аьтӀутӀисса Ганал мюталимтурахь.
11Амма гай, Эса сагъну ушиву ва ганин Га ккавкшиву бавнугу, вих къавхьуна+.

12Мунияр махъ цамур журалийн кӀура авсса Эса шагьрулул кьатӀув бувксса кӀанай мюталимтуравасса кӀиннал хьхьичӀ авцӀуна.
13Занахьуну, гайннал му гайми мюталимтурахь бувсуна. Амма гайннайнгу вих къавхьуна.
14Ахирдангу, ацӀния цаягу вакил* ссупралух щябивкӀун, гьанттайнсса канакисса гайннал ялун увкӀун, бювкьу-аьй дуллан ивкӀуна, дакӀру мурчӀи шаврил Га утта увккун ккавкминнайн вих хъанай бакъатӀий.

15Ганал увкуна:

– Щаллагу дунияллийх насиярача, циняв халкьуннан Ххарисса Хавар баян буллалияра!+
16Ххарисса Хавар кьамул бувну, марцӀ шаврил эбадат дурну, Заннайн иман дирхьума ххассал антӀиссар, Заннайн иман къадирхьумананнив диван бантӀиссар+.
17Иман дирхьуминнащал архӀал дикӀавантӀиссар хӀикматру ва аьламатру: Ттул цӀанийну жиндри буккан бавантӀиссар; ттинин цанма тачӀав къакӀулну бивкӀсса цайми мазурдийгу гъалгъа тӀунтӀиссар;+
18хӀатта шатраягума нигьачӀаву дакъа, гай канил бугьлантӀиссар; загьру хӀачӀарчагума, цичӀав къашавантӀиссар; къашавайминнай ка дирхьукун, гай хъин шавантӀиссар+.




Эса Ссавруннайн гьаз шаву

(Лк. 24:50-53)

19Мукунгу куну, Заллу Эса Ссавруннайн гьаз хьуну, Заннал урчӀа чулух щяивкӀуна+.
20Гай тӀурча лавгун, гьарца кӀанай Ххарисса Хавар баян буллан бивкӀуна, Залунналгу гайннан, гайннал вяъзарду хӀикматрайну тасттикь буллай, кумаг байва+.







* 


1:21 Ххуллун-кьини – му ягьудинал бусравсса кьинир. Му ягьудинал календарьданийн бувну нюжмардул махъра-махъсса кьинир. Му кьини, Тавратрал тӀийкун, зун, даву дуллан къабучӀиссар. Заннайн эбадатру дуллан бучӀи бувну бивкӀссар.

Эбадат-къатта (синагога) – му къатлуву буккайсса бивкӀссар Мубараксса Луттирду, дуккайсса диркӀссар дуаьрду.


* 1:40 Жазан-цӀуцӀаву – му хъинну захӀматсса, инсаннал чӀалачӀин оьккину зия хьун дайсса бурчул азарди. Му азарданул увгьуманан дин-эбадатрал ххуллу-хха бан къабучӀину (къахӀалалну) бивкӀссар.

* 1:44 РувхӀаний – диндалул къуллугъчи. Гьартану ххал бува глоссарийрай.

* 2:15 Дишалартту датӀулт бунагькартуран ккалли байсса бивкӀссар, гай румуллаха зий буну тӀий. Гьартану ххал бува глоссарийрай.

* 2:16 Тавратрал аьлимтал – хъинну куртӀну ва биялну Таврат (Заннал Кьанун) кӀулсса ва му халкьуннан лахьхьин буллай бивкӀсса инсантал.

* 2:24 Фарисейтурал Эсал мюталимтал чӀаллу карунних битлатаврил ва ттирихьлахьаврил тахсирлу къабуллалиссарча, му даву диндалул цичӀав дан къабучӀисса Ххуллун-кьини дуллалаврилли тахсирлув буллалисса.

* 3:14 Эсал вакил – Эса МасихӀнал апостолли.

* 3:18 Кананей – Симоннул ялун цӀар. Мунил мяънагу «ватан ххирашиврул жан дулун хӀадурма» хъанахъиссар – Исраэл Румуллахь бушиврийн къарщисса диндалул ва политикалул дастталул вакил тӀиссар. Мура мяъналий ишла байссар «зилотхъул» тӀисса махъгу.

* 3:19 Аслиймур текстрай «Искариот» тӀий бур. Искариот тӀисса, бюхъай, «Кариотлиятусса инсан» тӀисса махъ бикӀангу.

* 3:22 Баал-Зевул – Иблислуйн учайсса цамургу цӀа.

* 5:3 ИвкӀусса инсан цаннасса нуххуву ишайсса ивкӀссар. Муниятур шикку нух-гьав тӀисса махъ ишла буллалиссагу. Нуххул хьулухухгу чарил нузкьун дишайсса диркӀссар, жанаварт жаназалучӀан къабухханшиврул.

* 5:41 …Талита́, кум! – арамей мазрайсса махърур.

* 6:11 …уссайсса лахгу кьатӀ бувну… – ЖугьутӀи дазул кьатӀату букӀлакӀийни, гайннал цала янналийн ва уссайн багьсса лах кьатӀ байсса бивкӀссар, цивппа путпараснаясса нажасрацӀа марцӀ хъанахъишиврул лишандалун. Мура даву цала миллатрал инсантурал чулийннай дарчарив, мунийну ганал тай путпараснан ккалли баву шайсса диркӀссар.

* 6:14 Гьирод – Гьирод Антипа; му Галил ва Перей билаятирттал паччахӀри (жула заманалуяр хьхьичӀсса 4 – жула заманалул 39 шш.), Гьирод Хъунама паччахӀналгу арсри.

* 6:18 Мусал Луттирайн – Тавратрайн – бувну, уссу сагъну унува, ганал щарсса гама уссил дуцин къабучӀину бивкӀссар.

* 6:37 Динарий – му диркӀссар Румуллал монета. Ми арцу багьлух увгьу зузалал гьантлул мутталий лякъайсса диркӀссар.

* 6:49-50 Дарс дизлан – личӀи-личӀисса, мяйжанну дакъасса затру дусса кунна чӀалан.

* 7:26 …путпарас… – текстраву га щарссанийн «эллине», яъни грек диндадул, аьдатирттал щарсса увкуну бур. Инжилданул заманнай ягьудинал мукун учайсса бивкӀссар циняв къажугьутӀнайн.

* 7:34 Эффата́! – арамей мазрайсса махъри.

* 8:34 НукӀузаманнул Румлив ивчӀан ансса диван кьувкьума ххачлий аьс айсса ивкӀссар, ххач цуппагу ивчӀан антӀиманал таммихӀ биттур бантӀисса кӀанайн цала биян бан аьркинну бивкӀссар. Эсал мукъурттил мяънагу: «Ттун лайкьма цала жан дулунгума хӀадурну икӀан аьркинмари», – хъанахъиссар.

* 10:47 Давудлул Арс – му МасихӀнал цӀардаватусса цари. Идавстурал бувсмунийн бувну, учӀантӀиссар тӀисса МасихӀ Давуд паччахӀнал авладраятусса икӀан аьркинну ивкӀссар.

* 11:9 «Гьосанна» тӀисса «ххассал ба жу» тӀиссар. Ва махъ паччахӀнаха цӀа даврин ишла байссар.

* 12:14 Ххал ба бувчӀин баву Мт. 22:17.

* 12:15 Динарий – му диркӀссар Румуллал монета.

* 12:38 Шикку… лахъи лаххияртту… увкуну буссар «таллит» тӀисса лахъисса, ягьудинал динчитурал дуаь дуллалийни бакӀрайн дутайсса карщуйн.

* 13:6 МасихӀ (Христос) тӀисса «Заннал Язи Увгьума» тӀиссар. Гьартану ххал бува глоссарийрай.

* 13:14 Эсал дакӀнийн бутлатиссар Даниял идавсил, ялун нанимуниву Заннал Къатлуйн ликкантӀиссар, куну, диркӀсса оьшиврийн.

* 14:1 Пейсах – му ягьудинал байранни, му хас дурну дуссар Мисрилия гьаврин ва лагъшиврияту мурахас шаврин. Кьири ЧчатӀул байран дайдишайсса диркӀссар Пейсах байрандалул хъиривмур кьини. Гьартану ххал бува глоссарийрай.

* 14:5 300 динарий багьлух увгьусса зузалал шинал лажиндарай лякъайсса арцу диркӀссар.

* 14:24 Тавратрай увкуну буссар, кьурвандалун бихлахисса хӀайвандалул оьтту аьркинссар Занналгу, ягьудинал халкьунналгу дянивсса кьутӀи цӀакь даншиврул куну. Шикку Эсал бувсун бур Заннал ва инсантурал дянивсса ЦӀусса КьутӀи Цала оьттуйну цӀакь дуллалишиву.

* 14:26 Забур – Давуд идавсин ливкмур лури. Гьартану ххал бува глоссарийрай.

* 14:36 Аслиймур текстрай ишла бувну буссар Эсал ниттил (арамей) мазрайсса «Абба́» тӀисса махъ. Мукун тӀисса «Я ттул Мяммай» тӀиссар.

* 14:55 Ягьудинал Хъун Диван бивкӀссар ягьудинал хъунмур суд. Гьартану ххал бува глоссарийрай.

* 14:63 …цайрасса яннагу ххя-ххя дурккун… – цанма ци-бунугу кьурчӀи бивзшиву, къаччан бивкӀшиву ккаккан баншиврул, инсаннал цайрасса янна ххя-ххя дуккайсса аьдат диркӀссар ягьудинал.

* 15:1 Пилат – Понтий Пилат 26-ку шиная 36-ку шиналнин ивкӀссар Ягьудинаву румуллал ивтсса сардарну (га провинциялул бакӀчину).

* 15:38 Га диркӀссар Заннал Къатлул вивсса, «Мубаракмур кӀану» ва «Яла́ мубаракмур кӀану» кӀанттурду личӀи бан дургьусса пардав.

* 15:46 ИвкӀусса инсан ишайсса ивкӀссар ххяли ттириркӀуну дурсса нуххуву. Муниятур шикку нух-гьав тӀисса махъ ишла буллалиссагу. Нухгу чарил нузкьун хьхьичӀун дуртун лакьайсса диркӀссар, жаназа жанавартрал къаласуншиврул.

* 16:2 Ягьудинал (жугьутӀнал) нюжмар дайдишайссар алхӀат кьини.

* 16:14 Вакилтал ацӀния цая ливчӀун ивкӀсса хаин хьусса Ягьудал цанма цала бувну бивкӀунтӀийри.

ХьхьичӀмахъ


Эса МасихӀная Лукал чивчусса Ххарисса Хавар

ХьхьичӀмахъ

ЧчянияцӀа нанисса элмулул традициялул тасттикь буллай бур Эса МасихӀнаясса шамилчинмур хавар Лука тӀисса адиминал чивчушиву. Лука цувагу ивкӀун ур Эса МасихӀнал Павел тӀима вакилнал дакӀ тӀайласса дус ва ххуллул гьалмахчу. Пиша хӀисавну, Лука хӀакин ивкӀун ур, мунияту цала луттиравугу ганал хъунмур къулагъас дуллай ур мяйжансса иширттах, мяълумсса информациялух. Цува грек унугу, амма, цала халкьуннал щялусса залталгу кьабивтун, Эса МасихӀнайхчӀин ХӀакьсса Заннайн иман дишаврил ва ххассалшаврил ххуллийн увкӀун ур. Муниятугу Лукал хъунмасса хӀарачат бувну бур Эса МасихӀнал оьрмулуву хъанай бивкӀмур, Му ивчӀаву ва утта уккаву цанма ккавкминнахь цӀухху-бусу бувну, миннуяту, цува куна, цивппа ягьудитал бакъанугу, Эса МасихӀнал хъирив бавчусса буккултрахь бусан. Ва лу Лукал чивчуну бур жула эралуяр хьхьичӀсса 1-мур векрал 50–75-ку шиннардил аралуву.

Эсал оьрму Лука бахӀлай ур та заманнай хъанай бивкӀсса тарихийсса иширттацӀун. Мукун Эса МасихӀнал хъирив наниминнан мунал ккаккан бувну бур цала имандалул гьанурду цӀакьсса, тарихрайн хъарсса бушиву.

Лука ца цамургу, «Эсал МасихӀнал вакилтурал ишру» тӀисса, Инжилданувун бухлахисса луттирал автор хъанай ур. Му луттираву бувсун бур, цува Эса Ссавруннайн лавсун махъ, МасихӀнайн вихсса жяматрал дуллай бивкӀмуния.

Вана «Эса МасихӀная Лукал чивчусса Ххарисса Хавар» тӀисса луттираву бумур кутӀану:



	ХьхьичӀмахъ (1:1-4);

	Эса МасихӀ аву ва Мунал МасихӀшиврул ххуллу байбишаву (1:5–4:13);

	Эса МасихӀнал Галил билаятрай бувсса захӀматру: мюталимтал язи бугьаву, хӀикматру, мисаллу, насихӀатру (4:14–9:50);

	Эса МасихӀнал Галил билаятраяту Ярусалимрайнсса ххуллий бувсса захӀматру: хӀикматру, мисаллу, мюталимтурансса насихӀатру (9:51–19:27);

	Эса МасихӀнал Ярусалимрай бувсса махъва-махъсса захӀматру (19:28–21:38);

	Эса МасихӀ ивчӀаву, уччаву ва утта уккаву (22:1–24:12);

	Утта увксса Эса Цала вакилтуращал хьунаакьаву (24:13-53).





1


Хас баву

11-2ЖучӀава хьусса иширттая утти тамансса инсантал чичлан бивкӀунни. Миннал чичай гай ишру байбивхьусса куцгу цанма ккавксса, Заннал Махъ халкьуннахь буслайгу бивкӀсса инсантурал жунма кӀул бувсса куццуй.
3-4Мунин бувну, хӀурмат бусса Теофил, бакӀраяту байбивхьуну гьарзатрал хъирив лавсса ттунгу пикри хьунни, цаннил хъирив ца бивхьуну, гайннуяту вичӀан чичин, вихьва бувсун бивкӀмур хӀакьсса бушиву вин хъиннува исват хьуншиврул+.




Малаикнал ЯхӀъя антӀишиву бусаву

5Ягьудинал паччахӀ Гьиродлул заманнай ивкӀун ур Абиал рувхӀанийтурал* кьюкьлуватусса ца Закарья тӀисса рувхӀаний. Закарьянал щарссагу Гьаруннул авладраятусса Элизабет тӀисса диркӀун дур+.
6Гай кӀиягу Заннайн дакӀ тӀайласса, КӀанал циняв амрурду ва тӀалавшинну даврий даччин къадурну, кьянкьану бавцӀусса инсантал бивкӀун бур.
7Гайннал оьрчӀ къабивкӀун бур: Элизабет оьрчӀбакъу диркӀун дур, ххишалдаран, гай хъунив хьунугу бивкӀун бур.

8-9Ца ххуллух Заннайн эбадат дуллан Закарьянайнгу, гайми Абиал кьюкьлулминнайнгу яржа бивну бур. Эбадат даврил низамрай, Заннал Къатлуву тӀааьнсса кьанкь дичин аьркинну диркӀун дур. Му даву данма, кӀунурду бивчуну, кӀул айсса ивкӀун ур. Га ххуллух кӀуну Закарьянал бувккун бивкӀун бур.

10Увххун ур Закарья Заннал Къатлувун. Халкь тӀурча, Заннал Къатлувун къабувххун, хӀаятравува дуаьрду дуллай бивкӀун бур.
11Му чӀумал Закарьянан тӀааьнсса кьанкь дичай кӀанттул урчӀа чулух авцӀуну ххал хьуну ур Заннал малаик.
12Га ккавккун, ццах куну, Закарьянавун нигь дагьну дур.
13Малаикнал ганахь увкуну бур:

– Закарья, нигьа маусара, вил дуаьрду Заннан бавссар: вил щарсса Элизабетлул вин арс антӀиссар, ганан цӀа ЯхӀъя диза+.
14Га увну, ина хъинну ххари хьунтӀиссара, чӀявусса цаймигу ххари хьунтӀиссар.
15Ганал даража Залуннал хъинну лавай бантӀиссар, ганал тачӀав хӀангу къахӀачӀавантӀиссар, ниттил лякьлуву унува, ганаву Заннал Цала РухӀираяту дишинтӀиссар+.
16Исраэлная чӀявусса ганал кӀура баен бантӀиссар гайннал Заллу-ЗанначӀан.
17Ппухълу оьрчӀащал бавкьуну бикӀаншиврул, Заннайн мютӀи бакъами тӀайласса ххуллийх бачин баншиврул, Заллу кьамул ан хӀадурсса халкь хӀадур баншиврул, га, илчи куна, Залуннал хьхьичӀ ачинтӀиссар, Илияс идавсил куннасса кьудратгу, рухӀгу дуну+.

18Закарьянал малаикнахь увкуну бур:

– Му хьун бюхъайсса ишрив? На хъунав хьуну урахха, ттул щарссагу дугьара хьуну дур.

19– На Заннал ЦачӀана гъан увсса Жабраилла, Занналла вихь ва ххарисса хавар бусан тӀайлагу увксса, – жаваб дуллуну дур малаикнал. –
20ЧӀун дучӀайхту, на увкумур бартлагантӀиссар. Ттуйн вих къавхьунутӀий, ина, маз хъамабивтун, ттул махъру тӀайла бацӀаннин гъалгъа тӀун къахъанай личӀантӀиссара.

21Халкь тӀурча, Закарьянах ялугьлай, га Заннал Къатлуву циван аглан хьурвав тӀий, махӀаттал хъанай бивкӀун бур.
22Уккайхту, га гъалгъа тӀун къахъанай ивкӀун ур. Инсантурангу бувчӀуну бур, Заннал Къатлуву ганан хӀикмат ккаркшиву. Закарья, гайннайн ишанну дуллай, маз бувхӀуну ивкӀун ур.

23Цайва буржлувсса эбадат дайсса гьантри къуртал хьувкун, Закарья шавай занахьуну ур.
24-25Хъунма хӀал къалавгун, ганал щарсса Элизабетлул лякьлуву оьрчӀ хьуну бур, гарив му инсантурая кьюлтӀ буллай, ххюва зуруй кьатӀув къадуклай диркӀун дур. «Ва Заннал ишри, инсантурал дянив на кьюкьаллараяту ххассал дансса», – увкуну бур ганил.




Малаикнал Эса антӀишиву бусаву

26-27Ряхва барз къалавгун, Заннал ликкан увну ур Жабраил малаик Галил билаятраятусса Назарат шяравун, Мариям тӀисса душничӀан. Га душ буцин куну бивкӀун бур Юсуп тӀисса адиминан. Юсуп ивкӀун ур Ягьудинал паччахӀ Давудлул авладраятусса+.

28ГаничӀан увкӀун, малаикнал увкуну бур:

– Бивзрав, Заннаяту барачат ливкмур! Заллу вищал уссар.

29Мариям, ташвиш бувккун, гай мукъурттил мяъна ци дурвав тӀий, пикрирдавун багьну бур.

30– Нигьа мабусара, Мариям, – увкуну бур малаикнал ганихь, – вийн Заннаяту барачат ливкссар.
31Лякьлуву оьрчӀ хьуну, ина Арс антӀиссар, Ганан цӀагу Эса диза+.
32Ганахь хъуннасса кьудрат дикӀантӀиссар, Ганайн Ялувсса Заннал Арс учавантӀиссар. Заллу-Заннал Ганахьхьун хъунбутта Давудлул паччахӀшиву дулунтӀиссар+.
33Якьувлуя бивзсса миллатрал паччахӀшиву Ганал абадул абадлий дуллантӀиссар, Ганал ПаччахӀлугърал ахиргу къадикӀантӀиссар+.

34– Му цукун хьун бюхъайссар? – увкуну бур Мариямлул малаикнахь. – На ттигу щар къавхьурахха.

35Малаикнал укунсса жаваб дуллуну дур:

– Вий Заннал РухӀ ликкантӀиссар, Бюхттулманал кьудратгу вий дацӀантӀиссар. Мунийн бувну, вин увсса мубараксса оьрчӀайн Заннал Арс учавантӀиссар+.
36Вана виннагу гъансса оьрчӀбакъур тӀисса Элизабетгума хъуннар хьуну махъ, лякьлуву оьрчӀ хьуну, цӀана ряхва зурухь дур. Танин арс антӀий ур.
37Заннал увкусса гьарцагу махъ бартлагайссар+.

38Микку Мариямлул увкуну бур:

– На Заннал лагъра! Бартлагувча ина увкумур!

Малаикгу ганичӀату лавгун ур.




Мариям ЭлизабетлучӀан бучӀаву

39Гайва гьантрай Мариям ана-анаварну бавчуну бур Ягьудинал зунттавусса шагьрулийн.
40Закарьянал къатлувун бувххун, ганил Элизабетлухьхьун ссалам буллуну бур.
41Мариямлул ссалам баяйхту, Элизабетлул лякьлувусса оьрчӀ, тирх куну, сукку хьуну бур. Заннал РухӀирал гъалгъатӀи дурну, Элизабетлул лахъну увкуну бур Мариямлухь:

42– Аман, хъанниву ина Заннаяту барачат ливкмурдахха! Вил лякьлувусса оьрчӀгу Заннаяту барачат ливкмарихха!
43Ттула Залуннал нину ттучӀанна дучӀан лайкь хьуссарав на?
44Вил ссалам баяйхту, ттул лякьлувусса оьрчӀ ххарину сукку хъанан бивкӀуннихха.
45Залуннал увкусса махъ биттур хьунтӀишиврийн вих хьунутӀий, ина талихӀрайн буккантӀиссара.


46-47Мариямлул увкуну бур:

– Заллу бюхттул уллай дур ттул жангу, рухӀгу,

дакӀгу ххарину дур ттула Занная,

нава ххассал бувсса Бюхттулманая.

48КӀанал ккалли бувнна сан бакъасса на.

«ТалихӀрайн бувкмур», – тӀий, на бюхттул буллай

бикӀантӀиссар утти циняв абадлий,+

49укун хъун бувнутӀий на Гуж Ххиманал –

Ца акъа акъасса Хъунасса Заннал!

50КӀаная нигь дусса гьарнал наслулий

рахӀмугу бантӀиссар КӀанал абадлий.

51Цала кьудрат Заннал чӀалачӀи дунни,

дакӀру къудур хьуми циняв бас бувну.

52Гуж бусса паччахӀтал экьи ливчуну,

кьюкьин бувну бивкӀми лавай хьун бунни.

53Ккаши бухӀлай бивкӀми буччин бувунни,

хъус чӀярусса думи бачӀва гьан бунни.

54-55Ибрагьимлун, ганал агьлу-авладран

абадлий цӀимилул чув хьунна куну,

жула буттахъахьхьун буллуну бивкӀ махъ

вана Заннал утти бацӀангу бувну,

дакӀнин ххира хьусса лагънаха кунна,

Якьувлул миллатрай аякьа дурну.



56ЭлизабетлучӀа сайки шанма барзгу бувну, Мариям шаппай бувкӀун бур.




Элизабетлул ЯхӀъя аву

57ОьрчӀ бан чӀун дирукун, Элизабетлун арс увну ур.
58Элизабетлуй Залуннал рахӀму-цӀими бувшиву бавну, чӀаххул ва гъан-маччами ганил ххаришиву кӀидачӀлай бивкӀун бур.

59Мяйлку кьини гай оьрчӀан ссуннат бан бувкӀун бур. Ганан цала буттал цӀа, Закарья, дизан ччай бивкӀун бур.
60Амма ниттил увкуну бур:

– Юх, оьрчӀан цӀа ЯхӀъя дизантӀиссар.

61-62– Вил агьулданий мукунсса цӀа дусса цучӀав акъарихха, – куну, гай оьрчӀал буттайн, Закарьянайн, ишанну дуллан бивкӀун бур, оьрчӀан ци цӀа дизан ччай ура тӀий.

63Гъалгъа тӀун къабюхълай ухьувкун, ула дулара куну, ганал чивчуну бур: «Ванан цӀа ЯхӀъяри». Циняв махӀаттал хьуну бур.
64Гава лахӀзалий Закарья, маз итххявххун, Зал бюхттул уллай, гъалгъа тӀун ивкӀун ур.

65Закарьянал чӀаххуврайсса циняннавун нигь дагьну дур. Га ишираясса хавар Ягьудинал зунттавух ппив хьуну бур.
66Му хавар бавсса циняв, пикрирдавун багьну, цавува цивппа тӀий бивкӀун бур: «Ва оьрчӀая цу укканавав?» – тӀий, мяйжаннугу Залуннал кьудратрайну га увну ухьувкун.

67Микку оьрчӀал ппу Закарья Заннал РухӀирал виуцӀин увну, КӀанал Цала бияла баян буллали увну ур:


68– Исраэлнал Заллу-Зал бюхттул хьувча,

КӀаналлича, увкӀун, Цала халкь тархъан бувсса!

69-71Жула душмантурая, жуйнма оьхӀалминная

жува ххассал банна куну, мубараксса идавстурайхчӀин

аьвзал-заманнайва Цала буллуну бивкӀсса махъ КӀанал бацӀан бунни,

хъуннасса кьудратгу Цахьхьун дуллусса жува Ххассалбайма,

Давудлул авладраясса Цала ххирасса лагъ жуна гьан увну+.

72КӀанал жула буттахъай рахӀму банна увкуссар,

дакӀний дитанна куссар гайннащал дурсса кьутӀи.

73-75Жула хъунбутта Ибрагьимлухь Заннал хъа бувну бивкӀссар,

мурахас бан жува душмантурая,

щиятучӀав нигь дакъа жущава бюхъаншиврул,

жува сагъну буссаксса,

Цала хьхьичӀ дакӀ марцӀну, имандалий яхъанан.

76Виятугу, ттул оьрчӀ, Бюхттулссаманал идавс хьунтӀиссар,

ачинтӀий унутӀий ина жула Залуннал хьхьичӀ,

хӀадур буллай КӀанан жучӀансса ххуллу,+

77бувчӀингу буллай цала халкьуннан,

Зал гайннал бунагьирттал ялтту увчӀун,

гай ххассал хьунтӀишиву+.

78РахӀму-цӀими бусса жула Заннал

жунна лахъантӀиссар ссавний чаннал нур.

79ЦӀанну ливчӀминначӀангу, бивкӀу гъанминначӀангу биянтӀиссар кӀа чани.

КӀа чанналли жунма ккаккан бантӀисса хӀалимшиврул ххуллу+.



80ОьрчӀ хъуна хъанахъиссаксса, рухӀгу кьянкьа-кьурчӀи хъанай ивкӀун ур. Яла Исраэлнал хьхьичӀун укканнин, бачӀвасса чулданий ялапар хъанан ивкӀун ур+.

Эса МасихӀ ниттил аву

(Мт. 1:18-25)

21•Га ппурттуву Румуллал паччахӀ Августлул амру бувну бур щала паччахӀлугърай ялапар хъанахъисса инсантурал сияхӀ дан+.
2Му хьхьичӀра-хьхьичӀсса сияхӀ дуллалисса чӀумал Сириянал ялув румуллал ивтсса сардарну Квириний ивкӀун ур.
3СияхӀрай цӀа чичин даншиврул, гьарца инсаннан цала-цала шагьрулийн гьан багьлай бивкӀун бур.

4Галилнавусса Назарат шяравату Ягьуди билаятрайн, Байт-ЛахӀим тӀисса Давудлул шагьрулийн Юсупгу лавгун ур, гагу Давудлул авладраясса ивкӀунтӀий+.
5СияхӀрай цӀа чичин дан ганал цащала бувцуну бур оьрчӀ лякьлувусса цала буцай душ Мариямгу.

6Гай Байт-ЛахӀимрай бунува, Мариямлун оьрчӀ бан чӀун дирну дур.
7Увну ур ганин ХьхьичӀоьрчӀ – Арс. Цулцугу увну, Га тӀулунттуву ивхьуну ур, гьантта бикӀай къатлуву гайннан кӀану къавхьунутӀий.




Малаиктурал хӀухчалтрахь Эса увшиву бусаву

8Га хьхьуну арх дакъасса кьанив яттичӀа гузатрай хӀухчалт бивкӀун бур.
9Цакуну гайнначӀан Заннал малаик ливккун, Залуннал нур гайннайн дагьну дур. Гай хъинну нигьа бувсун бур+.

10– Нигьа мабусари, – увкуну бур малаикнал гайннахь, – на зучӀан циняв инсантал ххари бансса хавар лавсун увкӀра:
11хӀакьину Давудлул шагьрулий увссар зу Ххассалбайма – МасихӀ*, Заллу+.
12Зун Га укун увчӀинтӀиссар: Га зун лякъинтӀиссар, цулцугу увну, тӀулунттуву ивхьуну.

13Цакуну га малаикначӀан чӀявусса Ссавруннайсса малаиктал ливккун, Зал бюхттул уллан бивкӀун бур:+

14– Ссавруннайминналгу Зал бюхттул улланнав! Аьрщарай КӀа Цува рязи уллалиминнал дакӀурдивугу рахӀатшиву хьуннав!+

15Малаиктал гичча Ссавруннайн занашайхту, хӀухчалт цаннахь ца тӀун бивкӀун бур:

– Бачияра, Байт-ЛахӀимрайн лавгун, Залуннал жунма баян бувсса ва ци иш бурив ххал баннуча.

16Лавгунгу бур гай анаварну, ххалгу хьуну бур Мариям ва Юсупгу, тӀулунттуву ивхьусса ОьрчӀгу.
17Га ккаккайхту, хӀухчалтрал бувсун бур малаикнал цахьва ОьрчӀая увкумур.
18ХӀухчалтрал бувсмур бавсса циняв хӀайран хьуну бур.
19Мариямлул тӀурча хӀухчалтрая цинма бавмур личӀлулну дакӀний бивтун бур+.
20Лавгун бур хӀухчалтгу махъунмай, цанма малаиктурая бавмур тасттикь хьунутӀий, Залгу бюхттул уллай, КӀанайн щукругу буллай.

21Мяйва гьантлува, оьрчӀан ссуннат бан багьайсса чӀумал, Ганан дирзун дур ниттил лякьлуву хьуннин малаикнал дуллусса цӀа – Эса.




Эса Заннал Къатлувун уцаву

22-23МусайхчӀин буллусса Залуннал Тавратрайн бувну, оьрчӀ бувну махъсса марцӀшиврул эбадат дан чӀун дучӀайхту*, Мариям ва Юсуп, ОьрчӀгу увцуну, Ярусалимрайн бувкӀун бур, Заннал Къатлуву Залуннан Га цӀа́ учин. Цанчирча Залуннал буллусса Тавратрай ккаккан бувну буссар: «Ниттил цалчин увсса бурхьнисса гьарца оьрчӀ Залуннан цӀа́ учин аьркинссар», – куну.

24Му бакъассагу, Залунная ливксса Тавратрайн бувну, цивппа марцӀ хьуншиврул, гайннан багьлай бивкӀун бур аьнакӀисса кӀива къукъухьхьи ягу кӀива хьхьилул оьрчӀ кьурваннун булун.

25Та чӀумал Ярусалимрай ивкӀун ур Симеон тӀисса адимина. Га ивкӀун ур Зал ххирасса, имандалий оьрму бутлатисса, Заннал Исраэл ххассал баврих ялугьлагьисса инсан. Ганащал Заннал РухӀ диркӀун дур.
26Заннал РухӀирал ганахь бувсун бивкӀун бур, Залуннал гьан антӀисса МасихӀ къаккавккун, цанма бивкӀу бакъашиву.

27Тавратрай дан ккаккан дурсса эбадат даншиврул, нитти-буттал ОьрчӀ Эса Заннал Къатлул хӀаятравун увцуну бувкӀсса кьини Заннал РухӀирал ачин увсса Симеонгу гиккуна увкӀун ур.
28Гайннаща лавсун, ОьрчӀгу цала карав увцуну, Залгу бюхттул уллай, Симеоннул увкуну бур:


29– Утти Ина, Хъунассама, ттухьхьун, Вила лагънахьхьун,

на рахӀатну ивчӀансса мутта буллунни, цанчирча

бацӀан бувунни Ина Инава буллусса махъ:

30Ина ттул яруннин аьлттуну ккаккан унни,+

31цинявппагу миллатру Ххассал БантӀима цурив, –

32Гарихха цайми халкьуннан Чанину хьунтӀисса, Вил бияла ккакканшиврул,

ва ГанайхчӀин Вил Исраэлнал халкь бюхттулсса нурну хьунтӀиссар.



33ОьрчӀал ппу ва нину бивкӀун бур Симеоннул Ганаяту тӀутӀимуних хӀайранну вичӀи дирхьуну.
34-35Миннаха дуаьгу дурну, Ганал ниттихь, Мариямлухь, Симеоннул увкуну бур:

– Ва ОьрчӀ хьунтӀиссар Исраэлнал миллатрал чӀявусса инсантал цавай багьаврил, цайми гьаз шаврил савав. Ва хьунтӀиссар халкьуннан Заннал дуллусса аьламатну. ЧӀявусса инсантал му Заннал аьламатрайн къарщи буклантӀиссар, мунийну цала дакӀурдиву кьюлтӀну бивкӀсса пикрирду аьлтту буллай. Вил дакӀнийгу турлил къадансса щавурду хьунтӀиссар+.

36Гиккура диркӀун дур Ашердул тухумраясса хъинну хъуннар хьусса идавс-щарсса Гьаннат, Пануэллул душ. Щар хьуну махъ, ганил ласнащал арулла шинай оьрму бувтун бур,
37лас ивкӀуну махъ, ганил щащарну оьрму бувтун бивкӀун бур мяйцӀаллий мукьра шинавун дияннин. Га Заннал Къатлул хӀаятрава кьатӀув къадуклай, хьхьугу-кьинигу зумарду дугьлай, дуаьрду дуллай, Заннаха эбадатру дуллайнна диркӀун дур+.
38Микку Гьаннатгу, гайнначӀан гъан хьуну, Залгу бюхттул уллай, Заннал Ярусалим ххассал бантӀишиврух ялугьлагьисса циняннахь ОьрчӀая буслан диркӀун дур.

39Заннал Кьанундалий бан ккаккан бувмургу бувну, Юсуп ва Мариям Галил билаятрайн, цала Назарат шяравун занабивкӀун бур+.
40ОьрчӀ хъуна хъанай, цӀакь хъанай, аькьилшиврул уцӀлай ивкӀун ур. Ганай Заннал барачатгу бивкӀун бур.




ЧӀавасса Эса Заннал Къатлуву

41Эсал нину-ппу гьарца шинал лагайсса бивкӀун бур Ярусалимрайн Пейсах* байрандалийн.
42Эсан ацӀния кӀира шин хьусса чӀумалгу гай, муданма кунма, байрандалийн бувкӀун бур.

43-45Байрандалул гьантри къуртал хьуну, гай шаппай занабивкӀун нанисса чӀумал, чӀавасса Эса Ярусалимрайва ливчӀун ур. Нитти-буттан, Га цащала наниминнавух усса ххай, му кӀул къавхьуну бур. Ца кьинилул ххуллу битайхту тӀурча, гай цала гъанминнацӀух ва кӀулминнацӀух буклай, ОьрчӀах луглан бивкӀун бур. Къалявкъукун, Ярусалимрайнва занабивкӀун, Ганах луглан бивкӀун бур.

46Шанма гьантлувату гайннан ОьрчӀ лявкъуну ур Заннал Къатлул хӀаятраву Тавратрал аьлимтурал дянив щяивкӀун, гайннал бусласимунихгу вичӀилий, гайннахьхьун суаллугу буллай.
47Ганал тӀутӀимур баллалисса циняв Ганал аькьлу-кӀулшилий ва жавабирттай хӀайран хъанай бивкӀун бур.

48Га ккавккун, нину-ппу махӀаттал хьуну бур.

– Я, ттул Арс, – увкуну бур ниттил, – му ци къелли Ина дайсса! Жу, Вил нину-ппу, Вих луглай, дардирдал бувгьуннухха.

49– Зу Ттух луглай циван бивкӀру? – жаваб дуллуну дур Ганал. – Зун къакӀулссияв На Ттула Буттал Къатлуву икӀан аьркиншиву?

50Амма Ганал увкумур гайннан къабувчӀуну бур+.

51Эса нитти-буттащал Назаратлив лавгун, гайннал увкумур буллай ивкӀун ур. Ганал ниттин тӀурча кӀай махъру дакӀний ливчӀун бур+.

52Эса хъуна хъанай, аькьилшиву ххи хъанай, Заннангу, инсантурангу хъиннува ххира хъанай ивкӀун ур.

ЯхӀъя идавсил Эса МасихӀнан ххуллу хӀадур буллалаву

(Мт. 3:1-12; Мк. 1:1-8; ЮхӀ. 1:19-28)

31•Тиберий Румуллал паччахӀшиву дуллай ацӀния ххюлкусса шин диркӀун дур. Ягьуди билаятрай сардарну Понтий Пилат ивкӀун ур. Тетрархталнугу* бивкӀун бур Галил билаятрай Гьирод, Итур ва Траконит билаятирттай – ганал уссу Филипп, Абилен билаятрай – Лисаний+.
2Хъуними рувхӀанийталнугу Гьаннан ва Каиафа бивкӀун бур.

Му ппурттуву Закарьянал арс ЯхӀъянан бачӀвасса чулданий цайнма оьвтӀисса Заннал Махъ бавну бур+.
3Гагу, Урдан неххацӀухсса циняв кӀанттурдайх уклай, агьалинахь тӀун ивкӀун ур:

– Зал зула бунагьирттал ялтту учӀаншиврул, бунагьру кьабитан тавба дувара. Зу тавба дуршиврул лишандалун марцӀ баврил эбадат дан на зу щинавун буххан банна.

4Яшайя идавсил Луттирай мунил хӀакъираву укун чивчуну буссар:


«БачӀвасса чулдания оьвтӀий леххаврил чӀу бур:

„Залуннансса ххуллу хӀадур бувара,

тӀайла бацӀан бара бавкку ххуллурду!

5Гьаз хьийча цинярда ратӀру ва рахӀру,

зунттурду, бакӀурду циняв лагь хьийча,

циняв дуламартту саргъунгу хьийча,

ххуллия бат хьийча хъунтӀри ва чартту.

6Му чӀумал ккакканссар гьарцаннан цанма

бюхъайшиву Заннал цивппа ххассал бан!“»



7Щинайну марцӀ баврил эбадат дан цачӀанма букӀлакӀисса халкьуннахь ЯхӀъя тӀий ивкӀун ур:

– Гьай, лавмартсса шатрая лявхъумий! Щил увкур зухь, зува Заннаяту лайкь бувсса таммихӀрая ххассал хьунтӀиссару куну+?
8Ххассал хьуну ччарча, зува бунагьру кьабивтшиву иширайну чӀалачӀи бувара. Зуятува зува: «Жу Ибрагьим идавсил арсруру!» – матӀри. Вана на зухь тӀий, вай чарттаятугума Заннаща шайссар Ибрагьимлул арсру бан+.
9Мурхьиралу дирхьуну, рикӀгу хӀадурнура дуссар. Ххуйсса ахъулсса къадуллалимур мурхь, кьувкьуну, цӀаравун бутайссар+.

10– Туну жу ци дуллан аьркинссар? – тӀий, цӀухлан бивкӀун бур ганахь халкь+.

11– КӀирайра янна думанал царай дакъаманан дулара, – жаваб дулайсса диркӀун дур ЯхӀъянал, – дукия думаналгу мува му бувара+.

12Дишалартту датӀултгу* бувкӀун бур ЯхӀъяначӀан марцӀ баврил эбадат дан. Гайннал ЯхӀъянахь цӀувххуну бур:

– Муаьллим, утти жу ци дуллан аьркинссар?

13– Ккаккан дурссаннуяр ххишаласса дишалартту маласларди, – жаваб дуллуну дур ЯхӀъянал.

14СаллатӀтуралгу цӀувххуну бур ганахь:

– Жу ци дуллаву?

Гайннахьгу увкуну бур:

– Агьали хъямала мабулларди, арцугу мацӀикларди. Зунма бивхьусса харжирай гьашиву дурну бикӀияра+.

15МасихӀ укканнин тӀий, хъинну ялугьлагьисса агьали цахьва цивппа бивкӀун бур, ва ЯхӀъя МасихӀвагу акъарвав, тӀий+.
16Амма ЯхӀъянал циняннахь увкуну бур:

– МарцӀ баврил эбадат дан на зу щинавун буххан буллалиссара, амма Ттул хъирив най уссар ттухьнияр хъуннасса Каши Дума, нарив Ганал ччаннайсса уссал энтту ттирихӀинвагу лайкь акъамара. Ганал зу Заннал РухӀирал цӀарайнуру марцӀ буллантӀисса.
17Ганал кӀунттихь дуссар ччар гьуяй чӀатӀа, къама нухьхьая личӀи бан ва лачӀа сувун батӀин, нахьмур ччуччинтӀиссар лекъащай цӀараву+.

18Заннал Ххарисса Хавар буслай, халкь бакӀрай бацӀан бан ЯхӀъянал гайннахь ялагу чӀявусса затру бувсун бур.

19-20ЯхӀъя ивкӀун ур тетрарх Гьиродлуй аьй дуллай, уссугу сагъну унува, Гьиродлул ганал щарсса Гьиродиада цанна дурцунутӀий ва цаймигу дучӀи дакъасса тӀуллу дурнутӀий. Гьиродлул тӀурча, ЯхӀъя дуснакьравун авкьуну, цайвасса тахсирдайн мугу ххибувну бур+.




Эсайн Заннал РухӀ ликкаву

(Мт. 3:13-17; Мк. 1:9-11; ЮхӀ. 1:29-34)

21-22•Циняв инсантуралгу марцӀ шаврил эбадат дуллай, Эсалгу ЯхӀъяначӀа мура эбадатгу дурну, дуаь дуллалисса чӀумал, ссавру ядирхьуну, Ганай лирккун дур хьхьилул гьайбатрайсса Заннал РухӀ, ссавруннаятугу чӀу хьуну бур: «Инара Ттул ххирасса Арс, Инара Ттул ххаришиву»++.




Эсал нясав

(Мт. 1:1-17)

23•Га чӀумал Эсан зувираксса шин диркӀун дур. Халкьуннал пикрилий, Га Юсуплул арс ивкӀун ур. Юсуп тӀурча Элил арс ивкӀун ур.
24Яламур Ганал нясав*: Маттат, Леви, Мелхи, Яннай, Юсуп,
25Маттатия, Амос, Нахум, Хесли, Наггай,
26Маат, Маттатия, Шими, Юсих, Юда,
27ЮхӀанан, Реса, Зоробабел, Шалатиэл, Нери,
28Мелхи, Адди, Косам, Элмадам, Эр,
29Эса, Элиезер, Юрим, Маттат, Леви,
30Симеон, Ягьуда, Юсуп, Юнам, Элиаким,
31Малия, Минна, Маттата, Натан, Давуд,
32Яссай, Ювид, Боаз, СалахӀ, Нахшон,
33Аминадаб, Админ, Арни, Хецрон, Парец, Ягьуда,
34Якьув, ИсхӀакь, Ибрагьим, Терах, Нахор,
35Шерух, Регу, Пелег, Эвер, ШелахӀ,
36Каинан, Арпахшад, Сим, НухӀ, Ламех,
37Метушелах, Энох, Ярет, Махалалэл, Каинан,
38Энош, Шет, Адам – Зал.

Иблислул Эса аьйкьин уллалаву

(Мт. 4:1-11; Мк. 1:12-13)

41•Заннал РухӀирал виувцӀусса Эса Урдан неххая занаикӀайхту, Заннал РухӀирал Га бачӀвасса чулданийн увцуну ур.
2Тикку мукьцӀалва гьантлий Иблис бивкӀун бур Га аьйкьин анмур буллай. Муксса хӀаллай Эса цичӀав къаканай ивкӀун ур, ахиргу ккашил хьуну ур+.
3Иблислул Ганахь увкуну бур:

– Инава Заннал Арс ухьурча, ва чария ччатӀ хьун бува.

4– «Так ччатӀуйну акъар инсан сагъсса», – тӀий, чивчуну буссар Мубараксса Луттирдай, – жаваб дуллуну дур Эсал.

5Яла Эса хъинну лахъсса кӀанайн увцуну, Иблислул Ганан янил ляпӀ учиннин дунияллийсса циняр паччахӀлугъру ккаккан дурну дур.

6– На Вин гай циняр цӀа дурксса ва кьуват бусса паччахӀлугъру дулунна, – увкуну бур Ганахь Иблислул, – гай цимурца ттунни дуллусса, ттуща гай ттуна ччиманан дулунгу бюхъайссар+.
7Ина ттуйн икрам барча, гай циняр Вил хьунтӀиссар.

8Жаваб дуллай, Эсал Иблислухь увкуну бур:

– Юх, Мубараксса Луттирдай чивчуну буссархха: «Эбадат дуллалу вила Залуннайн – вила Заннайн, къуллугъгу буллалу так КӀанаха!» – тӀий.

9Яла Иблислул Га Ярусалимрайн увцуну, Заннал Къатлул зункӀуллуйгу ацӀан увну, увкуну бур:

– Ххяхху шичча ялавай. Ина мяйжаннугу Заннал Арс ухьурча, Вин цичӀав къахьунтӀиссар.
10Чивчуну буссархха:


«КӀанал Вил хӀакъираву Цала малаиктурайн амру бантӀиссар Ина яан,

11кӀайнналгу Ина карунний ласунтӀиссара,

Вил ччан чарийн къащуншиврул».



12Эсал ганихьхьун жаваб дуллуну дур:

– Ина тӀимур На къабанна: «Вила Залуннал – вила Заннал хӀал маккакларда», – тӀий, чивчуну буссархха Мубараксса Луттирдай.

13Эса цукунчӀав аьйкьин ан къабювхъуну, цамур сант дирияннин, Иблислул Га ивтун ур.




Галил билаятрай Эсал Цала захӀматру байбишаву

(Мт. 4:12-17; 13:53-58; Мк. 1:14-15; 6:1-6)

14•Заннал РухӀирал гужрал виувцӀусса Эса Галил билаятрайн занаивкӀун ур. Ганаясса хавар лагма-ялттусса циняв кӀанттурдайх ппив хьуну бур.
15Га эбадат-къатраву* вяъза-насихӀатру буслай ивкӀун ур, цинявгу Ганал цӀа бюхттул дуллан бивкӀун бур+.

16Яла Га увкӀун ур Цува хъуна хьусса Назарат шяравун, Ххуллун-кьинигу*, мудана куна, гиккусса эбадат-къатлувун лавгун ур. Га ивзун, гивун бавтӀминнал хьхьичӀун увкӀун ур, Мубараксса Луттирду ккалан+.
17Ганахьхьун буллуну бур Яшайя идавсил Лу. Га тӀивтӀуну, укунсса чичру дусса кӀану лявкъуну, Эса лахъну ккалан ивкӀун ур:


18-19«Заннал РухӀ Ттуйри дусса,

КӀанал На язи увгьуссара мискинминнахь Ххарисса Хавар бусан.

КӀанал На гьан увссара ясир бувминнан цивппа тархъан бантӀишиву,

мурчӀиминан чани бучӀантӀишиву, зулмулулу ливчӀми мурахас бантӀишиву,

Залуннал Цала халкьуннай рахӀму бувсса чӀун дуркӀшиву баян бан».



20Лугу лавкьуну, къуллугъчинахьхьун буллуну, Эса щяивкӀун ур, эбадат-къатлувусса циняннал яругу Ганах буруглайнма бивкӀун бур.

21– Луттирая На бувккумур утти барт лавгссар, – увкуну бур Эсал.

22Ганал цӀа диркӀун дур циняннал зумув, Ганал зумату баллалисса тамашасса мукъурттилгу хӀайран бувну, циняв тӀий бивкӀун бур:

– Ва Юсуплул арс акъариввар?

23Эсалгу увкуну бур:

– Зу учинссар Ттухь: «Учалагу бурхха: „Да, хӀакин, цал Вила Инава хъин хьу!“ – тӀисса. Ина Капарнаумрай дурсса хъунисса давурттаяту жун бавуннихха, шиккугу бувакьай та Вила буттал шагьрулий бувмур», – куну+.
24Амма хӀакьну тӀутӀиссара На зухь: акъассар цаягу идавс цала буттал улклуй кьамул увсса+.
25Мяйжаннугу учинна На зухь: Илияс идавсил заманнай, шанна шин ва дачӀиннуй къурагьшиву хьуну, щала билаятрай оьккисса ккаши багьсса чӀумал, Исраэлнаву чӀявусса щахъами бивкӀссар.
26Амма Заннал Илияс, гайннучӀан гьан къаувну, гьан увну ур СидондалучӀасса Сарпат шагьрулийсса щащарнин кумагран.
27Аьлиша идавсил* заманнайгу Исраэлнаву жазан-цӀуцӀаврил бувгьуми чӀявусса бивкӀссар, амма Сириянавасса Наиман тӀисса адимина акъа, цуя ца Аьлишал жазандалуцӀа марцӀ уккан къаувссар.

28Эсал махъру баяйхту, эбадат-къатлувусса циняв сситтул гьалак бувккун бур.
29Гайннал, бивзун, Эса шагьрулувату уккан увну, шагьру бусса зунттул минхълийн увцуну бавчуну бур, Га муруллийх ялавай утан.
30Амма Эса инсантурал дяних увккун, лавгун ур Цала ххуллийх+.




Эсал мурдалсса жин буккан баву

(Мк. 1:21-28)

31•Эса увкӀун ур Галил билаятрайсса Капарнаум шагьрулийн. Ххуллун-кьини Га халкьуннахь вяъза буслан ивкӀун ур+.
32Ганал мукъурттия нанисса гужрай циняв махӀаттал хъанай бивкӀун бур+.
33Микку эбадат-къатлувусса жин бувхсса ца адиминал лахъсса чӀуний вев увкуну бур:

34– Да, Назаратлиясса Эса, Вин жуяту ци ччай дур?! Ина жул ахир пуч дан увкӀрав? Ттун кӀуллахха Ина цурав! Ина Заннал гьан увсса Мубаракра!+

35Эсал жиндалийн амру бувну бур:

– Кьабагьуча, букку мунавату!

Адиминагу эбадат-къатлул дянив щяв увтун кьаивтун, жин ганава бувккун бур, цукунчӀавсса заралгу къабувну+.

36Циняв, ццаххандарал хьуну, куннахь кув тӀун бивкӀун бур:

– Бурги Ванал Мукъул кьудратрах! Ванал жиндрайн амру байхту, тай, Ванайн мютӀи хьуну, инсантурава буклай бур!

37Ганаятусса хавар лагма-ялттусса кӀани-кӀанттайх ппив хъанан бивкӀун бур.




Къашайшалт хъин баву

38•Эбадат-къатлувату Эса лавгун ур Симоннул шавай. Симоннул щарнил нину, хъинну кӀиришивугу лархъун, зурзу буллуну диркӀун дур. Ганин кумаг бува куну, Эсахь миннат бувну бур.
39Гъан хьуну, Эсал ганива цӀуцӀаву дуккан дурну дур. Гагу, гацӀана дирзун, гайннал хьхьичӀ дукра дихьлан диркӀун дур.

40Баргълагавал чӀумал, личӀи-личӀисса цӀуцӀавурттал бувгьусса цала-цалами бувцуну, инсантал ЭсачӀан букӀлан бивкӀун бур. Ганалгу, гьарцаннайн ка щуну, гай хъин байсса бивкӀун бур.
41Му бакъасса, ганал чӀявусса инсантуравату жиндригу буккан бувну бур. «Ина Заннал Арс ура!» – тӀий, вев тӀий бивкӀун бур буклакисса жиндри. Эсал тӀурча, гайннуй дюъ дишайсса диркӀун дур, Цува МасихӀ усса кӀул хьушиву щихьчӀав мабусари, куну+.




Эса Ххарисса Хавар баян буллай заназаву

42•Гьунттихавай кӀюрххи-кӀюрххила Эса шагьрулул кьатӀув цучӀав акъасса кӀанайн лавгун ур. Агьалинал, луглай, Га лявкъуну, цачӀатува къагьан, ацӀан уллан бивкӀун бур+.

43Эсал тӀурча гайннахь увкуну бур:

– На цайми шагьрурдайгу буслан аьркинссара Заннал ПаччахӀлугъ дучӀавай душиву баян буллалисса Ххарисса Хавар. Муниятура На гьангу увсса.

44Га Ягьудинавусса эбадат-къатраву Ххарисса Хавар баян буллай занан ивкӀун ур.

Эсал цалчинми мюталимтал

(Мт. 4:18-22; Мк. 1:16-20)

51•Ца ххуллух Геннисаретуллал бярничӀа* ккучун хьуну, Эсал лагма лавгсса инсантал Ганал бусласисса Заннал Мукъух вичӀи дирхьуну бивкӀун бур+.
2Ганан ккарккун дур бярнил зуманив дарцӀусса кӀира къаехъ. Чавахърубугьулт, зуманив бувккун, къертту шюшлай бивкӀун бур.
3Симоннул къаехърайн лавхъун, Эсал ганахь къаехъ зумания чансса тийннай дан тавакъю бувну бур. Яла, щяивкӀун, къаехърая халкьуннахь вяъза-насихӀат буслан ивкӀун ур.

4Къуртал шайхту, Эсал Симоннухь увкуну бур:

– Къаехъ куртӀнийннай дуцача, чавахъру бугьан къертту дичара+.

5– Ттул Хъунма! – увкуну бур Симоннул. – Щаллусса хьхьуну къертту дичлай, жухьхьун цичӀар къадиривунни. Амма, Ина тӀимур бувну, къери дутанна.

6Дуртун къертту, гайннал хъинну чӀявусса чавахъру бувгьуну бур, дуцӀаврил къертту дуцлангума диркӀун дур.
7Цанма кумагран гайннал гамур къаехърайсса гьалмахтурайнгума оьвтӀун бивкӀун бур. Тай бувкӀун бур. Гайннал кӀирагу къаехъ чавахъирттал дуцӀин дурну, кӀушиврул къаехъру дюкьавайгума диркӀун дур.
8Мукунсса иш ккавккун, Симон (ганайн яла Эсал Петр увкуссар) Эсал ччаннавун агьну ур:

– Ттул Заллу, на бунагьру бусса инсанна, кьаити нагуча, насу!

9Цанчирча, бувгьуцири чавахъру ккавккун, Симонгу, мунащал бивкӀсса цинявгу хъинну нигьабувсун бур.
10Нигьабувсун бур Симоннул гьалмахталгу: Завадейл арсру Якьув ва ЮхӀанна. Эсал увкуну бур Симоннухь:

– Нигьамаусара, уттиния тихунай ина инсантурал дакӀру кӀункӀу дуллантӀиссара+.

11Къаехъругу зуманив дуккан дурну, гьарзатгу кьадиртун, гай Эсал хъирив бавчуну бур.




Жазан-цӀуцӀаврил увгьума хъин аву

(Мт. 8:1-4; Мк. 1:40-45)

12•Ца шагьрулий Эсан бакӀрайн агьну ур щала жазан-цӀуцӀаврил* увгьусса адимина. Эса ххал шайхту, Ганал ччаннавунгу агьну, му адимина миннат буллан ивкӀун ур:

– Заллу, ччан бикӀарчан, Вища на марцӀ ан бюхъантӀиссар!+

13Эсал ганачӀан ка тӀиртӀуну, ганайн кагу лаян дурну, увкуну бур:

– Ттун ччай бур, марцӀ укку!

ГацӀана га адиминал жазан-цӀуцӀаву хъин хьуну дур.

14Эсал ганахь увкуну бур:

– Инава щил хъин увссарав щихьчӀав мабусара, насу рувхӀанийначӀан, бургийча тай вих вил чурх жазандалуцӀа марцӀ бувкшиву ккаккан. Яла, Муса идавсил жуйва ялув бувсса куццуй, марцӀ буккаврихлусса кьурван банмур диян да кӀулну дикӀаншиврул гайннан ина марцӀ увкшиву, – куну+.

15Эсаяту ялу-ялун чӀявуссаннан баллай, халкь Ганах вичӀи дишин ва цала-цала цӀуцӀавуртту хъин дан ГаначӀан нех дирхьуну букӀлан бивкӀун бур.
16Эса тӀурча чӀявуну цучӀав акъасса кӀанайн лавгун, дуаьрду дуллай ивкӀун ур+.




Бунагьирттал ялтту учӀаву ва къуркъуллул увгьусса инсан хъин аву

(Мт. 9:1-8; Мк. 2:1-12)

17•Ца кьини вяъза бусласисса Эсах вичӀи дирхьуминнавух щябивкӀун вичӀилий Галил ва Ягьуди билаятирттал циняр щархъая ва Ярусалимрая бувкӀсса фарисейтал ва Тавратрал аьлимтал* бивкӀун бур. Заннал дуллусса кьудратрайну Эса къашавайми хъин буллай ивкӀун ур+.
18Цаппара инсантал, къуркъуллул увгьусса ца адимина шаний ивхьуну лавсун бувкӀун, къатлувун уххан ан ччай бивкӀун бур Эсал хьхьичӀ ишин.
19Халкьуннал чӀявушивруха къатлувун му цукун уххан анссарив къакӀулну, гай цӀив лавхъун, вярчӀу бувккун, му шанийва унува, Эсал хьхьичӀун къатлул дянив учӀан увну ур.
20Гайннал вихшиву чӀалай, Эсал увкуну бур:

– Я инсан, вил бунагьру багъишла бивтссар+.

21Тавратрал аьлимтал ва фарисейтал цавува цивппа тӀий бивкӀун бур:

– Зал кьюкьин уллалисса Вагу цури тти? Бунагьирттал ялтту учӀан ца Заннаща бакъа щищар шайсса?!+

22Гайннал пикрирду бувчӀуну, Эсал увкуну бур:

– Зул бакӀравун мукунсса пикри цукун бувхри?
23Ци учин бигьар: «Вил бунагьру багъишла бивтссар», – учин бигьассаривкьай, юхссагу: «Изу, заназу», – учин бигьассарив?
24На зун чӀалачӀи банна, Инсаннал Арснахь* бунагьирттал ялтту учӀан бюхъайсса каши аьрщарай душиву.

Микку Ганал къашайшалахь укун увкуну бур:

– На вихь тӀий ура: изу, вила шанугу ласича, шавай насу.

25ГацӀана адимина, циняннал хьхьичӀ лавай ивзун, цува ивхьуну ивкӀсса шанугу лавсун, Залгу бюхттул уллай, шавай лавгун ур.
26Циняв махӀаттал хьуну, Зал бюхттул уллай, ццаххандарал хьуну, тӀий бивкӀун бур:

– ХӀакьину жунма аьжаивсса ишру ккавккунни.




Эса Левий-МаттейчӀа бунагькартуращал цачӀу дукралух щяикӀаву

(Мт. 9:9-13; Мк. 2:13-17)

27•Гива уккайхту, цала даврий щяивкӀсса дишалартту датӀу Левий ххал хьуну, Эсал ганахь увкуну бур:

– Бугьи Ттул ххуллу!

28Гьарзатгу кьадиртун, ивзун, га Эсал хъирив авчуну ур.
29Яла Левийл цаннийра Эсан хъуннасса хъамалушин дурну дур. Ссупралух чӀявусса дишалартту датӀулт ва цайми инсантал бивкӀун бур+.
30Фарисейтал ва гайннавасса Тавратрал аьлимтал, рязи бакъа, Эсал мюталимтурахь цӀухлай бивкӀун бур:

– Циванну зу дишалартту датӀултращал ва цаймигу бунагькартуращал архӀал ца ссупралух канай, хӀачӀлай щябивкӀсса+?

31Эсал гайннахь увкуну бур:

– ЦӀуллу-сагъминнан акъарча хӀакин аьркинсса, къашавайминнанни.
32На Заннал хьхьичӀ марцӀминнайн акъарача оьвчин увкӀсса, бунагькартурачӀанна увкӀсса, тавба дара учин!+




Эсахь зума дугьаврияту цӀуххаву

(Мт. 9:14-17; Мк. 2:18-22)

33•Ялагу фарисейтурал ва гайннавасса Тавратрал аьлимтурал Эсахь цӀувххуну бур:

– ЯхӀъяналми мюталимтал чӀявуну зумарду дугьлай, дуаьрду дуллай бикӀай, мукунма бикӀай фарисейтуралми мюталимталгу. Вилми циванни канай, хӀачӀлай бикӀайсса+?

34– ХъатӀул ссупралухсса хъамал, гайнначӀа наврузбаг уссаксса, зума дугьан бан бюхъанссарив зуща? – цӀувххуну бур Эсал гайннахь. –+
35ДучӀантӀиссар наврузбаг гайнначӀату увцусса кьинирду, му чӀумал гайннал зумардугу дугьлантӀиссар+.

36Яла Эсал гайннахь укунсса мисалгу бувсун бур:

– ЦӀусса янналияту кьуркьуну, духсса янналий мачӀ щилчӀав къадизайссар. Мукун дизарча, цӀумургу зия хьунтӀиссар, духмунийгу цӀусса мачӀ къадакьинтӀиссар.
37Духсса кьачӀравун цӀусса чахир къадутӀайссархха, акъахьурча, цӀусса чахирданул кьачӀригу руцари дурну, чахиргу экьигьантӀиссар, кьачӀригу зия хьунтӀиссар.
38ЦӀусса чахир цӀусса кьачӀравунни дутӀайсса.
39Духсса, дирсса чахир хӀарчӀманан цӀуну дурми, дикъарми, хӀачӀан къаччантӀиссар, мунал учинтӀиссар: «Духмира ххуйри».

МасихӀ ва Ххуллун-кьини

(Мт. 12:1-8; Мк. 2:23-28)

61•Цал ца Ххуллун-кьини Эса Цала мюталимтуращал архӀал бувгьусса къурух най ивкӀун ур. Ганал мюталимтал, чӀаллу битлай, гай ттиривхьхьуну, къама канай бивкӀун бур.

2– Зу дуллалимур циру? Ххуллун-кьини дуллан къабучӀимур циван дуллай буру? – увкуну бур гайннахь цаппара фарисейтурал.

3– Зу бувккуссархха Давуд идавсилгу, ганал гьалмахтуралгу, цивппа ккашил хьувкун, ци бувну бивкӀссарив, – жаваб дуллуну дур тайннахьхьун Эсал. –
4Заннал къатлувунгу увххун, аьдат-эбадатрал ччатӀ Давудлул цалагу бувкуну, цащаламиннангу буллуну бивкӀссар – му ччатӀ тӀурча рувхӀанийтуран бакъа букан къабучӀину бивкӀссар.

5Эсал ялагу ххибувну бур:

– Инсаннал Арс Ххуллун-кьинилулгу Заллур.




Кьаркьсса ка дусса инсан Ххуллун-кьини хъин аву

(Мт. 12:9-14; Мк. 3:1-6)

6Цамур чӀумалгу Ххуллун-кьини Эса эбадат-къатлуву Заннал ликкан бувсса луттирдай чивчумур бувчӀин буллай ивкӀун ур. Гиву урчӀамур ка кьаркьсса ца адиминагу ивкӀун ур+.
7Тавратрал аьлимтал ва фарисейтал бивкӀун бур, Эсай ци тахсир бишин хъинавав тӀий, Ххуллун-кьини дунура, Ганал къашайшала хъин уллан икӀайрив ялугьлай+.
8Гайннал дакӀниймургу кӀулну, ка кьаркьсса адиминахь Эсал увкуну бур:

– Изуча, дянив укку!

Мугу ивзун, дянив авцӀуну ур.

9Тавратрал аьлимтурахь ва фарисейтурахь Эсал увкуну бур:

– На зухь ца за цӀуххинна: цири Ххуллун-кьини, Тавратрайн бувну, буллан аьркинсса – хъинбаларивкьай, оьбаларив? Инсаннал оьрму ххассал бан аьркинссаривкьай, пуч бан аьркинссарив+?

10Яла Эсал, циняннахгу ябивтун, му адиминахь увкуну бур:

– ТӀитӀин да му вила ка!

Муналгу ка тӀиртӀуну дур – кагу сагъ хьуну диркӀун дур.
11Тавратрал аьлимтал ва фарисейтал, цавува цивппа сситтул кьуцӀугу буллай, Эсан ци бан хъинавав тӀий, маслихӀат ккаклан бивкӀун бур.




МасихӀнал ацӀния кӀия вакил язи угьаву

(Мт. 10:1-4; Мк. 3:13-19)

12•Гай гьантрай Эса, ца зунттуйнгу лавхъун, щала хьхьуну Заннайн дуаьрду дуллай ивкӀун ур.
13Чани шайхту, Эсал ЦачӀанма зунттуйн Цала мюталимтурайн оьвкуну, гайннава ацӀния кӀия язи увгьуну, минная Цала вакилтал бувну бур:
14Эсал цан Петр тӀисса цӀа дирзсса Симон, мунала уссу Андрей, Якьув, ЮхӀанна, Филипп, Бартоломей,+
15Маттей, Фома, Алфейл арс Якьув, цан Зилот* тӀисса цӀа дирзсса Симон,+
16Якьувлул арс Ягьуда ва яла-махъ Эсайн хаин хьусса Кариотлиятусса Ягьуда+.




ТалихӀрал заллухъру ва талихӀбакъулт

(Мт. 4:23-25; 5:1-12)

17-18•Гайннащал архӀал зунттуягу увчӀун, Эса ца кьанив авцӀуну ур. Ганал лагма чӀявусса мюталимталгу бавтӀун бур, щала Ягьуди билаятрая, Ярусалимрая, Тир ва Сидон шагьрурдал хьхьирицӀсса къирагъирттая Ганах вичӀи дишин, азарду хъин дан чӀявусса халкьгу бувкӀун бур. Мукунма Эсал хъин буллай ивкӀун ур жиндри бувхмигу.
19Гьарца инсан ивкӀун ур Ганайн ка лаян хӀарачат буллай, цанчирча Ганаву бивкӀун бур циняв хъин байсса гуж+.
20Эса, Цала мюталимтурахгу урувгун, укун тӀун ивкӀун ур:

– Зу, мискинми – талихӀ бумиру, Заннал ПаччахӀлугъ зун дунутӀий.

21Зу, цӀана ккашилми – талихӀ бумиру. Цила чӀун дирукун, зу буччинтӀиссару.

Зу, цӀана аьтӀими – талихӀ бумиру! Зула чӀун дирукун, зу ххарину хъянтӀиссару+.

22Зу талихӀ бумиру, Инсаннал Арснал чул бувгьуну бушиврухлу зува къаччан хьусса кьинигу, зува лихъан буллалисса кьинигу, зува аски буллалисса кьинигу, зула цӀа зия дуллалисса кьинигу.
23Мукунсса кьини зу ххарил лехлахияра, цанчирча мунихлу зун Ссавруннай хъуннасса бахшиш дуссар! Мукунмасса оьбаларду идавстуран буллай бивкӀссар зу къаччиминнал ппухълугу+.

24Язугъ зуй, аваданмий, зун аьркинмур зучӀара дуссарча!+

25Язугъ зуй, цӀана буччивххумий, зун ккаши ккаккантӀиссарча!

Язугъ зуй, цӀана хъяхъимий, яла хӀасратрай аьтӀунтӀиссаруча!

26Язугъ зуй, циняннал зуяту цӀарду дуллалийни! Ми зуяту цӀарду дуллалиминнал ппухълугу щялусса идавстураяту цӀарду дуллай бивкӀссарча!




Душмантал ччан шаврия

(Мт. 5:39-42)

27•– Ттух вичӀи дирхьумий, На зухь тӀий ура: зула душмантал ххирану бикӀияра, зува къаччиминнангу хъинбала буллалияра.
28Зуятува оьккимур тӀутӀиминная хъинмур тӀутӀияра, зунма оьбала буллалиминнахагу дуаьрду дуллалияра+.

29Вила ца чӀаврайх рирщума гамунийхгу рищун ити, вищара ялттуянна зехлахиманан гьухъагу була.

30Вихьва чӀа тӀутӀисса гьарцаннан дулува, вищара ларсманаягу махъуннай тӀалав мадаванна.
31Цайми инсантурал зунма бувну ччимур зувагу гайннан булувара+.

32Зува ххирами зунмагу ххирану бухьурча, зун ссахлунур бахшиш дикӀан аьркинсса? Бунагьру буминнангурхха цивппа ххирами ххирасса.
33Зунма хъинбала бувминнан бакъа зу хъинбала буллай бакъахьурча, зун ссахлунур бахшиш дикӀан аьркинсса? Бунагьру буминналгурхха мукун байсса.

34Зу арцу буржирай дуллай бухьурча занаданссархха тӀисса умудрай, зун ссахлунур бахшиш дикӀан аьркинсса? Бунагьру буминналгурхха куннал куннахьхьун буржирай дулайсса, дуллуссаксса занаданссар тӀисса умудрай.

35Зу тӀурча душманталгу ччан булувара. Бюхъайсса хъинбалагу булувара, дулун бюхъаймургу дулувара, махъуннай занаданссар, тӀисса хьул къабихьлайнма. Мунихлу зун хъуннасса бахшишгу дикӀантӀиссар, зувагу Хъунасса Заннал арсру хьунтӀиссару, цанчирча КӀанал хъинбала бусрав-барчаллагь бакъаминнан ва оьминнангума байссар.
36РахӀму-цӀими бусса Ссавруннайсса зула Ппу кунма, рахӀму-цӀими буну билукӀияра!+




Цайминнай аьй дуллан къабучӀишиврия

(Мт. 7:1-5)

37•– Цайминнай бювкьу-аьйрду мадулларди – зуйрагу къадантӀиссар.

Цайминнай тахсирду мабихьларди – зуйвагу къабишинтӀиссар.

Ялтту булучӀияра – зул ялттугу бучӀавантӀиссар.

38Дулувара – зунгу дулавантӀиссар.

БуцӀингу бувну, лаянгу бувну, бакӀ бувну бичинтӀиссар зун ссахӀ. Зува ссахӀ цуксса бувцӀуну бичардув, муксса зунмагу зана бантӀиссар+.

39Эсал ца укунсса мисалгу бувцуну бур:

– МурчӀуща мурчӀун ххуллу ккаккан бан къабюхъайссархха. Ми кӀиягу кьакьалувун багьантӀисса бакъарив?!+
40Мюталим цала муаьллимнаяр лавайсса къаикӀайссар. Магьирну дурккуну махъри гьаркасгу цала муаьллимнащал архӀал ацӀайсса+.

41Циванни, ахир, вин вила чӀаравманал иттавсса тӀун чӀалачӀисса, виламур иттавсса ттала къачӀалай?
42Цукун учинна ина чӀаравманахь: «Хула, уссу, му вила иттавсса тӀун дукканнача», – куну, виламур иттавсса ттала чӀалай бакъанма? Лажинлякъуй, цал вила иттавсса ттала букки, ялари вин чӀалантӀисса чӀаравманал иттавсса тӀун дуккансса куц.




Ахъулссаннуйнур мурхь кӀул шайсса

(Мт. 7:17-20; 12:34-35)

43•– Оьккисса ахъулсса ххяххайсса мурхь ххуйсса къабикӀайссар, ххуйсса ахъулсса ххяххайсса мурхьгу оьккисса къабикӀайссар.
44Мунияту гьарца мурхь цила ахъулссаннуйнур кӀул шайсса. Щаххуллуя инжиргу, бюруврая лухӀитӀутӀигу къабатӀайссар.
45Муна мукунма, хъинсса инсаннал цала дакӀнил ххазиналува хъинмурди ласайсса, оьсса инсаннал тӀурча оьмур ласайссар цала оьсса дакӀнивату. Инсаннал дакӀниву бумурдихха, мазрайгу бусса+.




КӀива гьану

(Мт. 7:24-27)

46•– Циванну зу Ттухь: «Заллу! Заллу!» – тӀий бунува, На тӀутӀимур къабуллалисса+?
47-48ТтучӀангу увкӀун, Ттул мукъурттихгу вичӀи дирхьуну, На тӀутӀимур буллалима лащайссар куртӀну ххяллуйн бияннин гьанурдугу бувккун, къатри дурсса инсаннаха. Аьтара бувккун, нех ялун ххяххарчагума, гай къатри къаласунтӀиссар, гьану цӀакьсса бунутӀий.
49Ттух вичӀигу дирхьуну, На тӀутӀимур къабуллалима тӀурча лащан ан бюхъайссар, гьанурдугу къабувккунма, тӀайланна аьрщарай къатри дурсса инсаннаха. Нех ххярххукун, гацӀана леркьун, къатраяту сагъсса цичӀар къаличӀантӀиссар.

Румуллал аьралуннал хӀаписарнал вихшиву

(Мт. 8:5-13)

71•Халкьуннахь бусласимур къуртал шайхту, Эса Капарнаум шагьрулийн лавгун ур.
2Гикку Румуллал ца хӀаписарнан хъинну ххирасса къазахъ къашавай хьуну, ивчӀавай ивкӀун ур.
3Эсаяту хавар бавну, хӀаписарнал ГаначӀан гьан бувну бур гиккусса ягьудинал хъунисри, тавакъю буллай, увкӀун, цала къазахъ ххассал ан.
4-5ЭсачӀан бувкӀун, гайннал хъинну миннат бувну бур:

– Та хӀаписар Ина кумаг бан лайкьсса инсанни. Танан жула халкь ххирар, эбадат-къаттагума жун танал бунни+.

6Эсагу гайннащал хӀаписарначӀан лавгун ур. Га къатрачӀан иявайсса чӀумал, хӀаписарнал ГаначӀан цала дустал гьан бувну бур укун учин:

– Заллу, маласара му захӀмат Вийнма, цанчирча на къалайкьссара Ина ттула къатлувун уххан!
7На ВичӀан нава къаувкӀра, ттула нава ВичӀан учӀан лайкьману ккалли уллай акъатӀий. Ина так мукъуйну: «Хъин хьу!» – уча, ттул къазахъ хъин хьунтӀиссар.
8На навагу амрурдайн мютӀи шайсса инсанна, ттучӀавагу уссар ттурша мютӀисса саллатӀ. На учара цаннахь: «Насу!» – куну, га лагай, гаманахь: «Нану!» – учара, гагу учӀай. Ттула къазахънахь учара: «Укун ба!» – ганалгу бай.

9Ми махъру бавну, махӀаттал хьуну, Цала хъирив нанисса халкьунначӀангу кӀура авну, Эсал увкуну бур:

– Ттун Исраэлнал агьулдануву цаягу инсаннаву ваксса цӀакьну дирхьусса иман къаккаркссар!

10ЭсачӀан гьан бувми хӀаписарнал къатравун занабивкӀукун, къашавайсса къазахъ хъин хьуну лявкъуну ур.







Щащарнил арс утта уккан аву

11Ганияр махъ Эса Нагьин тӀисса шагьрулийн лавгун ур. Ганащал мюталимталгу, чӀявусса цайми инсанталгу най бивкӀун бур.
12Эса шагьрулул къапулучӀан иявайсса чӀумал, гива ца щащарнил ца акъа-акъасса оьрчӀ ивкӀуну, уччин лавсун най бивкӀун бур. Ганищал шагьрулува чӀявусса агьалигу най бивкӀун бур.
13Га ккарккукун, Заллу Эсан цӀими хьуну, ганихь увкуну бур:

– МааьтӀра+.

14Яла Эсал, гъан хьуну, жаназа дирхьусса чурттуйн ка щуну дур. Чуртту лавсун наними бавцӀуну бур.

– Жагьил! На вихь изу тӀий ура, – увкуну бур Эсал+.

15ИвкӀума щягу-ивкӀун, гъалгъа тӀун ивкӀун ур. Эсал га ниттин занаувну ур.

16Циняв ццаххандарал хьуну, Залгу бюхттул уллай, тӀун бивкӀун бур:

– Жувува хъунасса идавс ур. Зал Цала халкьунначӀан увкӀунни+.

17Ганаятусса хавар бувккун бур щала Ягьудинавух ва лагма-ялттусса кӀанттурдайх.




МарцӀбай ЯхӀъянал суал ва Эсал жаваб

(Мт. 11:2-6)

18-19•ЯхӀъянал мюталимтурал ганахь вай циняв иширттая бувсун бур. КӀия цала мюталимнайн оьвкуну, ЯхӀъянал гай Заллу ЭсачӀан цӀуххин гьан бувну бур: «Заллу, Инарав УчӀан аьркинну ивкӀма, юхссагу жун цаманах ялугьлан аьркинссарив?»+

20БувкӀун ЭсачӀан, гайннал увкуну бур:

– ЯхӀъянал жу Вихь цӀуххин гьан бунну: «Инарав УчӀан аьркинну ивкӀма, юхссагу жун цаманах ялугьлан аьркинссарив?» – тӀий.

21Гай бувкӀсса чӀумал, Эсал чӀявусса инсантурал азарду, цӀуцӀавуртту хъин дурну дур, инсантурава жиндри буккан бувну бур, чӀявусса мурчӀиминнан чани бучӀан бувну бур.
22Эсал гайннахьхьун укунсса жаваб дуллуну дур:

– Лавгун, ЯхӀъянахь зунма ккавкмур ва бавмур бусияра: мурчӀиминнан чани букӀлакӀишиву, аьрччами занай бушиву, жазандалул бувгьуми марцӀ хъанай бушиву, къюкӀминнан баллай бушиву, ливтӀуми утта буклай бушиву ва мискинминнан Ххарисса Хавар баян буллай бушиву.
23Ттуйн вихшала къакьукьлакьима – талихӀ бумари+.




ЯхӀъянаяту Эсал бувсмур

(Мт. 11:7-19)

24ЯхӀъянал гьан бувми лагайхту, Эса халкьуннахь ЯхӀъяная буслан ивкӀун ур:

– Ссай тамаша банъяв зу лавгсса бачӀвасса чулданийн? Мурчал кӀутӀутӀи буллалисса чӀахӀа кунасса инсаннах бурганъяв+?
25Туну ци ххал данъяв зу лавгсса? Авадансса янналувусса адимина ккакканъяв? Авадансса янна лаххайми ва буллугъну ялапар хъанахъими паччахӀнал къатравур бикӀайсса.
26Вар, туну, ци ккакканъяв зу лавгсса? Идавс? Ди, га идавсри, амма На тӀий ура зухь, га идавсияргу хъунамари.+
27Ганаятурхха укун чивчуну бивкӀсса:


«Вана, На Вияр хьхьичӀ тӀайла уклай Ттула илчи,

вари Вил хьхьичӀ Вин ххуллу хӀадур бантӀима»+.



28На зухь тӀий ура: хъаннил бувминнаву акъассар, ЯхӀъя куна бюхттулсса инсан, амма Заннал ПаччахӀлугърай яла чӀивимагу мунаяр хъунассар+.

29ЯхӀъянах вичӀилий бивкӀсса циняв, хӀатта дишалартту датӀултгума, Заннал биялалийн мютӀину, щинайну марцӀ шаврил эбадат дан ганачӀан бувкӀун бивкӀун бур+.
30Фарисейтурал ва Тавратрал аьлимтурал тӀурча му эбадат къадурну дур, мунийну Заннал бияла цайвагу бушиву кьамул къабуллай.

31Микку Эсал увкуну бур:

– Щиха лащан бави На жула заманалул инсантал? Щиха лавхьхьусса бур вай?
32Вай лавхьхьусса бур, кӀичӀиравугу щябивкӀун, куннахь кув: «Жу зун щютӀуххив бишлай бунува, зу къавтӀун къабивзунав», «Зугуния, жу зума тӀутӀийни, аьтӀунвагу къабивкӀунну!» – тӀутӀисса оьрчӀаха.
33ЗучӀан увкӀсса МарцӀбай ЯхӀъянал я ччатӀ къабукайва, я чахир къахӀачӀайва, зугу бияв: «Танавун жин бувххун бур», – тӀий+.
34УвкӀун ур кагу-канакисса, хӀагу-хӀачӀлачӀисса Инсаннал Арс. Зурив буру: «Лякьазара, хӀачӀу, дишалартту датӀултрал ва бунагькартурал дус», – тӀий+.
35Амма аькьилшиву ккаккайсса буллалисса иширттайнур.




Эса, фарисей ва лирсса щарсса

(Мт. 26:6-13; Мк. 14:3-9; ЮхӀ. 12:1-8)

36•Фарисейтураясса цаннал Эсайн цаннийна дукра дукан оьвкуну бур. Увххун фарисейнал къатлувун, Га ссупралух щяивкӀун ур.
37Му ппурттуву га шагьрулий лияврил цӀа дурксса ца щарсса, Эса фарисейначӀа хъамалу хъанай ушиву кӀул хьуну, миро-аьтрилущалсса чинилул шушагу ларсун, гиккун дуркӀун дур.
38Ссупралух щяивкӀсса Эсал махъ Ганал ччанначӀа дарцӀуну, га аьтӀий, Ганал ччаннайн багьлагьисса мукьал кӀунтӀругу цила кӀизух лихьлай, Ганал ччаннайн ппай тӀий, гайннуйх гай аьтри дуклан диркӀун дур.
39Танихгу урувгун, Эсайн хъамалу оьвкусса фарисейнал цахьва цала увкуну бур: «Ва инсан идавс ивкӀссания, Ванан кӀулну бикӀанссия цайнна ка лаллалисса та цукунсса щарссарив. Та лирсса щарссархха!»+

40– Симон, Ттул вихь учинсса за бур, – увкуну бур ганахь Эсал.

– Уча, Муаьллим, – увкуну бур ганалгу.

41– Ца инсаннал кӀиннахьхьун буржирай арцу дуллуну диркӀун дур: цаннахьхьун ххюттуршва ашрапи, гаманахьхьун ххюцӀалва+.
42ГайнначӀа бурж лахъансса каши дакъахьувкун, га инсаннал кӀиннанмагу буржру багъишла бивтун бур. Буси, кӀиннавату цумананни га инсан хъинну ххира хьунтӀисса+?

43– Ттул пикрилий, чӀярусса арцу багъишла диртманан, – увкуну бур Симоннул.

– Вил пикри тӀайлар, – увкуну бур Эсал.

44Яла, га щарссанил чулухунайгу кӀура авну, Симоннухь увкуну бур:

– Ургу ва щарссаних… На вил къатлувун увкӀун, ина ттун ччанну шюшин щиннагу къадуллунни. Ванил тӀурча Ттул ччанну цила мукьай шювшуну, цила кӀизух ливхьунни.
45Ина, жува хьунабавкьусса чӀумал, Ттуйн хъямалавагу къаагьунна, варив, На шикку уния шийннай, Ттул ччаннайн ппай тӀисса къадарцӀунни.
46Ина Ттул бакӀрайх зайтуннагьрагу къадурккунни*, ваниллив Ттул ччаннайх аьтри дурккунни.
47На вихь бусанна циваннив: чӀявусса бунагьру цинма хӀалал бивтунтӀийри ванил ччаву гужсса. Цанма чансса бунагьру хӀалал бивтманал ччавугу чанссар.

48Щарссанихь тӀурча Эсал увкуну бур:

– Вил бунагьру хӀалал бивтссар+.

49Ганащал ссупралух бивкӀсса хъамал цахьва цивппа тӀий бивкӀун бур: «Бунагьру хӀалал битлан Ва цури?»

50– Вила вихшиврулла ина ххассал бувсса, – увкуну бур Эсал щарссанихь. – Насу, хъинну битаннав+.

Эсащал най бивкӀсса хъами

81Мунияр махъ Эса шагьрурдайх ва щархъавух занай, Заннал ПаччахӀлугъраясса Ххарисса Хавар баян буллай ивкӀун ур. Ганащал бивкӀун бур ацӀния кӀиягу вакилгу,+
2-3Ганал жиндри буккан бувсса ва цӀуцӀавурттая хъин бувсса цаппара хъамигу: арулва жин буккан бувсса Маждаллал Мариям, Гьиродлул ичӀаллил хъунма Хузал щарсса ЮхӀаннат, Сусанна ва чӀявусса цайми. Гай бивкӀун бур цала хъус-хъиншиву Эсан ва Ганал мюталимтуран кумагран харж дуллай++.




Хъудугьуясса ва гьаннараятусса мисал

(Мт. 13:1-9; Мк. 4:1-9)

4•ЛичӀи-личӀисса шагьрурдая букӀлакӀисса чӀявусса халкь бавтӀсса чӀумал, Эсал гайннан укунсса мисал бувцуну бур:

5– Хъудугьу увккун ур гьанна бищун. Гьанна бишлашийни, гайннува цаппара багьну бур ххуллучӀан, ччанналу ккуччугу хьуну, ссавруннаясса лелуххантралгу къеп увкуну бур.
6Гайми чарттарисса кӀанайн багьну бур. КӀурхру дурккун дур, амма хъатру дакъа, кьавкьун бур.
7Тайми багьну бур бюрув-муччучрал дянив, ми лахъ хьувкун, миннул бас бувну бур.
8ЛивчӀми тӀурча ххуйсса аьрщарайн багьну, ххявххун, ттуршлийну хъуннасса бакӀлахъру хьуну дур.

Ва мисалгу бувцуну, Эсал укун увкуну бур:

– ЧӀу баян вичӀив думанан бавуча!+




Хъудугьуятусса ва гьаннараятусса мисал бувчӀин баву

(Мт. 13:10-23; Мк. 4:10-20)

9•Мюталимтал Эсахь цӀухлан бивкӀун бур, мисалданул мяъна цир тӀий.
10Эсалгу укунсса жаваб дуллуну дур:

– Зун кӀул бувссар Заннал ПаччахӀлугъраясса кьюлтӀмур, цайминнан тӀурча гьарзат мисаллавур личӀайсса, гайннан ххал хъанай буна – чӀалай къабикӀайссар, баллай буна – мяъна дурчӀлай къадикӀайссар+.
11Ва мисалданул мяънагу укунссар: гьанна – Заннал Махъри+.
12Ххуллийн багьми гьанна – ми Заннал Махъ бавмири, амма, иман дирхьуну ми ххассал къахьуншиврул, минначӀан Иблис бувкӀун, миннал дакӀурдива му махъ лавсмири.
13Чарттарисса кӀанайн багьсса гьанна – ми, Заннал Махъ баяйхту, му ххарину кьамул бувмири, амма мархха бакъамири – чӀумуйсса иман дирхьунугу бивкӀун, кьини дурккукун, ми имандалия яла багьайссар.
14Бюрув-муччучравун багьсса гьанна – ми, Заннал Махъ бавну бунува, оьрму наниссаксса, буруккинттал, хъуслил ягу цала хьхьичӀ тӀивтӀусса неъматирттал иман дузрайн дуккан къадиртун личӀан бувмири+.
15Ххуйсса аьрщарайн багьсса гьанна – ми, Заннал Махъ баяйхту, му хъинсса, марцӀсса дакӀурдиву ябувну, цала яхӀ-ссавурданийну имандалул ахъулсса буллугъну дуллумири+.




Бавмур личӀлулну лаласаврия

(Мк. 4:21-25)

16– Чирахъгу лавхъун, мунил ялув оьрту щилчӀав къабишайссар ягу му тахлил лув къабишайссар. Чирахъ бишайссар къатлувун бувхсса циняннан чани бансса кӀанай+.
17Аьлтту къахьунсса кьюлтӀ бувмургу, ашкара къахьунсса ва ялун къаличинсса кӀучӀ бувмургу къабикӀайссар+.
18Мунияту, зунма бавмур зува цукун кьамул буллай бурув хӀисав ласияра. Цанчирча думанан хъиннура ххисса дулунтӀиссар, дакъаманаща тӀурча цачӀара дусса ххай умургума ласунтӀиссар.




Эсал хӀакьсса кулпат

(Мт. 12:46-50; Мк. 3:31-35)

19•Ца чӀумал ЭсачӀан Ганал нину ва уссурвал бувкӀун бур, амма халкьуннал чӀявушиврул ГаначӀан гъан хьун къабюхълай бивкӀун бур+.

20– Вила нину ва уссурвал, ина ккаккан ччай, кӀичӀираву бавцӀуну бур, – куну, баян бувну бур Ганан.

21Эсалгу гайннахьхьун жаваб дуллуну дур:

– Ттул нину ва уссурвал – Заннал Мукъухгу вичӀи дихьлай, мунил тӀимургу буллалими циняври+.




Эсал щатӀив паракьат баву

(Мт. 8:23-27; Мк. 4:35-41)

22•Ца ххуллух, цала мюталимтуращал къаехърайгу щяивкӀун, Эсал гайннахь увкуну бур:

– Бачияра, бярнил тия чулийн лахъаннуча.

Гай бавчуну бур+.
23Къаехърай гьузуй най бунува, Эса шанул лях лавгун ур. Цакуну бярав хъинну гужсса марч бивщуну бур. Къаехъравун щин ххяхлай, мюталимтал нигьачӀисса тагьарданувун багьну бур.
24Гайннал, Эса чантӀ учин увну, увкуну бур:

– Муаьллим! Муаьллим! Жува бюкьлай буру!

ЧантӀ куну, Эсал мурчан ва щатӀан къадагъа дирхьуну дур, марчгу кьабагьну, паракьатшиву хьуну дур.

25Эсал Цала мюталимтурахь увкуну бур:

– Чув дур зул вихшиву?

Ккавкмунил нигьа бусан бувсса мюталимтал, махӀаттал хьуну, куннахь кув тӀун бивкӀун бур:

– Ва Цувавагу Цури, мурчайн ва щинайн амру бувну, мигума мютӀи байсса?!




Жиндри дунгъузирттал газулувун бакьаву

(Мт. 8:28-34; Мк. 5:1-20)

26•Гай бивну бур Галил билаятрал тиячулийсса Гераса аьрщарайн.
27Эса бярнил зуманив увксса чӀумал, Ганан хьунаавкьуну ур арх бакъасса шагьрулиясса ца адимина. Га ивкӀун ур жиндри бувхсса инсан, ччянияцӀава яннагу къалахлай, къатлувугу якъахъанай, ливтӀуми буччайсса нуххаву яхъанахъисса.

28Эса ххал шайхту, вевгу куну, Эсал ччаннавун агьну, ганал лахъну увкуну бур:

– Я Эса, Бюхттулсса Заннал Арс! Вин ттуяту ци ччай дур? Миннатри, на аькьува ккухӀлахӀи маулларда!+

29Га мукун тӀий ивкӀун ур, цанчирча Эсал жиндалийн, букку му адиминавату куну, амру бувну бивкӀунтӀий. Га адимина жиндрал азурда уллай хъунмасса хӀал хьуну бивкӀун бур. Цимил ссинжиртрай авхӀуну, махру дирхьуну, уручларчагу, мигу дурцун, га жиндрал уцайсса ивкӀун ур инсантал бакъасса кӀанайн.

30– Вин цӀа цири? – цӀувххуну бур ганахь Эсал.

– Азарахъулли, – увкуну бур ганал, цанчирча ганавун чӀявусса жиндри бувххун бивкӀун бур.

31Гай жиндри Эсахь лергъ тӀун бивкӀун бур, цивппа лув дунияллийн мабичара тӀий.
32Гикку ца бакӀуй канай хъуннасса дунгъузирттал газу диркӀун дур. Жиндри Эсахь миннат буллан бивкӀун бур, цивппа дунгъузирттавун буххан бити тӀий. Ганалгу ихтияр дуллуну дур.
33Адиминавату бувккун, жиндри дунгъузирттавун бувххун бур. Дунгъузругу, бакӀуйх ялавай ххявххун, муруллийх бярав багьну, бювкьун бур.
34Хьумур ккавксса хӀухчалтрал, левчунма лавгун, шагьрулий ва къирагъирттай ккавкмур бувсун бур.
35Цивхьуну бурив ххал бан инсантал бувккун бур. ЭсачӀан бучӀайхту, гайннан ххал хьуну ур жиндри бувксса адимина, яннагу ларххун, аькьлу-кӀулшилийнгу увкӀун, Эсал ччаннацӀ щяивкӀун. Гай ццаххандарал хьуну бур+.
36Цала яруннан ккавкминнал бувсун бур гайннахь жиндри бувххун ивкӀма хъин хьусса куц.
37Гераса аьрщарайсса циняв агьалинавун муксса ццах багьну бурхха, гай Эсахь миннат буллан бивкӀун бур, цала улклуяту насу тӀий. Эсагу, щяивкӀун къаехърай, махъунай авчуну ур+.

38Эсал жиндри буккан бувсса адимина Ганахь миннатру буллан ивкӀун ур, цувагу Цащала уца тӀий. Амма Эсал га укун куну тӀайла увккун ур:

39– Насуча вила шавай, Заннал вийва цуксса хъунмасса рахӀму-цӀими бувссарив бусласу.

Гагу лавгун, щала шагьрулийх уклай, Эсал цанма бувмур буслан ивкӀун ур.




БакӀчинал душ ва къашавайсса щарсса

(Мт. 9:18-26; Мк. 5:21-43)

40•Эса махъунай Галил билаятрайн увкӀсса чӀумал, агьалинал Га ххарину хьунаавкьуну ур, цанчирча циняв Га учӀайния тӀий бивкӀун бур.
41-42ГаначӀан эбадат-къатлул бакӀчи Яир увкӀун, Эсал ччаннавунгу агьну, миннатру буллан ивкӀун ур, цачӀана шавай ачукьай, цал ацӀния кӀира шинавусса ца бакъа-бакъасса душ бивчӀавай бурча тӀий.

Эса ганачӀан нанийни, халкь лагма лавгун, кьючлай бивкӀун бур+.

43Ца щарсса диркӀун дур, ацӀния кӀира шинай оьттул най, хъин къахъанахъисса. Цила думур хъусгу хӀакинтурацӀух дуклай, харж дурну, га щищачӀав хъин дан къархьуну диркӀун дур.
44Га щарссанил, махъа гъан хьуну, Эсал янналул ухчӀиндалийсса чурчайн ка щуну дур. БацӀан бан къахъанай нанисса ганил оьтту гацӀана бавцӀуну бур+.

45– Ттуйн ка щил ларди? – цӀувххуну бур Эсал.

ЦучӀав мукӀру къавхьуну ур. Му чӀумал Петрдул увкуну бур:

– Муаьллим, инсантал лагма лавгун, кьюч бигьлай, байгьин къахъанай бур, ка щил ларди тӀий цӀухлайгу циван ура?

46– Юх, Ттуйн щиллив ка ларунни, – увкуну бур Эсал. – Ттун асар хьуннихха Ттуватува гуж бувкшиву+.

47Цила ка ларшиву кьюлтӀ бан къавхьушиву бувчӀуну, нигьал зурзугу тӀий, га щарсса хьхьичӀун дурккун дур. Эсал ччанналун дагьну, циняв халкьуннал хьхьичӀ ганил бувсун бур, циван ларссарив цила ка Эсайн ва цурда гацӀана хъин хьушиву.

48Эсал увкуну бур ганихь:

– Ттул душ, вила вихшиврулла ина хъин бувсса. ДакӀгу паракьатну, вила шаппай насу+.

49Эса вай махъру тӀий унува, эбадат-къатлул бакӀчинал шавату увкӀун, ца адиминал Яирдухь увкуну бур:

– Вил душ къуртал хьунни, утти Муаьллим нахӀакьдан мауцара.

50Му баяйхту, Эсал увкуну бур Яирдухь:

– Нигьа маусара, так вихну икӀу, вил душ ххассал хьунтӀиссар.

51Яирхъаннийн увкӀукун, душ бусса къатлувун Эсал Цащала цучӀав уххан къаивтун ур, Петр, ЮхӀанна, Якьув, душнил ппу ва нину бакъасса+.
52Къатлуву буми циняв зума тӀий, цайхва цивппа бишлай бивкӀун бур. Амма Эсал увкуну бур:

– МааьтӀри, му бикъавкӀуссарча, шанайри бусса+.

53Душ бивкӀуну бушиву кӀулну, инсантал Ганай хъян бивкӀун бур.
54Эсал тӀурча, душнил кагу Цала каниву дургьуну, увкуну бур:

– Душ, лавай бизу!+

55РухӀ дуркӀун, сагъ хьуну, душ гацӀана бивзун бур, Эсалгу буюр бувну бур ганин дукра дулун.
56Душнил нину-ппу махӀаттал хьуну ливчӀун бур. Эсал гайннахь хьумур щихьчӀав мабусари увкуну бур+.

Эсал Цала ацӀния кӀиягу вакил инсантурачӀан тӀайла буккаву

91•АцӀния кӀиягу вакилнайн ЦачӀанма оьвкуну, Эсал гайннахьхьун бу-бакъацири жиндри буккан буллансса ва азарду хъин дуллансса кьуват ва каши дуллуну дур+.
2Яла Ганал гай тӀайла бувккун бур Заннал ПаччахӀлугъ дуркӀна душиву буслан ва къашавайми хъин буллан.

3– Зущалагу ххуллийн цичӀар маласари: я аьсав, я кьуцуру, я ччатӀ, я арцу, я даххана дансса янна, – увкуну бур гайннахь Эсал. –
4Зува бувхмур къатлуву бацӀияра, га кӀанттаяту гьаннин.
5Агар чув-бунугу зува халкьуннал кьамул къабарча, га шагьрулува бувккун нанийни, зула уссайх бавкьусса ххитгума кьатӀ бара – му хьуннав гайннай дихьлахьисса дюъну+.

6Гайгу, ххуллийн бувккун, щархъая щархъайн занай, Ххарисса Хаваргу буслай, гьарца бивсса кӀанай къашаваймигу хъин буллай бивкӀун бур+.




Гьирод гьалак уккаву

7-8•Тетрарх Гьиродлун* Эсал иширттая бавну, га кӀихӀулла хьуну ур. Къахьунсса ишгу къабивкӀун бур, цанчирча цавай бивкӀун бур Эса утта увксса ЯхӀъяри тӀий, гайми – Илиясри тӀий, таймигу – Га хьхьичӀавасса идавстураясса цари тӀий, утти утта увксса+.
9Гьиродрив тӀий ивкӀун ур:

– ЯхӀъянал бакӀния на кьукьав, вакссава Цаятува халкь гъалгъа тӀутӀи бувсса ва ттигу Цу икӀан бюхъайссар?

Му ивкӀун ур Га цува-цу урив ккаккан ччай+.




Ххюазара адимина ххюва ччатӀул ва кӀива чавахърал уччин аву

(Мт. 14:13-21; Мк. 6:30-44; ЮхӀ. 6:1-14)

10•Занахьувкун, вакилтурал бувсун бур Эсахь цала дурмуния. Гайгу Цащала бувцуну, Эса лавгун ур Байт-Саида тӀисса шагьрулул чӀаравсса цучӀав акъасса кӀанайн+.
11Амма му кӀул хьуну, халкь Ганал хъирив бавчуну бур. Гай кьамулгу бувну, Эса гайннахь Заннал ПаччахӀлугъраятугу буслай, къашаваймигу хъин буллай ивкӀун ур.

12ЦӀан лакьлай дайдирхьувкун, ЭсачӀангу гъан хьуну, ацӀния кӀиягу вакилнал увкуну бур:

– Итабакьи вай агьали, шивахсса шяраваллавун, мащайн лавгун, цанма гьантта бикӀансса, дукра дукансса кӀану лякъин, ва цучӀав акъасса кӀану бурхха.

13– Вайннан дуканмур зура дулара, – увкуну бур Эсал.

– ЖучӀа бикӀанмагу ххюва ччатӀгу, кӀива чавахъгу бур, ххишала цичӀар дакъар, – увкуну бур гайннал. – Ягу жу гьавув вай циняннан дуканмур машан ласун?

14(Гикку так арамтал бивкӀун бур ххюазараксса.)

– Щябитияра ми, ххюцӀа-ххюцӀала инсан личӀи увну, – увкуну бур мюталимтурахь Эсал.

15Гайнналгу гай халкь мукун щябивтун бур.
16Ххюва ччатӀгу, кӀива чавахъгу лавсун, ссавруннайн урувгун, дуаьгу дурну, вайннуй барачат бишиннавгу куну, Эсал гай бувхъун, инсантурайх бачӀин мюталимтурахьхьун буллуну бур.
17Циняв бувччуну махъ, ацӀния кӀива чӀапа бувцӀусса дукра ялагу лирчӀун дур.




Петр Эса МасихӀ ушиврий мукӀру шаву

(Мт. 16:13-20; Мк. 8:27-30)

18•Ца ххуллух Эса Цувалу дуаьрду дуллай унува, ГаначӀан мюталимтал бувкӀун бур. Эсал гайннахь цӀувххуну бур:

– Халкьуннал На щин ккалли ай?

19– Цавай бур Ина МарцӀбай ЯхӀъяри тӀий, цавай – Илияс идавсри тӀий, цавайгу – цайми аьвзал заманнул идавстураясса ца утта увккун ур тӀий, – жаваб дуллуну дур мюталимтурал+.

20– Зува На щин ккалли ару? – цӀувххуну бур Эсал.

– Ина Заннал МасихӀра, – жаваб дуллуну дур Петрдул+.




Эсал Цала бивкӀулияту ва утта уккаврияту цалчин бусаву

(Мт. 16:21-23; Мк. 8:31-33)

21•Мукун щихьчӀав учин къабучӀиссар, куну, гайннан къадагъагу дурну, Эсал увкуну бур:

22– Инсаннал Арснан чӀявусса бухӀан багьантӀиссар, хъунисриннал, хъун рувхӀанийтурал ва Тавратрал аьлимтурал Га цала душманнан ккалли антӀиссар. Ахиргу Га жандалуцӀа антӀиссар, амма шамулку кьини Инсаннал Арс утта уккантӀиссар+.




Эса МасихӀнал хъирив нанима тӀисса ци тӀиссарив бувчӀин баву

(Мт. 16:24-28; Мк. 8:34–9:1)

23Яла Эсал циняннахь увкуну бур:

– Ттул ххуллу бугьан ччима, цана цува хъамаивтун, гьарца кьини цала ххачгу лавсун*, Ттул хъирив ачувча+.
24Цанчирча, цала оьрму ххассал бан ччима оьрмулуцӀа хьунтӀиссар. Ттул цӀаний цала оьрму харж бувманал тӀурча оьрму ххассал бантӀиссар.
25Ци мюнпатри инсаннан, щала дунияллул заллугу хьуну, цала цува пуч арча, ягу цанма цала зарал барча+?
26Ттухлу ва Ттул мукъухлу уккан лайкь бакъа чӀалачӀима цува лайкь акъаману чӀалантӀиссар Инсаннал Арснангу, Га Цалагу, Цала Бутталгу, мубараксса малаиктуралгу Хъуншиврул нурдануву увкӀувкун.
27Мяйжаннура зухь тӀисса: шикку бавцӀусса зувусса цаппараннан цивппа литӀуннинна ккаккантӀиссар Заннал ПаччахӀлугъ+.




Эса цамур журалийн лагаву

(Мт. 17:1-13; Мк. 9:2-13)

28•Вай махъру увкуну мяйва гьантта лавгун, Цащала Петргу, ЮхӀаннагу, Якьувгу бувцуну, Эса дуаьрду дан зунттуйн лавхъун ур+.
29Дуаь дуллай унува, Ганал симан цакуну даххана хьуну дур, янналиятугу, кӀяла лагаврил, нур дирзун дарчуну дур.
30-31Пар-пар тӀисса нурдануву кӀия инсангу чӀалан ивкӀун ур. Гай бивкӀур бур Муса идавс ва Илияс идавс. Гай Эсащал гъалгъа тӀий бивкӀун бур Ганан Ярусалимрай нясивсса ахирдануя.
32Петрдун ва ганащал бивкӀминнан кӀусса шану бивну бур. ЧантӀ увкукун, гайннан нур дирзун нанисса Эсагу, ГаначӀа бавцӀусса кӀия адиминагу ккавккун бур.
33Арамтал ГаначӀату лаглан бивкӀукун, Петрдул Эсахь, цала тӀутӀимур цанмавагу къакӀулну, увкуну бур:

– Муаьллим! Жува шикку бушиву хъина! Нану жу шикку зун шанма чятир бищуннуча: ца Вин, ца Мусан, цагу Илияслун.

34Га укун тӀий унува, дурккун ттурлу, гайннайн ххют дагьну дур. Ттуруллувун цивппагу бахьлагайхту, мюталимтал хъинну нигьабувсун бур.
35Ттуруллувату ЧӀу хьуну бур:

– Му Ттул Арсри, Ттул Язи увгьумари. Мунах вичӀи дилушара!+

36ЧӀу кьабагьайхту, гайннан Эса цувалу ливчӀун ххал хьуну ур. Мюталимтурал му иш кьюлтӀ бувну, цанма ккавкмур гай гьантрай щихьчӀав къабувсун бур.




Жин бувхсса оьрчӀ хъин аву

(Мт. 17:14-20; Мк. 9:14-29)

37•Хъиривмур кьини, гай зунттуяту бучӀайхту, Эсал хьхьичӀун чӀявусса инсантал бувккун бур.
38Гайннавату цаннал вев увкуну бур:

– Муаьллим! Миннатрича, ттул арснах ургу, ва ттул ца акъа акъурча.
39Ванавун жин бувххун, цакуну веврду тӀун икӀай, кьацӀгу хьамарал бувцӀуну, хьхьа батӀлай, ишлан икӀай. Ва куццуй жиндалул оьрчӀ инжит уллай, итлай акъар.
40На Вил мюталимтурахь миннат бувссия, жин буккан бара кунуча, миннаща къабювхъунни.

41– Я, ливсса, вих бакъасса халкь! – увкуну бур Эсал. – ТанинцӀара На зулсса буллантӀисса?! Цуксса хӀаллайра На зу бухӀлай икӀантӀисса?! Уца шиккун вила арс.

42ОьрчӀ гиккун най унува, жиндалул га хӀал биллали увну, хьхьару батӀлатӀи увну, ишлаши увну ур. Эсал жиндалуйн буккан амру бувну бур, оьрчӀгу хъин увну, буттахьхьун уллуну ур+.
43•Циняв Заннал кьудратрай махӀаттал хъанай бивкӀун бур.




Эсал Цала бивкӀулияту цӀунилгу бусаву

(Мт. 17:22-23; Мк. 9:30-32)

Мукун циняв Цала дуллалимуний махӀаттал хъанай бунува, Эсал Цала мюталимтурахь увкуну бур:

44– ДакӀний битияра вай Ттул махъру: Инсаннал Арс инсантурахьхьун ириян антӀиссар+.

45Вай махъру гайннан къабувчӀуну бур. Вайннул мяъна, гайннан аьлтту къахьунсса, къадурчӀинсса диркӀун дур. Эсахь цӀуххиннив гай къасивсуну бур+.




Мюталимтурал цавува хьхьичӀунманал хӀакъиравусса бяст

(Мт. 18:1-5; Мк. 9:33-37)

46•Мюталимтал, цавува яла хъунама цума уссарив, бястру буллан бивкӀун бур.
47Гайннал дакӀнивумур кӀулсса Эсал, увцуну ца чӀивисса оьрчӀ, Цала чӀарав ацӀангу увну, увкуну бур:

48– Ттул ЦӀаний укунсса оьрчӀ кьамул уллалиманал Нара кьамул уллалисса. На кьамул уллалиманал тӀурча На Цал ТӀайла Увкмагур кьамул уллалисса. Зуву циняннаяр ялавайма лавай хьунтӀий унутӀий+.




Зуйн къарщи акъама – зул чулухмари

(Мк. 9:38-40)

49– Муаьллим, – увкуну бур ЮхӀаннал, – жун хьунаавкьуна ца инсан, Вил ЦӀанийну жиндри буккан буллалисса, жу танай къадагъа дирхьуссия, жущала занай акъахьувкун+.

50– Мадихьларди къадагъа, – увкуну бур Эсал. – Зуйн къарщи акъама – зул чулухмари!+




Самар билаятрайсса шяраваллил жяматрал Эса кьамул къааву

51Ва дунияллия Цува гьансса ссят гъан хъанан диркӀукун, Эсал Ярусалимрайн ачин кьянкьасса хӀукму бувну бур+.
52Цаярва хьхьичӀ Ганал Цала илчитал тӀайла бувккун бур. Гай Самар билаятрайсса ца шяравун бувкӀун бур, Эса учӀаннин хӀадуршин дан+.
53Амма шяраваллил жяматрал Га, Ярусалимрайн най ушиву чӀалай, кьамул къаувну ур*.

54Му иш чӀалай, мюталимтал Якьувлул ва ЮхӀаннал Эсахь увкуну бур:

– Заллу, Вин ччарча, жу цӀарахь ссавния рищу куну, вай пуч баннухха+.

55-56Эсал, гайннахгу урувгун, къадагъа дирхьуну дур. Яла гай цамур шяравун лавгун бур.




Эсал хъирив бачинтӀими

(Мт. 8:19-22)

57•Ярусалимрайн нани ххуллий Эсахь ца адиминал увкуну бур:

– Ина чунай ачирчагу, на Вил хъирив ачинна.

58Эсал ганахь увкуну бур:

– ЦулкӀрал нухру дур, ссавнил лелуххантрал кюртти бур, Инсаннал Арснан бакӀ дишинсса кӀану бакъар.

59Цама инсаннахь Эсал увкуну бур:

– Ачу Ттул хъирив.

– Заллу, – увкуну бур ганал, – дулакьай ттухьхьун ихтияр, цал ттула ппу уччин гьан.

60Эсал ганахь увкуну бур:

– ЛивтӀуми бучлай ливтӀуми цивппа бикӀанссарча*, ина Заннал ПаччахӀлугъраятусса хавар инсантурахь буслан ачу.

61Цама инсаннал Эсахь увкуну бур:

– Заллу, на Вил хъирив ачинна, амма цал ттула шаппаминнахь хъинну бикӀи учин шавай гьан ити.

62– Хъурссул кӀамаймугу кӀунттил дургьуну, махъунай уруглагима Заннал ПаччахӀлугъран учӀи къахьунтӀиссар, – увкуну бур Эсал.

Эсал арулцӀала мюталим Цала хьхьичӀ тӀайла уккаву

101•Мунияр махъ Заллу Эсал арулцӀаллий кӀия мюталим цаймигу личӀи увну, гай Цаярва хьхьичӀ кӀи-кӀия тӀайла увккун ур Цува иян ччисса гьарца шагьрулийн ва шяравун.
2Гайннахь Эсал увкуну бур:

– ТтихӀинмур чӀярур, амма зузалт чансса бур. Мунияту хӀаллил лакьлакьисса хъуруннал Залуннахь миннат бувара, Цала хӀаллил лакьин зузалт гьан ба куну+.
3Насияра! На зу, бурцӀурдил гьухъалттувун чӀиру кунма, тӀайла буклай ура+.
4Зущала я киса, я кьуцуру, я даххана дансса усру маласари, ххуллий щихьхьунчӀав ссалам буллай аглангу махъанарди.
5Зува къатлувун буххайхту, га къатлун барачат чӀа улучара.
6Агар къатлул заллу барачатран лайкьсса инсан ухьурча, зул барачат ганайн биянтӀиссар. Га мукунсса акъахьурча, барачат зучӀанма занахьунтӀиссар.
7Зува ливксса къатлуву балуцӀияра, зула хьхьичӀ дирхьумур дулукияра, хӀалучӀияра, цанчирчан зузалан хӀакь багьайссар. Ца шагьрулий буссаксса, зува кьамул бувсса къатта баххана мабаванни.
8Зува бувкӀсса шагьрулий кьамул барча, зула хьхьичӀ дирхьумургу дулукияра,
9му шагьрулийсса къашаваймигу хъин булувара, гайннахьгу улучара: «Заннал ПаччахӀлугъ зул чӀаравра дуссар», – куну+.
10Зува бувкӀсса шагьрулий кьамул къабарчарив, кӀичӀирттавухгу занай, укун тӀутӀияра:
11«Жула уссайх бивхьусса зул шагьрулул лахгума, кьатӀ бувну, зунма кьабитлай буру. Амма кӀулну бикӀияра – Заннал ПаччахӀлугъ гъаннура дуссар»+.
12На зухь тӀий ура: Кьиямасса кьини Содом* шагьрулунгума бигьану бикӀантӀиссар, зу кьамул къабувсса шагьрулуннияр.




Тавба къадурсса шагьрурдайн ликканссар бала

(Мт. 11:20-24)

13•Мунияр махъ Эсал увкуну бур:

– Язугъ вий, Гьуразин шагьруй! Язугъ вий, Байт-Саида шагьруй! Зул хьхьичӀ дурсса хӀикматру На Тирданий ва Сидондалий дурссания, тайннал агьалинал, цайвасса бунагьирттал къума баврил, къумашиву ккаккан дуллалисса яннагу ларххун, бакӀрайн лахгу бивчуну, ччянира тавба данссия+.
14Кьиямасса кьини Тирданун ва Сидондалунгума бигьану бикӀантӀиссар зуннияр.
15Инагу, Капарнаум шагьруй, бухьунссара, инава Ссавруннайн биян бансса ххай? Юх, ина Дужжагьравун бутантӀиссара.*

16Яла Эсал Цала мюталимтурахь увкуну бур:

– Зу бувсъсса мукъуйн мютӀима Ттуйнгу мютӀиссар, зу кьамул къабуллалиманал Нагу кьамул къауллалиссара. На кьамул къауллалиманал тӀурча На ТӀайла Увкмагу кьамул къауллалиссар+.




Ххаришиврунсса хӀакьсса савав

(Мт. 11:25-27)

17АрулцӀаллий кӀиягу мюталим ххарину ЭсачӀан занахьуну ур.

– Заллу, – тӀий бивкӀун бур гай, – Вил цӀа зумух ларсун буюр барча, жиндригума жуйн мютӀи шайва+.

18Эсалгу гайннахь укун увкуну бур:

– Ттун ккавккунни, паранну кунма, Ссаврунная Иблис багьлагьисса куц+.
19Вана На зухьхьун дулав, зунма зарал къавхьуну, шатрай ва экьраврдай ччан бизансса ва Оьсса Душман бас ансса кьудрат+.
20Амма зуйнма жиндри мютӀи шаврия ххари машарича, зула цӀарду Ссавруннай чичаврия ххари хьияра+.

21•ГацӀанава, Заннал РухӀирал ххаригу увну, Эсал увкуну бур:

– На Вил цӀа бюхттул дуллай ура, Ттул Ппу, Ссавруннал ва Лухччинул Заллу, Ина аькьилтураяту ва аьриптураяту кьюлтӀ бувмур вирттили оьрчӀан тӀивтӀунутӀий. Ди, Ппу, мукунсса бия Вил бияла!
22Буттал Ттуйн вихшала дирхьуссар гьарзатраву. ЩинчӀав къакӀулссар Арс, Буттан акъа, щинчӀав къакӀулссар Ппу, Арснан акъа, ва Арснал Цала Ппу кӀул ан язи бувгьусса инсантуран акъа+.

23Яла, мюталимтурахгу урувгун, хасну гайннахь увкуну бур:

– Вай циняв ишру зула яруннан ккаклакаву – зул талихӀри+.
24На зухь тӀутӀиссара: чӀявусса идавстал ва паччахӀтал бивкӀссар зун ккаклакимур ккаккан ччай, амма миннан къаккавкссар; зун баллалимур баян ччай бивкӀссар, амма къабавссар.




Хъинсса самаричувнаясса мисал

(Мт. 22:34-40; Мк. 12:28-34)

25Гикку ивкӀун ур ца Тавратрал аьлим. Эса аьйкьин ан ччай, ивзун, ганал увкуну бур:

– Муаьллим! Абадлийсса Оьрму булуншиврул на ци бан аьркинссар+?

26Эсал ганахь увкуну бур:

– Тавратрай мунил хӀакъираву ци чивчуну бур? Винма ци бувчӀур?

27Адиминалгу жаваб дуллуну дур:

– «Вила Заллу-Зал дакӀнийхтуну, вила рухӀирайну, вила щала гужрайну, дусса аькьлу-кӀулшилийну бюхъайссаксса ххирану икӀу!», – тӀий бур, ялагу увкуну бур: «Вина инава ххирасса куна, вила чӀаравмагу ххирану икӀу»+.

28– ТӀайласса жаваб дуллунни ина. Мукун булларча, булунтӀиссар вин Абадлийсса Оьрму, – увкуну бур Эсал.

29Амма цаламуний ацӀан ччай, Тавратрал аьлимнал Эсахь цӀувххуну бур:

– Цумарияр ттул чӀаравма?

30Эсал укунсса жаваб дуллуну дур:

– Ца адимина Ярусалимрая Ярихон шагьрулийн най ивкӀун ур. Га, къачагътурахьхьун иривну, хъямала увну, хъинну агу-авттун, ивчӀавай-уккавай кьаивтун ур.
31Гава ххуллийх най ивкӀун ур ца рувхӀаний. Авттун агьсса инсан ккавккун, ххуллул тия чулийн лавхъун, га лавгун ур.
32Мукуна гава кӀанайх най ивкӀсса Левийл тухумраясса* ца адиминан га ккавккун, мугу, ххуллул тия чулийн лавхъун, лавгун ур.
33-34Цала аьрххилий нанисса ца самаричув*, ганал ялун увккун, рахӀму бувну, гъан хьуну, щавурдугу чахирданий шюршуну, зайтуннагьлий аьгъугу дурну, дагу-дархӀуну, цала ттуккуйгу буртти ивтун, ххуллулсса гьантта бикӀай къатлувун иян увну, га къатлуву ганаха къуллугъ бувну бур+.
35Хъиривмур кьини, цува нанийни, къатлул залуннан кӀира динарийгу* дуллуну, увкуну бур: «Ванай аякьа да, вайннуяр ххишаласса харж буккарча, махъунай нани ххуллий на вин дагьаймур дулунна».

36Ва хаваргу бувсун, Эсал Тавратрал аьлимнахь цӀувххуну бур:

– Цумари гай шамуннава, вила пикрилий, къачагътурал зулму бувсса га адиминал чӀаравману хьума?

37– Га адиминай цӀими бувмари, – жаваб дуллуну дур Тавратрал аьлимнал.

– Насуча, инавагу мукун булува! – увкуну бур Эсал.




Эса Мартал ва Мариямлул къатлуву

38Мюталимтуращал нани ххуллий Эса ца шяравун увкӀун ур. Га авцӀуну ур Марта тӀисса хъамитайпалул къатлуву+.
39Ганил бивкӀун бур Мариям тӀисса ссу. Заллу Эсал ччаннацӀгу щябивкӀун, му бивкӀун бур Ганал бусласимуних вичӀи дирхьуну+.
40Марта тӀурча, ххуйсса хъамалушиндаралсса буллай, щуруй бивкӀун бур. ЭсачӀангу гъан хьуну, ганил увкуну бур:

– Заллу! Вин къачӀалай бурив ттул ссил щала даву ттуйн дуртун душиву. Мунихь ттун кумаг ба учакьай.

41– Агь, Мартай, Мартай! – увкуну бур Заллу Эсал. – Ина гьарзатрай аякьа дуллай, буруккин буллай, хъиннува авара буклай бура+.
42Амма аьркинссарив так ца зари бусса. Вана ва Мариямлул буллалимурди яла аьркинмур. Ванил Ттуяту лалавсмур зеххин щищачӀав къахьунтӀиссар.

Мюталимтуран дуаь дан лахьхьин баву

(Мт. 6:9-15; 7:7-11)

111•Ца кӀанай Эса дуаьрду дуллай ивкӀун ур. Дуаьрду дурну махъ, мюталимтураясса цаннал Ганахь увкуну бур:

– Заллу! Жун дуаь дан лахьхьин бакьай, ЯхӀъяналгу цала мюталимтуран лахьхьин бувну бивкӀссархха+.

2Эсал гайннахь увкуну бур:

– Дуаь дуллалийни, укун улучара.


Я Ппу, бюхттул хьуннав Вил ЦӀа!

ДучӀаннав Вил ПаччахӀлугъ!

3Була гьарца кьини жун бакъа чара бакъасса ччатӀ.

4ХӀалал бити жун жул бунагьру,

жугу хӀалал битарухха жунма зарал бувми.

Мабитара жу бяйкьин+.



5-6Яла Эсал гайннахь увкуну бур:

– Масалдаран, зуяту цания-цаннал, хьхьудяризал дусначӀан лавгун, ганахь увкуссия тӀар: «Дус, буржирай шанма ччатӀ булакьай! ТтучӀан цала иширай нани ххуллий гьалмахчув увххуннича, ганал хьхьичӀ дишинмур дакъар», – куну.
7Дуснал къатлувату жаваб дуллуссия тӀар: «Итикьай, да, на ахкъачилай. Нузругу аьнт дурну ура, навагу, оьрчӀругу уттубивхьуну буруча, излай, вин ччатӀ буллан къабюхъанссар», – куну.
8Вана На зухь тӀий: бюхъай, дусшиврулгу хатир къабувну, шанияту ивзун, ганал ччатӀ къабулун. Амма ина, ялув ливккун, ганахун ахчирча, чара къавхьуну, ганан багьантӀиссар, шанияту ивзун, вин аьркинмур гьарзат дулун.

9Мунияту На зухь тӀий ура: дула тӀутӀияра – зун дулунтӀиссар, луглагияра – зун лякъинтӀиссар, кьутӀ тӀутӀияра – зун тӀитӀинтӀиссар.
10Цанчирча, дула тӀинан – дулайнутӀий, луглагинан – лякъайнутӀий, кьутӀа тӀинан – тӀитӀайнутӀий+.

11Урив зул дянив ппу, арснал цахьва, чавахъ була, учирча, чавахъран кӀанай шатта булунсса?
12Ягу, ккунук була учирча, экьрав булунсса?
13Зущания бюхъай, зула дакӀру оьсса духьурчагума, зула оьрчӀан хъинбала бан, Ссавруннайсса Бутталгу Цахьва миннат буллалиманан Цала РухӀ ялунгу хъинну дулунтӀиссар!+




Заннал кашилийну жиндри буккан баву

(Мт. 12:22-30; Мк. 3:20-27)

14•Ца ххуллух Эсал ца адиминава жин буккан бувну бур, га жиндалул га адиминая мазкъакӀул увну ивкӀун ур. Жин буккайхту, адиминал маз итххявххун бур. Халкь махӀаттал хьуну бур.
15Амма цаппара тӀий бивкӀун бур:

– Баал-Зевуллул*, жиндрал бакӀчиналли, Ганахьхьун жиндри буккан бансса гуж буллуну бикӀантӀисса+.

16Цаппарагу бивкӀун бур, Ганал хӀал ккаклай, ссавруннаясса аьламат ккаккан да тӀий+.

17Гайннал дакӀнивумур кӀулну, Эсал гайннахь увкуну бур:

– Агьалийнаву цавай гайминнащал ччалаччисса цумур-цагу паччахӀлугъ лияйссар. Кулпат бавкьусса бакъахьурча, мукунсса къаттагу лияйссар.
18Иблис цийнма цуппа къарщи бувкссания, ганил паччахӀлугъ къалирну личӀантӀиссияв? Зу буру На жиндри Баал-Зевуллул буллусса кьудратрайнури буккан буллалисса тӀий.
19Агана На жиндри Баал-Зевуллул кьудратрайну буккан буллай ухьурча, щил кьудратрайнури гай буккан байсса зул мюталимтурал? Ми хьийча зул судьяталнугу!+
20Амма На жиндри Заннал кьудратрайну буккан буллай ухьурчарив, му чӀумал Заннал ПаччахӀлугъ зучӀан мяйжаннугу дуркӀссар.

21– Пикри бувара зувагу, агар ярагъуннил алгусса, загълунсса инсан цала къатта ябуллай ухьурча, ганал хъуслин нигьачӀаву дакъассар.
22Амма ганаяр загълунма ххявххун, ххув хьурча, цува уруччинссара тӀий ивкӀсса ярагъгу зевххуну, хъусгу хъямала дантӀиссар.
23Ттущал акъама Ттуйн къарщимари, Ттущал къаратӀлатӀимагу ссанчӀав дакъа харж дуллалимари+.




Жин занашаву

(Мт. 12:43-45)

24– Инсаннавату бувксса жин, щин дакъасса авлахъирттайх буклай, рахӀатшиврух луглай, къаляхълай бикӀайссар. Му чӀумал ганил учайссар: «На нава бивкӀнийн зана бикӀанна».
25Зана бикӀайхту, ганин цила мина лазиларкьуну, марцӀну лякъайссар.
26Яла га лавгун, циярва оьсса арулва жингу бувцуну, гайннущал га инсаннавун буххайссар. Га инсаннангу цавува ца жин бивкӀсса чӀумалнияргу оьккину бикӀайссар.







ХӀакьсса талихӀ буминная

27Эса укун гъалгъа тӀий унува, хьхьичӀуннай дурккун, ца щарссанил лахъну увкуну бур:

– Ина лякьлуву яуллай, яла Вин ккукку буллай диркӀсса нину – талихӀ бумурди!+

28– Заннал Мукъурттих вичӀигу дирхьуну, КӀанал тӀутӀимур буллалими – хъиннува талихӀ бумири, – жаваб дуллуну дур Эсал+.




Вих бакъашиврий аьй даву

(Мт. 12:38-42)

29•Цала лагма хъиннува чӀявусса инсантал батӀлан бивкӀукун, Эсал гайннахь увкуну бур:

– Зия хьуну бур вай ттисса халкь! ХӀикмат тӀалав дуллай бур. Амма гайннан цукунчӀавсса хӀикмат дакъассар Юнус идавсилмур* дакъасса.
30Ниневиянал халкьуннан хӀикматну Юнус хьусса куна, цӀанасса халкьуннангу хӀикматну Инсаннал Арс хьунтӀиссар.
31Кьиямасса кьини Кьиблалул билаятрал паччахӀ-щарссанилгу* вай уттизаманнул халкьуннай аьй дуллантӀиссар. Цанчирча га цила заманнай дунияллул зуманияту Сулайман идавсил аькьилшиврух вичӀи дишин бувкӀун бивкӀссар. Шикку тӀурча Сулайманнуяргу лавайма ур, амма ттизаманнул инсантал Ганах вичӀи дихьлай бакъар+.
32Кьиямасса кьини Ниневиянал халкьунналгу вай ттизаманнул халкьуннай аьй дуллантӀиссар. Цанчирча, Юнуслул бусласимур бавукун, тайннал, бунагьругу кьабивтун, тавба дурну диркӀссар. Шикку тӀурча Юнуслуяргу лавайма ур, амма ттизаманнул инсантал бунагьру кьабитлай бакъар.




Вива́тусса чанная

(Мт. 5:15; 6:22-23; Мк. 4:21; Лк. 8:16-18)

33•– Чирахъгу лавхъун, га къачӀалачӀисса кӀанай, ягу ялун оьртугу лавкьуну щилчӀав къабишайссар. Га бишайссар къатлувун бувхсса циняннан чани бансса кӀанай+.
34Я – чурххал чирахъри. Яру цӀуллуну-сагъну бухьурча, инсаннан чани буссар, яру зия хьуну бухьурча, инсан цӀаннавун оькьайссар.
35ЛичӀлулну икӀу, вивува бумур чани ххай, цӀан къалякъин!
36Инава щала чаннал увцӀуну, вивура цӀансса цичӀав лирчӀун дакъахьурча, ина инава икӀантӀиссара чирахърал чанна лахъан увсса куна.




Эсал фарисейтал ва Тавратрал аьлимтал дащуй бишаву

(Мт. 23:1-36)

37•Эсал ихтилат буллалисса чӀумал, ца фарисейнал Ганайн ахттайнссаннуйн оьвкуну бур. Эсагу, ганачӀан лавгун, ссупралух щяивкӀун ур.
38Дукралух щяикӀаннин Эсал кару къадирссуну тӀий, фарисей махӀаттал хьуну ур+.
39Заллу Эсалгу ганахь укун увкуну бур:

– Зу, фарисейтурал, ялун чӀалачӀимур – кӀичӀурду ва бушкъапру – ялату марцӀ дару, амма зула вивмур – зула дакӀру хъинну цӀалхъансса ва оьсса дур.
40Аькьлубакъулт! Ялун чӀалачӀимур ляхъан дурсса Заннал дакъарив вивмур, къачӀалачӀимургу лахъан дурсса?
41КӀичӀурду ва бушкъапру ялтту марцӀ дуллалаврицӀун, миннуву думургу мискинтуран дуллалияра – му чӀумалли зул цимурца марцӀну дикӀантӀисса.

42Язугъ зуй, фарисейтал! Зу Заннал Къатлувун зула ахъуву ххярхсса гъарандалул, суврарал ва цаймигу ахънилсриннул ацӀва бутӀул ца булару, амма зун хъамабитай аьдлугу, Зал ххирану икӀан аьркиншивугу. Муна муяхха зу дан аьркинмурдарагу, Заннал Къатлун дагьаймур дулунгу хъамакъадиртун+.

43Язугъ зуй, фарисейтал, эбадат-къатраву зун хьхьичӀми кӀанттурдай щябикӀлан ххиранутӀий, жямат батӀай майданнив зухьхьунма хӀурматрай ссалам буллай ччан бикӀайнутӀий+.

44Язугъ зуй, зу кӀялабарзру къабивщусса гьаврду кунма бунутӀий: инсантал гайннуйх занан бикӀай, цивппа нажасрайн щилащишиву къакӀулну.

45Микку Тавратрал аьлимтуравасса цаннал Эсахь увкуну бур:

– Муаьллим! Фарисейтурая мукун тӀий, Ина жугу кьюкьин буллай ура.

46Эсалгу жаваб дуллуну дур:

– Язугъ зуйгу, Тавратрал аьлимтал, тӀий ура, зу инсантурай духӀан къашайсса гьивурду дихьлай бунутӀий, гайннан кумаг баннив кӀисса кӀиссурайх бишлай бакъанутӀий.
47Язугъ зуй, зу буру идавстурал гьаврдай гьайкаллу дуллай, гай тӀурча зула буттахъаллихха ливтӀусса!
48Мунийну зу буру зула буттахъал бувмунил мукӀрушиннагу дуллай, бувмургу хъинчулий ккаклай. Идавстал гайннал ливтӀуну бунува, зу буру гайннан гьайкаллу дуллай+.
49ХӀазран бакъар Занная лирксса аькьилшиврул увкусса: «На гайнначӀан идавстал ва илчитал тӀайла букланна, миннаясса цавай гайннал литӀлантӀиссар, цавайннангу, къума буллай, чӀявусса ккаккан буллантӀиссар»+.
50-51Дуниял лярхъуния мукьах чӀявусса идавстурал оь экьибувтӀуссар, Гьабиллуя* байбивхьуну, Заннал Къатлул ва кьурван бай кӀанттул дянив чил канил ивкӀусса Закарьянайн бияннин. Му оьттул хӀакь ва наслулиятур тӀалав бантӀисса. Мяйжаннура зухь тӀисса: ва наслулияту гьарзатрал хӀакь ласунтӀиссар+.

52Язугъ зуй, Тавратрал аьлимтал, Мубараксса Луттирдал кӀулшивурттал кӀулагу зухьхьунна ларсун, зувагу къапулувун къабувххун, буххан ччиминнангу ххуллу кьувкьунутӀий.

53-54Укунгу куну, Эса къатлува увккун нанийни, Тавратрал аьлимтал ва фарисейтал Ганайн сситтул бувцӀуну, Ганахьхьун чӀявусса суаллу буллан бивкӀун бур. Гай бивкӀун бур, Эсава аьй рищунсса махъ личин бан кьасттирай+.

Фарисейтураха малащари

(Мт. 10:26-27)

121Му аралуву ацӀазарахъул инсантал бавтӀун, чӀявушиврул куннал кув ккуччу буллан бивкӀун бур. Эса цал цала мюталимтурахь тӀун ивкӀун ур:

– Бурувччуну бикӀияра фарисейтурал иникӀма дишай лахърулияту, яни лажин ккарккун махъ бусаврияту+.
2Ялун къаличайсса кӀучӀ бувмургу, аьлтту къашайсса кьюлтӀмургу къабикӀайссар+.
3Мунин бувну, зу хьхьувай цӀаннай увкумургу дяхтта чаннай баянтӀиссар, зу цӀана къатлуву вичӀилухун щурщу бувмургу яла цӀияллаяту циняннан баян бантӀиссар.




Занная бакъа щиячӀав нигьамабусари

(Мт. 10:19-20,28-32)

4•Ттул дустал, На зухь тӀий ура, зува литӀун бюхъайминная нигьамабусари, цанчирчан мунияр ххишала гайннаща цичӀав бан къабюхъайссар.
5На зухь бусанна щиятурив нигьабусан аьркинсса: нигьабувсун бикӀияра инсан ивкӀуну махъ Жагьаннамравун утансса Кьудрат Думаная. На тӀий ура зухь, КӀанаяту нигьабусияра!

6Ххюва шярлу кӀива къарапулданун баххайсса бакъарив? Амма цавагу шярлу Заннан хъамабивтун бакъассар.
7Зул бакӀрайсса чӀарардугума Заннал цинярда дурккуну дуссар. Мунияту нигьа мабусари – чӀявусса шярултнияргу зу цукссагу багьлул лавайссарухха!+

8На зухь тӀий ура: На агьалинал хьхьичӀ дакӀнийхтуну кьамул увма Нава, Инсаннал Арсналгурхха, кьамул антӀисса Заннал малаиктурал хьхьичӀ+.
9Агьалинал хьхьичӀ Ттуяту махъунай хьуманаяту Инсаннал Арсгу Заннал малаиктурал хьхьичӀ махъунай хьунтӀиссар+.

10Инсаннал Арснайн махъ увкума багъишла итантӀиссар, амма Заннал РухӀирайн ххуй бакъасса махъ увкума хӀалал къаитантӀиссар+.
11Зува эбадат-къатравун дивандалийн, я бакӀчитурачӀан, ягу хӀукмулул заллухърунначӀан бувцусса чӀумал, зува буруччиншиврул учинмунилсса мабулларди,
12Заннал РухӀирал бусавантӀиссархха зухь, му чӀумал ци учин аьркинссарив.




Авадансса адиминаясса мисал

13•Инсантуравасса цаннал Эсахь увкуну бур:

– Муаьллим, ттул уссихь буттая бутӀурай дуклакимунил бутӀа ттунгу биян бува учакьай!

14– Да, инсан, – увкуну бур Эсал, – щилла На ивтсса зул дянив диван буллан ягу дянивчушиву дуллан?!

15Яла циняннахь увкуну бур:

– Явара, цукунсса дунугу яиттарцӀаншиврия бурувччуну билукӀи! Цуксса аваданну инсан унугу, ганал оьрму хъус чӀярушиврий бавцӀуну бакъассар.

16Яла Эсал гайннан ца мисалгу бувцуну бур:

– Ца авадансса адиминал хъуру ххуйну дюрхъуну дур.
17«Тти на ци дуллава? – пикрирдай ивкӀун ур га. – Ттул вайксса къама бичинсса кӀану бакъархха».
18Яла увкуну бур: «Гьа, ттун кӀулли банмур: ттула кьурувалурду* лекьан бувну, хъунисса цайми банна, гайннуву ттула циняв къамагу, хъусгу дишинна.
19Яла ттухьва нава учинна: утти вил чӀярусса шиннардий диянсса хъус-хъиншиву дуссар. Игьалагу, канаку, хӀачӀлачӀу, оьрмулия хӀаз ласласу!»
20Амма Заннал ганахь увкуну бур: «Гьай, аькьлубакъуй! Гьархьхьунура вил рухӀ ласунтӀиссархха, щинни личӀантӀисса вил хъус-хъиншиву?»
21Гьаманки, укунссархха ахир шайсса Заннал хьхьичӀ ххуйну лякъинмунилсса къабуллай, хъуслиха зузиманал.




Буруккиндалуя

(Мт. 6:25-34)

22Мюталимтурахь тӀурча Эсал увкуну бур:

– Мунияту На тӀий ура зухь: оьрмулуву зура дуканмунил, ягу чурххай лахханмунил буруккин мабулларди.
23Дуканмунияр цуппа оьрму хьхьичӀунссархха, лахханмунияр цуппа чурх хьхьичӀунссархха.
24Бургияра лелуххантрах: кӀайннул хъу къадугьай, къаттихӀай, кӀайннул я кьурувалурду бакъар, я сурду бакъар, аммарив Заннал кӀайннун дукра дулай. Зул кьиматния лелуххантралмунияр цукссагу лавайссар!+
25Зуща цуманащар буруккинну буллалаврийну зула оьрму ца ссятралвагу лахъи бан бюхъайсса?
26Муксса чӀивисса загума зущава бан къашайния махъ, циван буру цамунил буруккин буллай?
27Бургияра, къурнил тӀутӀив цукун ххяхлай дурив: гай зий дакъар, ххаллу щашлай дакъар, амма тӀутӀиссара зухь, хӀатта Сулайман идавсилгума, цув га яла авадансса чӀумалгу, гайннувусса цаннил куна, ларххун къаивкӀссар.
28ХӀакьину дусса, гьунттий цӀаравун дичинтӀисса къурнил урттунгума укунсса янна дулайсса Заннал зун къадулунтӀиссарив янна, вихшала чанмий+?

29Мунияту, ци дукантӀиссар, ци хӀачӀантӀиссар тӀий, буруккин мабулларди.
30Ва дунияллийсса циняв инсантурал буруккинни му. Зул Ссавруннайсса Буттан тӀурча кӀулссар зун ми аьркиншиву.
31Цинияргу Заннал ПаччахӀлугърачӀан кӀункӀу тӀутӀияра, лирчӀмур гьарзат зун КӀанал дулунтӀиссар.
32Нигьамадусара, Ттул чӀири кьюкьай! Зул Буттан ПаччахӀлугъ зунни дулун ччисса+.
33Зула хъус дарххуну, цадакьа булувара! Бухкъалагайсса ххазинагу, тӀакъатӀайсса кисригу зунма Ссавруннай бувара, я цурку къаияйсса, я нувца къабагьайсса кӀанай+.
34Зул ххазина бунийрихха зул дакӀгу дикӀантӀисса.




ХӀадурну бикӀияра

(Мт. 24:45-51)

35•– Мудангу хӀадурну бикӀияра: яннагу ларххун, чирахъгу лавхъун.
36ХъатӀуяту заллу шавай увкӀун, дарвазалийн кьутӀ учайхту, мугьлат бакъа тӀитӀиншиврул ялугьлагьисса ичӀаллил зузалтраха лавхьхьуну бикӀияра+.
37Зана ивкӀсса залуннан, утту къабивхьуну, цахва ялугьлай лявкъусса къазахътал – талихӀ бусса инсанталли. ХӀакьну тӀутӀиссара зухь: залуннал, гай ссупралух щябивтун, хьхьичӀухдахӀугу дархӀуну, гайннаха къуллугъ буллантӀиссар.
38Заллу хьхьудяризал учӀарчагу, чаннахь учӀарчагу, шакъашанай мунах ялугьлай лявкъусса къазахътал талихӀ бумири.
39Ялагу кӀулну бикӀияра: агар къатлул залуннан цурку ци чӀумал учӀантӀиссарив кӀулссания, ганал цурку къатлувун уххансса ххуллу къабитантӀиссия.
40Зугу хӀадурну бикӀан аьркинссару, цанчирча Инсаннал Арс учӀантӀиссар зун Га учӀаншиву дакӀний-мазрай бакъасса чӀумал.

41– Заллу, ми мяъна куртӀсса мисаллу Ина анжагъ жухь, Вила мюталимтурахь, буслай уравкьай, юхссагу циняннахь буслай урав? – куну, цӀувххуну бур Петрдул.

42Заллу Эсалгу Петрдухь ва ганащал бивкӀминнахь увкуну бур:

– ИчӀаллил зузалтрал ялувгу итан, цила чӀумал дуки-хӀачӀиягу итадакьлан залуннал вихшала дурсса тӀайласса ва аькьлу бусса ичӀаллил хъунма кунмасса бикӀияра зу.
43Заллу увкӀсса чӀумал, даву мукун дуллай лявкъусса ичӀаллил хъунма – талихӀ бусса инсанни!+
44Мяйжаннура зухь тӀисса: мукун зузима залуннал цала щалва мулкирал* ялув итантӀиссар.
45-46Агар ичӀаллил хъунма, цахьва цала «Ттул заллу ччяни къаучӀантӀиссар» тӀий, ичӀаллил зузалтгу батлай, канай, хӀачӀлай, увччу хъанарча, учӀантӀиссар заллу, ганал къаучӀанссар тӀисса чӀумал, ганан къакӀулсса кьини, къакӀулсса ссятрай. Залунналгу га кӀиххяуккантӀиссар, цувагу вихшала дишин къабучӀиминнавух ишинтӀиссар+.
47Цала залуннан ччимур кӀулну бунува, хӀадуршиннагу къадурну, ганан ччимур къабувсса къазахъ рахӀму бакъа муркӀа антӀиссар.
48Залуннан ччимур къакӀулшиврийн бувнутӀий таммихӀ бан багьайсса даву дурма тӀурча аттантӀиссар, амма мукссава гужну къааттантӀиссар. Цан чӀярусса дуллуманая чӀярусса тӀалавгу дантӀиссар. Цайн хъуннасса вихшала дурманая жавабгу хъиннура хъуннасса дикӀантӀиссар.




ХӀакьмунил цӀу лахъан даврияту

(Мт. 10:34-36)

49•– На дунияллийн цӀу рутан увкӀссара. Мукун ччай бурхха Ттун га лархъун!
50Амма На цал Ттунма нясивсса кьуру хӀасратирттал хӀачӀан аьркинссар. Му иш хьуннин ура На аьзиятрал увгьуну!+

51На дунияллийн аслахӀшиву ларсун увкӀсса ххай мабикӀари. КъаувкӀссара тӀий ура На зухь, Ттул цӀаний инсантал кӀибачӀинтӀиссар+.
52Къатлуву ххюя инсан ухьурча, ттиния тихунмай ми кӀибачӀинтӀиссар, шама кӀиннайн къарщину, кӀия шамуннайн къарщину буккантӀиссар.
53Ппу арснайн, арс буттайн, нину душнийн, душ ниттийн, ласнал нину арснал щарнийн, арснал щар ласнал ниттийн къарщи буккантӀиссар.




ДуркӀсса чӀумул хӀисав ласияра

(Мт. 5:25-26; 16:2-3)

54•Халкьуннахь тӀурча Эсал увкуну бур:

– Баргълагавал чулуха ттуруллив дуклай ккаккайхту, зу гацӀана учару: «Гъарал лачӀун най дур», – куну, лагу-лачӀай.
55Кьиблалул чулуха марч бишлан бикӀайхту, зу учару: «КӀиришиву дагьантӀиссар», – куну, дагу-дагьай.
56Лажинлякъулт! Лухччи-ссавних бурувгун, гьавалул тагьар зун дурчӀай, зучӀанна ляличӀисса чӀун дуркӀшиву цукунни зун къабувчӀайсса?

57Циван бувчӀлай бакъар зун, Заннал хьхьичӀ марцӀмур цирив?
58-59Вила дяъвикарнащал судрайн най ухьурча, хӀарачат бува ххуллийхва ганащал дакьил хьун. Акъахьурча, ина ганал судьяначӀан кӀункӀу антӀиссара, судьяналгу къаралданухьхьун улунтӀиссара, таналгу ина дуснакьравун утантӀиссара. Вана На вихь тӀий: гивагу ина къауккантӀиссара, гьарзат – махъва-махъсса къарапулданийн бияннин – къадуллуссаксса.

Пуч хьуну къаччарча, бунагьру кьабитияра

131Гикку бивкӀсса цаппара инсантурал Эсахь бувсун бур, Галил билаятраясса цаппара инсантал, Заннан кьурван буллай бунува, Пилат сардарнал амрулийн бувну, ливтӀунни куну+.

2– Гайннайн мукунсса бала ливксса, вай галилтурай гайми галилтурайнияр чӀявусса бунагьру бунутӀий ххай бурув? – увкуну бур Эсал. –
3Бакъар. Бунагьру къакьабитарча, зу цинявгу, гай кунма, литӀунтӀиссару!
4Ягу ласурча Силоам хӀавзирачӀасса къалалул чӀюй ялун левкьун ливтӀусса тай ацӀния мяйя инсан? Юхссагу тайннай Ярусалимрайсса махъми халкьуннаяр ххишаласса тахсир бивкӀсса ххай бурув+?
5КъабивкӀссар, тӀий ура На зухь. Бунагьру къакьабитарча, зугу циняв, гай кунма, литӀунтӀиссару!




Ахъулсса къадулайсса мурхь

6Яла Эсал гайннан укунсса мисал бувцуну бур:

– Ца адиминал багъраву инжирданул мурхь ххявххун бивкӀун бур. Га увкӀун ур, ганий ахъулсса хьуну дурив ххал дан, амма ахъулсса къархьуну диркӀун дур+.
7Му чӀумал ганал цала багъманчинахь увкуну бур: «Шамилчинмур шинни ттул, ва мурхьирай ахъулсса ххяхханссар тӀий ялугьлай, ххяхлайрив дакъар. Кьукьа кьабити, оьнма кӀану бугьлай ссан аьркинссар ва?»+
8«Ттул заллу, – увкуну бур багъманчинал, – ина ва мурхь ца шинайсса ттигу бити. На, лагма бигу-бивххун, ванийн пара бичинна –
9балики ялунчӀин ахъулсса хьун. Къахьурча, кьукьинссар».




Ххуллун-кьини Эсал ца щарсса хъин даву

10Ххуллун-кьини Эса ца эбадат-къатлуву Заннал ликкан бувсса луттирдай чивчумур бувчӀин буллай ивкӀун ур+.
11Гиву диркӀун дур, жиндрал даврил азарданул дургьуну, чурх бувагу тӀайла бацӀан бан къахъанай, кӀидархӀуну ацӀния мяйра шин хьусса щарсса.
12Га ххал хьуну, Эсал ганийн ЦачӀанма оьвкуну, увкуну бур:

– Ниттилссу, тти ина азардануя мурахас хьуссара.

13Эсал ганил бакӀрай кару дирхьуну дур, гагу мугьлат бакъа тӀайла дарцӀуну, Заннаха зукьлан диркӀун дур.
14Микку эбадат-къатлул бакӀчинал, Эсал га щарсса Ххуллун-кьини хъин даву сававрай, ссибивзун, инсантурахь увкуну бур:

– Нюжмардий дуссар давуртту дуллан бюхъайсса ряхра кьини, ми кьинирдай бувкӀун, хъин хъанахъияра, Ххуллун-кьини хъин къахъанай+.

15Заллу Эсал укунсса жаваб дуллуну дур:

– Лажинлякъулт! Зу Ххуллун-кьини зула ниц ягу ттукку, тӀулунттуя ттиривхӀуну, хӀачӀан бан къабуцарув+?
16Циванни, туну, ацӀния мяйра шинай Иблислул кӀидахӀин дурну диркӀсса ва щарсса Ххуллун-кьини азардануя мурахас дан къабучӀисса? Ва Ибрагьим идавсил наслулиясса щарссархха.

17Мукун увкукун, Ганай аьйрду дуллай бивкӀминнан нач хьуну дур. Агьали тӀурча Ганал дуллалисса циняр хӀикматирттая ххарину бивкӀун бур.




Ссаха лархьхьуссар Заннал ПаччахӀлугъ

(Мт. 13:31-32; Мк. 4:30-32)

18•Эсал увкуну бур:

– Цукунсса дуссар Заннал ПаччахӀлугъ, ссаха лащан дави На му?
19Инсаннал цала ахъуву бувгьусса жумужул ккуккуксса гьаннараха лархьхьуссар му. Га чӀивисса гьаннарая хъунмасса мурхь хьуну, лелуххантрал мунил къяртраву кюртти байссар+.

20Ялагу Эсал увкуну бур:

– Ссаха лащан дави На Заннал ПаччахӀлугъ?
21Му иникӀма лахъан дишайсса къурдануха лархьхьуссар: хъамитайпалул къур биширча иникӀмалул шанна дачӀулуву*, щала иникӀма лахъайссар.




Къумасса хьулу

(Мт. 7:13-14,21-23)

22•Шагьрурдайх ва щархъавух занай, инсантурахь вяъза-насихӀатругу буслай, Эса Ярусалимрайн най ивкӀун ур.
23Ца инсаннал Ганахь цӀувххуну бур:

– Заллу, лажиннича, Заннал чансса бакъа инсантал ххассал къабантӀиссарив?

Эсал увкуну бур ганахьгу, ганащалсса инсантурахьгу:

24– Ххассал шаву къумасса хьулувух буххавриха лащайссар. Му къумасса хьулувух буххан зугу хӀарачат бара. Цанчирча, чӀявуссаннан буххан ччантӀиссар, амма къахьунтӀиссар.
25Къатлул Залуннал, ивзун, нузкьунтту лакьайхту, кьатӀув ливчӀсса зу: «Жул Заллуй, жун нуз тӀитӀа!» – тӀий, кьутӀа тӀунтӀиссару. Амма Залуннал учинтӀиссар: «Ттун зу царув, чассарув къакӀуллу»+.
26Яла зу тӀунтӀиссару: «Жу Вищал ца ссупралух щябикӀлай бакъаяв? Жул ккурчӀа-чӀирах Ина жухь вяъза-насихӀатру буслай къаикӀайссияв?»
27Залуннал цӀунилгу учинтӀиссар: «Зу Ттун царув, чассарув къакӀуллу. Букьи ТтучӀату, оьшивуртту дуллалисса инсантал буруча!»
28Ибрагьимгу, ИсхӀакьгу, Якьувгу, циняв идавсталгу Заннал ПаччахӀлугърай ккавккун, зува тӀурча кьатӀув буккан бувнутӀий, зу аьсивну агьи тӀунтӀиссару+.
29Дунияллул мукьвагу мурцӀнияту – Машрикьлия, Магъриблия, Ухссавния, Кьиблалия бувкӀми щябикӀантӀиссар Заннал ПаччахӀлугърал мажлисрай+.
30Мукунни цӀана хьхьичӀва-хьхьичӀсса чӀявуми махъва-махъмину хьунтӀисса, цӀана махъва-махъмигу хьхьичӀва-хьхьичӀмину хьунтӀисса+.




Эса Ярусалимрах аьтӀутӀаву

(Мт. 23:37-39)

31•Гара кьини ЭсачӀан бувкӀун, цаппара фарисейтурал увкуну бур:

– Гьирод Ина ивчӀан ччай урча, шичча лихъу!+

32Эсал гайннахь увкуну бур:

– Лавгун, та хӀиллакарсса цулкӀлухь учара: На хӀакьинугу, гьунттийгу жиндри буккан буллай, къашавайми хъин буллай икӀантӀиссара, саранурив Ттула даву къуртал дан тӀий ура.
33Амма На хӀакьинугу, гьунттийгу, саранугу Ярусалимрайн ияншиврул На Ттула аьрххилий икӀан аьркинссара, цанчирча цума-цагу идавс Ярусалимрай акъа ивчӀан къаайссар.

34– Агь, Ярусалим, Ярусалим, идавстал литӀайсса, вичӀанма гьан бувминнайн чарттал лачӀун дайсса шагьруй! Цимил ччай бивкӀассар Ттун вил агьали Ттула лагма лаган бан, лелуххул цила оьрчӀру хъаттиралун лакьайсса кунма, амма зун, Ярусалимуллал агьалий, ччан къабивкӀунни!+
35Вана тти зул Къатта бачӀва личӀлай! Утти На зухь тӀий ура: зува «Барачатсса хьуннав Заллу-Заннал цӀанийну Нанима!», – тӀисса чӀун къадуркӀун, На зун къаккаккантӀиссара+.

Чурххавун щин дагьсса инсан хъин аву

141Ца Ххуллун-кьини фарисейтураву махъ нанисса ца адиминал Эсайн цачӀанма дукралийн оьвкуну бур. Гикку Ганах хъирив бавцӀуну буруглай бивкӀун бур+.
2Ссупралух ивкӀун ур чурххавун щин дагьну къашавайсса ца адимина.
3Эсал гиккусса Тавратрал аьлимтурахь ва фарисейтурахь цӀувххуну бур:

– Ххуллун-кьини къашавайми хъин буллан бучӀиссаривкьай, къабучӀиссарив+?

4Гайннал ссихӀ къадурккун дур. Эсал га адимина чӀарав ацӀан увну, хъингу увну, гьан увну ур.
5Фарисейтурахь ва Тавратрал аьлимтурахь тӀурча увкуну бур:

– Агар Ххуллун-кьини зула цания цаннал оьрчӀ ягу къяча къуйлувун багьарча, зу га, Ххуллун-кьини дурхха куну, мугьлат бакъа буккан кӀанай гивува кьабитаннув+?

6Гай учинмур бакъа ливчӀун бур.




Мажлисрай кӀанттурду язи бугьаврил мисал

7Эсан гикку хӀисав хьуну бур хъамал сий дусса хьхьичӀми кӀанттурдай щябикӀан хӀарачат буллай бушиву. Мунияту Эсал гайннан укунсса мисал бувцуну бур:+

8– Агар вийнма щил-бунугу хъатӀул мажлисрайн оьвчирча, хьхьичӀмур кӀанай щямаикӀаванна, цанчирча бюхъайссар къатлул залуннал вияр даражалул лавайсса инсаннайнгу оьвкуну бикӀан.
9Му ялун учӀайхту, зуйн кӀиннайнмагу оьвкусса залуннал вихь учинтӀиссар: «Изуча, му кӀанттай ва инсан щяити», – куну. Вингу, начливунгу агьну, махъмур кӀанай щяикӀан багьантӀиссар.
10Вийнма мажлисрайн оьвкусса чӀумал, ялунгума махъмур кӀанай щяилукӀу. Му чӀумал къатлул залуннал хъамаллурал хьхьичӀ вихь учинтӀиссар: «Дус, щяикӀу ва хьхьичӀмур кӀанай!» Мунияту циняв хъамаллурал хьхьичӀгу ина лахъ хьунтӀиссара.
11Мукуна гьарцагу цана цува лахъну чӀалачӀима лагь антӀиссар, цана цува лагьну чӀалачӀима лахъ антӀиссар+.

12Цайнма хъамалу оьвкусса фарисейнахьгу Эсал увкуну бур:

– ВичӀанма ахттайнссаннуйн ягу гьанттайнссаннуйн я дустурайн, я уссурварайн, я гъанминнайн, я авадансса чӀаххуврайн маоьвчаванна. Акъахьурча, хӀакь лахъан гайнналгу вийнма оьвчин бюхъайссар.
13Хъамалушин дуллалийни, оьлуча мискинминнайн, чулахъминнайн, аьрччаминнайн, мурчӀиминнайн.
14Му чӀумалли вин чири хьунтӀисса, гайннаща вин му лахъан къашайнутӀий. Заннал хьхьичӀ марцӀми Кьиямасса кьини утта буккан байни, вин мунихлу Заннаяту бахшиш дикӀантӀиссар.




Хъуннасса хъамалушиндараясса мисал

(Мт. 22:1-14)

15•Ми махъру бавну, хъамаллуравасса цаннал Эсахь увкуну бур:

– Заннал ПаччахӀлугърайсса ссупралух щяикӀан нясив хьума – му ур талихӀ бума!+

16Эсалгу ганахь увкуну бур:

– Ца адиминал, хъуннасса хъамалушин дуллай, чӀявусса инсантурайн оьвкуну бур.
17Ссупралух щябикӀан чӀун гъан шайхту, ганал цала къазахъ гьан увну ур оьвкуминначӀан: «Бачияра, дукра хӀадурдича», – учин.
18Циняв оьвкуми тӀурча, махъ ца бувсса кунма, бучӀан къахьунссар, багъишла бити тӀун бивкӀун бур. Цаннал увкуну бур: «На хъу машан ласав, ттун чара бакъа та ххал дан гьан багьлай бур. Лажинни, на багъишла ити».
19Гаманал увкуну бур: «На ххюва чут ницал машан ласав, ттун тай гъай тӀун аьдат бувсса бурив ххал бан гьан багьлай бур. Лажинни, на багъишла ити».
20Шамилчинманал увкуну бур: «На дахьра щарсса дуцав, мунияту учӀан къабюхъанссар».
21ЗанаивкӀун, къазахъналгу гайннал кумур залуннахь бувсун бур. Микку ссибивзсса залуннал цала къазахънахь увкуну бур: «Насуча, анаварну шагьрулул кучардайх, кӀичӀирттавух увккун, миски-гъаривми, чулахъми, мурчӀими ва аьрччами шиккун бувцуну ухьхьу».
22Цаппара хӀаллава занаивкӀун, къазахънал увкуну бур: «Ттул заллу, на вил амру биттур бав. Амма ссупралух уттигу кӀантту ливчӀунни».
23Залуннал къазахънахь увкуну бур: «Улуча, ххуллурдайсса, ккурчӀа-чӀирахсса инсантал буххан къабувну мабитара, ва ттул къатта буцӀиннин.
24Вана на зухь тӀий: тай на оьвкуну бивкӀминная цуя ца ттул ссупралух щякъаикӀантӀиссар».




Эсал мюталим хьун бигьасса иш бакъассар

(Мт. 10:37-38; 5:13; Мк. 9:50)

25•Мунияр махъ Эсащал чӀявусса инсантал бавчуну бур. Эсал, гайннах махъунайгу урувгун, увкуну бур:

26– ТтучӀан букӀлакӀиминнан цала буттаяргу, ниттияргу, хъаралусса щарссанияргу, оьрчӀаяргу, уссурвавраяр ва ссурвавраяргу, миннацӀун хӀатта цала оьрмунияргу, На ххирану икӀан аьркинссара – акъахьурча, мукунманая Ттул мюталим къауккантӀиссар+.
27Цала ххач цайнма къаласласиманая ва Ттул хъирив къананиманая къашайссар Ттул мюталим+.

28Ччан бивкӀссия тӀар зуву щин-бунугу къала бан. Цуманалли бакӀрай цащава буккансса харж хӀисав къабантӀисса, хьунтӀий бурив цащава га бан, юхссагу къахьунтӀий бурив, кӀулну бикӀаншиврул?
29-30Агана му хӀисав къабувну, гьанурду бизарча, мунаща даву бакӀуйн дуккан дан къахьунтӀиссар. Му ккавксса цинявгу мунай хъянтӀиссар: «Ва инсаннаща, къала буллай айгу-ивхьуну, къуртал бан къавхьунни!» – тӀий.
31Мукунма, цума паччахӀналли, цама паччахӀнащал дяъви булланнин, цал, щяивкӀун, маслихӀат къаккаккантӀисса, хьунтӀий бурив ацӀазара саллатӀ усса цала аьралуннаща кьуазара усса цайна ххявххун наниманайн данди ацӀан?
32КъабюхъантӀий бухьурча, та архну унува, мунал цала инсантал гьан бантӀиссар таначӀан, дакьаву дува учин.
33Мукун, зуятугу, цуманая-унугу, цала дуцири хъус къакьадиртманая Ттул мюталим къауккантӀиссар.

34ЦӀву – хъинсса затри. Агарда цӀвил тӀин къаличӀарча, ссалли ганил тӀин бакьин бантӀисса+?
35Мукунсса цӀву ссанчӀав бакъассар, хӀатта хъугума мунил оьргъа къадантӀиссар. Мукунсса цӀву экьиличайссар. ЧӀу баян вичӀив думанан бавуча!+

Бакъа хьусса хӀайвандалиясса мисал

(Мт. 18:12-14)

151•Цал Эсах вичӀи дишин бавтӀун бур чӀявусса дишалартту датӀулт* ва цаймигу халкьуннаву бунагькартуран ккаллисса инсантал.
2Фарисейтал ва Тавратрал аьлимтал рязи бакъа, гъургъу тӀий бивкӀун бур:

– Ва инсан бунагькартал кьамул буллай, тайннащал дукрагума канай урхха!+

3Микку Эсал гайннан укунсса мисал бувцуну бур:

4– Битанну зуятусса цаннал бикӀан ттуршва яттил хӀайван. Агар гайннувату ца бакъа хьурча, му инсан, урчӀцӀаллий урчӀва хӀайвангу лухччиний канай кьабивтун, бакъа хьумур лякъиннин ганих къалуглантӀиссарив?
5-6Лявкъукун, ххарину гагу цала хъачӀунттай бивхьуну, шавай увкӀун, дустурайн ва чӀаххуврайнгу оьвкуну, гайннахь учинтӀиссар: «Ттул ххаришиву кӀидачӀияра! Ттун бакъа хьусса ттула тта лявкъунни!»
7Вана На зухь тӀий: мукунна Ссавруннай ххишала ххаришиву дантӀиссар бунагьру кьабивтсса ца бунагькарнаяту, урчӀцӀаллий урчӀа цай бунагьру бакъассар тӀутӀиминнаятунияр+.




Дакъа хьусса арцул монеталиясса мисал

8– Ягу дитанну ца щарссаничӀа дикӀан ацӀра арцул монета. Гайннува ца дакъа шайхту, га щарсса, чирахъгу лавхъун, мюрш диркӀун ганихгу луглай, монета лякъиннин, къатлувух цӀуши къабуклантӀиссарив?
9Ляркъукуннив, цила дустурайн ва чӀаххуврайн оьвкуну, гайннахь учинтӀиссар: «Ттул ххаришиву кӀидачӀияра! Ттун дакъа хьусса ттулла монета ляркъунни!»
10Вана На зухь тӀий: цала бунагьру кьабивтсса ца инсаннаяту Заннал малаиктал мукунма ххари хьунтӀиссар.




Акъа хьусса арснаясса мисал

11Эсал ялагу увкуну бур:

– Ца адиминал ивкӀун ур кӀия арс.
12ЧӀивиманал буттахь увкуну бур: «Буттай, ттун багьайсса хъуслил бутӀа була». Бутталгу хъус арсваврайх дарчӀуну дур.
13Цаппара гьантрава чӀивима арс, цанна дагьмургу дартӀун, архсса билаятрайн лавгун ур. Тийх, кайп-шайпру буллай, ганал цала хъус харж дурну дур.
14Гьарзат харж шайхту, та билаятрай гужсса ккаши багьну бур. Жагьилгу кьаридну ливчӀун ур.
15Га лавгун, та билаятрайсса ца адиминачӀа багьлух зун ивкӀун ур. Таналгу жагьил дунгъузирттал хӀухчуну цала лухччинийн гьан увну ур.
16Ккашилшиврул, лякьа дуччин дан, га тамахӀну ивкӀун ур дунгъузирттан дичаймур дукангума, амма гайрагу ганан щилчӀав къадулайсса диркӀун дур.
17БакӀрай авцӀуну, оьрчӀал цахьва цала увкуну бур: «Цикссагу зузалт бухьунссар ттул буттачӀа буччиннин ччатӀ канай, на тӀурча шикку ккашил ивкӀлай ура!
18Занахьуну ттула буттачӀан, танахь учинна: „Буттай, Занналгу, вилгу хьхьичӀ ттуйвасса тахсир на бакӀрайн ласлай ура.
19Тти на ххишала вил арсра учингума къалайкьссара. Багьлух бувгьусса цайми зузалт куна, нагу кьамул ува вичӀана!“»
20Кьабивтун га кӀанугу, лавгун ур цала буттачӀан.

Арс най архниятува ххал хьуну, буттан ганай хъинну язугъ хьуну бур. Левчуну арснал хьунийн лавгун, ппу ганайн хъямала агьну, ппайрду тӀун ивкӀун ур.
21Арснал буттахь увкуну бур: «Буттай, Занналгу, вилгу хьхьичӀ ттуйвасса тахсир на бакӀрайн ласлай ура. Тти на ххишала вил арсра учингума къалайкьссара…»
22Буттал тӀурча цала къазахътурахь увкуну бур: «Анаварну яла ххуйми янна ларсун бувкӀун, ванай лаххияра. Ванал каний лаххан кӀиссагу, ччаннай лаххан усругу дулара.
23Бучсса кьунча бувцуну, биххияра. Канай, шадлугъ данну.
24Цанчирча ва ттул арс ивкӀуну уссия, тти утта увккунни, акъа хьуну уссия – лявкъунни!» Гай шадшиву дуллан бивкӀун бур.

25Му чӀумал хъунама арс цала буттал хъув ивкӀун ур. Занахьуну най, шавай иявайсса чӀумал, ганан зюннав-накьарттул ва къавтӀавурттал чӀурду бавну бур.
26Ца къазахънайн оьвкуну, мунал цӀувххуну бур, вай ци чӀурдур куну.
27Къазахъналгу увкуну бур: «Вила уссу увкӀунни. Га цӀуллуну-сагъну занахьунутӀий, буттал бучсса кьунча бивххунни».
28Мунан ссибивзун, къатлувунагу къаувххун ур. Ппу увккун, ухху тӀий, мунахь маз-кьаз бихьлан ивкӀун ур.
29Мунал буттахьхьун жаваб дуллуну дур: «На вайксса шиннардий виха зий, вил махъ тачӀав зия къабувссар. Инарив ттун, дустуращал тяхъашиву дан, цалагу гадавагу къабивхссар.
30Лирсса хъаннищал кайпру буллай, вила хъус харж дурсса арснаннив ина бучсса кьунча бивххун бур!»
31Буттал мунахь увкуну бур: «Я ттул арс, ина мудан ттучӀа ура, ттул думур гьарзатгу – вилли.
32Тяхъашиву дан ва ххаришиву дан багьлай бия, цанчирча, ивкӀуну ивкӀсса вил уссу утта увккунни, акъа хьунугу ивкӀун, лявкъунни».

Мулкирай каялувшиву дуллалиманаясса мисал

161Цала мюталимтурахьгу Эсал увкуну бур:

– Ца авадансса адимина цала хъус тири-хъири даврил тахсир бихьлай ивкӀун ур ичӀаллил каялувчинай.
2Оьвкуну мунайн, залуннал увкуну бур: «Виятусса вай ци хавардур? Инара дуллай ивкӀсса даврил жаваб дула ттухьхьун, ина ххишала каялувшиву къадуллантӀиссара».
3Микку ичӀаллил каялувчинал цахьва цала увкуну бур: «Тти на ци бави? Залуннал на даврия укьан уллай ура. ЧӀатӀа дургьуну, зун ттуща къашай, цадакьа чӀа тӀунгу начри…
4Гьа, кӀулли ттун банмур. Ванал даврия укьан увкун, нава цайминнал цала къатраву зун уцин анмур банна».

5Цала залуннан буржлувсса циняннайн му ца-цаних тӀий оьвтӀун ивкӀун ур. Цалчинманахь мунал цӀувххуну бур: «Ттул залуннан ина циксса буржлувну уссара?»
6«Ттуршра къячӀи нагьлил», – увкуну бур танал. «Ласича ва вила буржирал чагъар, – увкуну бур танахь каялувчинал, – ххюцӀалла къячӀи ласав тӀий чича анаварну».
7Яла кӀаманахь цӀувххуну бур: «Ина циксса буржлувну уссара?» «Ттуршва дарваг лачӀал», – увкуну бур кӀанал. КӀанахьгу увкуну бур: «Ласича ва вила буржирал чагъар, мяйцӀалва буссия куну чича».
8Залуннал цӀа дурну дур ичӀаллил хӀарамзадасса каялувчиная мунал га ишираву аькьлу бусса къел дурнутӀий. Мяйжаннугу, ва дунияллул инсантурал цахава лавхьхьусса инсантуращалсса къеллаву аькьлу ккаккан бай, Заннал ххуллу бувгьуну наниминналнияр+.
9Нагу зухь тӀий ура: зунма дустал булувара ва тӀайла дакъа дунияллул аваданшиврул кумаграйну, зува думуницӀа хьувкун, зува Абадлийсса минардайн кьамул баншиврул.

10ЧӀивисса ишираву дакӀ тӀайлама хъунмунивугу дакӀ тӀайласса икӀайссар. ЧӀивисса ишираву тӀайла акъамарив хъунмунивугу тӀайла акъасса икӀайссар+.
11Мунияту, агана зу ва тӀайла дакъа дунияллул аваданшиврувугума тӀайла дакъашиву дайхьурча, щилли зуйн мяйжанмуниву вихшала дантӀисса?
12Чилмур зуйн вихшала дан къабучӀихьурча, щилли зун зуламур дулунтӀисса?

13Цуя ца лагънаща кӀия залуннал лагъну икӀан къашайссар: ца заллу ганан ххирану икӀантӀиссар, гама къаччан хьунтӀиссар; ягу цаннайн дакӀ тӀайлану икӀантӀиссар, гаманах тӀурча бакӀ къадугьлантӀиссар. Зущагу цал архӀал Заннал лагънугу, хъуслил лагънугу бикӀан къашайссар+.




Таврат ва Заннал ПаччахӀлугъ

(Мт. 11:12-13; 5:18,31-32)

14•Вай махъру арцух къанихсса фарисейтурангу бавну, гай Эсайн рихшантру дуллан бивкӀун бур.
15Эсал гайннахь увкуну бур:

– Зу буру инсантурал хьхьичӀ зува марцӀми хъанай. Амма Заннан зул дакӀурдиву ци буссарив кӀулссар. Инсантуран яла ларайну чӀалачӀимур Заннан ссанчӀав дакъамурну ккаллиссар.
16ЯхӀъя учӀаннин зучӀа бивкӀссар Таврат ва Идавстурал Луттирду. ЯхӀъя увкӀукуннив, зун баллан бивкӀссар Заннал ПаччахӀлугъраясса Ххарисса Хавар. Гьарца инсан уссар хӀарачат буллай КӀа ПаччахӀлугъравун уххан,+
17амма Тавратрал ца хӀарп дакъа шаяр, ссав ва аьрщи бигьану духлагантӀиссар+.

18Цала щарссагу личӀи дурну, цамур дуцлацисса гьарцагу инсан зуна буллалима хъанахъиссар. Ласнал личӀи дурсса щарсса дуцлацисса гьарца инсангу зуна буллалима хъанахъиссар+.




Аваданма ва Лазар

19– Ца авадансса адимина ивкӀун ур ххирасса, чӀюлусса яннардугу лахлай, гьарца кьини кайп-шайпругу буллай, цана ччикун яхъанай.
20-21ИвкӀун ур ца мискинсса, щала чурх кьиллалгу бувгьусса Лазар тӀисса адиминагу. Га мудан, ссупралияту дагьмурдарагу цанна дукан дулунссархха тӀисса умудрай, га аваданчувнал дарвазалухун агьну икӀайсса ивкӀун ур. Шярал ккаччивгу букӀлай, ганал кьиллу душлай бивкӀун бур.
22Га мискин ивкӀуну ур, малаиктурал га Ссавруннайн гьаз увну, Ибрагьим идавсил чӀаравсса сий дусса кӀанай щяивтун ур. ИвкӀуну ур аваданмагу, га увччуну ур+.

23Дужжагьравун агьну, аьзаврай унува, лавай урувгсса аваданманан кӀий архну Ибрагьимгу, ганал чӀарав Лазаргу ххал хьуну бур+.
24Вев увкуну бур ганал: «Ибрагьим, хъунбуттай! Ттуй цӀими бувакьай, Лазар ттучӀан гьан ува, цала кӀисса щинавун щуну, ттул кьавкьсса маз хъатан бан, на ва Дужжагьрал цӀараву аьзаврай урача!»+

25Амма Ибрагьимлул увкуну бур: «Ттул арс, дакӀний бурив, вин сагъну унува ккавкссар винма багьайсса ххуймур, Лазардун тӀурча оьмур бакъа къаккавкссар. Утти шикку ва талихӀрайн увкссар, инарив аьзаврай уссара.
26Му бакъассагу, Лазардуща вичӀан учӀан къахьунтӀиссар, цанчирча зул ва жул дянив чӀан дакъасса ратӀ дуссар: я шия зучӀан бучӀан къахьуншиврул, я мила жучӀан лахъан къахьуншиврул».

27Микку аваданманал увкуну бур: «Ттул вихь миннатри, хъунбуттай, Лазар ттул гъан-маччаначӀан гьан а.
28Ттул ххюя уссу уссарча, гай бакӀрай бацӀан бача, цивппагу ва аьзав-аькьувалул кӀанайн къабагьан».

29Ибрагьимлул ганахь увкуну бур: «ТайнначӀа Мусал лавсун увкӀсса Таврат ва Идавстурал Луттирду буссар, миннуй чивчумур буллай бикӀийча»+.

30«Юх, хъунбутта Ибрагьим! – увкуну бур аваданманал. – ЛивтӀуминная тайнначӀан цу-унугу гьарча, тайннал бунагьру кьабитантӀиссар».

31Ибрагьимлул тӀурча ганахь увкуну бур: «Мусал ва идавстурал тӀутӀимуних вичӀи къадишайхьурча, ивкӀума утта увккун учӀарчагу, мунаща тай бакӀрай бацӀан бан къахьунтӀиссар»+.

Бунагьрая, хӀалал битаврия ва вихну бикӀаврия

(Мт. 18:6-7,15,21-22; Мк. 9:42)

171•Цала мюталимтурахь Эсал увкуну бур:

– Имандалул ххуллия инсантал баччан банмур чансса дакъассар, амма бала ликкантӀисса ми баччан буллалиманайнни!+
2Имандалул ххуллийн ша лавсминнаватусса ца инсан аччан авунияр, му къел дурманан, ссурссулухун гьарахъалттил нигьгу дархӀуну, цува хьхьиривун утаву хъинссия!+
3Явара, зува бурувччуну бикӀияра! Агар вил уссий тахсир хьуну бухьурча, мунай аьй дува. Му цайва тахсир хьушиврий мукӀру хьурча, багъишла ити!+
4Агар гьантлун арийла мунай вила чулухунмай тахсир хьурчагума, гьантлун арийла вичӀана увкӀун, тахсирданий мукӀру хьурча, багъишла ити+.

5– Жул иман цӀакь дува! – увкуну бур Заллу Эсахь Ганал вакилтурал+.

6Залуннал гайннахьхьун укунсса жаваб дуллуну дур:

– Зул иман жумужул ккуккукссарагу духьурча, зу тутлил мурхьирахь «Мархращал буккуча, хьхьиривун ххяхху!» увкукун, ганил зу тӀимур бантӀиссар+.
7Итанну зул ца лагъ хъу гъайтӀий ягу ятту канаки буллай икӀан. Га шавай занашайхту, зу ганахь «Ачу анаварну щяикӀу ссупралух!» къаучинтӀиссар.
8Зу ганахь учинтӀисса бакъарив: «Ттун гьанттайнссагу дувача, на канай, хӀачӀлай уссаксса, ттуха къуллугъ буллалу, яла инарагу дуканссар, хӀачӀанссар», – куну?
9Цахьва бува увкумур бувсса лагънахь зу барчаллагь тӀуннув?
10Мукунма зугу, Заннал зунма бан ккаккан бувмур гьарзат биттур байхту, улучара: «Жу ссанчӀав бакъасса Заннал лагъталлу, жу бувмургу жува бан багьаймурди».




Жазан-цӀуцӀаврил увгьусса ацӀа адимина

11Ярусалимрайн нани ххуллий Эса Самар ва Галил билаятирттал дазуцӀух хьуну най ивкӀун ур.
12-13Ца шяравун ивсса чӀумал, Ганан хьунабавкьуну бур жазан-цӀуцӀаврил бувгьусса ацӀа адимина. Чансса архну бавцӀуну, миннал лахъну увкуну бур:

– Эса, Муаьллим! Жуй рахӀму бува!+

14Ми ххал хьуну, Эсал увкуну бур миннахь:

– Лавгун, рувхӀанийтал бурган бара зухва*.

РувхӀанийтурачӀан най бунува, ми хъин хьуну бур+.

15-16Цува хъин хьушиву ккавксса миннаятусса ца, занаивкӀун, лахъсса чӀуний Зал бюхттул уллан ивкӀун ур. Эсал ччаннавунгу агьну, му Ганахь барчаллагь тӀун ивкӀун ур. Му цувагу Самар билаятраясса адимина ивкӀун ур.*+

17– АцӀагу акъаяв хъин хьусса, – увкуну бур Эсал, – мими урчӀа чув бур?
18Ва ца чил инсан личӀаннин, ми цаягу циванни занакъавхьусса Заннахь барчаллагь учин?

19Яла Эсал му адиминахь увкуну бур:

– Изуча лавай, насу. Вила вихшиврулла ина ххассал увсса+.




Заннал ПаччахӀлугъ дучӀаврил хӀакъираву

(Мт. 24:23-28; 24:37-41)

20•Фарисейтурал Эсахь цӀувххуну бур:

– Заннал ПаччахӀлугъ та дучӀантӀиссар?

– Заннал ПаччахӀлугъ яруннан чӀалай къадучӀайссар, – увкуну бур Эсал гайннахь. –+
21ЩилчӀав къаучинтӀиссар: «Вана шикку Заннал ПаччахӀлугъ!», ягу «Тана Заннал ПаччахӀлугъ!» – куну, цанчирча, Заннал ПаччахӀлугъ зул чӀарав дунутӀий.

22Цала мюталимтурахь Эсал увкуну бур:

– ДучӀантӀиссар зун Инсаннал Арс ца кьиниссавагу ккаккан ччисса чӀун, амма къаккаккантӀиссар+.
23Зухь тӀунтӀиссар: «Вана Му шикку!», «Тана Му тикку!» Зурив къулагъас мадари, луглай мазанарди+.
24Цанчирча, Инсаннал Арс аьрщарайн мяйжаннугу занаивкӀсса кьини Цув циняннан чӀалантӀиссар, ссавнил ца зумания тамур зуманийн бияннин чанна лахъайсса цӀупар куна.
25Амма цал Ганан чӀярусса аьзав-аькьувартту духӀан багьантӀиссар, цӀанасса халкьунналгу Га яла утантӀиссар+.
26Инсаннал Арс занаивкӀсса кьинигу НухӀ идавсил заманнай кунмасса иш хьунтӀиссар:
27инсантал канай, хӀачӀлай, щар дуцлай, щар хъанай бивкӀссар, НухӀ жамилувун увхсса кьини дучӀаннин. Яла, тӀюпан* бувтӀуну, циняв бухлаган бувссар.
28ЛутӀ идавсил заманнай кунма хьунтӀиссар: инсантал канай, хӀачӀлай, дахху-ласу дуллай, хъу дугьлай, къатри дуллай бивкӀссар.
29ЛутӀ Содом шагьрулия лавгсса кьини тӀурча, ссавния цӀарал ва чӀаматӀулул чявхъа бувтӀуну, циняв бухлаган бувссар.
30Инсаннал Арс занаивкӀсса кьинигу мукунма хьунтӀиссар.
31Му кьини цӀив лавхъма цала кьай ласун къатлувун маучӀарача, хъув умагу шавай занамаикӀарача+.
32ДакӀний битияра ЛутӀлул щарссанин хьумур*.

33Цала оьрму буруччин ччима оьрмулуцӀа хьунтӀиссар. Оьрму харж бувманаллив оьрму ябантӀиссар+.
34Вана На зухь тӀий: Инсаннал Арс занахьусса хьхьуну ца шаний уттубивхьусса кӀиннаяту ца уцинтӀиссар, гама итантӀиссар.
35-36Ца гьарахъалттий къама гьаллалисса кӀира щарссания ца дуцинтӀиссар, гамур дитантӀиссар.

37Микку мюталимтурал Эсахь цӀувххуну бур:

– Ми ишру чуври хьунтӀисса, Заллу?

– Кьаркьала дунийн хъатӀултгу батӀайссар, – жаваб дуллуну дур Эсал гайннахьхьун.

Судья ва щащар

181Мудан дуаьрду дуллан аьркиншиврул ва хьул кьукьин къабучӀишиврул хӀакъираву мюталимтуран Эсал укунсса мисал бувцуну бур:+

2– Ца шагьрулий ивкӀун ур Заннаягу нигь дакъасса, инсантураягу нач дакъасса судья.
3Гава шагьрулий диркӀун дур ца щащар. Га судьяначӀан занай, тӀий диркӀун дур: «Лажиннича, ттул дяъвикарная на дуручча».
4-5Хъунмасса хӀаллай ганил тӀимур бан къаччайгу ивкӀун, судьянал ахиргу цахьва цала увкуну бур: «Ттун Заннаягу нигь дакъар, халкьуннаягу начну акъара. Амма ва щащар ттула бакӀраяту гьан даншиврул, иш тӀайласса ххуллий ца чулийн бутанна, дукӀлай, нава бизар къауллан».

6– ЧӀалай урив адав дакъасса судья ци тӀий ивкӀун урив? – увкуну бур ялагу Заллу Эсал. –
7КъабуруччинтӀиссарив туну Заннал хьхьугу, кьинигу Цахьва кумаг чӀатӀисса Цала язими? Анавар къауккантӀиссарив гайннан кабакьин+?
8Мяйжаннура зухь тӀисса: Заннал Цала язиминнан анаварну кабакьинтӀиссар. Амма Инсаннал Арс аьрщарайн занахьувкун, лякъинавав аьрщарай иман дирхьуну?




Фарисей ва дишалартту датӀу

9Цивппа иман марцӀми бушиврий дакӀ дарцӀуну, цайми сан къабуллалисса цаппараннан Эсал укунсса мисал бувцуну бур:+

10– Заннал Къатлул хӀаятравун дуаьрду дан кӀия адимина бувкӀун бур: ца – фарисей, гама – дишалартту датӀу+.
11Фарисей авцӀуну цахава цува укунсса дуаь дуллай ивкӀун ур: «Я Зал! Вийн щукрулий ура нава цайми инсантал кунасса акъатӀий – я цурк байсса, я хӀарамзадасса, я зуна байсса, ягу ва дишалартту датӀу кунасса+.
12Миннаха къалавхьхьуну, нюжмардий кӀира кьини на зумагу дугьара, щала ттунна дучӀаймунил ацӀва бутӀул ца Заннал Къатлувунгу булара»+.
13Дишалартту датӀу тӀурча тийнайгу авцӀуну, яру ссавнийн бурган бангума сикъаслай, цала хъазамрайх каругу ришлай, тӀий ивкӀун ур: «Я Зал, ттул бунагьирттал ялтту учӀу!»
14На зухь хӀакьмур тӀий ура: фарисейналмунияр дишалартту датӀул дуаь Заннан кьамул хьуну, га, марцӀ увну, шавай лавгссар. Цанчирча, гьарцагу цана цува лахъну чӀалачӀима лагь антӀиссар, цана цува лагьну чӀалачӀима лахъ антӀиссар+.




Эса ва мюрщи оьрчӀру

(Мт. 19:13-15; Мк. 10:13-16)

15•ЭсачӀан мюрщисса оьрчӀругу бувцуну букӀлай бивкӀун бур, Ганал, барачат чӀатӀий, гайннай ка дишиншиврул. Амма мюталимтал гай ЭсачӀан къаитабакьлай бивкӀун бур.
16Эсал тӀурча, мюрщи оьрчӀайнгу цачӀанма оьвкуну, мюталимтурахь увкуну бур:

– ОьрчӀру ТтучӀан итабакьияра! Битияра ми ТтучӀан букӀлан, цанчирча Заннал ПаччахӀлугърай оьрчӀру кунмамири бикӀантӀисса.
17ХӀакьну тӀутӀиссара зухь, Заннал ПаччахӀлугърая чӀиви оьрчӀ куна дакӀнийхтуну ххари къавхьуманан му къаккаккантӀиссар+.




Аваданчувнащалсса Эсал ихтилат

(Мт. 19:16-30; Мк. 10:17-31)

18•Хъун къуллугърайсса ца адиминал Эсахь цӀувххуну бур:

– Я, хъинсса Муаьллим, Абадлийсса Оьрму булуншиврул, на ци бан аьркинссар? – куну+.

19Эсал ганахь увкуну бур:

– Циван ура ина Ттуйн хъинсса тӀий? Анжагъ ца Заллихха хъинма.
20Вин кӀулссархха Заннал амрурду: «зуна мабара», «инсан маивчӀара», «цурк мабара», «вила чӀаравманайн къарщину щялусса махъ маучара» ва «нитти-буттал хӀурматрай икӀу».

21Га инсаннал увкуну бур:

– На мукун жагьилнияцӀава буллай уссарахха!

22Му бавну, Эсал ганахь увкуну бур:

– Вин ца за бан ливчӀун бур. Вила думур хъус дарххуну, арцу мискинминнайх дачӀи. Му чӀумал вил ххазина Ссавруннайри хьунтӀисса. Яла увкӀун, Ттул хъирив ачу+.

23Ми махъру бавну, га адимина хъинну къума лавгун ур, цала чӀярусса хъуслицӀа хьун къаччай.
24Га хъинну къума лавгшиву чӀалай, Эсал увкуну бур:

– Вай ца захӀматссархха чӀярусса хъус думиннан Заннал ПаччахӀлугъравун буххан!
25Аваданманан Заннал ПаччахӀлугъравун ухханнияр, варанттун ххалаххул шандалувух буххан бигьассар.

26Вай махъру бавминнал цӀувххуну бур:

– Цумари, туну, ххассал шаймавагу?

27– Инсантураща къашаймур шайссар Заннаща, – жаваб дуллуну дур Эсал+.

28Му чӀумал Петрдул увкуну бур:

– Вана жу, жула думургу кьадиртун, Вил ххуллу бувгьуну най+.

29-30– ХӀакьну тӀутӀиссара зухь, – увкуну бур гайннахь Эсал, – Заннал ПаччахӀлугърал цӀаний къатта-къуш, ягу щарсса, ягу уссурвал, ягу нину-ппу, ягу оьрчӀру кьабитарча, му инсаннан ва оьрмулий цукссагу ххишалану дулунтӀиссар, Ялун Нанимуниву тӀурча Абадлийсса Оьрму булунтӀиссар+.




Эсал Цала бивкӀулияту ва утта уккаврияту шамилчингу бусаву

(Мт. 20:17-19; Мк. 10:32-34)

31•Цала ацӀния кӀиягу вакилнайн чулухунмай оьвкуну, Эсал гайннахь увкуну бур:

– Утти жува Ярусалимрайн наниссару. Инсаннал Арснал хӀакъираву Идавстурал Луттирдай чивчумур гьарза тикку бартлагантӀиссар:
32-33Га путпараснахьхьун уллуну, кьякьлухун ихьлантӀиссар, кьюкьин уллантӀиссар, Ганайн пуйрду тӀунтӀиссар, яла, муркӀагу увну, ивчӀантӀиссар. Амма шамулку кьини Га утта уккантӀиссар+.

34Мюталимтуран тӀурча Ганал увкумунива цичӀав къабувчӀуну бур. Ганал мукъурттил мяъна кьюлтӀсса дуну, Эсал увкумур гайннал кӀулшилул къалавсун бур+.







МурчӀиманан чани бучӀаву

(Мт. 20:29-34; Мк. 10:46-52)

35•Эса Ярихон шагьрулийн иявайсса чӀумал, ххуллул зуманив щяивкӀун цадакьа чӀатӀий ивкӀун ур ца мурчӀисса инсан.
36ЧӀарах нанисса инсантурал чӀу бавну, мунал цӀувххуну бур, цивхьуну бур, куну.
37Мунахь бувсун бур Назаратлиятусса Эса най ушиву.

38– Давудлул Арс*! Эса! Лажинни, ттуй рахӀму-цӀими ба! – вев увкуну бур мунал+.

39Эсал хьхьичӀ наними му кьаагьан уллан бивкӀун бур, му тӀурча хъиннува лахъну оьвтӀун ивкӀун ур:

– Давудлул Арс! Ттуй рахӀму-цӀими бувакьай!

40-41Уний авцӀуну, Эсал, му ЦачӀана уцара, увкуну бур. ЧӀатӀала ЦачӀана гъан хьувкун, Эсал мунахь цӀувххуну бур:

– Вин Ттуяту ци ччай дуссия?

– Заллу, чани бучӀан бувну ччай бур! – увкуну бур мунал.

42– БувкӀссар вин чани! Ина вила вихшиврулла ххассал увсса, – увкуну бур мунахь Эсал+.

43МурчӀиманан гацӀана чани бувкӀун бур. Залгу бюхттул уллай, му Эсал хъирив авчуну ур. Га иш ккавксса циняв инсанталгу Заннайн щукру буллан бивкӀун бур.

Эса ва Закгьай

191Ярихоннайн увххун, Эса шагьрулувух най ивкӀун ур.
2Шагьрулий ивкӀун ур Закгьай тӀисса авадансса адимина, дишалартту датӀултрал хъунама.
3Мунан Эса ккаккан ччай бивкӀун бур, амма, цува чурххал лагьсса ухьувкун, халкьуннаха мунан Эса ххал къахъанай ивкӀун ур.
4Ша дири бувну хьхьичӀун увкӀун, Эса ххал хьуншиврул му тутлил мурхьирайн лавхъун ур, цанчирча Эса га кӀичӀиравух ачинтӀий ивкӀун ур.
5Закгьай лавхъсса мурхьирачӀан ивукун, лавай урувгун, му ккавккун, Эсал увкуну бур:

– Закгьай, анаварну ялавай учӀу! ХӀакьину Ттун зунний ацӀан аьркинну бур.

6Закгьайл, гацӀана мурхьирая увчӀун, ххарину Эса цаннийва кьамул увну ур.

7Му иш тӀааьн къабивзун, циняв хъинну рязи бакъа куннахь кув тӀий бивкӀун бур:

– БунагькарначӀан лавгун, ГаначӀа ацӀан ччай ур ва!+

8Закгьайл тӀурча, Заллу Эсал хьхьичӀгу авцӀуну, увкуну бур:

– Заллу, ттула хъуслил дачӀи мискинтурайх дачӀинтӀий ура, щияту-дунугу хӀарамну ларсмур тӀурча мукьлийну ххишала занадантӀий ура+.

9– Ва къатлувуми Заннал хӀакьину ххассал бувссар, къатлул заллугу Ибрагьим идавсил авладраясса унутӀий, – увкуну бур Эсал+.
10Инсаннал Арс увкӀсса ахир пуч хьуну наними лявкъуну, ми ххассал банни.




Тапшур дурсса арцуясса мисал

(Мт. 25:14-30)

11•Ярусалим шагьрулучӀан биявай бухьувкун, Эсащал наними бивкӀун бур Заннал ПаччахӀлугъ дучӀавай дусса ххай, мунияту Эсал миннахь укунсса мисал бувсун бур:+

12– Ца сий дусса инсан най ивкӀун ур архсса билаятрайн, тийхсса паччахӀнал цува цала билаятрал бакӀчину цӀакь хьуну, занаикӀаншиврул.
13Цува ачин хьхьичӀ ганал, ацӀа лагънайн оьвкуну, гьарцаннахьхьун арцугу дуллуну, увкуну бур: «На занаикӀаннин вай иширан зузи дара!»
14Цала билаятрал агьалинан тӀурча га адимина хъинну къаххирасса ивкӀун ур, мунияту, га лагайхту, ганала хъирив цала инсантал тӀайла бувккун бур: «Жун ва адимина жучӀава бакӀчи хьуну ччай акъар», – учин+.

15Цува бакӀчи хьуну, занаивкӀукун, оьвчин бувну бур ганал цала арцу дуллусса лагътурайн, цуманал ци хайр бувккун бурив кӀул бан.
16Цалчинма увкӀун, увкуну бур: «Ттул заллу, ина кьадиртсса арцул ялун ацӀлийну ххишаласса дуркӀунни».
17«Хъинни, ина ххуйсса лагъ ивкӀун ура, – увкуну бур залуннал. – ЧӀивисса иширавугу вихшала дишин бюхъайсса лявкъунутӀий, на вихьхьун ацӀва шагьру буллай ура, ина миннуй хӀукму бачин баншиврул»+.
18КӀилчинма увкӀун, увкуну бур: «Ттул заллу, ина кьадиртсса арцул ялун ххюлийну ххишаласса дуркӀунни».
19«На вихьхьунгу ххюва шагьру буллай ура, ина миннуй хӀукму бачин баншиврул», – увкуну бур ганахь залуннал.
20-21Шамилчинма увкӀун, увкуну бур: «Ттул заллу, вана вил арцу. Виясса нигьал на уссияв вай карщуву дархӀуну ядуллай, ина кьянкьасса хасиятрал адимина унутӀий: ина инара къадирхьусса кӀаная лагу-ласара, инара къадургьумур ттигу-ттихӀара».
22Залуннал ганахь увкуну бур: «УчӀиакъасса лагъ, на вийсса тахсир вила мукъурттийну ккаккан банна. Гьала, вин кӀулну бивкӀун бур на кьянкьасса хасиятрал адимина ушиву, нара къадирхьусса кӀанаягу ласайсса, нара къадургьумургу ттихӀайсса!
23Туну ина ми ттул арцу пайдалун циван къадулав, ми ттухьхьун, на занахьувкун, ялундукӀулущал занаритан?»
24Яла цала чӀарав бавцӀуминнахь увкуну бур: «Ласиярача ванаща вай арцу, ацӀлийну ххишала думанахьхьун дулара».
25«Жул заллу, – увкуну бур гайннал, – ваначӀания укуннагу ацӀлийну чӀярусса арцу дур».
26«На зухь тӀий ура, – увкуну бур залуннал, – думанан ххишалану дулунтӀиссар, дакъаманаща думургума ласунтӀиссар+.
27На цала ялув бакӀчину къаччими, шиккун бувцуну, ттул хьхьичӀ литӀара»+.




Эса бусравну Ярусалимрайн уххаву

(Мт. 21:1-9; Мк. 11:1-10; ЮхӀ. 12:12-15)

28•Ва мисалгу бувсун, Эса Ярусалимрайн авчуну ур.
29Элион зунттул хъачӀрайсса Байт-Пагия ва Байт-Ания тӀисса шяраваллачӀан гъан хьувкун, Эсал кӀия мюталим хьхьичӀун гьан увну ур+.

30– Насияра та хьхьичӀсса шяравун, – увкуну бур гайннахь Эсал. – Шяравун буххайхту, зун ккаккантӀиссар ттинин цучӀав буртти къаивкӀсса жагьилсса ттукку. ТтиривхӀуну, та ттучӀан бувцуну бухьхьияра.
31Агар щил-бунугу зухьва: «Му циван ттирихӀлай буру?» – куну, цӀуххирча, «Ва жул Залуннан аьркинну бур», – учара.

32Мюталимтал лавгун бур, гьарза Эсал увкусса куццуй хьуну бур.
33Гай ттукку ттирихӀлан бивкӀукун, ганил заллухъруннал гайннахь цӀувххуну бур:

– Му циван ттирихӀлай буру?

34– Ва жул Залуннан аьркинну бур, – увкуну бур гайннал.

35Ттукку ЭсачӀан бувцуну бувкӀун, ганийн цала ялувсса лаххиягу дирчуну, мюталимтурал Эса ганий буртти ивтун ур.
36Эса бурттий най унува, гай Ганал хьхьичӀун ххуллийн цала ялттуянна дичлан бивкӀун бур.
37Ххуллу Элион зунттуя ялавай бучӀайсса кӀанттучӀан Эса гъан шайхту, цанна ккаркцири хӀикматирттая ххарину цинявппагу мюталимтал лахъну Зал бюхттул уллан бивкӀун бур:


38– Барачатсса хьуннав

Заллу-Заннал цӀанийну нанисса ПаччахӀ!

Ссавруннай иминшиву хьуннав,

Ялувссаманал цӀа бюхттул хьуннав!



39Халкьуннава цаппара фарисейтурал Эсахь увкуну бур:

– Муаьллим, кьабикӀан бува ми Вила мюталимтал!+

40Эсал тӀурча гайннахь увкуну бур:

– Вай кьабикӀарчагума, чартту вев тӀунтӀиссар!




Ярусалим шагьрулух аьтӀаву

41-42ЯрусалимрачӀан гъан хьуну, шагьру ххал шайхту, аьтӀунгу ивкӀун, Эсал увкуну бур:

– ХӀакьинувагу бувчӀайссания вин винма хъинмур цирив! ХӀайп, бакъар вин му бувчӀлай+.
43Цанчирча, вийн лухӀи кьини дуккан най дур, душманнал ина вив лавсун, шагьрулул барурдайн къарщину чӀюйрду бувну, гьарца чулуха гьужум буллай,
44инагу, вил агьалигу пасат бантӀий бур, чарий чару къабивтун, ина лекьа-пӀякьу бантӀий бура. Ва бала вийн ликкантӀий бур, инава ххассал бан Зал увкӀсса чӀун вища дурчӀин къабювхъунутӀий+.




Эса Заннал Къатлуву

(Мт. 21:12-17; Мк. 11:15-19; ЮхӀ. 2:13-22)

45•Заннал Къатлул хӀаятравунгу увххун, Эса гива машачитал буккан буллан ивкӀун ур.

46– Чивчуну буссархха, – увкуну бур Ганал, – «Ттул Къатта дуаьрду дай къаттану бикӀантӀиссар», зу тӀурча ва «къачагътурал кюрттарайн» кӀура баен бувну бур.

47Гьарца кьини Заннал Къатлул хӀаятраву Эса халкьуннахь вяъза-насихӀат буслай ивкӀун ур. Хъун рувхӀанийтал, Тавратрал аьлимтал ва халкьуннавасса махъ нанисса инсантал Эса ивчӀан сант дагьаннин ялугьлай бивкӀун бур.
48Амма агьали, циняв бавтӀун, лагма лавгун, Ганах вичӀи дихьлай буну, сант къадагьлай, гай Эса цукун ивчӀанссарив къакӀулну бивкӀун бур.

Эсал кашилул хӀакъиравусса хъун рувхӀанийтурал суал

(Мт. 21:23-27; Мк. 11:27-33)

201•Кьинирдал ца кьини, Эса Заннал Къатлул хӀаятраву агьалинахь вяъза-насихӀат буслай, Ххарисса Хавар баян буллай унува, ГаначӀан хъун рувхӀанийтал ва Тавратрал аьлимталгу, хъунисригу бувкӀун, цӀувххуну бур:

2– Ци кьудратрайну бара Ина цимурца Инава буллалимур? Щил дуллур Вихьхьун му каши+?

3-4– Нагу зухьхьун ца суал булунна, – увкуну бур Эсал. – Бусияра Ттухь: ЯхӀъянахьхьун щинайну марцӀ баврил эбадат дуллансса каши Ссавния дуллуссиявкьай, ягу инсантурал дуллуссияв+?

5Пикри буллай, гай куннахь кув тӀун бивкӀун бур: «Агана „Ссавния дуллуссия“ учирча, Ганал цӀуххинссар: „Туну зу ЯхӀъянайн циван вих къавхьуру?“ – куну+.
6„Инсантурал дуллуссия“, – учирча, циняв халкьуннал жува чарттах литӀунссару, цанчирча, ЯхӀъя идавс ивкӀшиврий циняв дакӀ дарцӀуну бур»+.
7Мунияту гайннал жаваб дуллуну дур:

– Жун къакӀулли му каши щил дуллуссарив.

8– Туну, Нагу зухь къабусанна, Ттухьхьунна мукунсса каши щил дуллуссарив, – увкуну бур Эсалгу.




ЛухӀитӀутӀул багъ ижаралий буллусса адиминаясса мисал

(Мт. 21:33-46; Мк. 12:1-12)

9•Яла Эсал агьалинан укунсса мисал бувцуну бур:

– Ца адиминал лухӀитӀутӀул багъ бувгьуну, багъманчитурахьхьун ижаралий буллуну бур. Цувама хъунмасса хӀаллайсса цамур билаятрайн лавгун ур+.
10ЛухӀитӀутӀи батӀай чӀун дуркӀукун, ганал цала къазахъ гьан увну ур, багърая цанна дагьайсса ахъулсса ласун. Амма багъманчитурал га агу-авттун, цичӀаргу къадуллуну, махъунай гьан увну ур.
11Залуннал цамагу къазахъ гьан увну ур. Гайннал мугу авттун, кьюкьингу увну, цичӀар къадуллуну тӀайла увккун ур.
12Залуннал шамилчинма къазахъгу гьан увну ур. Гагу, лихха-личча хьуннин агу-авттун, багърава экьиливчуну кьаивтун ур+.
13Му чӀумал багърал залуннал увкуну бур: «Тти цири бантӀисса? Ва ттула ххирасса арс гьан анна, ванаятурагу тайннан нач къахьунххурав?»+
14Амма, залуннал арс ккавккукун, багъманчитал куннахь кув тӀун бивкӀун бур: «Вананни ва багъ буттаяту бутӀурай буккантӀисса. Бачи, ва ивчӀаннуча, ванал буттаяту бутӀурансса багъгу жунма личӀанссар».
15Гайннал оьрчӀгу ивкӀуну, багърал кьатӀув экьиливчуну кьаивтун ур. Ци бантӀиссар гайннан мунихлу лухӀитӀутӀул багърал залуннал?
16УвкӀун, багъманчиталгу ливтӀуну, багъгу цайминнахьхьун булунтӀиссар.

– Къахьуннавча мукун! – увкуну бур вичӀи дирхьуминнал+.

17Эсал, гайннахгу урувгун, увкуну бур:

– Зун кӀуллив Мубараксса Луттирдайсса вай мукъурттил:


«Усттарнал сан къабувсса чару, хьунни мурцӀний бишаймурну», – мяъна цирив?



18Ялагу Ганал увкуну бур:

– Га чарийх ивщума цума-унугу гъюжу уккантӀиссар, га ялун багьмарив ккуччу антӀиссар.

19•Тавратрал аьлимтал ва хъун рувхӀанийтал Эса га усса кӀанайва угьан ччай бивкӀун бур, гайннан бувчӀуну бур га мисал цала хӀакъиравусса бушиву, амма агьалиная нигьабувсун, ивтун ур.




Дишалартту дулавриясса ихтилат

(Мт. 22:15-22; Мк. 12:13-17)

20Яла, Эсал хъирив бацӀлайгу бивкӀун, аьлимтурал ва хъун рувхӀанийтурал ГаначӀан гьан бувну бур цивппа марцӀсса иман думину чӀалачӀи буллалисса инсантал. Гайннан ччай бивкӀун бур Эсава тӀайла бакъасса махъ личин бувну, Га Румуллал сардарнал таммихӀрахун утан+.
21Гьан бувминнал Эсахь увкуну бур:

– Муаьллим, жун кӀулли ина тӀайламур учайшиву ва лахьхьин байшиву. Ина щилчӀав лажин ккарккун махъ къабусарача, Заннал хӀакьсса ххуллу ккаккан буллан икӀара.
22Буси, жун багьайссарив ягу къабагьайссарив Румуллал паччахӀнан дишалартту дуллан+?

23Эсан, гайннал хӀилла дурчӀуну, гайннахь увкуну бур:+

24– Ккаккан дувара Ттун ца динарий*. Щил суратгу, цӀагу дур ваний?

– Румуллал паччахӀнал, – увкуну бур гайннал.

25– Туну дулара паччахӀнан – паччахӀнанмур, Заннан – Заннанмур, – увкуну бур Эсал.

26Къавхьуну бур гайннаща халкьуннал хьхьичӀ Эса таммихӀрахун утансса махъ учин ан. Ганал жавабрал махӀаттал бувну, гай кьабивкӀун бур.




Саддукейтурал утта буккаврил хӀакъиравусса суал

(Мт. 22:23-33; Мк. 12:18-27)

27•Яла ГаначӀан цаппара саддукейтал бувкӀун бур. (Саддукейтал ивкӀуну махъ инсан утта уккайшиврийн вихсса къабивкӀун бур.)+

28– Муаьллим, жу Вихь цӀуххин ччай буру, – увкуну бур гайннал. – Мусал Тавратрай чивчуну бур: цу-унугу, щарссагу кьариртун, оьрчӀ бакъана ивчӀарча, уссил ганал щарсса дуцин аьркинссар, ивкӀума уссил авлад хьун баншиврул.
29Вана, уссия тӀар арула уссу. Цалчинма, щарссагу дурцуну, оьрчӀ бакъана ивкӀуссия тӀар.
30Ганал щарсса кӀилчинма уссил дурцуну, гагу оьрчӀ бакъана ивкӀуссия тӀар.
31Мукунмасса иш шамилчинма уссингу хьуссия тӀар. Мукун арулагу уссилгу. Ва гай цинявгу, оьрчӀру къавхьуну, ливтӀуссия тӀар.
32Циняннал хъирив цурда щарссагу диркӀуссия тӀар.
33Кьиямасса кьини, циняв утта бувккукун, га цума уссил щарссану дикӀантӀиссар? Га арулунналлагу дурцуну дурхха!

34– Ва дунияллий инсантал щар дуцлайгу, щар хъанайгу бикӀайссар, – увкуну бур Эсал. –
35БучӀантӀимур оьрмулун ва утта буккан лайкьминнан ккал хьуминнан тӀурча я щар дуцаву дакъассар, я щар шаву.
36Утта бувкми ххишала къалитӀайссар, гай малаиктал кунма бикӀайссар. Гай Заннал оьрчӀру хъанахъиссар, Заннал утта буккан бувнутӀий.
37Зу буру, ливтӀуми утта къабуккантӀиссар, тӀий. ЛивтӀуми утта буккайшиву тӀурча цува Муса идавсил увкусса мукъурттийну чӀалай бур. ЦӀу ларчӀсса къатӀуясса хаварданий, Мусал тӀий уссархха Заннал хӀакъираву: КӀа Ибрагьимлулгу Залли, ИсхӀакьлулгу Залли, Якьувлулгу Залли.
38КӀа ливтӀуминнал Зал акъарча, сагъминналли. КӀанан цинявгу уттавассар.

39Микку цаппара Тавратрал аьлимтурал увкуну бур:

– Ина хъинну увкунни, Муаьллим.

40Ххишала Эсахьхьун цукунчӀавсса суал булун гай сивсуну бакъар+.




Цуну хъанахъиссар МасихӀ?

(Мт. 22:41-46; Мк. 12:35-37)

41•Эсал гайннахь увкуну бур:

– МасихӀ – Давуд паччахӀнал Арсри тӀун бикӀай+.
42-43Цува Давуд тӀурча Забурданий укун тӀий ур: «Увкуссар Заллу-Заннал ттул Залуннахь: „ЩяикӀу Ттул урчӀа чулух, На Вила душмантал Вила ччанналун бичиннин“»+.
44Давуд ур МасихӀнайн Заллу тӀий. Цукунни, туну, Га Давудлул Арсну икӀан бюхъайсса?

45Циняв инсантал Цахва вичӀилий бунува, Эсал увкуну бур Цала мюталимтурахь:

46– Тавратрал аьлимтурая архну бикӀияра. Миннан цала лахъи лаххиярттаву* занан ххирассар, агьали батӀай кӀанттурдай цахьхьунма хӀурматрай ссаламру буллай ччиссар, эбадат-къатраву хьхьичӀми кӀанттурдай щябикӀлан ччиссар, ссупралух ххуйми кӀанттурду бугьлан ччиссар+.
47Миннал щахъаннил хъус цӀиккайссар ва ккаккиялун хъунмасса хӀаллай дуаьрду дуллан бикӀайссар. Миннанни Заннал хъунмур таммихӀгу бантӀисса!

Мискинсса щащарнил цадакьа

(Мк. 12:41-44)

211•Лагмава урувгсса, Эсан ххал хьуну бур Заннал Къатлул хӀаятравусса хазналувун арцу дичлачисса авадансса инсантал+.
2Ккарккун дур гивунма кӀива къарапул бутлатисса мискинсса щащаргу.

3– Мяйжаннура зухь тӀисса: ва мискинсса щащарнил циняннаяр чӀярусса арцу дирчунни, – увкуну бур Эсал. –
4Хазналувун арцу дичлачисса вайминнал цала чӀяруссаннуя чӀирисса дулунни, ва мискинсса щарссаниллив цила дусса чӀириссаннуя махъра-махъмур дулунни.




Эсал ахирзаманалияту бусаву

(Мт. 24:3-21,29-35; Мк. 13:3-19,24-31)

5-6•Цаппарассаннал Заннал Къатлуяту, га чӀюлу бувсса чарттаятугу, ссайгъатирттаятугу, цив Заннан лавсун бувкӀсса, гъалгъа тӀун бивкӀукун, Эсал увкуну бур:

– Вай зун чӀалачӀимур, чарий чару къабивтун, лекьа-пӀякьу дурсса чӀун дучӀантӀиссар+.

7– Муаьллим, му иш та хьунтӀиссар? – цӀувххуну бур Ганахь. – Му иш ялун биянтӀишиву жун ци аьламатрайну кӀул хьунтӀиссар? – куну.

8– Явара, зува хъяврин бан мабацӀари, – увкуну бур Эсал. – ЧӀявусса букӀлантӀиссар Ттул ЦӀанийну: «Нара МасихӀ», «Ссят гъан хьуссар!» тӀунтӀиссар. Гайннайн вих машари.
9Дяъвирдаясса ва питнардаясса хаварду бавукунгу, нигьа мабусари. Ми цимурца хьхьичӀ хьун аьркинсса ишрур, амма мугу ахир дакъар.

10Яла Эсал гайннахь увкуну бур:

– Миллатрайн къарщину миллат, паччахӀлугърайн къарщину паччахӀлугъ гьаз хьунтӀиссар+.
11Ца-ца кӀанттурдай гужну дуниял сукку хьунтӀиссар, ккаши багьантӀиссар, лахъай азарду ппив хьунтӀиссар, ццахханну дутлатисса баларду хъанантӀиссар, ссавруннайгу аьжаивсса аьламатру дуклантӀиссар+.

12Амма вай циняв ишру хъананнин, зу ттул мюталимтал бунутӀий, зу къума-цӀан буллай, бугьлай, диван бан эбадат-къатравун буцлантӀиссару, дуснакьирттавун бакьлантӀиссару, паччахӀтурачӀан ва сардартурачӀан тӀайла буклантӀиссару+.
13Минна зун Ттуяту буслансса сантру.
14Кьянкьану дакӀний битияра: зун аьркин бакъассар зула зува буруччаврилсса буллан,
15цанчирча На булунна зун учинсса махъругу, аькьилшивугу, цаягу муттаэнаща зуйн данди ацӀан, ягу манеъ дуллан къахьунсса+.
16Зул нитти-бутталгу, уссурваралгу, гъанминналгу, дустуралгу зун хаиншиву дантӀиссар. Зуятусса цаппара чил каних лигума-литӀунтӀиссар.
17Зу циняннан къаччан хьунтӀиссару Ттул ялув.
18Амма зул бакӀрая цурда ца чӀара къадагьантӀиссар+.
19Зуву яхӀ бан бювхъуманал жанни ххассал дантӀисса.

20•Аьралуннал Ярусалимрал лагма рургьуну зунма ккавксса чӀумал кӀулну бикӀияра, чӀал къавхьуну шагьру пасат бантӀишиву.
21Му чӀумал Ягьудинал билаятрай буми зунттавунмай лихъича, Ярусалимрай буминнал шагьру кьабитича, къирагъирттай буми шагьрулийн малагарича.
22Муна мури, Мубараксса Луттирдай чивчуну бумур бартлаглай, таммихӀ ялун бивсса чӀун.
23Тай гьантрай язугъ бикӀантӀиссар оьрчӀ лякьлувуминнай ва оьрчӀан ккукку буллалиминнай. Ва билаятрайн хъунмасса бала ликкантӀиссар. Заннал рищунтӀиссар ва миллатрайх+.
24Кув турдах кьатӀ бантӀиссар, кув ясир бувну, кӀани-кӀанттайх гьан бантӀиссар. Ярусалимгу цайми халкьуннал ххяппулу бикӀантӀиссар, тайннан ккаккан дурсса чӀун къуртал хьуннин+.

25•Бургъий, зуруй ва цӀурттай ккаккантӀиссар оьккисса ишру хьунтӀишиву бусласисса лишанну. Аьрщарай тӀурча миллатру, къума лагаврил, бан-битан бакъа личӀантӀиссар, гьалаксса хьхьирил щатӀив бишлашисса ххурххулул гужшиврул ццаххандарал бувну.
26Дунияллун ци бала ликкайвав тӀий, нигьабувсун, инсантал кӀулшилия лаглантӀиссар, цанчирча ссавруннайсса цӀурттигума гьалакӀу хьунтӀиссар.
27Гайннан ккаккантӀиссар кьудрат дуну ва хъуншиврул нурдануву ттуруллуй нанисса Инсаннал Арс.
28Ми ишру хъанан бикӀайхту, зула бархӀругу тӀайла бацӀан бувара, бакӀругу гьаз дувара, цанчирча мунил бусласиссар зу ххассал хьунтӀисса чӀун дукӀлакӀишиву.

29•Эсал гайннан ва мисал бувцуну бур:

– Бургияра инжирданул мурхьирахгу, гайми циняв мурхьирдахгу.
30Гай щюлли хъанай ххал шайхту, зун кӀулссар гъи гъан хъанан диркӀшиву.
31Мува куццуй, зунма кӀай ишру хъанай ккавккукун, кӀулну бикӀияра, Заннал ПаччахӀлугъ дучӀавай душиву.
32ХӀакьну тӀутӀиссара зухь: ва ттисса ник цӀулаганнинна, вай ишру хьунтӀиссар+.
33Ссав ва лухччи духлагантӀиссар, амма Ттул махъру уттаванма личӀантӀиссар.
34Явара личӀлулну бикӀияра, лякьри дуччин дуллай, хӀантту хӀачӀлай, багьу-бизулул буруккинттахух лавгун, зула дакӀру къухъна къахьун. Ахъахьурча, му Кьини зула ялун хар-хавар бакъа диянтӀиссар.
35КъатӀул бувгьусса кунма бикӀантӀиссар му Кьини ва аьрщарай яхъанахъисса циняв.
36Мудан личӀлулну, дуаьрду дуллай, вай ялун бучӀантӀисса циняв балардаягу бурувччуну бикӀияра, му Кьини зуятува Инсаннал Арс рязийну ччарча+.

37Дяхтта Эса Заннал Къатлул хӀаятраву Мубараксса Луттирдай чивчумур бувчӀин буллай ивкӀун ур. Хьхьурду тӀурча, лавгун, Элион зунттуй рутайсса диркӀун дур+.
38Циняв агьалигу кӀюрххила бивзун, Ганах вичӀи дишин Заннал Къатлул хӀаятравун бучӀайсса бивкӀун бур.

Диндалул бакӀчитал Эса ивчӀаврил пикрирдай

(Мт. 26:1-5,14-16; Мк. 14:1-2,10-11; ЮхӀ. 11:45-53)

221•Гъан хъанай диркӀун дур байран Пейсах (ягу Кьири ЧчатӀул байран)*.
2Хъун рувхӀанийтал ва Тавратрал аьлимтал Эса ивчӀансса сант дирияннин ялугьлай бивкӀун бур, халкьуннан чӀалай угьан нигьабувсун бивкӀунтӀий.

3Му ппурттуву Иблис бувххун бур Кариотлиятусса Ягьудавун (му цувагу ивкӀун ур Эсал ацӀния кӀия вакилнавасса ца)+.
4Хъун рувхӀанийтурачӀан ва Заннал Къатлул къаралчитурал хъуниминначӀан лавгун, мунал машвара щавщун бур, цала гайннахьхьун Эса цукун ириян антӀиссарив.
5Тай ххари хьуну, Ягьудан мунихлу арцу дулун рязи хьуну бур.
6Тайннахьхьун махъгу буллуну, Ягьуда къулайсса чӀун хьуннин ялугьлай ивкӀун ур, инсантал чӀарав бакъасса чӀумал Эса угьан ан+.




Пейсахрал гьанттайнсса







(Мт. 26:17-30; Мк. 14:12-26; ЮхӀ. 13:21-30)

7•ДуркӀун дур Кьири ЧчатӀул байран. Му кьини Пейсахрал кьурвандалун чӀи биххан багьлай бивкӀун бур.
8Эсал Петр ва ЮхӀанна гьан бувну бур, лавгун, жунна Пейсахрал гьанттайсса хӀадур дувара куну.
9Гайннал цӀувххуну бур:

– Чув хӀадур дурну ччай бур Вин гьанттайнсса?

10Эсалгу увкуну бур:

– Ярусалимрайн буххайхту, зун щинал урша лавсун нанисса адимина хьунаакьинтӀиссар. Ганал хъирив га нанисса къатравун насияра.
11Га увхсса къатрал залуннахь учара: «Муаьллим вихь цӀухлай ур, цумурди Ганалгу, Ганал мюталимтуралгу Пейсахрал чӀи букантӀисса къатта тӀий?» – куну.
12Ганалгу зун ялувчӀинний хъаттирдугу дирчуну хӀадур бувсса хъункъатта ккаккан бантӀиссар. Тикку хӀадур дувара гьанттайнсса.

13Гай лавгун бур, гьарза Эсал увкусса куццуй хьуну бур. Гайнналгу Пейсахрал гьанттайнсса хӀадур дурну дур.

14•Пейсахрал гьанттайнссаннул чӀун дучӀайхту, Эса вакилтуращал ссупралух щяивкӀун ур.
15Эсал гайннахь увкуну бур:

– Хъинну ччай буссия Ттун ва Пейсахрал гьанттайнсса зущал дукан, Ттула аьзав-аькьувартту дайдишиннин.
16Вана На зухь тӀий: ххишала Ттун Пейсахрал ссупралух щяикӀан нясив къабантӀиссар, ва байран дай чӀун Заннал ПаччахӀлугърай къадуркӀссаксса+.

17Лавсун чахирданул кьуру, дуаьгу дурну, Эсал увкуну бур:

– Ва кьуру циняннайх буккан бувара.
18На зухь тӀий ура: Заннал ПаччахӀлугъ къадуркӀссаксса, Ттун утти лухӀитӀутӀул чахир хӀачӀан къабагьантӀиссар.

19Яла лавсун ччатӀ, дуаьгу дурну, бувхъун, гайннайх бавчӀуну, увкуну бур:

– Ва зул цӀаний харж буллалисса Ттул чурхри. Нагу дакӀнийн увтун, зугу ва куццуй ччатӀ булухъияра+.

20Гьанттайнсса дуркуну махъгу, чахирданул кьуру лавсун, гукунма циняннайх буккан бувну, Эсал увкуну бур:

– Ва кьурттаравусса чахир – вай Ттул оьттур, зухлу На экьибутӀлатӀисса ЦӀусса КьутӀилул оьттур*.
21Ттуйн хаиншиву дуллалиманал кагур ца ссупралух Ттул канищал дусса+.
22Инсаннал Арснан нясив бантӀисса, мяйжаннугу, Заннал чивчумурди. Амма бала ликкантӀиссар Мунайн хаин хьуманайн!+

23Гай цаннахь ца цӀухлай кӀул буллан бивкӀун бур, му даву дансса цала дянив цумари тӀий.

24•Яла мюталимтал бяст буллан бивкӀун бур, цала дянив яла хъунама цума хъанахъиссарив.
25Эсал гайннахь увкуну бур:

– Цайми халкьуннай каялувшиву дуллай буссар паччахӀтал, цайнма цалагу миннал учай, хъинбалачитал куну.
26Амма зул дянив мукун бикӀан къабучӀиссар. Зуву яла хъунама икӀан аьркинссар, чӀивима куна, каялувшиву дуллалима тӀурча – къуллугъчи куна+.
27Цумари хъунама – ссупралух щяивкӀмаривкьай, дукра дихьлахьимарив? Ссупралух ума акъарив? Амма ванахха На ссупралух зуха къуллугъ буллай+.
28Ттущал циняв захӀматшивуртту духӀлай бивкӀссару зу.
29Мунияту Нагу дуллай ура зухьхьун Буттал Ттухьхьунна дуллусса паччахӀшиврул кьудрат+.
30Ттул паччахӀлугърай Ттущал ца ссупралух зугу канай-хӀачӀлай бикӀантӀиссару. Зу паччахӀтурал тахурдий* щябивкӀун, Якьувлуя бивзсса Исраэлнал халкьуннал ацӀния кӀивагу авладрай хӀукму бачин буллантӀиссару+.




«Ажарттул эоь учиннин, ина шамийла учинтӀиссар, вина На къакӀулли куну»

(Мт. 26:31-35; Мк. 14:27-31; ЮхӀ. 13:36-38)

31•Яла Эсал увкуну бур:

– Агь, Симон, Симон! Иблислул, зу, къама кӀурчӀулттувух кӀучӀайсса кунма, кӀучӀин ихтияр дула куссар.
32Амма На виха дуаь дуллай уссияв, Заннахь вил иман духлаган мадитара тӀий. Инагу, ххуллул тӀайламунийн кӀура аяйхту, имандалул уссурварал иман цӀакь дуллалу+.

33Петрдул Эсахь увкуну бур:

– Ттул Заллу, Вищал на дуснакьраву щяикӀангу, ивчӀангу хӀадурссара+.

34Амма Эсал увкуну бур:

– Вана На вихь тӀий, Петр: хӀакьину, ажарттул эоь учиннин, ина шамийла учинтӀиссар, вина На къакӀулли куну.

35Эсал цӀувххуну бур вакилтурахь:

– На зу я арцу дакъа, я кьуцуру бакъа, я даххана дансса усру дакъа аьрххилий тӀайла бувксса чӀумал, зун цичӀав аьркинну дуссияв?

– Жун цичӀав аьркинну дакъассия, – увкуну бур вакилтурал+.

36Эсал гайннахь увкуну бур:

– Утти тӀурча думанал арцугу, кьуцуругу ласийча, тур дакъаманал цала янна дарххуну, машан ласийча.
37На зухь тӀий ура, Мубараксса Луттирдай Ттуяту чивчумур: «Га къачагънан ккалли антӀиссар», – тӀисса махъру тӀайла бацӀан аьркинссар. Ттуяту чивчусса цимурца чӀал къавхьуну бартлагавай бур.

38Гайннал увкуну бур:

– Заллу, вайннахха шикку кӀира тур.

– Гьари тти муния гъалгъа тӀун! – увкуну бур Эсал.




Элион зунттуйсса дуаьрду

(Мт. 26:36-46; Мк. 14:32-42)

39•Къатрава увккун, Эса, мудана куна, Элион зунттуйн авчуну ур. Ганал хъирив мюталимталгу бавчуну бур.
40КӀийн лавхъукун, Эсал увкуну бур:

– Зува бяйкьин мабитара тӀий, Заннайн дуаьрду дуллалияра+.

41Цува тӀурча, ца чару личинссаксса манзилданий гайннаяту арх увцун, никирттайнгу агьну, дуаь дуллан ивкӀун ур:

42– Я Ттул Ппу, Винма кьамул хьурча, ва хӀасратрал кьуру Ттул чӀарах буккан бува! Амма машарача Ттун ччимур, хьувча Вин ччимур!+

43ЭсачӀан ссавнияту малаик ливккун, Ганал дакӀ кьянкьа дуллан ивкӀун ур+.
44Эсал ккухӀлахӀисса аьзиятрал кӀушиврул ва Ганал дуллалисса дуаьлул кӀиришиврул Ганаяту аьрщарайн оьттул гьухъ кӀунтӀа тӀий диркӀун дур.

45Дуаьрдугу дурну, мюталимтурачӀан учӀайхту, Эсан гай, къума лагаврил аьзиз бувну, шанай лявкъуну бур.

46– Зу циван шанай буру? – увкуну бур Ганал. – Бивзун, зува бяйкьин мабитара тӀий, дуаьрду дуллалияра.




Ягьуда хаин шаву ва Эса угьаву

(Мт. 26:47-56; Мк. 14:43-50; ЮхӀ. 18:3-11)

47•Га мукун тӀий унува, ацӀния кӀия мюталимтураясса ца – Ягьуда тӀима хьхьичӀну цавай инсантал бувккун бур. ЭсачӀан гъан хьуну, Ягьуда Ганайн ппай учин авчуну ур+.
48Эсал ганахь цӀувххуну бур:

– Ягьудай, ина Инсаннал Арснайн ппай увкунурав хаиншиву дуллалисса?

49Иш ссаву буссарив бувчӀуну, Эсал лагма лавгминнал Ганахь увкуну бур:

– Заллу, турду дукканнагу багьлай бакъарив+?

50Гайннавасса цаннал, тур дурккун, Хъунама рувхӀанийнал лагънал урчӀамур вичӀи личин дурну дур.

51– БацӀи! – увкуну бур Эсал.

Лагънал вичӀилий ка дирхьуну, Эсал га хъин дурну дур.
52Цува угьан бувкӀсса хъун рувхӀанийтурахь, Заннал Къатлул къаралчитурал бакӀчитурахь ва хъунисриннахь Ганал увкуну бур:

– Зу ТтучӀан, ваца къачагъначӀан кунма, турдащал ва къазихъ-ччаллащал На угьан бувкӀрув?
53На зущала гьарца кьини Заннал Къатлул хӀаятраву унува, зу Ттуйн ка гьаз къадайва. ЦӀанарив зулмур бавцӀусса чӀун дур, биялагу цӀаннахь бур+.




Петрдул цана Эса къакӀулли учаву

(Мт. 26:57-58,69-75; Мк. 14:53-54,66-72; ЮхӀ. 18:15-18,25-27)

54•Эса увгьуну, хьхьичӀ авкьуну, Хъунама рувхӀанийнал къатлувун увцуну бувкӀун бур. Петр тийнайну Ганал хъирив най ивкӀун ур.
55Хъунама рувхӀанийнал хӀаятраву къавтӀигу бивчуну, инсантал ганил лагма щябивкӀун бур. Петргу гайнначӀа щяивкӀун ур.
56КъавтӀилул чаннай ца ичӀувадушнин Петр ккавккун, хӀисаврай бурувгун, увкуну бур:

– Вагу Ганащал ия.

57Амма Петрдул, мукӀру къавхьуну, ганихь увкуну бур:

– Ттун Га цурив къакӀулли.

58Чансса хӀаллава, Петр ххал хьуну, цама инсанналгу увкуну бур:

– Инагу тайннавасса ца ура.

– Акъара, дус! – увкуну бур Петрдул.

59Ца ссятуксса хӀаллава цама инсангу ахчуну ур ганахун:

– Мяйжаннугу, вагу ия Ганащал. Вагурхха Галил билаятраятусса, – тӀий.

60Петрдул увкуну бур:

– Да, дус, ина ссая гъалгъа тӀий уссарав ттун къакӀулла.

ГацӀана, Петр мукун тӀий унува, ажарттул эоь увкуну бур.
61Му чӀумал Заллу Эса, кӀура авну, Петрдух урувгун ур. Петрдунгу дакӀнийн багьну бур Эсал цахьва увкусса махъру: «ХӀакьину ажарттул эоь учиннин, ина шамийла учинтӀиссар, вина На къакӀулли куну»+.
62ХӀаятравагу увккун, Петр агьи тӀий аьтӀун ивкӀун ур.




Эса Ягьудинал Хъун Дивандалул хьхьичӀ ацӀаву

(Мт. 26:59-68; Мк. 14:55-65; ЮхӀ. 18:19-24)

63•Эсан къарал буллалисса арамтал, Га атлай, кьякьлухун ихьлай бивкӀун бур.
64Ганал яругу бавхӀуну, лажиндаравух ришлай, цӀухлай бивкӀун бур:

– Утти ккаккан да Вила идавсшиву! БувчӀа Вийхра цуманал рирщуссарив?

65Гай Эса кьюкьин ансса чӀявусса цаймигу махъру тӀий бивкӀун бур.

66•Гьунттихавай кӀюрххи-кӀюрххила халкьуннал хъунисри, хъун рувхӀанийтал ва Тавратрал аьлимтал Ягьудинал Хъун Дивандалийн* бавтӀун бур. Хъун Дивандалул хьхьичӀун Эса увцуну, гайннал цӀувххуну бур:

67– Буси жухь, Ина МасихӀрав?

Эсал увкуну бур:

– На зухь бусарча, зу вих къахьунтӀиссару.
68Зухь Нава цӀуххирча, зу Ттухьхьун жаваб къадулунтӀиссар.
69Амма вания тихунай Инсаннал Арс Кьудратрал Залуннал урчӀа чулух щяикӀантӀиссар+.

70Микку циняв цӀухлан бивкӀун бур:

– Туну, Инарав – Заннал Арс?

– Зу зува увкуннихха мукун, – жаваб дуллуну дур Эсал.

71Гайнналгу увкуну бур:

– Уттигу ци барашин аьркинссар жунна? Ванал Цала зумату тӀий бавуннихха жунма+.




23


Эса сардар Пилатлул хьхьичӀ ацӀан аву

(Мт. 27:1-2,11-14; Мк. 15:1-5; ЮхӀ. 18:28-38)

231-2•Мажлисрайн бавтӀсса циняннал Эса ПилатлучӀан увцуну, Ганай тахсирду ккаклай, тӀун бивкӀун бур:

– Ва Инсан жул агьали лиян буллай ур, хӀатта Румуллал паччахӀнан дишалартту дулун къааьркинссар тӀар. Цайна Цувагу ур «МасихӀ», ПаччахӀ тӀий++.

3Пилатлул Эсахь цӀувххуну бур:

– Ина ягьудинал ПаччахӀрав?

– Ина инава увкуннихха мукун, – жаваб дуллуну дур Эсал+.

4Пилатлул хъун рувхӀанийтурахь ва халкьуннахь увкуну бур:

– Ттун Ва Инсаннай цукунчӀавсса тахсир чӀалай бакъар+.

5Гай тӀурча, цаламуний бавцӀуну, тӀий бивкӀун бур:

– Му щала Ягьудинавусса агьали гьалак буллай ур, Цала ххуллийх бачин лахьхьин буллай. Галил билаятраяту айивхьуну, вана тти шиккун, Ярусалимрайнгу, увкӀун.

6Галил билаят кӀицӀ лавгшиву бавну, Пилатлул цӀувххуну бур:

– Му инсан Галил билаятраятусса урив? – куну.

7Эса Гьиродлуйн* мютӀисса билаятраясса ушиву кӀул шайхту, Пилатлул Га гьан увну ур гай гьантрай Ярусалимрай ивкӀсса ГьиродлучӀан+.




Эса Гьирод паччахӀнал хьхьичӀ

8Эса ххал шайхту, Гьирод хъинну ххари хьуну ур. Эсаяту чӀявусса бавну, Гьирод ччянива Га ккаккан ччай ивкӀун ур, Ганал дуллалисса цания ца хӀикмат цаннагу ккаккансса умудрай+.
9Гьирод Эсахьхьун чӀявусса суаллу буллай ивкӀун ур, амма Эсал ганахьхьун цукунчӀавсса жаваб къадуллуну дур.

10Хъун рувхӀанийтал ва Тавратрал аьлимтал тӀурча, гикку бавцӀуну, сситтулгу бувцӀуну, ялув ливккун Эсай тахсирду бихьлай бивкӀун бур.
11Гьиродлул ва ганал къаралданувасса инсантурал, Эсайн рахшантру дуллайгу бивкӀун, Ганахь кьюкьин ансса махъру тӀийгу бивкӀун, яла Ганай багьлул ххирасса яннагу лаххан дурну, Га махъунай ПилатлучӀан тӀайла увккун ур.
12Ганиннин душманталну бивкӀсса Гьирод ва Пилат гания махъ дустал хьуну бур.




Эса ххачлий ищун диван кьукьаву







(Мт. 27:15-26; Мк. 15:6-15; ЮхӀ. 18:39–19:16)

13-14•Пилатлул хъун рувхӀанийтал, бакӀчитал ва халкь бавтӀун, гайннахь увкуну бур:

– Зу ттучӀан Ва Инсан увцуну бувкӀунну, Ванал халкь лиян буллай ур тӀий. На зу бусса кӀанай Ванахь цӀуххаву дав, амма зу бихьлахьисса цавагу тахсир ттун Ва Инсаннай къалявкъунни.
15Къалявкъуну бур Ванай тахсир Гьиродлунгу, на Ва таначӀан гьан увссия. Танал Ва махъунай жучӀана гьан увну увкӀунни. Гьаннайсса, ивчӀан багьайсса цичӀав Ванал бувну бакъар.
16-17Мунияту, таммихӀгу бан бувну, на Ва итаакьинна.

18Амма циняв ца чӀуний вев тӀун бивкӀун бур:

– ИвчӀа Му! Барабба жун итаакьи!

19Барабба тӀурча ивкӀун ур, шагьрулий гьалакшивурттугу сукку дурнутӀий, инсангу ивкӀунутӀий, дуснакь увсса адимина.

20Ялагу ихтилат буллан ивкӀун ур гайннащал Пилат, Эса итаакьин ччай.
21Амма гай вев тӀий бивкӀун бур:

– Ххачлий ища, ххачлий ища Му! – тӀий.

22Шамилчингу увкуну бур гайннахь Пилатлул:

– Ци оьбала бувссар Ванал? ИвчӀан багьайсса тахсир ттун Ванай цукунчӀавсса чӀалай бакъархха. На Ва, аттангу ан увну, итаакьинна.

23Амма гай, хъиннува лахъну вев-шев тӀий, Эса ххачлий ищаву тӀалав дуллайнма бивкӀун бур. Ахиргу Пилат гайннал аьлагъужалул лахӀан увну ур.
24-25Пилат рязи хьуну ур гайннал тӀалавшин биттур дан. Ганал, гайннал тӀимур бувну, итаавкьуну ур гьалакшивурттугу сукку дурсса, инсан ивчӀаврихлугу дуснакьраву щяивтун ивкӀсса Барабба, Эсама гайннал цанма ччимур бан уллуну ур.




Эса ххачлий ищаву

(Мт. 27:32-44; Мк. 15:21-32; ЮхӀ. 19:17-27)

26•СаллатӀтурал Эса ххачлий ищун увцуну ур. Ххуллийх гайннан хьунаавкьуну ур, цала хъувату най, Кирина билаятраясса Симон. СаллатӀтурал му, Эсал ххачгу мукьав лавхъун, Эсал хъирив ачин увну ур.
27Эсал хъирив чӀявусса халкь най бивкӀун бур. Гайннавухсса хъами, хъазамрайх заккантту бишлай, Ганах аьтӀий бивкӀун бур.
28Хъаннил чулухунайгу кӀура авну, Эсал увкуну бур:

– Ярусалимрал душрув, Ттух мааьтӀрича, зухвагу, зула оьрчӀахгу аьтӀутӀияра.
29«ОьрчӀ бакъами, оьрчӀ къабувми, оьрчӀан ккукку къабуллуми талихӀ бусса бивкӀун бур!» – учинсса чӀун дукӀлай дурча+.
30«Вай зунттурду, жуйнма лекьайссания, вай бакӀурдалу жува бахьлагайссания!» – тӀунсса ликкантӀиссар му чӀумал инсантурайн+.
31Щюллисса мурхьирангума вайксса ккаккан буллалисса, кьавкьмунин ци къабанссар?!

32Ххачлий бищун Эсащал кӀия къачагъгу увцуну най бивкӀун бур.
33«Няракъатта» тӀисса кӀанайн бувкӀун, гикку Эса гайннал ххачлий ивщуну ур. Ганащал ххачурдий бивщуну бур гай кӀиягу къачагъгу – ца урчӀа чулух, цагу – куя чулух.

34Эсарив укун тӀий ивкӀун ур:

– Я Ттул Ппу! Ина вай халкьуннал ялтту учӀу, вайннан цивппа ци дуллалиссарив кӀулну бакъарча, – тӀий.

Га ххачлий ивщуми, кӀунурду бичлай, Ганал янна цайхра цала дачӀлай бивкӀун бур+.
35Инсантал тӀурча тамаша буллай бавцӀуну бивкӀун бур. Гайннащал бавцӀусса бакӀчиталгу Эсайн рахшантру дуллай бивкӀун бур:

– Цайми ххассал буллай ияхха, утти Цала Цува ххассал увача, Цува Заннал язи увгьусса МасихӀ ухьурча+.

36-37Га кьякьлухун ихьлай, саллатӀталгу бивкӀун бур, ГаначӀан гъан хьуну, Ганан кьурчӀи чахир дуллай, укунгу тӀий:

– Инава ягьудинал ПаччахӀ ухьурча, Вила Инава ххассал ува!

38Эсал ялув ххачлийгу: «ВА ЯГЬУДИНАЛ ПАЧЧАХӀРИ», – тӀий чивчуну бивкӀун бур.

39Ххачлий ивщусса ца къачагъ сситтуй Эсахунгу дяъвай, тӀий ивкӀун ур:

– Ина МасихӀ акъарав, Вила Инавагу, жугу ххассал бува!

40Гаманал тӀурча, мунай аьй дуллай, тӀий ивкӀун ур:

– Занная нигьа къаусарав? Вингуния Мунан кунмасса таммихӀ бунни.
41Жунмания таммихӀ багьавай бунни, бувмуниха лавхьхьусса бакьайгу хьунни. Ванал тӀурча оьккисса цичӀав бувну бакъар+.

42Яла мунал увкуну бур:

– Эсай, Инава Вила ПаччахӀлугърайн увкӀукун, нагу дакӀнийн утикьай!

43Эсал мунахь увкуну бур:

– ХӀакьну тӀутӀиссара Вихь: хӀакьинува ина Ттущал Алжаннувун уххантӀиссара!




Эсал бивкӀу

(Мт. 27:45-56; Мк. 15:33-41; ЮхӀ. 19:28-30)

44-45•Ахттайн бивзсса чӀумал, щала дунияллийн ссят шанна хьуннин цӀан дагьну диркӀун дур. Заннал Къатлувусса пардав* кӀиххядурккун ларгун дур.
46Эсал лахъсса чӀуний леххаву увкуну бур:

– Ттул Ппу, Вийн тапшур дуллай ура На Ттула рухӀ.

Укунгу куну, Эсал жан дуллуну дур+.

47Хьумур ккавксса румуллал хӀаписарнал, Залгу бюхттул увну, увкуну бур:

– Мяйжаннугу, Ва Инсаннай тахсир къабивкӀун бур.

48Тамаша бан бавтӀсса циняв, хьумур ккаккайхту, хъазамирттайх закканттугу бишлай, шаппа-шаппай занахьуну бур+.
49Эса кӀулми циняв тӀурча, Галил билаятраяту Ганащал бувкӀсса хъамигу хӀалану, архну бавцӀуну, буруглай бивкӀун бур+.




Эса уччаву

(Мт. 27:57-61; Мк. 15:42-47; ЮхӀ. 19:38-42)

50-51•Микку Ягьудинал Ариматея шагьрулиясса Юсуп тӀисса, имангу, дакӀгу тӀайласса, Заннал ПаччахӀлугъ дучӀаврих ялугьлагьисса адимина ивкӀун ур, цува Ягьудинал Хъун Дивандалул член унувагу, Эсал хӀакъираву Хъун Дивандалул бувсса хӀукмулущал рязи къахъанай.
52ПилатлучӀангу увкӀун, Юсуплул ганахь миннат бувну бур, Эсал нурчӀи цахьхьунна дула куну.
53Ихтияргу ларсун, ганал Эсал нурчӀи ххачлияту ликкан дурну, чатандалул сурувраву кай-кай дурну, ххяллуву дурксса, ганиннин цучӀав къаувччусса нуххуву дирхьуну дур.
54Му диркӀун дур нюжмар кьини, гъан хъанай диркӀун дур Ххуллун хьхьу.
55Галил билаятраяту Эсащал бувкӀсса хъами Юсуплул хъирив лавгун бур, гайннан Эса ивхьусса нух ккарккун дур.
56ЗанабивкӀун, гайннал хӀадур дурну дур жаназа дуччайни ишла дайсса кьанкь нахӀу дугъаннурду ва миро-аьтри.

Ххуллун-кьини, Тавратрал тӀалавшиндарайн бувну, гай цичӀав къадуллай бивкӀун бур.

Эса утта уккаву

(Мт. 28:1-10; Мк. 16:1-8; ЮхӀ. 20:1-10)

241•Ххуллун-кьинилул хъирив, нюжмардул цалчинмур кьини* чани хъя чайхтува, цала хӀадур дурсса кьанкь нахӀу дугъаннурду ва миро-аьтригу ларсун, хъами Эса увччусса кӀанайн лавгун бур.
2-3Га ивхьусса нух-гьаттал хьулухсса чарил нузкьун чулийннай дурну ляркъуну, нуххувун бувххукун, гайннан гиву Эса Залуннал жаназа къаляркъуну дур.
4Ккиз лавгун ливчӀсса хъаннин цакуну ххал хьуну ур пар-пар тӀисса яннардавусса кӀия адимина+.
5Нигьа бусаврил лажин лувну багьсса хъаннихь гайннал увкуну бур:

– ЛивтӀуми буний сагъманах циван луглай буру?
6Эса шиву акъассар, Га утта увкссар. ДакӀний бурив, Ганал зухьва Галил билаятрайсса чӀумала увкумур:
7«Инсаннал Арс бунагькартурахьхьун ириян антӀиссар, Га ххачлий ищунтӀиссар, амма шамулку кьини утта уккантӀиссар», – тӀисса+.

8Хъаннингу Эсал махъру дакӀнийн багьну бур+.
9ГьаттачӀату занахьуну, гайннал цанма ккавкмур ацӀния цая вакилнахьгу, махъсса мюталимтурахьгу бувсун бур.
10-11(Гай хъами бивкӀун бур Маждаллал Мариям, ЮхӀаннат, Якьувлул нину Мариям ва миннащалсса цаймигу.) Хъаннил му бувсукун, вакилтал вих къавхьуну бур, хъами ласу-къасурду буслай бур тӀий++.
12Петр тӀурча, ивзун, левчуну ур нух-гьаттачӀан, кьус ивкӀун, нуххувун урувгукун, сурувраяр ххишала цичӀар ххал къархьуну, махӀаттал хъанай, занаивкӀун ур.




Эммавс шяравунсса ххуллий

13-14•Гара кьини мюталимтуравасса кӀия най бивкӀун бур Ярусалимрая кӀира ссятрай битансса ххуллул манзилданийсса Эммавс тӀисса шяравун, ххуллийх гай гьантрай хьусса иширттая гъалгъагу тӀий.
15Гай ихтилат буллай бунува, Цува Эсагу гъан хьуну, гайннащал архӀал авчуну ур.
16Амма гайннан, яру бавхӀусса кунма, Эса къаувчӀуну ур+.

17– Зу куннащал кув ссая гъалгъа тӀий буру? – цӀувххуну бур Эсал гайннахь.

Гай пашмансса лажиннащал бавцӀуну бур.
18Гайннавату цаннал, Клеопа тӀиманал, жаваб дуллуну дур Ганахьхьун:

– Ярусалимрал агьулдануву ца Ина акъа акъахьунссара, тикку вай гьантрай хьумур къакӀулсса+.

19– Цири? – цӀувххуну бур Эсал.

– Назаратличув Эсан хьумур, – увкуну бур гайннал. – Учайсса мукъулгу, дайсса даврилгу Га ЗанначӀа даража лавайсса ва халкьуннаву махъ нанисса идавс уссия.
20Жул хъун рувхӀанийтурал ва бакӀчитурал, Га ивчӀан уллуну, ххачлий ивщуна+.
21Журив хьул бивхьуну бивкӀссару, Га Исраэл ххассал бан увкӀхьунссар, тӀий. Му бакъассагу, хӀакьину, му иш хьуну шамулчинмур кьини,
22-23цаппара жул хъаннил жу махӀаттал бувунну: хӀакьину кӀюрххицӀунмай нух-гьаттачӀан лавгун, гайннан Эсал жаназа къаляркъуну дия. Занашайхту, гайннал бувсунни, цанма гьаттачӀа малаиктал ккавккун, гайннал цахьва Эса сагъну уссар увкушиву.
24Яла цаппара жул арамтал нух-гьаттачӀан лавгун, гьарзат хъаннил увкусса куццуй лявкъуну бия. Эса тӀурча щинчӀав ххал хьуну акъар.

25Му чӀумал Эсал гайннахь увкуну бур:

– Зул ахӀмакьшиву, идавстурал увкусса гьарзатрайн вих хьун зул дакӀурдил къухънашиву!
26Мукун бакъаяв идавстурал увкусса: чӀярусса хӀасратру духӀан багьантӀиссар МасихӀнан, бюхттулшиврийн ияншиврул?

27Яла Эсал гайннан бувчӀин бувну бур, циняв идавстуран Заннал ликкан бувсса Луттирдай цаятува чивчумур, Мусал Тавратраяту айивхьуну+.

28Мюталимтал нанисса шяравалличӀан гъан хьусса чӀумал, Эсал, ганил чӀарах увккун, гихунай ачай мишан дурну дур.

29– Жущал шикку ацӀу, маркӀачӀан бивзун бур, – тӀий, гайннал Эса итакъаавкьуну ур.

Эсагу гайннащал шяравун лавгун ур.

30Гайннащал ссупралух щяивкӀсса чӀумал, Эсал, лавсун ччатӀ, барачат бишиннав куну, дуаьгу дурну, бувхъун, гайннахьхьун буллуну бур+.
31Му чӀумал гайннал яруннан чани буллуну, Эса увчӀуну ур! Амма Га мува лахӀзалий гайннан къачӀалачӀи хьуну ур.

32– Дакъаявкьай жула дакӀру шавкьирал дурцӀуну, ххуллий Га жущала ихтилат буллай, Мубараксса Луттирдал мяънарду дурчӀин дуллалийни?! – тӀун бивкӀун бур гай куннахь кув.

33-34Гай бивзун, мугьлат бакъа Ярусалимрайн занахьуну бур. Гайннан лявкъуну бур ацӀния цая вакилгу, миннащал бивкӀсса мюталимталгу цачӀун бавтӀун. Мигу тӀий бикӀун бур: «Мяйжаннугу, Заллу утта увккун ур! Га Симоннун цала хьхьичӀ авцӀуну ххал хьуну ур!»
35Му чӀумал гай кӀинналагу бувсун бур цащала ххуллийх Эса най ивкӀшиву ва ччатӀ бухълай унува, цана Га увчӀушиву.




Утта увксса Эсал мюталимтуращалсса ихтилат

(Мт. 28:16-20; Мк. 16:14-18; ЮхӀ. 20:19-23; Иш. 1:6-8)

36•Гайннал му буслай бунува, Эса Цува гайннал дянив хьуну, гайннахь: «Барачат ликканав зуйн!» – увкуну бур.

37Цанна дарс дизлазисса* ххай, гай ццаххандарал хьуну бур+.

38– Мукссава нигьа бусаву циру? Циванну зу щак тӀутӀисса? – увкуну бур гайннахь Эсал.
39Вай Ттул каруннах, Ттул ччаннах бургияра – На ура, мяйжаннугу На. Ттуйн ка щиярача, ххал увара, – На дарс излай ивкӀссания, зуна чӀалачӀисса куна, дикӀул, ттурчӀал къаикӀантӀиссияв.

40Укунгу куну, Эсал гайннан Цала кару ва ччанну ккаккан бувну бур.
41Гай ххаришиврул вих хьун къабюхълай, махӀаттал хъанайнма бунува, Эсал цӀувххуну бур:

– ЗучӀа шикку дукансса ци-дунугу дурив+?

42Гайннал Эсан къюш бувсса чавахърал касак буллуну бур.
43Эсалгу лавсун, гайннал хьхьичӀ бувкуну бур.

44Яла Эсал гайннахь увкуну бур:

– ДакӀний бурив, хьхьичӀва зущал ивкӀсса чӀумал, На зухь увкуссия: Ттуяту Мусал Тавратрай, Идавстурал Луттирдай ва Забурданий чивчумур бартлагантӀиссар куну? Вана На увкумур тӀайла бавцӀуну.

45Эсал гайннан Мубараксса Луттирдай чивчумур бувчӀиншиврул гайннал аькьлу чантӀ учин бувну бур+.
46Ганал увкуну бур:

– Мубараксса Луттирдай чивчуну буссар, МасихӀнан аьзав-аькьува духӀан багьантӀиссар, Га ивчӀантӀиссар, шамулку кьини утта уккантӀиссар куну+.
47Ярусалимрая тӀайла хьуну, циняв билаятирттайсса халкьуннайн МасихӀнал цӀания баян буллантӀиссар, бунагьру кьабитияра, Заннал чулухунмай кӀура баера, му чӀумал Залгу зул бунагьирттал ялтту учӀантӀиссар тӀий.
48Зугу буслантӀиссару цимурца зунма ккавкмур ва кӀулмур+.
49На зуйн гьан данна Ттула Буттал зухь дулунна куну бивкӀмур. Зу тӀурча, КӀанаяту зуйнна кьудрат ликканнин, Ярусалимрайва бацӀияра+.




Эса Ссавруннайн гьаз шаву

(Мк. 16:19-20; Иш. 1:9-11)

50•Гайннащал шагьрулувату увккун, Эсал гай Байт-Аниялийн биян бувну бур. Яла, ссавнийн каругу гьаз дурну, тӀайлабацӀу баннав, кабакьиннав тӀий, гайннаха дуаь дурну дур+.
51Дуаь дуллай унува, Эса гайнная арх уцлай, ссавнийн гьаз хьуну авчуну ур.
52Эсайн суждагу бувну, мюталимтал ххарил леххавай Ярусалимрайн зана хьуну бур+.
53Гиккугу, Занная цӀарду дуллай, дуаьрду дуллай, Заннал Къатлул хӀаятравува бивкӀун бур+.







* 1:5 РувхӀаний – диндалул къуллугъчи. Гьартану ххал бува глоссарийрай.

* 2:11 МасихӀ (Христос) тӀисса «Заннал Язи Увгьума» тӀиссар. Гьартану ххал бува глоссарийрай.

* 2:22-23 Мусал Тавратрайн (Заннал Кьанундалийн) бувну, арс увсса щарсса мукьцӀалва гьантта къавхьуссаксса, марцӀ хьушиврун ккалли къадайсса диркӀссар, мукьцӀалва гьантта лавгун махъ тӀурча, мунил Заннал Къатлуву кьурван булайсса бивкӀссар.

* 2:41 Пейсах – му ягьудинал байранни, му хас дурну дуссар Мисрилия гьаврин ва лагъшиврияту мурахас шаврин.

* 3:1 Тетрарх (грек мазрава) – Гьирод Хъунаманал цала паччахӀлугъ мукьа арснайх дарчӀуну диркӀссар, ца бутӀул бакӀчинайн тетрарх учайсса бивкӀссар.

* 3:12 Дишалартту датӀулт – бунагькартуран ккалли байсса бивкӀссар, гай румуллаха зий буну тӀий. Гьартану ххал бува глоссарийрай.

* 3:24 Нясав – ппухълуннал сияхӀ.

* 4:15 Эбадат-къатта (синагога) – му къатлуву буккайсса бивкӀссар Мубараксса Луттирду, дуккайсса диркӀссар дуаьрду.

* 4:16 Ххуллун-кьини – му ягьудинал бусравсса кьинир. Му ягьудинал календарьданийн бувну нюжмардул махъра-махъсса кьинир. Му кьини, Тавратрал тӀийкун, зун, даву дуллан къабучӀиссар. Заннайн эбадатру дуллан бучӀи бувну бивкӀссар.

* 4:27 Аьлиша идавс – Илияс идавсил хъирив увкӀсса идавсри.

* 5:1 Геннисаретуллал бярнийн Галил бяргу, Галил хьхьиригу учайссар.

* 5:12 Жазан-цӀуцӀаву – му хъинну захӀматсса, инсаннал чӀалачӀин оьккину зия хьун дайсса бурчул азарди. Му азарданул увгьуманан дин-эбадатрал ххуллу-хха бан къабучӀину (къахӀалалну) бивкӀссар.

* 


5:17 Фарисейтал ягьудинал ца диндалул партиялувусса инсантал бивкӀссар (минная гьартану бувсун буссар глоссарийрай).

Тавратрал аьлимтал – хъинну куртӀну ва биялну Таврат (Заннал Кьанун) кӀулсса ва му халкьуннан лахьхьин буллай бивкӀсса инсантал.


* 5:24 Инсаннал Арс – МасихӀнал цӀардал ца, укун увкуну бур Ганайн Даниял идавсил. Гьартану ххал бува глоссарийрай.

* 6:15 Зилотхъул (грек маз) учайсса бивкӀссар, румуллал путпарас-хӀакимтал лихъан баншиврул, ярагъуннищал талан хӀадурсса инсантурайн. Симонгу хьхьичӀ гайннаятусса ца ивкӀссар. Арамей мазрай миннайн кананейтал учайссар вара мяъналий.

* 7:46 Мажлисрайн увкӀсса хъамаличунаха ляличӀисса хӀурмат баншиврул ганал бакӀрайх кьанкь нахӀу затругу хӀаласса зайтуннагь дуккайсса диркӀссар.

* 


9:7-8 Тетрарх (грек мазрава) – ххал бува 3:1.

Гьирод – Гьирод Антипа; му Галил ва Перей билаятирттал паччахӀри (жула заманалуяр хьхьичӀсса 4-ку – жула заманалул 39-ку шш.), Гьирод Хъунама тӀисса паччахӀналгу арсри.


* 9:23 НукӀузаманнул Румлив ивчӀан ансса диван кьувкьума ххачлий аьс айсса ивкӀссар, ххач цуппагу ивчӀан антӀиманал таммихӀ биттур бантӀисса кӀанайн цала биян бан аьркинну бивкӀссар. Эсал мукъурттил мяънагу: «Ттун лайкьма цала жан дулунгума хӀадурну икӀан аьркинмари», – хъанахъиссар.

* 9:53 Самари агьали ягьудинащал энадрай бивкӀссар, Ярусалим тӀурча Ягьуди билаятрал хъунмур шагьру бивкӀссар.

* 9:60 Шикку «ливтӀуми» тӀисса махъ ишла буллалиссар кӀира мяъналий: 1. мяйжаннугу ливтӀуми, рухӀ дакъами; 2. дакӀурдиву Зал акъами, Заннал Махъ къабаяйми.

* 10:12 Содом шагьрулийн ганил агьулданул бувсса бунагьирттахлу бала ликкан бувну бивкӀссар.

* 10:15 Сидон ва Тир бивкӀссар путпараснал (яъни Заллу-Зал къакӀулсса, КӀаннайн къамукӀрусса, вихшиву (иман) дакъасса агьалинал) шагьрурду. Капарнаум, Байт-Саида ва Гьуразин ягьудинал (имандалийн, Зал ца акъа-акъашиврийн мукӀрусса) агьалинал шагьрурдур.

* 10:32 Ярусалимрай Заннал Къатлуву къуллугъ буллансса ихтияр так Левийл тухумрахьри диркӀсса, мунияту агьалинаву гай бусравну бивкӀссар.

* 10:33-34 Самаричув – ххал бува 9:53.

* 10:35 Динарий – Румуллал арцу диркӀссар.

* 11:15 Баал-Зевул – Иблислуйн учайсса цамургу цӀа.

* 11:29 Юнус идавс хьхьирил нахлул оьвкьун, шанма гьантлий ганил лякьлувугу ивкӀун, сагъну-саламатну увкссар. Заннал Юнус гьан увссар Ниневиялийн, Ассириянал хъунмур шагьрулийн, агана та шагьлулул агьулданул бунагьру бакӀрайн лавсун, тавба къадарча, Заннал таммихӀ бантӀишиву баян бан.

* 11:31 Кьиблалул паччахӀ-щарсса, яъни Шебалул паччахӀ-щарсса (Шеба – му ттизаманнул Аьрабусттаннал Кьибла-Баргълагаваллил чулухалур). Га, цуппа путпарас бунувагу, Исраэлнал Заннал кьуватрайнгу, кашилийнгу КӀанайн мукӀру хьуну бивкӀссар.

* 11:50-51 Гьабил ивкӀуссар цала уссу Кьабиллул. Му хьуссар инсан ивчӀаврил хьхьичӀва-хьхьичӀсса бунагь.

* 12:18 Кьурувалу – кьай-кьуй дишайсса, буза бишайсса, дуканмунил луртан дишайсса къатта.

* 12:44 Мулк – цува заллусса хъуннасса аьрщи ва му аьрщарай думур.

* 13:21 Аслиймур текстрай «шанна сата», яъни сайки 36 литра увкуну бур (ягу 23 кг иникӀмалул).

* 15:1 Дишалартту датӀулт бунагькартуран ккалли байсса бивкӀссар, гай румуллаха зий буну тӀий.

* 17:14 Тавратрайн бувну жазан-цӀуцӀаврия хъин хьуми рувхӀанийтурачӀан лагайсса бивкӀссар, цивппа хъин шаврийн бувну, кьурван булун.

* 17:15-16 Ххал бува 9:53.

* 17:27 Мусал Луттирай (Тавратрай) буссар, НухӀлул тӀюпандалул заманнай щалла дуниял щинахьхьун ларгссар ва НухӀлул тухум бакъасса ххассал къавхьуссар, тӀий.

* 17:32 Содом шагьру бухлаган бан хьхьичӀ Заннал увкуну бивкӀссар ЛутӀлухь, цала кулпатгу бувцуну, га шагьрулия насу, куну. Шагьрулух махъунмай мабургари, куну, дюъгу дирхьуну диркӀссар. Амма ЛутӀлул щарсса махъуннай дурургссар ва гацӀана цӀийл ттурцӀайн дуркссар.

* 18:38 Давудлул Арс – му МасихӀнал цӀардаватусса цари. Идавстурал бувсмунийн бувну, учӀантӀиссар, тӀисса МасихӀ Давуд паччахӀнал авладраятусса икӀан аьркинну ивкӀссар.

* 20:23-24 Динарий – Румуллал арцур.

* 20:46 Шикку… лахъи лаххияртту… увкуну буссар «таллит» тӀисса лахъисса, ягьудинал динчитурал дуаь дуллалийни бакӀрайн дутайсса карщуйн.

* 22:1 Пейсах – му ягьудинал байранни, му хас дурну дуссар Мисрилия гьаврин ва лагъшиврияту мурахас шаврин. Кьири ЧчатӀул байран дайдишайсса диркӀссар Пейсах байрандалул хъиривмур кьини. Гьартану ххал бува глоссарийрай.

* 22:20 Тавратрай увкуну буссар, кьурвандалун бихлахисса хӀайвандалул оьтту аьркинсса Занналгу, ягьудинал халкьунналгу дянивсса кьутӀи цӀакь даншиврулли куну. Шикку Эсал бувсун бур Заннал ва инсантурал дянивсса ЦӀусса КьутӀи Цала оьттуйну цӀакь дуллалишиву.

* 22:30 Тах – паччахӀ цала хъуншиврий щяикӀайсса кӀану (оьрус мазрай трон).

* 22:66 Ягьудинал Хъун Диван бивкӀссар ягьудинал хъунмур суд. Гьартану ххал бува глоссарийрай.

* 23:7 Гьирод – Гьирод Антипа; му Галил ва Перей билаятирттал паччахӀри (жула заманалуяр хьхьичӀсса 4 – жула заманалул 39 шш.), Гьирод Хъунама паччахӀналгу арсри.

* 23:44-45 Заннал Къатлуву пардав руртун личӀи бувну бивкӀссар шинай цал Хъунама рувхӀаний акъасса, цама цучӀав уххан къабучӀисса кӀану.

* 24:1 ЖугьутӀнал нюжмар алхӀат кьинилияту дайдишайссар.

* 24:37 Дарс дизлан – личӀи-личӀисса, мяйжанну дакъасса затру дусса кунна чӀалан.

ХьхьичӀмахъ


Эса МасихӀная ЮхӀаннал чивчусса Ххарисса Хавар

ХьхьичӀмахъ

ЧчянияцӀа нанисса элмулул традициялийн бувну, ва Эса МасихӀнаятусса хаварданул автор хъанахъиссар ЮхӀанна. Га ивкӀссар ЭсачӀан яла гъанми вакилтуравасса ца, цувагу Эсан ляличӀину ххирану ивкӀссар. 12-гу вакилнава так ца га, МасихӀнайн иман дишаврихлу зулмулий икъавкӀуну, хъинну хъунав хьуннин ливчӀун ур. Ва хавар чивчуну бур хьхьичӀми шама авторнал чивчуминнул хъирив, жула эралул 1-мур векрал 90-ку шиннардил аралуву.

ЮхӀаннал ва лу чичаврил мурад бивкӀун бур хьхьичӀми шанма Эса МасихӀнаятусса хавар гьарта-гьарза баву, Эса МасихӀ Заннал Арс ушиву ва Цайнна иман дирхьуминнан Ганайну цӀусса оьрму тӀитӀлатӀишиву буккултрахь бусаву. ЮхӀанналмур хавардануву хьхьичӀми автортурал хавардавунияр гьарзасса дур куртӀсса дин-элмулул идеяртту ва ишла дурну дур хьхьичӀавами Мубараксса Луттирдавасса яргсса образру. Ва хавардануву ЮхӀанна акъар хӀарачат буллай Эсал оьрмулуву хъанай бивкӀмур кьянкьасса хронологиялул низамрай бусан. Хъунмур кӀану ЮхӀаннал буллуну бур Эсал гъалгъардан, амма ми, гайми шама авторнал луттирдаву кунна, кутӀасса калимартту дакъар, цавагу мисалвагу буллуну бакъар. Миннун кӀанай бувсун бур Эсал цачӀанма яла гъанми вакилтуран кьабивтсса куртӀсса динийсса вяъза-насихӀатру. ЮхӀаннал Эса МасихӀная чивчусса Ххарисса Хавардануву личӀи бан хъанай бур мукьва парча:



	ХьхьичӀмахъ, муниву бувчӀинну бувсун бур Эса МасихӀ хъанахъишиву Заннал Махънугу, инсантал ххассал баншиврул Цаяту инсан хьусса Цува Залнугу (1:1-18);

	Эсал хьун дурсса арулла хӀикмат, миннуйнугу чӀалачӀисса Эса МасихӀнал Заннаяту нанисса ляличӀишиву ва Мунай бивхьусса бурж (1:19–12:50);

	Эсал дунияллийсса махъва-махъми гьантраясса, Га ххачлий ищаврия ва ивкӀуну махъ утта уккавриясса бусала (13:1–20:31);

	Хъиривмахъ: утта увксса Эса Цала вакилтуращал хьунаакьаву (21:1-25).





1


Заннал Махъ Инсанну шаву


11Дайдихьулий бивкӀссар Махъ,

Махъгу бивкӀссар ЗанначӀа,

Махъгу бивкӀссар Зал+.

2Дайдихьулий Га бивкӀссар ЗанначӀа.

3Гьарица думургу

ГанийхчӀин ляхъан дурну диркӀссар,

Ганийну лярхъусса дакъа

ца цичӀавгу дакъассар.

4Ганивур бивкӀсса оьрму,

му оьрмугу инсантурансса Чани хьуссар+.

5Чани лавхъун буссар цӀаннаву,

цӀаннаща Га бух бангу къавхьуссар.



6Заннал гьан увссар ЯхӀъя тӀисса инсан+.
7Му увкӀссар Чаннаяту буслан, цала мукъуйхчӀин цинявппа Чаннайн вих хьуншиврул+.
8Му цува Чани къаивкӀссар, му увкӀссар Чаннаяту буслан.


9БивкӀссар хӀакьсса Чанигу.

Дунияллийн уклакисса гьарца инсаннан

Ганил чани буллалиссар.

10Га бивкӀссар дунияллий,

дуниялгу ляхъан дурну диркӀссар ГанийхчӀин,

амма дунияллун Га къабувчӀуссар.

11Га бувкӀссар ЦиламинначӀан,

Циламинналлив Га кьамул къабувссар,+

12Га Чани кьамул бувну,

Цила Бюхттулсса ЦӀанийн иман дирхьуминнаннив

Ганил дуллуссар Заннал оьрчӀруну хьунсса каши –+

13инсаннал оьтту-ттурчӀайну, мурадрайну

ягу кьасттирайну бувми оьрчӀру бакъача,

Занналми оьрчӀруну+.

14Заннал Махъ, Инсан хьуну,

жула дянив яхъанай бивкӀссар,

барачатрал ва хӀакьмунилгу бувцӀуну.

Жун ккарккунни Га Инсаннал ЦӀа бюхттул шаву –

Буттал Цув ца акъа акъасса Арснал Бюхттулсса ЦӀа.



15ЯхӀъянал Ганаяту баян бувссар:

– Гари на Цаяту увкума: «Ттул хъирив Нанима – ттуяр лавайссар, Га ивкӀунтӀий на укканнин хьхьичӀ», – куну+.

16Ганал дазу-зума дакъасса барачатрайну жула циняннал оьрмулий ца барачатрал хъирив цамур бивхьуссар.
17Цанчирча, Заннал Кьанун Муса идавсийхчӀин дуллуну диркӀссар, барачат ва хӀакьмур тӀурча Эса МасихӀнайхчӀинни бувкӀсса+.
18Зал тачӀав щинчӀав къаккавкссар, КӀа жуна кӀул увсса Цал ца акъа акъасса Арсналли, Цув мудан цӀакьну Буттащал авхӀусса ва Цувагу Залну хъанахъисса+.




МарцӀбай ЯхӀъянал цаятува бувсмур

(Мт. 3:1-12; Мк. 1:1-8; Лк. 3:15-17)

19•Вана ЯхӀъянал цаятува бувсмургу. Ярусалимрая ягьудинал бакӀчитурал, ина цура куну, цӀуххин рувхӀанийтал ва левитътал* гьан бувсса чӀумал,
20ЯхӀъянал, кьюлтӀ къабувну, тӀайланма увкуссар:

– На МасихӀ акъара, – куну+.

21Гайннал цӀувххуссар:

– Туну цура ина? Илияс идавсрав? – куну.

Ганал жаваб дуллуссар:

– Акъара.

– Инарав жу цах ялугьлагьисса Идавс?

– Акъара, – увкуссар ЯхӀъянал+.

22– Туну цура ина? – цӀувххуссар гайннал му чӀумал. – Жува вичӀан гьан бувминнахь жу ци учиви? Ци учинна ина виятува?

23ЯхӀъянал Яшайя идавсил мукъурттийсса жаваб дуллуссар:

– На бачӀвасса чулданий: «ТӀайла бацӀан бувара Залуннансса ххуллу», – тӀий, оьвтӀисса чӀура.

24Гьан бувми фарисейтал* бивкӀссар.
25ЦӀухлайгу бивкӀссар гай:

– Агана ина МасихӀ, Илияс ва Идавс акъахьурча, циванна ина инсантал марцӀ баврил эбадат дуллалисса? – тӀий.

26ЯхӀъянал увкуссар:

– На ура инсантал щинайну марцӀ баврил эбадат дуллай. Амма инсантуравух уссар УвкӀсса Цама, зун ттигу къакӀулсса.
27Гари ттуяр махъ УчӀантӀима, нарив Ганал уссайсса энтту ттирихӀинвагу лайкь акъамара.

28Му иш хъанай буссия Байт-Аниялий*, Урдан неххал тия чулий, ЯхӀъянал марцӀ баврил эбадат дуллалисса кӀанай.




ЯхӀъя идавсил Эса МасихӀ ушиврия баян баву

(Мт. 3:13-17; Мк. 1:9-11; Лк. 3:21-22)

29Хъиривмур кьини, цачӀана нанисса Эса ккавккун, ЯхӀъянал увкуна:

– Вана, дунияллул инсантурал бунагьру Цайнма лавсун, кьурван бантӀисса Заннал ЧӀи!
30Вана Ванаятуяв на тӀутӀисса: «Ттул хъирив Нанима – ттуяр лавайссар, Ва ивкӀунтӀий на укканнин хьхьичӀ».
31Ттун ттуна Га къакӀулссия, амма на увкӀссара нара дуллалисса марцӀ баврил эбадатрайну Га Исраэлнан кӀул ан+.

32Цала махъру тасттикь буллай, ЯхӀъянал бувсуна:

– Ттун ккарккуна ссавруннаяту хьхьилул гьайбатрай Ганайн ликлакисса ва Ганайра лирчӀсса Заннал РухӀ+.
33Ттун Га къаувчӀинссия, агана нава щинайну марцӀ баврил эбадат дан гьан увсса Заннал ттухьва къаувкуссания: «Цайн РухӀ лиркманал ва КӀа Цайра лирчӀманалли инсантал Заннал РухӀирайну марцӀ буллантӀисса»+.
34Ттун му ттунма ккавккуна, на тасттикь буллай ура: Га – Заннал Арсри!




Эсал цалчинсса мюталимтал

(Мт. 4:18-22; Мк. 1:16-20; Лк. 5:2-11)

35Хъиривмур кьини ЯхӀъя цала мюталимтуравасса кӀиннащал гава кӀанай авцӀуну ия+.
36Нанисса Эса ккавккун, ганал увкуна:

– Тана Заннал ЧӀи!+

37Ми махъру бавсса кӀиягу мюталим Эсал хъирив бавчуна.
38Махъунай урувгсса Эсан гай Цала хъирив най ккавккуна.

– Зун ци аьркинну дур? – куну, цӀувххуна Ганал.

– Равий (мукун тӀиссагу «муаьллим» тӀиссар), Инава чув ялапар хъанай уссарав буси, – куну, цӀувххуна гайннал+.

39– Бачи Ттул хъирив, зунма ккакканссарча, – увкуна Эсал.

Ссят дия ахттая чул хьуну мукьра шавай. Гай бавчуна, ккагу-ккавккуна Га чув ялапар хъанай уссарив. Гай ГаначӀа бия маркӀачӀаннин.

40ЯхӀъянал Эсаяту увкумур бавсса ва Ганал хъирив бавчусса кӀиннаясса ца ия Андрей, Симоннул уссу (Симоннуйн яла Петр тӀун бивкӀуна)+.
41Анаварну цала уссу Симон лявкъуну, Андрейл ганахь увкуна:

– Жун МасихӀ лявкъунни!

(МасихӀ тӀиссагу «Заннал Язи Увгьума» тӀиссар.)+

42Яла уссу ЭсачӀан увцунугу увкӀуна. Эсал, Симоннухгу урувгун, увкуна:

– Симон, ЮхӀаннал арс, вийн учавантӀиссар Кифа (мукун тӀисса «чару» тӀиссар, грек мазрай – «Петр»)+.




Эсал Филипп ва Натанаил бучӀан баву

43Хъиривмур кьини Эсан Галил билаятрайн гьан ччан бивкӀуна. Филипп тӀисса адимина хьуна авкьуну, Эсал мунахь увкуна:

– Ачу Ттущал!

44Филипп ия Байт-Саида шагьрулиясса, Андрей ва Петргу тиччавасса бия+.
45Филипплул Натанаил лявкъуну, мунахь увкуна:

– Мусал Тавратрайгу, Идавстурал Луттирдайгу Цаяту чивчуну бума жун лявкъунни. Му Эсари, Назарат шяраватусса Юсуплул арс+.

46Натанаиллул увкуна:

– Назаратлиягу ци ляличӀисса барачатри биян бюхъайсса?

– Насуча, ургу, – увкуна Филипплул.

47ЦачӀана нанисса Натанаил ккавккукун, Эсал увкуна:

– Вана хӀакьсса исраэлчув, хӀилларду дакъасса.

48– Ча кӀулли Вин на? – куну, махӀаттал хьуна Натанаил.

Эсал увкуна:

– Филипплул вийн оьвчиннина, Ттун ина ккавккунав инжирданул мурхьиралу.

49Му чӀумал Натанаиллул увкуна:

– Муаьллим, Ина мяйжаннугу Заннал Арсра, Ина Исраэлнал паччахӀра! – куну+.

50Эсал увкуна:

– Ттун инава инжирданул мурхьиралу ккавккунав кунутӀийрав ина мукун вихсса? Вин мунияргу хъунисса затру ккаккантӀиссар.

51Ялагу ххибувна:

– ХӀакьсса тӀайламур тӀий ура зухь: зун ккаккантӀиссар тӀиртӀусса ссавругу, Инсаннал АрсначӀан ликлакисса ва ГаначӀату гьаз хъанахъисса Заннал малаикталгу.

Эсал щиная чахир даву

21КӀива гьантлува Галил билаятрайсса Кана тӀисса шяраву хъатӀул мажлис бия, Эсал нинугу микку дия+.
2Эсайн ва Ганал мюталимтурайнгу миккун хъатӀуйн оьвкуну бия.
3Мажлисрай чахир духларгуна. Эсал ниттилгу микку Ганахь увкуна:

– ВайнначӀа чахир дакъар.

4– Му вийнгу Ттуйнгу багьайсса зат бурвав, Ттул нину? – увкуна Эсал ганихь. – Ттул чӀун уттигу къадуркӀссар+.

5Къуллугъчитурахь Эсал ниттил увкуна:

– Ванал ба увкумур бувара, – куну.

6ЧӀарав бия хъунисса, чария бувсса ряхва чара, ягьуди эбадат дайни ишла дайсса щин рутӀайсса. Гьарца чаралувун кӀира-шанна метрет* щинал лагайва+.
7Эсал увкуна къуллугъчитурахь:

– БуцӀин бувара чарарду щинал.

Гайнналгу кьа бувну чарарду щинал буцӀин бувна.

8– Утти буцӀарача миннува, тямаданангу дулара, – увкуна Ганал.

Гайнналгу мукун бувна.
9Тямаданал ххув увкуна гай щинаяту хьусса чахирданийн. Ганан къакӀула гай ци чахирдив, му кӀула анжагъ мунан бувцӀусса къуллугъчитуран. Тямаданал наврузбагнайн оьвкуну,
10ганахь увкуна:

– Хъамаллувран цал ххуймур чахир дишайссар, яла, гай бувччу хьувкун, бучӀиссар ххуй дакъамургу дишин. Инарив ххуймур чахир махъун диртун дур.

11Ванийну Эсал Цала цалчинмур хӀикмат Галилнал Каннай дуруна. Укун Ганал чӀалачӀи дуруна Цала ЦӀанил бюхттулшиву, Ганал мюталимталгу Га мяйжаннугу МасихӀ ушиврийн вих хьуна.

12Укун Цала хӀикматирттал дайдихьу Эсал дуруна Галилнал Каннай, чӀалачӀи дуруна Цала ЦӀанил бюхттулшиву, Ганал мюталимтуралгу дакӀ дарцӀуна Га МасихӀ ушиврий+.




Эсал дахху-ласу дуллалими Заннал Къатлул хӀаятрава буккан баву

(Мт. 21:12-13; Мк. 11:15-17; Лк. 19:45-46)

13•Ягьудинал Пейсах байрандалул чӀун гъан хъанай дуну, Эса Ярусалимрайн лавгуна+.
14Заннал Къатлул хӀаятраву Ганан ккавккуна къячри, ятту ва хьхьирулт бахлахисса инсантал; дахиллацӀухгу щябивкӀун бия арцу хурдадувулт.
15Хьхьуттаяту мархь бувну, Ганал хӀаятрава буккан бувна циняв машачиталгу, мукунма ятту ва къячригу. Арцу хурдадувултрал дахиллу Ганал щяв дирчуна, гайннуйсса мюрш арцугу щях зирзуна.

16– Букьара вай шичча! – тӀий ия Га хьхьирубаххултрахь. – Цукун бюхъайссар зуща Ттул Буттал Къатта базаллуйн буккан буллан?!+

17Ганал мюталимтуран дакӀнийн багьуна Мубараксса Луттирдай чивчумур: «Вил Къатлухсса ччаврил На кьуцӀу уллай ура».
18Му чӀумал ягьудинал бакӀчитурал Ганаяту тӀалав бувна:

– Ци хӀикматрайну исват банна Ина жун, мукун зунсса ихтияр Вихьра душиву+?

19Эсал увкуна гайннахь:

– Зу ва Заннал Къатта лекьан барча, На шанма гьантлул мутталий ва цӀунилгу бувну бацӀан банна+.

20Ягьудинал увкуна:

– Ва Заннал Къатта буллай мукьцӀаллий ряхра шин хьуссар, Инама ура ва шанма гьантлул мутталий банна тӀий, див?

21Амма Эса Заннал Къатлуяту гъалгъа тӀий акъаяча, Цала чурххаяту ия гъалгъа тӀий.
22Эса ивкӀуну махъ утта увксса чӀумал мюталимтуран Ганал махъру дакӀнийн багьуна, вихгу хьуна Мубараксса Луттирдайми ва Эсал увкуми мукъурттийн+.




Эсал Никодимлущалсса гъалгъа

23Пейсахрал байрандалий Эса Ярусалимрай усса чӀумал, Ганал дуллалисса хӀикматру чӀалай, чӀявуми Ганайн вих хъанай бия+.
24Амма Эса Цува гайннайн вихшалану акъая, Ганан Цанма циняв кӀулну бунутӀий,
25инсан Ганал цайминнал бувсмунийну кӀул къаайвача, Цанма чӀалан бикӀайва гьарманал дакӀниву бумур.

31Фарисейтураву ия ца Никодим тӀисса адимина, цувагу ягьудинал бакӀчитуравасса+.
2Ца хьхьуну ЭсачӀан увкӀун, ганал увкуна:

– Равий, жун Ина ЗанначӀату увкӀсса Муаьллим ушиву кӀулла, цанчирча Ина дуллалисса куннасса хӀикматру щищачӀав дуллан къашайссар, агана мунащал Зал акъахьурча.

3Эсал увкуна:

– ХӀакьсса тӀайламур тӀий ура вихь, щинчӀав Заннал ПаччахӀлугъ къаккаккантӀиссар, агана га цӀунилгу* къаарча.

4– Вар, хъунав хьуну мукьах, инсан цал ялагу цукун айссар? – махӀаттал хьуна Никодим. – ЦӀунилгу аншиврул, гания цал ялагу цала ниттил лякьлувун къаухханссар!

5Эсал увкуна:

– ХӀакьсса тӀайламур тӀий ура вихь, Заннал ПаччахӀлугъравун цучӀав къауххантӀиссар, агана му щинайну ва РухӀирайну увну акъахьурча+.
6Чурххайну дурмур – чурхри, РухӀирайну дурмур – рухӀри.
7На увкумуний махӀаттал махъанарда: зу цӀунилгу бан аьркинссару.
8РухӀ цинма ччинийх бищайсса мурчаха лащайссар. Вин мурчал чӀу баллалиссар, амма га чату бувкӀссарив, чун лавгссарив вища кӀул бан къахъанахъиссар. Мукунмар бикӀайсса РухӀирайну увсса гьарманангу.

9– Му цукунникьай бикӀан бюхъайсса? – цӀувххуна Никодимлул.

10Эсал увкуна:

– Инава Исраэлнал муаьллим унува, вин му бувчӀлай бакъарив?
11ХӀакьсса тӀайламур тӀий ура вихь: Жу буслай буру Жунма кӀулмунияту, ккавкмунияту, амма зу Жу увкумур кьамул буллай бакъару.
12Агана На зухь дунияллийми иширттаяту буслай, зу вих хъанай бакъахьурча, цукунну зу вих хьунтӀисса, На зухь Ссавруннаймур бусласийни?
13ЦучӀав Ссавнийн гьаз къавхьуссар, Ссавнияту ливкма акъасса, яни Инсаннал Арс акъасса+.
14Муса идавсил дувссилул шатта* ттурцӀайн лахъан бувсса кунма, Инсаннал Арсгу кӀийн лахъан антӀиссар,+
15Ганайн иман дирхьусса гьарца инсаннан Абадлийсса Оьрму бикӀаншиврул.

16Мукун ххира хьуссархха Заннан ва дуниял, Цала ца акъа акъасса Арс уллуссар, Ганайн иман дирхьусса гьарца инсаннал ахир пуч къархьуну, мунан Абадлийсса Оьрму бикӀаншиврул.
17Заннал Цала Арс дунияллийн гьан увсса, дунияллун диван буллан акъарча, Ганайну дуниял ххассал даншиврулли+.
18Ганайн иман дирхьуманан диван къабантӀиссар. Иман къадирхьумананнив диван бувну къурталссар, цанчирча мунал Заннал ца акъа акъасса Арснайн иман къадирхьунутӀий+.
19Мукунсса дивандалул сававгу вари: ва дунияллийн Чани ливкссар, амма инсантуран Чанинияр цӀан ххирану дур, цивппа оьмур буллай бунутӀий+.
20Оьмур буллалиманан Чани къаххирассар, га Чани бунийн къаачайссар, цала дуллалимур ашкара къахьун.
21ХӀакьмунил ххуллу бувгьумарив Чани бунийн най уссар, цала дуллалимур Заннан кьамулсса душиву чӀаланшиврул.




МарцӀбай ЯхӀъянал Эсаяту бувсмур

22Яла Эса мюталимтуращал Ягьудинавун лавгуна. Тикку Эса цаппара хӀаллай миннащал ия, тиккусса инсантал марцӀ баврил эбадат дуллай+.
23ЯхӀъягу ия Салим тӀисса кӀанттул чӀаравсса Айноннай марцӀ баврил эбадат дуллай, цанчирча тикку щин чӀярусса дия. МарцӀ баврил эбадат дан муначӀан инсантал найнма бия.
24(Му ЯхӀъя дуснакь анниннасса чӀунъя.)+
25ЯхӀъянал мюталимтурал ва ца ягьудинал дянив марцӀ баврил эбадатрал ялув бяст багьуна+.
26БувкӀун ЯхӀъяначӀан, миннал увкуна:

– Муаьллим, Га вищала Урдан неххал гамур чулух ивкӀсса, инавагу Ганаяту буслай ивкӀсса Инсан цӀана Цува ур марцӀ баврил эбадат дуллай, циняв инсанталгу ГаначӀан най бур+.

27ЯхӀъянал увкуна:

– Инсаннаща бан бюхъайссар так Заннал цайва бивхьумур.
28На акъаяв зухь: «На МасихӀ акъара, амма Заннал гьан увссара Ганан ххуллу хӀадур бан», – тӀий? Зун зунма бавссияхха вай ттул махъру+.
29Жалин дуцайсса наврузбагнанни. ЧӀаравоьрчӀма наврузбагначӀа икӀайссар, ганал ххарисса чӀуних вичӀилий, ганал талихӀрал цувагу ххари уллай. Ттул ххаришивугу мукуннассар+.
30Га Инсан ялу-ялун бюхттул хъанантӀиссар, нарив ялу-ялун чӀиви хъанантӀиссара.

31Ссаврунная УвкӀма циняннаяр бюхттулссар, дунияллияма дунияллул инсанни, мунал бусаймургу дунияллул инсаннал бусаймурди. Амма Ссаврунная УвкӀма гьарманаяр бюхттулссар!
32Ганал бусласиссар Цанма ккавкмуния ва бавмуния, амма Ганал бувсмур щилчӀав кьамул къабуллалиссар.
33Ганал махъ кьамул бувманал тӀурча Зал хӀакьшиву тасттикь буллалиссар+.
34Заннал Гьан Увма Заннал мукъурттийну гъалгъа тӀий уссар, Занналгу Ганан Цала РухӀирал кьудрат щаллуну дуллуссар.
35Буттан Арс ххирассар ва цимурца Ганал канихьхьун дуллалиссар+.
36Заннал Арснайн иман дирхьуманан Абадлийсса Оьрму буссар, Арснайн мютӀи къахъанахъиманан Оьрму бакъассар, мунаннихха Заннал сси хӀадурну бусса+.

Эсал самарищарнищалсса гъалгъа

41Му ппурттуву фарисейтуран бавуна Эсал ЯхӀъяналнияр чӀявусса мюталимтал хьуну бушиву, марцӀ баврил эбадатгу дуллалишиву.
2Амма марцӀ баврил эбадат Эса къаивкӀссарча дуллай, Ганал мюталимталли бивкӀсса+.
3Цаятува аваза багьну бушиву кӀул хьувкун, Эса, Ягьуди билаятгу кьабивтун, Галил билаятрайн лавгуна+.
4Ганал ххуллу бия Самар билаятрайхчӀин,+
5Га увкӀуна ца заманнай Якьув идавсил цала арс Юсуплун дуллусса аьрщарая арх бакъасса Сихар тӀисса Самарнал шагьрулийн.
6Тикку Якьувлул къуйгу дия, ххуллийх увхсса Эса игьалаган къуйлучӀа щяивкӀуна. Ахттайн бизавайсса чӀун дия.

7КъуйлучӀан щинав ца самарищар дуркӀуна.

– Ттун хӀачӀан щин дулакьай, – увкуна ганихь Эсал.

8Ганал мюталимтал му ппурттуву дуканмур ласун шагьрулийн лавгун бия.
9Самарищар махӀаттал хьуна:

– Ина ура ягьуди, на дура самарищар. Цукунна Ина ттухь щин дула тӀисса?

(Ягьудинал ва самаринал куннал куннащал хӀалашиву къадиркӀссар.)*

10Эсал увкуна:

– Винна Заннал дуллумунияту ва вихьра щин дула увкуманаяту вин кӀулссания, ина инавагу Ганахь, щин дула учинтӀиссия, Ганалгу вин Оьрму булай щин дулунтӀиссия.

11Щарссанил увкуна:

– Заллу, ВичӀа къуйлува щин ласунсса цичӀаврагу дакъар, къуймур куртӀсса дур. Чари ВичӀа оьрму булай щин дикӀайсса?
12Ва жул хъун ттатта Якьувлул къуйрихха! Ваниватур га цувагу хӀачӀлай ивкӀсса, ганал оьрчӀругу хӀачӀлай бивкӀсса, ганал яттил ттурзаннугу хӀачӀлай диркӀсса. Туну Ина жул хъунбутта Якьувлуяр Инава хъунассара тӀиссарав?

13Эсал увкуна:

– Вай щин хӀачӀлачӀинан ялагу хӀачӀан ччан бикӀайссар.
14На дуллусса щин хӀарчӀма ххишала тачӀав мякь къашайссар. На щин дуллусса инсаннаву ляхъантӀиссар Абадлийсса Оьрмулувун экьинанисса бухкъалагайсса щаращи+.

15Щарссанил увкуна:

– Заллу, дулакьай, туну, ттун мукунсса щин, ххишала на мякь къашавансса, навагу шиккун щинал хъирив къабучӀавансса.

16Эсал ганихь увкуна:

– Насу, вила ласнайнгу оьвкуну, шиккун занахьу.

17– Ттул лас акъассархха, – увкуна щарссанил.

Эсал увкуна:

– Вила лас акъассар тӀий, ина тӀайлану тӀиссара.
18Вил ххюя лас ивкӀссар, цӀана вищал яхъанахъимагу вил лас акъар. Ина тӀутӀимур хъинну тӀайлассар.

19– Заллу, Ина идавс ушиву ттун чӀалай бур+.
20БувчӀин бакьай ттун, циванъя жул ппухълуннал ва зунттуй эбадат дайсса, зу, ягьудирив, буру Заннайн эбадат дай кӀану Ярусалимрайри бусса тӀий?

21Эсал увкуна:

– Вих хьу Ттуйн, щарссай, дучӀантӀиссар мукунсса чӀун, зу Ссавруннайсса Буттайн эбадат я ва зунттуй, я Ярусалимрай къадуллалисса.
22Зун, самаритуран, зунмагу къакӀулли зува щийн-ссайн эбадат дуллалиссарув, жуннив кӀулли, жура ссайн эбадат дуллалиссарив – ягьудинайхчӀиннихха Ххассал баву дусса+.
23Амма ссят гъан хъанай дур, му дуркӀун дур. Му цурдагу Ссавруннайсса Буттайн мяйжанну иман дирхьуми рухӀирайну ва хӀакьмунийну эбадат дуллантӀисса чӀунни. Мукун эбадат дуллалиминнахри Ссавруннайсса Ппу луглагиссагу.
24Зал РухӀри, эбадат дуллалиминналгу КӀанайнни эбадат дуллан аьркинсса рухӀирайну ва хӀакьмунийну.

25Щарссанил увкуна:

– Ттун кӀулли – учӀан аьркинссар МасихӀ, яъни Заннал Язи Увгьума; Га увкӀсса чӀумал Ганал жун гьарзат бувчӀин бантӀиссар+.

26Эсал увкуна ганихь:

– Му Нарахха, вищал Гъалгъа тӀутӀима+.

27Му чӀумал занахьуна Ганал мюталимтал, гай махӀаттал хьуна, Эса самарищарнищал гъалгъа тӀий ккавккун. Амма щилчӀав къацӀувххуна, Га ганищал ссаяту гъалгъа тӀий ивкӀссарив.
28Щинал буцӀайсса варакъигу кьабивтун, шагьрулийн занахьуну, щарссанил инсантурахь увкуна:

29– Насиярача, на ттула оьрмулуву бувсса цимурца ттухьва бувсъсса Инсаннах бургияра. Га МасихӀвагу акъарвав?

30Халкь шагьрулувату ЭсачӀан лавгуна.

31Му чӀумал Ганал мюталимтал Ганахь бия:

– Муаьллим, ци-дунугу дуки, – тӀий.

32Амма Эсал гайннахь увкуна:

– ТтучӀа дур зун кӀул дакъасса дукра.

33Микку мюталимтал куннащал кув гъалгъа тӀун бивкӀуна:

– Балики щил-дунугу Ванан дуканмур ларсун увкӀун икӀан? – тӀий.

34Эсал увкуна:

– Ттул дукра Нава Гьан Увманал бияла биттур бавриву ва КӀанал даву дузал давривур дусса+.
35Зу учарухха, мукьва зурува хъу ттихӀайссар куну. Вана Нагу зухь тӀий ура: лагма-ялтту бурги, хъу дирну дур, хӀаллил чӀун дуркӀун дур+.
36Хъу ттихӀлахӀима цанмасса хӀакь ласлай ур, Абадлийсса Оьрмулун бакӀлахъру датӀлай. Ххари хьунтӀиссар хъу дургьумагу, хъу ттирхӀумагу.
37«Цаннал дугьайссар, гаманал ттихӀайссар» тӀисса учала мукунни тӀайла бацӀантӀисса.
38На зу гьан буллай ура зува захӀмат къабивхьусса хъу ттихӀин. Му хъуниву цайминнал хъунмасса захӀмат бивхьуссар, зуннив нясив хьуссар гайнналмур захӀматрал ахъулссагу гайнащал архӀал кӀидачӀин.

39ЧӀявусса самаритал, та шагьрулул агьали, Эсайн вих хьуна, га щарссанил цахьва циняннахь буслан диркӀукун: «Нава оьрмулуву бувсса цимурца Ганал ттухьва бувсунни», – тӀий.

40Самаритал ГаначӀан бувкӀун, Ганахь, цачӀава ацӀу тӀий, миннат буллан бивкӀуна, Эсалгу тикку кӀива гьантта бувна.
41Хъиннува чӀявусса инсантал Ганайн вих хьуна, Ганал цахьва бусласимуних вичӀи дирхьуну махъ.
42Тай бия та щарссанихь:

– Ина бувсмунил бакъа, жу жувагу Ганайн вих хьуру. Утти жун жунмагу бавунни, кӀугу-кӀулли ва Инсан мяйжаннугу дуниял Ххассалдайма ушиву+.




ПаччахӀнал къуллугъчинал арс Эсал хъин аву

43КӀива гьантлувун Эса тичча Галил билаятрайн лавгуна.
44Ганал учайва, цала буттал кӀанай идавсил кьадру-кьимат бакъассар куну+.
45Ва ххуллухь Га Галил билаятрайн увкӀсса чӀумаллив, Галил билаятрал инсантурал Га ххарину кьамул увна, цанчирча, цивппа Ярусалимрай Пейсах байрандалий бусса чӀумал, цимурца Эсал дуллалимур гайннан ккарккун дия+.

46Эса цал ялагу лавгуна Галил билаятрайсса Кана шяравун – гиккуя Ганал щин чахирданийн кӀура даен дурсса. Га чӀумал гикку ия паччахӀнал къуллугъчи, ганал арсгу Капарнаум шагьрулий къашавай ия+.
47Ягьудинава Галил билаятрайн Эса увкӀшиву бавну, му адимина, рухӀирачӀасса цала арс хъин ан Капарнаумрайн ухьхьу тӀий, миннат буллай, ГаначӀан увкӀуна.

48Эсал мунахь увкуна:

– ХӀикматру ва аьламатру къаккаркссаксса, зу цукунчӀав вих хьунтӀий бакъару+.

49Амма паччахӀнал къуллугъчинал так миннат бувна:

– Заллу, ачукьай, лажинни, ттул арс ивчӀавай уссарча.

50Эсал увкуна:

– Насу, вил арс сагъну личӀантӀиссар.

Му инсан, Эсал мукъуйн вих хьуну, лавгуна.
51Му ххуллийва унува, цала къазахътал хьунабавкьуну, арс сагъну ушиву бувсуна.
52Мунал цӀувххуна, ци чӀумал га къулай хьуна куну. Гайнналгу увкуна:

– Лахьхьу ссят цаннийх зузисса чӀумал ганал кӀиришиву дагьунни, – куну.

53Буттангу бувчӀуна му иш хьушиву, Эсал цахьва: «Вил арс сагъну личӀантӀиссар», – увкусса чӀумал.

Мугу, мунал шаппамигу вих хьуна+.
54Га дия Эса Ягьудинава Галил билаятрайн увкӀун мукьах дурсса кӀилчинмур хӀикмат.+

ХӀавзирачӀа Эсал къашайшала хъин аву

51Чансса махъ Эса лавгуна Ярусалимрайн ягьудинал байрандалийн.
2Ярусалимрай Яттил къапулучӀа буссар лагмара ххюра ларзу дусса хӀавз. Му хӀавзирайн жугьутӀ мазрай Байт-Зата учайссар.
3-4Тикку бия чӀявусса къашавайсса, мурчӀисса, аьрччасса, къуркъуллул бувгьусса инсантал.
5Миннаву ия ца инсан, къашавай зувиллий мяйра шин хьусса.
6Му муксса хӀаллай къашавай ушиву бувчӀуну, Эсал мунахь цӀувххуна:

– Вин хъин хьун ччай бурив?

7Къашайшалал увкуна:

– Заллу, щин гьалак хьун дурсса ппурттуву, на щинавун учӀан анма акъархха. ЩиначӀан иян нава хӀарачат буллалийни, цу-унугу ттуяр хьхьичӀун уккай.

8Эсал увкуна:

– Изу! Ласича вила шанугу, насу+.

9Му инсан гацӀана хъин хьуна, лавсун цала шанугу, авчуна.

Га дия Ххуллун-кьини*.
10Мунияту ягьудинал бакӀчитурал хъин увманахь увкуна:

– ХӀакьину Ххуллун-кьинир, вин къабучӀиссар шанугу канихьну занан.

11Амма мунал увкуна:

– На хъин увманал ттухь увкунни, «ласича вила шанугу, насу» куну.

12Гайннал цӀувххуна:

– Цури вихь «ласича шанугу, насу» кума?

13Хъин увманан цанагу къакӀула, Га цу ивкӀссарив, цанчирча Эса гиккусса халкьуннаву ахьлавгуна.
14Яла-махъ Заннал Къатлул хӀаятраву га лявкъуну, Эсал ганахь увкуна:

– Муна ина хъин хьуну. Тти бунагьру мабара, мунияргу оьккимур винма къахьуншиврул.

15Му чӀумал му инсаннал, лавгун, ягьудинал бакӀчитурахь бувсуна цува хъин увма Эса ивкӀшиву.




АрснайхчӀинсса Абадлийсса Оьрму

16Ягьудинал бакӀчитал Эса къума уллан бивкӀуна, Ганал му даву Ххуллун-кьини дурнутӀий+.
17Эсаллив гайннахь увкуна:

– Ттул Буттал мудан хъинмурди байсса, Нагу мукунмари байсса.

18Микку ягьудинал бакӀчитал луглан бивкӀуна, Эса цукун ивчӀан хъинавав тӀий, цанчирча Ганал Ххуллун-кьини лиян дуллалаврицӀун, Заннайн Ттул Ппу тӀий, Цала Цува Заннащал архӀал ацӀан уллай унутӀий+.

19Мунийн Эсал гайннахь увкуна:

– ХӀакьсса тӀайламур тӀутӀиссара зухь: Цайнува Цала Арснаща цичӀав бан къашайссар. Ганаща бан шайсса так Цала Буттал буллай ккавкмурди. Буттал баймурди Арсналгу байсса.
20Буттан Арс ххиранутӀий, Ганан ккаккан байссар гьарзат Цала буллалимур, зугу хъиннува махӀаттал хьунтӀиссару, цанчирча КӀанал Цала Арснан хъиннува тамашасса ишру ккаккан бантӀиссар+.
21Буттал ливтӀуминнан, утта буккан бувну, оьрму булайсса кунма, мукунма Арсналгу Цана ччиманан оьрму булайссар.
22Ххишалдаран, Буттал щинчӀав диван къакьукьайссар, щала диван КӀанал Арснайн тапшур бувну буссар,+
23циняннал Арснал хӀурматгу баваншиврул, Буттал хӀурмат байсса кунма. Арснал хӀурмат къабуллалиманал Га Гьан Увсса Буттал хӀурматгу къабуллалиссар+.

24ХӀакьсса тӀайламур буслай ура зухь: Ттул махъ баллалиманан ва На Цал Гьан Увманайн вихманан Абадлийсса Оьрмугу буссар, мунан дивандалийн учӀангу къабагьантӀиссар, му бивкӀулува Оьрмулувун увхссар+.
25ХӀакьсса тӀайламур буслай ура зухь: дукӀлай дур чӀун, дугу-дуркӀссар му – ливтӀуминнан Заннал Арснал чӀу баллалисса, бавминнан Оьрму булунтӀисса чӀун+.
26Оьрму булайсса каши Буттаву Цавура дусса кунна, мукуннасса каши КӀанал дуллуссар Арснахьхьунгу+.
27КӀанал Цала Арснахьхьун инсантуран диван кьукьаврил ихтияр дуллуссар, цанчирча Га Инсаннал Арс унутӀий.

28МахӀаттал машари муний, цанчирча дучӀантӀиссар чӀун, цӀана гьаврдаву буминнан Ганал чӀу баянтӀиссар+
29ва гай гьаврдавату буккантӀиссар. Хъинмур буллай бивкӀми утта буккан бантӀиссар Оьрмулувун буххан бан, оьмур буллай бивкӀмигу бизан бантӀиссар цанма бувсса таммихӀ ласун бан.
30Ттуща Ттуйнува Нава цичӀав бан къашайссар. На диван кьукьара, Буттал Ттухьва увкусса куццуй. Ттул диван аьдилсса диванни, цанчирча На Ттула бияла биттур банмур къабарача, Нава Цал Гьан Увманал бияла биттур банмур бара+.




Цала махъру хӀакьшиву Эсал тасттикь баву

31– На Ттуятува Нава буслай ивкӀссания, му зу хӀакьмунин ккалли къабанссия,+
32амма Ттуяту бувсун буссар Цаманалгу, Ттун кӀулли Ттуятува КӀанал бувсмур хӀакьсса бушиву.
33Зу ЯхӀъяначӀан зула инсантал гьан бувна, ганалгу зухь хӀакьмур бувсуна+.
34На инсантурал Ттуятува бувсмур аьркинну акъара, амма му зухь буслай ура зу ххассал бувминнавух хьуншиврул.
35ЯхӀъя ия яргну лавхъсса чирахъну, зугу цаппара хӀаллай ганал чаннаяту ххарину бияв+.

36Амма На зун чӀалачӀи бувмур ЯхӀъянал бувмунияр гужссар. Буттал Ттуйн бан тапшур бувсса ва На буллалисса иширттал На Буттал гьан увну ушиву чӀалачӀи буллалиссар+.
37Ттула Бутталла На гьан увсса, КӀаналли Ттуятусса хӀакьмур чӀалачӀи буллалисса. Амма зун тачӀав КӀанал чӀугу къабавссар, КӀанал лажингу къаккаркссар.
38КӀанал Махъгу зуву бакъассар, КӀанал Гьан Увманайн зу вихну бакъатӀий.
39Зу Мубараксса Луттирду лахьхьаврихун багьну буру, мукун зунма Абадлийсса Оьрму ласун ччай. Мубараксса Луттирдугурхха Ттуяту буслай бусса!+
40Амма зунма Оьрму ласун зу ТтучӀан бучӀан рязи хъанай бакъару.

41На инсантурал Ттуятура цӀарду дурния тӀий акъара,
42зугу Ттун кӀулссару: зун зула дакӀурдиву Зал ххирану акъар.
43На Ттула Буттал ЦӀаниятура увкӀсса, зурив На кьамул уллай бакъару, амма цу-унугу цала цӀанияту увкӀукун, зу му кьамул ару+.
44Туну шайссарив зуща Ттуйн вих хьун, агана зу куннаяту куннал цӀарду даврихун багьну, Ца акъа акъасса Заннал зуятура цӀа даву зун аьркинну дакъана+?
45Амма На Ттула Буттал хьхьичӀ зуйва тахсир бихьлансса ххай мабикӀари. Зуй тахсир бишинтӀима – зу цайн умуд бивхьусса Муса идавсри.
46Агана зу Муса идавсийн вихну бивкӀссания, зу Ттуйнгу вих хьунтӀиссияв, цанчирча Мусал Ттуяту чивчуну буссар.
47Зу Мусал чивчумунийн вихну бакъахьурча, шайссарив зуща На бусласимунийн вих хьун?!

Ххюазара адимина ххюва ччатӀул ва кӀива чавахърал уччин аву

(Мт. 14:13-21; Мк. 6:32-44; Лк. 9:10-17)

61•ЧӀал къавхьуну мунияр махъ Эса лавхъуна Галил бярнил тамур зуманив – ганийн ялагу Тибериад бяр учайссар.
2Ганал хъирив чӀявусса халкь лавгуна, цанчирча миннан ккарккуна, къашайшалт хъин буллай, Эсал дуллалисса хӀикматру.
3Эса зунттул хъачӀрайн гьаз хьуну, кӀикку Цала мюталимтуращал щяивкӀуна.
4Гъан хъанай дия ягьудинал Пейсах байрандалул чӀун+.

5ЦачӀанма чӀявусса инсантал най ккавккун, Эсал Филипплухь увкуна:

– Ча машан ласун хъинавав жунма вай инсантуран булунсса ччатӀ? – куну+.

6Банмур Цанма кӀулну бунугу, Эсал му суал буллуна Филипплул хӀал ккаккан.
7Филипплул жаваб дуллуна:

– КӀиттуршра динарийрансса* ччатӀ ласурчагума, гьарцаннан ца-ца касаквагу къабиянссар!

8Гама мюталимнал Андрейл, Симон-Петрдул уссил, увкуна:+

9– Шикку ца оьрчӀахь ххюва хъалул ччатӀ ва кӀива чавахъ бур, амма ми вайксса халкьуннан бияйссарив?

10Эсал увкуна:

– Миннахь щябикӀи учара.

Гикку кувссал лухччи дия, халкьгу кувссай щябивкӀуна. Гайннаву так арамтал ххюазараксса бия.
11ЧчатӀ лавсун, Заннайн щукругу бувну, Эсал щябивкӀминнайх ччатӀ бавчӀуна. Мукунна дуаьгу дурну, бавчӀуна чавахъругу. Инсантуралгу цанма ччан бивкӀссаксса ласайва+.
12Циняв бувччукун, Эсал Цала мюталимтурахь увкуна:

– ЛивчӀсса касакру батӀияра. ЦичӀав зия хьун маритари.

13Мюталимтурал бавтӀуна гай ххювагу хъалул ччатӀ канай бивкӀминнаяту ливчӀсса касакру. Гайннулгу ацӀния кӀива чӀапа бувцӀуна.
14Инсантуран Эсал дурсса хӀикмат ккарккукун, гай тӀун бивкӀуна:

– Мяйжаннугу Ва ур дунияллийн учӀантӀиссар увкусса Идавс+.

15Цува увгьуну, паччахӀну итан ччай бушиву кӀулну, Эса цӀунилгу Цувалу зунттуйн лавгуна.




Эса щинайх нанаву

(Мт. 14:22-33; Мк. 6:45-52)

16•МаркӀачӀан бивзукун, Эсал мюталимтал, бярничӀан бувчӀун,
17къаехърайгу щябивкӀун, бярнийх Капарнаумрайн лавгуна. ЦӀан ларкьуна, Эсама гайннащал акъая.
18Гужсса марч бивщуну, бяр гьалак хьуна.
19Кьуния ххюра ягу зувира стадия* диртукун, гайннан ккавккуна щинайх най къаехърачӀан гъан хъанахъисса Эса. Мюталимтал нигьабувсуна.

20– Нигьамабусари, Ва На ура, – увкуна Эсал.

21Гайннал Га ххарину къаехърай щяивтуна, къаехъгу гассят цивппа гьан ччай бивкӀсса зуманив дирну ляркъуна.




Эса – мяйжаннугусса Ссавруннаясса ччатӀри

22Хъиривмур кьини бярнил тамур зуманив ливчӀсса халкьуннал бакӀравун бувххуна цивппа бумур зуманив ца дакъа къаехъ къадиркӀшиву. Гайннан кӀула Эса га къаехърай Цала мюталимтуращал къащяивкӀшиву ва мюталимтал цивппалу лавгшиву.
23Тибериад шагьрулиясса цаймигу къаехъру дуркӀуна. Гай дацӀан дурна, Заллу Эсал дуаь дурну махъ, халкь ччатӀ канай бивкӀсса кӀанай.
24Я Эса, я Ганал мюталимтал тикку бакъашиву ккавккукун, инсантал, къаехъирттайгу щябивкӀун, Капарнаумрайн лавгуна Эсах луглан.
25Га гайннан тия чулиймур зуманив лявкъуну, цӀувххуна:

– Муаьллим, Ина шиккун цукун агьра?

26Эсал увкуна:

– ХӀакьсса тӀайламур буслай ура зухь, зу Ттух луглагисса хӀикматру ккарккунтӀий бакъаруча, зу ччатӀ канай бивкӀунтӀий ва буччиннин бувкунутӀийру.
27ЧӀумуйсса оьрму булайсса дукралулсса мабуллардича, Абадлийсса Оьрму булаймур дукралулсса буллалияра – мукунмур дукрар зун Инсаннал Арснал дулунтӀисса. Ганай бивщуну бунутӀий Цала Буттал, Заннал, мугьру.

28Му чӀумал гайннал цӀувххуна:

– Туну Заннан кьамулну бикӀаншиврул жу ци дуллан аьркинссару?

29Эсал увкуна:

– Заннал Гьан Увманайн вихну икӀаву – мури КӀанан кьамулну икӀаву.

30Микку гайннал цӀувххуна:

– Жу Вийнма вих хьуншиврул Ина жун цукунсса хӀикмат ккаккан данна? Вища ци хӀикмат дан хьунссар+?
31Масалдаран, жул ппухъруннал чулданий манна* канай бивкӀссар, му ишираяту Мубараксса Луттирдай чивчуну буссар: «Гайннан ссавниясса ччатӀ буллуссар», – куну.

32Эсал увкуна гайннахь:

– ХӀакьсса тӀайламур буслай ура зухь, Мусал бакъарча зун ссавния ччатӀ буллусса, Ттул Бутталли зун Ссавруннаяту хӀакьмур ччатӀ булайсса.
33Мури Заннал ччатӀ – Ссавруннаяту ливксса ва дунияллун Оьрму булайсса.

34Микку гай Ганахь тавакъю буллан бивкӀуна:

– Заллу, мудан була жун мукунсса ччатӀ+.

35Эсал увкуна:

– На Наварахха Оьрму булай ччатӀ. ТтучӀан учӀайма тачӀав ккашилну къаличӀантӀиссар, Ттуйн вихмагу мякь къахьунтӀиссар+.
36Амма, На зухь увкусса куццуй, зуна На ккаклай унугу, зу Ттуйн вих къахъанай буру.
37Буттал Ттун буллуми циняв, чара бакъа ТтучӀан бучӀантӀиссар, ТтучӀана увкӀмарив На тачӀав лихъан къаантӀиссар+.
38На Ссавруннаяту увкӀсса Ттунма ччимур бан акъара, На увкӀссара Нава Цал Гьан Увманал бияла биттур бан+.
39На Гьан Увманал бияла мури: КӀанал Ттухьхьунма буллуминнавату На цаягу пуч хьун къаитавур, Кьиямасса кьини гай На утта буккан бавур+.
40Ттул Буттал бияла – Арс ккавксса ва Ганайн вихсса гьарманан Абадлийсса Оьрму бикӀавури ва Кьиямасса кьини На га утта уккан авури+.




Ягьуди Эсащал рязи къашаву

41Тивахсса ягьуди сситулну гъалгъа тӀун бивкӀуна, Эсал увкусса: «На Ссавруннаяту ливксса ччатӀра», – тӀисса махъру бавну.
42Миннал увкуна:

«Яртал, Ва Эса, Юсуплул арс, акъарив? Жунмания кӀулли Ванал ппугу, нинугу! Цукун бюхъайссар Ванаща: „На Ссавруннаяту увкӀра“, – тӀун?»+

43Эсал увкуна:

– Сси мабизларди.
44ЩищачӀав ТтучӀан учӀан къашайссар, агана На гьан увсса Буттал му ТтучӀан кӀункӀу тӀутӀи къаарча. Нагу Кьиямасса кьини му утта уккан анна+.
45Идавстурал Луттирдай чивчуну буссархха: «Циняннан Заннал Цала лахьхьин бувну бикӀантӀиссар», – куну. Буттах вичӀи дирхьусса ва КӀанал дарс лаласласисса гьарца инсан ТтучӀан учӀайссар.
46Амма щинчӀав къаккавкссар Ппу, КӀаначӀату УвкӀманан акъасса, анжагъ ца Гананни Ппу ккавксса+.
47ХӀакьсса тӀайламур буслай ура зухь: Ттуйн вихманан Абадлийсса Оьрму бикӀантӀиссар.
48На Оьрму булай ччатӀра.
49Зул хъунбуттахъул чулданий манна канай бивкӀссар, амма гай ливтӀуссар.
50Ссавруннаяту Ликлакисса ва ччатӀ бувкумарив икъавчӀантӀиссар.
51На Ссавруннаяту ливксса Оьрму булай ччатӀра. Ва ччатӀ канакиманан Абадлийсса Оьрму бикӀантӀиссар. Ва ччатӀ – Ттул чурхри. На Ттула чурх харж буллалиссара дунияллун Оьрму булаврил цӀаний+.

52Микку ягьудинал дянив бяст багьуна:

– Цукунни Ванаща Цала чурх булун шайсса жува буканшиврул?!

53Эсал увкуна миннахь:

– ХӀакьсса тӀайламур буслай ура зухь: агана зу Инсаннал Арснал чурх къаканарча ва Ганал оь къахӀачӀларча, зуву Оьрму къабикӀантӀиссар+.
54Ттул чурх канакиманал ва Ттул оь хӀачӀлачӀиманал Абадлийсса Оьрму буссар, На му Кьиямасса кьини утта уккан антӀиссар,
55Ттул чурх бунутӀий хӀакьсса дукия, Ттул оьгу бунутӀий хӀакьсса хӀачӀия.
56Ттул чурх канакима ва Ттул оь хӀачӀлачӀима – му Ттуву умари, Нагу мунаву умара+.
57Абадлий сагъсса Буттал На гьан увсса куна ва Нагу Буттайну яхъанахъисса куна, цан На дукрану хъанахъимагу Ттуйну яхъанай икӀантӀиссар.
58Му ччатӀ Ссавруннаяту бувкӀссар, цуппагу зул ливтӀусса хъунбуттахъал канай бивкӀмур кунмасса бакъассар. Амма му ччатӀ канакиманан Абадлийсса Оьрму бикӀантӀиссар.

59Вана укун тӀий ия Эса, Капарнаумрай эбадат-къатлуву* вяъза-насихӀат бусласисса чӀумал.




Мюталимтуравасса цаппараннал Эса кьаитаву

60Му бавну, Ганал мюталимтуравасса чӀявуми цӀуру-кӀуру тӀун бивкӀуна:

– Ва я бувчӀин, я кьамул бан къашайсса зат бур. Щищар ваних вичӀи дишин шайсса?

61Мюталимтал Цала мукъурттийн бувну цӀуру-кӀуру тӀий бушиву кӀулсса Эсал гайннахь увкуна:

– Зун му къакьамулну бурив?!
62Туну яла зу ци учинну, Инсаннал Арс Цува хьхьичӀва ивкӀнийн гьаз хъанай ккаккарча+?
63Оьрму РухӀирал булайссар, инсанначӀа цачӀава му булунсса гуж бакъассар. На зухь увкусса махъру – РухӀри ва оьрмур.
64Амма зуву цаппара вих бакъасса буссар.

(Эсан бакӀрайва кӀулну бия вих бакъами цумирив ва Цайна цума хаин хьунтӀиссарив.)+
65Мунийн бувну Ганал увкуна:

– Муниятуяв На зухь тӀутӀисса, къашайссар цумацаннащагу ТтучӀан учӀан, агана Ттул Буттал мукун ккаккан бувну бакъахьурча.

66Микку Ганал мюталимтурава чӀявуссаннал Га кьаивтуна, ххишала Ганащалгу къабачайва.

67– Зугу На кьаитанвагу ччай бакъарув? – увкуна Ганал ацӀния кӀиягу мюталимнахь.

68Симон-Петрдул увкуна:

– Ттул Заллу, жу яла щичӀан гьаву? Вихь бур Абадлийсса Оьрмулийн буцайсса махъру.
69Жу Вийн вихру, жун кӀулли Ина Заннал гьан увсса Мубарак ушиву+.

70Эсал увкуна:

– На бакъарив зу ацӀния кӀиягу Ттула вакилталну язи бувгьусса? Амма зуватусса ца – Иблисри!+

71Га гъалгъа тӀисса Ягьудаятуя, Кариотлиятусса Симоннул арснаяту, му цувагу, ацӀния кӀиннавасса ца унугу, яла-махъ Ганайн хаин хьунтӀиссар+.

Эсайн Ганал уссурвал вих къахъанахъаву

71Мунияр махъ Эса Галил билаятрайх занай ия. Ягьудинавун Га най акъая, ягьудинал бакӀчитуран Га ивчӀан ччай бунутӀий+.
2Ягьудинал Чятирдал байран* гъан хъанан диркӀукун,
3уссурварал Ганахь увкуна:

– Шикку маацӀарача, Ягьудинавун насу, Вила мюталимтурангу Инара дуллалисса хӀикматру ккакканшиврул+.
4Машгьур хьун ччисса цаягу кьюлтӀну зий къаикӀайссархха. Агана мукунсса давуртту дуллай ухьурча, Вила Инава дунияллун ккаккан ува.

5ХӀатта уссурвалгума Ганайн вих хъанай бакъая.
6Эсал гайннахь увкуна:

– Ттул чӀун уттигу къадуркӀссар, зуцӀун тӀурча ччимур чӀун даркьуссар+.
7Зу дунияллул халкьуннан къаччан къавхьуссару, Нарив къаччан хьуссара, цанчирча На буслай унутӀий инсантуравусса оьккимуния ва оьмуния+.
8Зу насияра байрандалийн, Нарив къагьанна, Ттул чӀун уттигу къадуркӀссар.

9Мукунгу куну, Эса Галил билаятрай авцӀуна.




Заннал Къатлул хӀаятравусса Эсал вяъза

10Амма уссурвал байрандалийн лавгукун, Эсагу лавгуна, так аьлттуну къалавгунача, цайминнан къакӀулну лавгуна.
11Байрандалий ягьудинал бакӀчитал Ганах луглай, цӀухлай бия:

– Чуври Га? – тӀий.

12Халкьуннаву Эсаяту чӀявусса хаварду бия. Цавайннал Га ххуйсса Инсан ур учайва, гайминнал – Га халкь хъяврин буллай ур учайва.
13Амма, ягьудинал бакӀчитурая нигьа буслай, аьлттуну Ганаяту цичӀав къаучайва+.

14Байрандалул дачӀи чӀун ларгун дия, Эса, Заннал Къатлул хӀаятравун увкӀун, вяъза-насихӀат буслан ивкӀсса чӀумал.
15Ягьудинал бакӀчитал махӀаттал хъанай, цӀухлай бия:

– Чари Ванан вакссава ххуйну Мубараксса Луттирдай бумур кӀулсса, Вания чувчӀав дуклай акъассия? – тӀий.

16Эсал увкуна:

– На зухь бусласимур Ттуйнува Нава буслай акъара, Нава Гьан Увманаяту бавмур буслай ура+.
17Мяйжаннугу Заннал бияла биттур бан ччиманан кӀул хьунтӀиссар, Ттул Махъ Заннаяту нанисса буссарив, ягу На Ттуйнува Нава гъалгъа тӀиссарав.
18Цала чулуха гъалгъа тӀутӀима цаятура цӀа даврих луглай икӀайссар, Цува Гьан Увманал цӀа бюхттул дан ччима хӀакьмур буслай уссар, щялмахъгу ГаначӀа бакъассар+.
19Муса идавсилгу дуллуну дакъаяв зун Кьанун? Амма зуяту цаягу Кьанундалий тӀимур буллай акъар. Зу циван буру На ивчӀан ччай+?

20– Ина жин бувххун урав-вар?! Цу ур Ина ивчӀан ччай? – увкуна халкьуннал+.

21Эсал увкуна:

– На так ца хӀикмат дав Ххуллун-кьини*, зурив уттигу гьич зуйнма зува букӀлай бакъару.
22Мусал зун ссуннат буллан лахьхьин бунни (ссуннат баву Мусаяту дакъарча дайдирхьусса, хъунбуттахъаятур), зугу ссуннат Ххуллун-кьинигума бару.
23Агана Ххуллун-кьини Мусал Кьанун зия къахьуншиврул оьрчӀан ссуннат бан бучӀину бухьурча, циванну зу Ттуйн сситтулсса Ххуллун-кьини На инсан щалава хъин увнутӀий+?
24Затирттах ялттутува къабуруглай, аьдлулийну диван булувара+.

25Микку цаппара Ярусалимрал инсантал цӀухлан бивкӀуна:

– Ва акъарив вайннан ивчӀан ччима?
26Ванахха Ва халкьуннал хьхьичӀ аьлттуну гъалгъа тӀий, Ванан къадагъа дуллалимагу акъар. Бюхъайхха Ва МасихӀ ушиву бакӀчитурал балжи бувну бикӀан?
27Амма жунма кӀулли Ва ча увкӀссарив, МасихӀ увкӀсса чӀумаллив щинчӀав кӀулну къабикӀантӀиссар, Га чату увкӀссарив+.

28Микку Заннал Къатлул хӀаятраву вяъза бусласисса Эсал лахъну увкуна:

– Зун мяйжаннугу На кӀуллив, На чассаривгу кӀуллив?! На Ттуйнува Нава къаувкӀссара! На Гьан Увма – ТӀайлассамари! Амма зун КӀа къакӀулссар.
29Ттуннив КӀа кӀулли, цанчирча На КӀаначӀату увкӀра, КӀаналла На гьангу увсса!+

30Миннан Эса угьан ччай бия, амма Ганайн щилчӀав ка гьаз къадуруна, цанчирча Ганал чӀун дуркӀун дакъая+.
31Гиккусса ккучундалувасса чӀявусса Ганайн вих хьуна. Гай бия:

– Лажинни, МасихӀ увкӀсса чӀумал Ганал жунна Ва Инсанналнияр чӀярусса хӀикматру ккаккан дантӀиссарив? – тӀий+.




Диндалул бакӀчитурал Эса угьансса кьаст

32Фарисейтуран бавну бия инсантал Эсал хӀакъираву бакъакьлай бушиву, мунияту хъун рувхӀанийтурал ва фарисейтурал Заннал Къатлувусса къаралчитал гьан бувну бия Га угьан.
33Эсал увкуна:

– Уттигу къахъунмасса хӀал хьунтӀиссар Ттул зущал, яла На занахьунтӀиссара Нава Гьан УвманачӀан+.
34Зу бикӀантӀиссару Ттух луглай, амма къалякъинтӀиссара, ва На унийн зуща бучӀан къахьунтӀиссар+.

35Гивах бивкӀсса ягьуди куннахь кув цӀухлан бивкӀуна:

– Жущава бучӀан къашайсса чунай ачин ччай урвав Ва? Ва жула халкь грекнаву ппив хьуну бусса кӀанайнвагу гьан кьастну акъарвав, грекнахьгу вяъза буслан?
36Ци пикрилий иявав Ва: «Зу бикӀантӀиссару Ттух луглай, амма къалякъинтӀиссара» ва «На унийн зуща бучӀан къахьунтӀиссар», – тӀутӀийни?

37Байрандалул махъра-махъсса ва яла сий дусса кьини Эсал ивзун лахъну баян бувна:

– Мякьну ума ТтучӀан ухьхьувча, мякь лиххан бувача+.
38Мубараксса Луттирдай увкуну буссархха: «Ттуйн вихманал дакӀнивату Оьрму булай щинал нехру дачинтӀиссар», – куну.

39Эсал укун увкуну бур, Цайнма вих хьуминнавун ликкантӀисса Заннал РухӀирая буслай. Вих хьуминнавун уттигу Заннал РухӀ къалирккун диркӀссар, цанчирча уттигу Эсал цӀа бюхттул хьуну къадиркӀссар+.

40Ккучундалувусса цаппара инсантурал, Эсал махъру бавну, увкуна:

– Ва мяйжаннугу ур жува Цах ялугьлагьисса Идавс!+

41Гайми бия:

– Ва МасихӀри! – тӀий.

Шамулчинми бия:

– Къабюхъайссар МасихӀ Галил билаятрая учӀан!
42Яр, Мубараксса Луттирдай чивчуну бакъарив, МасихӀ Давуд паччахӀнал тухумраватусса ва Байт-ЛахӀим шяраватусса икӀантӀиссар куну?!+

43Эсал хӀакъиравусса халкьуннал пикри личӀи-личӀи хьуна+.
44Цаппараннан Га угьан ччай бия, амма Ганайн щилчӀав ка къарщуна.




Эса МасихӀ ушиврийн Ягьудинал бакӀчитал вих къашаву

45Заннал Къатлул къаралчитал хъун рувхӀанийтурачӀан ва фарисейтурачӀан занахьувкун, гайннал къаралчитурахь цӀувххуна:

– Та циван къауцарду зущала? – куну.

46Къаралчитурал увкуна:

– Та Инсан куна гъалгъа тӀунсса цучӀав уттинин къаувккунни.

47– Танал тти зугу хъяврин буврув? – куну, цӀувххуна фарисейтурал.
48– Яртал, цаягу бакӀчи ягу фарисей вих хьурив Танайн?
49Гай алтта-къаланнан ци кӀулссар Кьанундалуяту? Гай бур нааьна лирксса инсантал!

50ЭсачӀан хьхьичӀвагу увкӀун ивкӀсса Никодим тӀисса фарисейтуравасса цаннал цӀувххуна:+

51– Дуллалиссарив жула Кьанундалул жухьхьунна ихтияр, инсаннах вичӀигу къадирхьуна, га ци дуллалиссарив кӀулгу къабувнува, ганан диван кьукьлан?

52Гайннал увкуна:

– Тти инагу Галил билаятраясса урав? Мубараксса Луттирдавун урувгун, кӀул бува: Галил билаятраяту увксса идавс акъассар.

53Мунияр махъ циняв шаппа-шаппай лавгуна.

81Эсама Элион зунттуйн лавгуна.




Ласнайн хаиншиву дурсса щарсса Эса МасихӀнал багъишла даву

2КӀюрххи-кӀюрххила Га цӀунилгу лавгуна Заннал Къатлул хӀаятравун. Ганал лагма чӀявусса инсантал бавтӀуна, Гагу щяивкӀуна, гайннахь вяъза-насихӀат буслай.
3Тавратрал аьлимтурал ва фарисейтурал дурцуну бувкӀуна ласнайн хаиншиву дуршиврий ашкара дурсса щарсса. Гагу халкьуннал хьхьичӀ дацӀан дурну,
4гайннал Эсахь увкуна:

– Муаьллим, ва щарсса дургьуссар ласнайн хаиншиву дуллалисса кӀанай!
5Тавратрай Мусал жуйнма амру буллай ур мукунми чарттах литӀун. Ина ци учинна?

6Гайннал му цӀувххуна, Эсавату тӀайла бакъасса махъ личин бувну, яла Ганай тахсир бишинсса кьасттирай. Эса, кьус ивкӀун, кӀиссурах аьрщарай цирив чичлай ия+.
7Гайрив Ганахун бахчуну бия, гава суал буллай. Микку Эсал, гьаз хьуну, увкуна:

– Зуватусса бунагь бакъаманал цалчин бищача мунийх чару.

8ЦӀунил кьусгу ивкӀун, Га ялагу аьрщарай чичлан ивкӀуна.
9Му чӀумал гай, цаннал хъирив ца гичча бавчуна, хьхьичӀва-хьхьичӀ хъуними лавгуна. Гикку ливчӀуна Эса ва га щарсса.
10Эсал, гьаз хьуну, ганихь цӀувххуна:

– Ци буври вай вий тахсир бихьлай бивкӀми? ЩилчӀав вин диван буврив?

11– Къабувунни, Заллуй, – увкуна ганил.

– Туну Нагу къабанна, – увкуна Эсал. – Насуча, уттиния тийнмай бунагь мабара+.




Эса МасихӀ дунияллунсса Чани ушиву

12Эса цӀунилгу халкьуннащал гъалгъа тӀун ивкӀуна. Ганал увкуна:

– На дунияллунсса Чанира. Ттул хъирив нанима цӀаннаву къазанантӀиссар, ганан Оьрму булайсса Чани бикӀантӀиссар+.

13Му чӀумал фарисейтурал увкуна:

– Ина Инава ура Виятура барашин дуллай, мунияту Вил барашин къамяйжанссар+.

14Эсал увкуна:

– На Ттуятура Нара барашин дуллай унугу, Ттул барашин хӀакьссар, цанчирча Ттун Нава ча увкӀссарав ва чунай Нава наниссарав кӀулнутӀий. Зуннив хаварвагу бакъар На ча увкӀссарив, чунай наниссарив+.
15Зу буру инсаннал дуциндарайсса пикрирдай диван кьукьлай, Нарив щинчӀав диван кьукьлай акъара+.
16Амма На диван кьукьирчагу, Ттул диван аьдилсса диванни, цанчирча На Навалу акъассара, Ттущал На гьан увсса Ппугу уссар+.
17Зул Кьанундалийрив чивчуну буссар, агана кӀия бара ухьурча, барашин мяйжанссар куну.
18Ттула хӀакъираву барашин дуллалиссара На Нарагу, На гьан увсса Ттул Бутталгу+.

19Му чӀумал гайннал цӀувххуна:

– Чув уссарар вил Ппу? – куну.

Эсал увкуна:

– Зун я На, я Ттул Ппу къакӀулли. Агана зун На кӀулну ивкӀссания, зун Ттул Ппугуя кӀулну икӀантӀисса+.

20Ганал мукун увкуна, Заннал Къатлувусса хазналучӀа вяъза-насихӀат бусласийни. Амма Га щилчӀав къаувгьуна, цанчирча Ганал чӀун уттигу дуркӀун дакъая+.




МасихӀ Ссавруннаяту увкӀма ушиву

21Эсал цал ялагу увкуна ягьудитурал бакӀчитурахь:

– На най ура, зурив Ттух луглантӀиссару, лигу-литӀунтӀиссару зула бунагьру хӀалал къабивтунма. На нанисса кӀанайн зуща бучӀан къашайссар+.

22Гай цахьва цивппа цӀухлан бивкӀуна:

– Му Цанма Цала бан най урив? Мукун учин ччайвагу акъарив Му: «На нанисса кӀанайн зуща бучӀан къашайссар» – тӀутӀийни?

23Эсама гихунмай буслай ия:

– Зу буру шиччасса, аьрщараятусса, Нарив увкӀра кӀия, Ссавруннаяту. Зу буру ва дунияллулми, Нарив ва дунияллулма акъара+.
24Муниятурахха На зухь тӀутӀисса, зу зула бунагьирттавува литӀунтӀиссару тӀий. Агана зу На Нава тӀима ушиврийн вих хъанай бакъахьурча, зу мяйжаннугу литӀунтӀиссару зула бунагьирттавува.

25– Туну Ина цура? – цӀухлай бия гай.

– На зухь бакӀрайва бусавхха Нава цу уссарав, – увкуна Эсал.
26– Ттул зуяту бусансса чӀявусса бур, чӀявусса бур зуй тахсир бишинссагу, амма На Гьан Увманал хӀакьмурди учайсса, КӀанаяту Ттунма бавмур На дунияллухьгу буслай ура+.

27Тайннан къабувчӀуна Га цахьва Буттаяту буслай ушиву.
28Эсал увкуна:

– Зу Инсаннал Арс кӀийн лахъан увкун*, му чӀумалли зун кӀул хьунтӀисса На Нава тӀима ушиву ва Ттуйнура Нара цичӀав къадайшиву, Ттунма Буттал лахьхьин бувмур буслай ушиву+.
29На Гьан Увма Ттущалли усса, КӀанал На Навалу къакьаитайссара, На КӀанан ччимур буллай унутӀий+.

30Ми махъру бавну махъ, Ганайн чӀявусса инсантал вих хьуна+.




Мяйжаннугу Заннал оьрчӀруну хъанахъиминнаяту

31Цайнма вих хьусса ягьудинахь Эсал увкуна:

– Зу На лахьхьин бувмунийн дакӀ тӀайлану бикӀарча, зу мяйжаннугу Ттул мюталимталлу.
32Му чӀумал зун кӀул хьунтӀиссар хӀакьмур, хӀакьмунил тӀурча зу тархъан бантӀиссару.

33Гайннал увкуна:

– Жу Ибрагьим идавсил агьлу-авладру, жу тачӀав щилчӀав лагъартнугу къабивкӀссару. Цукунни жу «тархъанми хьунтӀисса»+?

34Эсал увкуна:

– ХӀакьсса тӀайламур тӀий ура зухь: гьарца бунагь буллалима бунагьрал лагъри.
35Лагъ мудан залуннал къатлуву къаикӀайссар, так арсри мудан буттал къатлуву икӀасса.
36Мунияту агана Арснал зу тархъан барча, зу мяйжаннугу тархъанми хьунтӀиссару.
37Ттун кӀулли зу Ибрагьимлул агьлу-авлад бушиву, амма зу На ивчӀан хӀадурну буру, цанчирча зу Ттул махъ вив итабакьлай бакъару+.
38На зухь буслай ура Ттунма БуттачӀа ккавкмур, зурив буллай буру зула буттая бавмур.

39– Жул ппу Ибрагьимри, – увкуна гайннал.

– Агана зу Ибрагьимлул оьрчӀру бивкӀссания, зугу Ибрагьимлул даймур дуллай бикӀантӀиссияв,+
40зурив буру На, Ттунма Заннаяту бавсса хӀакьмур зухьва бусласима, ивчӀан кьасттирай. Ибрагьим мукун зий къаивкӀссар.
41Зу буру зулама буттал дурмур дуллай.

– Жу муку-тукунсса зунарай бувми бакъарухха, – тӀий бия гай, – жул Ппу цари, Цува Зал.

42Эсал гайннахь увкуна:

– Агана зул Ппу Зал ивкӀссания, зун На ххирану икӀантӀиссияв, цанчирча На ЗанначӀату увкӀун унутӀий, вана На шикку. На Ттуйнува Нава къаувкӀрахха, На гьан увунна КӀанал.
43Циванни зун На зухьва тӀутӀимур къабувчӀлачӀисса? На тӀутӀимур зун баллайвагу бакъар.
44Зул ппу Иблисри, ганин ччимурди зунгу буллан ччисса. Инсан ляхъан увния шийнай га бивкӀссар инсантал литӀаймур, тачӀав га хӀакьмунил чулухгу къабивкӀссар, хӀакьмур ганиву цивува бакъатӀий. Га аьдатссар щялмахъру буслай, га цуппа бунутӀий щялмахъчигу, щялмахърал ппугу+.
45На зухьва хӀакьмур бусласийни, зу Ттуйн вих къахъанахъиссагу зул ппу Иблис бунутӀийри.
46Хьунссарив зуща щища-бунугу, На бунагь буллай ур куну, ашкара ан? Туну На зухьва хӀакьмур буслай унува, циванну зу Ттуйн вих къахъанахъисса?
47Зал ххираманан Заннал тӀутӀимур баяйссар. Зун На тӀутӀимур къабаллалиссар, зу Зал ххирами бакъатӀий.




«На Ибрагьим аннина Уссамара»

48Тикку бивкӀсса ягьудитал Эсахь тӀун бивкӀуна:

– ТӀайлархха жул халкьуннал Ина самаричура*, ххишалдаран Вивун жингу бувххун бур тӀутӀаву+.

49– Къабувхссар Ттувун жин, – увкуна Эсал, – На Ттула Буттал тӀиний авцӀумара, зурив буру На кьюкьин уллай+.
50На Ттула цӀа бюхттул данмуних луглай акъара, Цама уссар Ттул цӀа бюхттул данмуних Луглагима ва Диван Кьукьайма+.
51ХӀакьсса тӀайламур тӀий ура зухь: Ттул мукъуя къаувкманан абадул абадлий бивкӀу бакъассар+.

52Микку ягьудитурал леххаву увкуна:

– Утти жун мяйжанну кӀулли Ина жин бувхма ушиву! Ибрагьим ивкӀуссар, циняв идавсталгу ливтӀуссар, Инарив ура Вила мукъуя къаувкманан абадлий бивкӀу бакъассар тӀий.
53Вар туну, Ина жул хъун ттатта Ибрагьимлуяр лавайссарав? Ибрагьимгу ивкӀуссар, идавсталгу ливтӀунни. Ина Инава цура тӀий ура?

54Эсал увкуна:

– Агана На Ттула цӀа Нара бюхттул дуллай ивкӀссания, му цӀа ссанчӀав ккаллину къадикӀантӀиссия. На бюхттул уллай ура, зугу зула Залли тӀисса, Ттула Буттал+.
55Зуннив КӀа кӀулнувагу акъар. Амма Ттун КӀа кӀулли. Агана На, КӀа Ттуна къакӀулли, увкуссания, Нагу зу кунасса щялмахъчи хьунссияв. Амма Ттун КӀа кӀулли, биттургу буллай ура КӀанал махъ+.
56Зул ппу Ибрагьим ххари айсса ивкӀссар, Ттул кьини ккакканссар тӀисса пикрилул, ганан ккагу-ккаркссар ва кьини, талихӀрайнгу увкссар+.

57– Винния ххюцӀалла шиннарагу дакъар, – увкуна Ганахь ягьудинал, – Вин Ибрагьим ча ккаккайссия?

58Эсал увкуна:

– ХӀакьсса тӀайламур буслай ура зухь: На Ибрагьим аннина Уссамара*!

59Микку гайннал Ганайх бищун чартту лавсуна, амма Эса Заннал Къатлул хӀаятрава увккун лавгуна гайннаща лякъин къахьунсса куццуй+.

Эсал мурчӀун чани бучӀан баву

91Ца чӀумал Эсан, чӀарах най унува, ккавккуна ца инсан, ниттил увния шийнай мурчӀисса.
2Ганал мюталимтурал увкуна:

– Муаьллим, циванни ва инсан мурчӀину увсса? Щилли бунагь бувну бивкӀсса – ванал цаларив ягу ванал нитти-бутталлив?

3– Юх, ва ванал бунагьрахлу ягу ванал нитти-буттал бунагьрахлу акъар мурчӀисса, – увкуна Эсал, – ва укун лявхъуссар ванайну Заннал Цала кьудрат чӀалачӀи дан.
4Дунияллий чани буссаксса, жура На Гьан Увманал давуртту дурну къуртал дан аьркинссар. Хьхьу гьан хъанай дур, яларив щищачӀав цичӀав бан къахьунтӀиссар+.
5На дунияллий уссаксса, На дунияллунсса Чанира+.

6Мукунгу куну, аьрщарал къеппи лавсун, гай аьрщарайн пув куну, гайннувух чӀенпи хӀала дурну, гай мурчӀул иттах дурккуна+.

7– Утти насуча, Силоам хӀавзираву лажин дисса, – увкуна Ганал мурчӀухь (Силоам тӀисса «гьан дурсса щин» тӀиссар).

МурчӀу лавгун, лажин дирссуна, махъунай увкӀуна, янин чанигу бувкӀун+.
8Ганал чӀаххул ва га ганиннин хьхьичӀ цадакьа була тӀий ккавкми куннахь кув цӀухлай бия:

– Вар, ва акъаяв даин шивах щяивкӀун, цадакьа була тӀий ивкӀма?

9Цавай бия гана гари му тӀисса, гайминнал учайва:

– Акъарча, му анжагъ ганаха лавхьхьусса ур, – куну.

Хъин увмарив тӀий ия:

– Вана ва нара га инсан.

10– Туну цукун бувкӀрияр вин чани? – тӀий, цӀухлай бия ганахь.

11Ганал увкуна:

– Эса тӀисса адиминал кьяркьи дурну, ттул иттах дурккунни, яла ттухь увкунни, насуча Силоамрайн, лажин дисса куну. На лавгра, диссав лажин, яруннин чанигу бувкӀунни.

12– Чув ур Му Цува? – тӀий, цӀухлай бия ганахь инсантал.

– Ттун къакӀулли, – увкуна чани бувкӀманал.

13Му чӀумал га адимина фарисейтурачӀан увцуна.
14Эсал кьяркьи дурну, мурчӀул иттах гай дурккун дия Ххуллун-кьини+.
15Фарисейтурал ганахь цӀувххуна, вил яруннин чани цукун бувкӀри куну.

– Ганал ттул иттах кьяркьи дургъуна, – увкуна чани бувкӀманал, – на лажин дирссуссия, микку ттул яруннин чани бувкӀуна.

16Цаппара фарисейтал тӀун бивкӀуна:

– Га Инсан Заннаятусса акъар, цанчирча Га ур Ххуллун-кьини дан къабучӀимур дуллай.

Гаймирив цӀухлай бия:

– Бунагькарнаща цукун шайссар мукунсса хӀикматру дан? – тӀий.

Микку гайннал дянив бяст багьуна+.
17Гай цӀунилгу чани бувкӀманахь цӀухлан бивкӀуна:

– Ина инава ци учивияв Ганая? Вил ярунниннихха Ганал чани бучӀан бувсса.

Га адиминал увкуна:

– Га Идавсри, – куну+.

18Га мурчӀисса ивкӀшиврий ва утти ганан чани бучӀан бувшиврий ягьудитал уттигу вих хъанай бакъая. Мунияту ганал нитти-буттайн оьвкуна.

19– Ва зул арсрив? – куну, цӀувххуна гайннал. – Ванаятуяв зу ниттил лякьлуватува мурчӀисса уссия тӀутӀисса? Цукунни ванан тти чани бувкӀсса?

20– Жун кӀулли му жула арс ушиву, – увкуна нитти-буттал, – жун кӀулли му мурчӀину увшиву.
21Мунал яруннин чани утти цукун бувкӀссарив, щил бучӀан бувссарив жун къакӀулли. ЦӀуххара мунахь цахьва. Тти му балугъравун увхссар, цахлура жавабгу мунал цала дулунтӀиссар.

22Нитти-буттал мукун увкуна ягьудинал бакӀчитураясса нигьал, цанчирча миннан кӀулну бия, ягьудинал бакӀчитурал хӀукму бувну бушиву, Эса мяйжаннугу МасихӀнан ккалли уллалими эбадат-къатлуяту яла бичин+.
23Мунияту нитти-буттал увкуну бия: «Тти му балугъравун увхссар, цахлура жавабгу мунал цала дулунтӀиссар», – куну.

24Фарисейтурал кӀилчингу оьвкуна мурчӀину ивкӀсса адиминайн.

– Заннал ЦӀанийну тӀайламур буси, – увкуна гайннал, – Га Инсан бунагькар ушиву жун кӀулли.

25Чани бувкӀманал увкуна:

– Га бунагькардив-акъарив ттун къакӀулли. Ттун кӀулмур ца затри – на мурчӀину уссияв, цӀана ттун чани бур!

26Гайннал ялагу цӀувххуна:

– Ганал вин ци бувна? Вил яруннин чани Ганал цукун бучӀан бувна?

27Га адиминал увкуна:

– Нания зухь бусав. Зу ттух вичӀи къадирхьуна. Циванни зун мува му цӀунилгу бавну ччисса? Зу Ганал мюталимтал хьун ччай бурув?

28Гай ганахун дяъван бивкӀуна:

– Ина инава ура Ганал мюталим! Жу Муса идавсил мюталимталлу!
29Жун кӀулли Мусащал Зал гъалгъа тӀий ивкӀшиву, Га Инсаннив чассариввагу жун къакӀулли+.

30Чани бувкӀманал увкуна:

– Му дурхха махӀатталшивурагу! Зун Га чассарив кӀулну акъар, Ганал тӀурча ттун чани бучӀан бувунни.
31Жунма кӀулли Заннал бунагькартурах вичӀи къадишайшиву. КӀанал вичӀи дишайссар так Цаятура нигь думанах ва Цала биялалийн мютӀийманах.
32Аьвзал заманная шийнмай щинчӀав къабавссияхха, мурчӀину ниттил увманан чани бучӀан бувссар тӀий.
33Агана Га Инсан Заннаятусса къаивкӀссания, Ганаща цукунчӀавсса хӀикмат дан къахьунссияхха.

34Микку гайннал увкуна:

– Ниттил лякьлува увкнийва вий бунагь бивкӀун бур. ХӀатти цири вил жухь аькьлурду буслан! – куну.

Гайннал га адимина гива уккан увна.

35Эсан фарисейтурал га уккан увшиву бавну, лявкъуну гагу, цӀувххуна:

– Ина вихрав Инсаннал Арснайн? – куну.

36– Му цумари, Заллу? – увкуна чани бувкӀманал. – Буси ттухь, на Мунайн вих хьуншиврул?

37Эсал увкуна:

– Вана ва Нарахха Му, вищал Гъалгъа ТӀима+.

38Му чӀумал инсаннал увкуна:

– Заллу, на вихра, – куну, Эсайн икрамгу бувна.

39Эсал увкуна:

– На увкӀра ва дунияллийн мяйжаннугу чани буми ва мурчӀими чӀалачӀи бан, мурчӀинан чани булун, чани буми мурчӀи бан.

40Ганащал бивкӀсса фарисейтурал, му бавну, увкуна:

– Ци? Туну, жугу мурчӀимирив?

41Эсал увкуна:

– Агана зу мурчӀисса бивкӀссания, зуй бунагь къабикӀантӀиссия, амма зу, жун чани бур тӀий бухьувкун, бунагь зуй личӀлачӀиссар+.

Эса – яттин хъинсса ХӀухчур

101Эса тӀий ия:

– ХӀакьсса тӀайламур тӀий ура зухь: яттимащилувун хьулувух къаувххун, цамур куццуй ухлахима – му цуркур ва къачагъри.
2Хьулувух ухлахима – му ми яттил мяйжансса хӀухчур.
3Къаралчинал мунан къапу тӀитӀайссар, яттингу мунал чӀу баллалиссар. Мунал цӀарду кӀицӀ дурну, цала яттийн оьвкуну, гай буккан байссар.
4Гай циняв буккан бувну махъ, гайннул хьхьичӀ ачайссар, яттугу мунал хъирив бачайссар, цанчирча гайннун мунал чӀу кӀулнутӀий.
5Гай къабачинтӀиссар ятманал хъирив, гай лихъантӀиссар мунаяту, цанчирча мунал чӀу къакӀулнутӀий.

6Эсал ва мисал ишла бувна, амма гайннан къабувчӀуна Га ссая гъалгъа тӀий уссарив+.

7Микку Эсал цӀунилгу увкуна:

– ХӀакьсса тӀайламур тӀий ура зухь: Нара яттинсса хьулу.
8Ттуяр хьхьичӀ букӀлай бивкӀсса циняв – ми цуркинт ва къачагъталли, яттилгу гайннах вичӀи къадирхьуссар.
9Нара хьулу: Ттувух нанима ххассал антӀиссар. Мунаща бюхъайссар уххангу, уккангу, мунан лухччигу лякъайссар.
10Цурку учӀайссар анжагъ бацин, литӀун, бат бан, Нарив увкӀра Оьрму булун – цуппагу гьарца чулуха щаллусса Оьрму булун.

11Нара – яттин хъинсса ХӀухчу*. Хъинсса хӀухчил цала яттихлу жан дулайссар+.
12Багьлух увгьусса хӀухчу яттил заллу акъар; барцӀ бувкӀсса ккаккайхту, яттугу кьабивтун, га лихъайссар. БарцӀгу яттийн ххявххун, ттурзан ппив-ххив дайссар+.
13Багьлух увгьума лихъайссар, цанчирча му багьлух увгьусса унутӀий ва мунал яттих аякьа къадайнутӀий.

14Нара – яттин хъинсса ХӀухчу. Ттун кӀулли Ттула ятту, гайннунгу На кӀулссара.
15Буттан Нава кӀулсса куна, Ттунгу Ттула Ппу кӀулли. На Ттула яттихлу Ттула оьрму буллай ура+.
16ТтучӀа буссар цаймигу ятту, ва ттурзандалувун къабагьайсса, гайгу Нари буцин аьркинсса. Гайннунгу Ттул чӀу баянтӀиссар, ца ттурзангу, ца ХӀухчугу хьунтӀиссар+.
17Буттан На ххирассара, цанчирча На Ттула оьрму яттихлу буллай ура, яла га цӀунилгу Нава махъунмай кьамул баншиврул+.
18ЦучӀав акъар Ттуща оьрму зехлай, На Навара хушрай Ттула оьрму яттихлу буллалисса. Ттухь кьудрат дуссар Ттула яттихлу оьрму булунгу, га цӀунил махъунмай кьамул бангу. Мукунссар Ттун Ттула Буттаяту нанисса амру+.

19Ми мукъурттих вичӀи дирхьусса ягьудинал дянив цӀунилгу бяст багьуна+.
20ЧӀявуми бия:

– Ва ур жин бувххун, къакру тӀий, циванни Ванах вичӀи дихьлан? – тӀий+.

21Гайми бия:

– Жин бувхманаща укун гъалгъа тӀун къашайссар! Жиндалуща шайссарив мурчӀиминнан чани бучӀан бан?!




Диндалул бакӀчитал Эсайн вих бакъашиву

22Ярусалимрайн дуркӀуна ЦӀулагаврил байран*. Га дия кӀи.
23Эса ия Заннал Къатлул хӀаятраву, Сулайман идавсил ларзулух* занай+.
24Ганал лагма бавтӀун бия ягьудинал бакӀчитал.

– Уттигу цуксса хӀаллай бикӀаву жу Ина Цурив къакӀулну? – тӀий бия гай. – Инава МасихӀ ухьурча, тӀайланма буси жухь+.

25Эсал увкуна:

– На зухь бусавхха, амма зу вих хъанай бакъару. Ттуяту зухь бусласиссар Ттула Буттал цӀанияту На дуллалимунилгу+.
26Зурив Ттуйн вих хъанай бакъару, зу Ттул яттиватуми бакъатӀий.
27Ттулми яттин Ттул чӀу баяйссар, Ттун гай кӀулссар, гай Ттул хъирив наниссар.
28На гайннан Абадлийсса Оьрму буллалиссара, гай тачӀав къалитӀунтӀиссар, гай Ттул канища щилчӀав къазеххинтӀиссар+.
29Ттун гай буллусса Ттул Ппу циняннаяр лавайссар! Гай Ттул Буттал канища зеххин щищачӀав къашайссар!
30Нагу, Ппугу цану хъанахъиссару!+

31Микку ягьудинал цӀунилгу чартту кӀунттил бувгьуна, Га чарттах ивчӀан,+
32амма Эсал увкуна гайннахь:

– Буттаяту На дурсса чӀярусса хъинсса давуртту зун ккарккунни. Миннуву цумунихлу буру зу На чарттах ивчӀан ччай?

33Ягьудинал увкуна:

– Ина дуллалисса хъинсса давурттахлу бакъарухха жу Ина чарттах ивчӀан ччай. Ина ура Зал кьюкьин уллай, Инава, циняв кунасса инсан, Заннан ккалли уллай – мунихлуну жу Ина чарттах ивчӀан ччай буру+.

34Эсал увкуна:

– Зул Кьанундалий Заннал увкуну бурхха: «На тӀий ура: зу залталлу», – куну.
35– Мубараксса Луттирдай бумур тӀурча букьан бан къашайссар. Агарда Заннал Цала махъ биян бувсса инсантурайн «залтал» увкуну бухьурча,
36цукун шай зуща, На Ттуйнма «На Заннал Арсра» увкунутӀий, На Зал кьюкьин уллай ур тӀун. На Заннал язигу увгьуну, КӀанал Ттуйва бивхьусса бурж биттур бан дунияллийнгу гьан увмара+.
37Агана На Ттула Бутталгу баймур буллай акъахьурча, Ттуйн вих машари.
38Агана На Ттула Буттал баймур буллай ухьурча, хӀатта зува Ттул мукъурттийн вих къахъанай бухьурчагума, вих хьияра Ттул давурттайн, зунгу бувчӀинтӀиссар Ппу Ттуву ушиву, Нагу Буттаву ушиву+.

39Гайннан ялагу Эса угьан ччан бивкӀуна, амма Га гайннаща итххявххуна+.

40Яла Эса лавгуна Урдан неххал тамур зуманив, хьхьичӀва ЯхӀъя щинайну марцӀ баврил эбадат дуллай ивкӀсса кӀанайн, Цувагу цаппара хӀаллай ттикку авцӀуна+.
41Тиккун ГаначӀан бучӀайва чӀявусса инсантал.

– Цува хӀикматру дуллай ивкӀун акъанугу, ЯхӀъянал Ганаяту бувсмур тӀайласса бур, – тӀий бия гай+.

42ЧӀявусса инсантал вих хьуна Эса мяйжаннугу МасихӀ ушиврийн+.

Эсал Лазар ивкӀуну махъ утта уккан аву

111Ца Лазар тӀисса адимина ия къашавай. Му ия Байт-Ания шяравату, Мариям ва ганил ссу Марта ялапар хъанай бивкӀсса шяравату+.
2Гьаманки га Мариямлулли яла-махъ Заллу Эсайх аьтри дуккантӀисса ва Ганал ччанну цила кӀизух лишинтӀисса*. Муна мунил уссу Лазаръя къашавайма+.
3Ссурваврал Эсайн баян бан гьан бувна:

– Заллу, Вина ххирасса инсан къашавай ур, – учин.

4Эсал, му бавукун, увкуна:

– Му азар бивкӀулунсса азар дакъар. Мунил мяъна Зал бюхттул авур, му азарданийну Заннал Арсгур бюхттул хьунтӀисса.

5Цанма Мартагу, ганил ссу Мариямгу, Лазаргу ххирану бунува,
6Лазар къашавай ушиву Цанма бавнугу бунува, Эса, къашайшалачӀан гьан анавар къаувккун, тиккува кӀива гьантлий ялагу ливчӀуна.
7Яла Ганал увкуна Цала мюталимтурахь:

– Бачи тти махъунмай Ягьудинавун, – куну.

8– Муаьллим, – увкуна гайннал Ганахь, – ягьуди ттигъанну Ина чарттах ивчӀан ччай буссия, Ина ттигу тиккун гьан ччай урав+?

9Эсал увкуна:

– Гьантлун ацӀния кӀира ссятрай бакъарив чани бикӀайсса? Дяхтта заназиманал ччан чарихун къабахчайссар, дунияллий чани бунутӀий+.
10Хьхьувай заназиманал ччан чарихун бахчайссар, дунияллий чани бакъатӀий.

11Мукунгу куну, Эсал ххибувна:

– Жула дус Лазар шанан ивкӀунни, На гьанна га изан ан+.

12Ганал мюталимтурал увкуна:

– Заллу, шанан ивкӀхьурча, туну га хъин хьунтӀиссар.

13Эса ия гайннахь Лазар ивкӀушиву буслай, гай тӀурча бия Га укунмасса шануяту гъалгъа тӀисса ххай.
14Му чӀумал Ганал тӀайланма увкуна гайннахь:

– Лазар ивкӀунни.
15На ххарира зу вих хьуншиврул, Нава тикку къаивкӀунтӀий, цанчирча утти хьунссар Ттуща зу Ттуйнма вих хьун бан. Бачи, цӀанава гьаннуча таначӀан.

16Микку цайн «КӀинничу» учайсса Фомал увкуна гайми мюталимтурахь:

– Бачи, жувагу гьаннуча Эсащал, литӀувча жувагу Ганащал!+

17Тиккун лавгсса Эсан кӀул хьуна Лазардул чурх нух-гьаттаву бивхьуну мукьва гьантта хьушиву.
18Байт-Ания бия Ярусалимраяту ацӀния ххюра стадиялул манзилданий*.
19МартачӀан ва МариямлучӀан чӀявусса ягьуди бувкӀун бия гайннахь уссу ивчӀаврил жижара бан.
20Эса увкӀшиву баяйхту, Марта Ганал хьунийн бувккуна, Марияммур шаппа бия.

21– Заллу, – увкуна Мартал Эсахь, – агана Ина шикку ивкӀссания, Ттул уссу къаивчӀантӀиссия.
22Амма Ттун кӀулли: цӀана Ина Заннахь ци дула учирчагу, КӀанал Вин дулунтӀиссар.

23Эсал ганихь увкуна:

– Вил уссу утта уккантӀиссар.

24Мартал увкуна:

– Ттун кӀулли га Кьиямасса кьини утта уккантӀишиву, ливтӀуми утта буккан бай кьини+.

25Эсал ганихь увкуна:

– Утта уккавугу – Нара, Оьрмугу – Нара. Ттуйн вихма ивчӀарчагу, цӀунилгу сагъ хьунтӀиссар,+
26Ттуйн вихну дунияллий яхъанахъиминнангу Абадлийсса Оьрму буссар. Ина мунийн вихрав+?

27– Вихра, Заллу, – увкуна ганил, – на вихра – Ина МасихӀра, дунияллийн увкӀсса Заннал Арсра.+

28Мукунгу куну, Марта занахьуна, ссийнгу тийнмай оьвкуну, увкуна:

– Муаьллим шикку ур, Га вийн оьвтӀий ур.

29Мариямлун му бавукун, анаварну бивзун, ГаначӀан левчуна.
30Эса уттигу шяравун увххун акъая, Мартан хьунаавкьусса кӀанай авцӀуну ия.
31Шаппа МариямлучӀа га паракьат буллай бивкӀсса ягьудинан ккавккукун, га анаварну бивзун, кьатӀув бувкшиву, гайгу хъирив бавчуна, га гьаттайн аьтӀун най бухьунссар тӀий.

32Мариям, Эса усса кӀанайн бувкӀун, Га ккавккукун, Ганал ччанналун багьуна, укунгу тӀий:

– Заллу, Ина шикку ивкӀссания, ттул уссу къаивчӀантӀиссия.

33Гагу, ганищалсса ягьудигу аьтӀий ккавккукун, Эса хъинну къума лавгуна.

34– Зу га чув уччарду? – куну, цӀувххуна Эсал.

– Ачу, Заллу, Вина ккакканссарча, – увкуна гайннал.

35Эсал иттату макь лирчуна+.
36Ягьуди куннахь кув тӀий бия:

– Бургикьай, цукун ххирану ивкӀун урив Ванан га, – тӀий.

37Амма цаппарассарив тӀий бия:

– Лажинни, мурчӀиманан чани бучӀан бувсса Ванаща къашайссияв га инсан ивчӀан къаитан+?

38Къуманнасса дакӀнищал Эса гьаттачӀан лавгуна. Га дия хьулух чарил нузкьунгу дирхьусса ххяллавусса нух-гьав.+

39Чулухуннай дувара нузкьун, – увкуна Ганал.

Мартал, ивкӀуманал ссил, увкуна:

– Заллу, тиву кӀусса кьанкь дуссар – Лазар ивкӀуну, гьаттаву ивхьуну мукьва гьанттархха.

40Микку Эсал увкуна:

– На къаувкунав вихь, ина вихну бухьурча, вин ккаккантӀиссар Заннал бюхттулшиву куну?

41Бувкьуна кьун. Му чӀумал Эсал, ссавруннайнгу урувгун, увкуна:

– Я Ттул Ппу, барчаллагь Ттул чӀу бавсса Вийн!+
42Ттун кӀулли Вин Ттула чӀу мудан баллай бушиву, амма На мукун тӀисса шикку буминнанна, вай вих хьуншиврул Нава увшиврийн Ина Цал гьан увма+.

43Мукунгу куну, Эсал лахъну увкуна:

– Лазар, укку шихун! – куну+.

44ИвкӀуну ивкӀма нуххува увккуна. Ганал кару ва ччанну сурувраву бия, лажинмур дия карщулу дахьларгун.

– ТтирихӀара му, цува занай ачувча, – увкуна Эсал+.




Диндалул бакӀчитурал макру

(Мт. 26:1-5; Мк. 14:1-2; Лк. 22:1-2)

45•Мариямлухь жижара бан бувкӀсса чӀявуми ягьуди, Эсал бувмур ккавккун, Ганайн вих хьуна+.
46Амма миннава цаппара фарисейтурачӀан лавгун, Эсал бувмур цимурца гайннахь бувсуна.
47Микку хъун рувхӀанийтурал ва фарисейтурал Ягьудинал Хъун Диван* бавтӀуна.

– Жува ци банну? – тӀий бия гай. – Га Инсан чӀярусса хӀикматру дуллай ур.
48Агана жува Га гукуна зий итарча, циняв Ганайн вих хьунссар, му чӀумал румул бувкӀун, жула Заннал Къаттагу, жула халкьгу лиян банссар.

49Микку гайннавасса цаннал, та шинал Хъунама рувхӀанийну ивкӀсса Каиафал, увкуна:

– Зун цичӀав бувчӀлай бакъар!
50Зун бувчӀлай бакъар: циняв халкь литӀаяр, жунма хъинссар халкьуннахлу ца инсан ивкӀуну+.

51Танал мукун цала чулуха къаувкунача, га шинал Хъунама рувхӀанийнугу уну, цала мукъурттийну Заннал бияла баян бувна – Эса халкьуннахлу ивчӀантӀишиву,+
52Цувагу ивчӀантӀишиву анжагъ ягьудинал халкьуннахлу акъача, гьар кӀанайх ппив хьусса Заннал оьрчӀру цачӀун баврихлу ивчӀантӀишиву+.

53Му кьинилия гихунмай чара бакъа Эса ивчӀансса гайннал пикри цӀакь хьуна+.
54Мунияту Эса ягьудинаву аьлттуну занан къаивкӀуна. Га лавгуна чулдания арх бакъасса кӀанайн, Эфраим шагьрулийн. Тикку Га ия Цала мюталимтуращал.

55Гъан хъанай дия ягьудинал Пейсах байран. Билаятрал чӀявусса агьали най бия Ярусалимрайн, Пейсах байрандалийнин дайсса марцӀ шаврил аьдат дан+.
56Гай бия Эсах луглай, Заннал Къатлул хӀаятравугу бавцӀуну, куннахь кув цӀухлай бия:

– Зу цийчару? Байрандалийн Га учӀанавав, къаучӀанавав?

57Эса угьаншиврул, хъун рувхӀанийтурал ва фарисейтурал амру бувна, агана Га чув уссарив щин-бунугу кӀул хьурча, мугьлат бакъа цайнма баян бувара куну+.

Эсайх миро-аьтри дуккаву







(Мт. 26:6-13; Мк. 14:3-9; Лк. 7:37-39)

121•Пейсах дайдишин ряхва гьантта ливчӀсса чӀумал, Эса увкӀуна Байт-Аниялийн, Цала утта уккан увсса Лазар ялапар хъанай ивкӀсса кӀанайн+.
2Шикку Эсал хӀурматран гьанттайнсса дурну дия. Марта бия ссупра тӀитӀлай, Лазаргу ия гайми хъамаллуращал, Эсагу ия ссупралух чул бувну+.
3Микку Лазардул ссил Мариямлул миро-аьтрилул шуша ларсун, Эсал ччаннайх гай аьтри дурккуна. (Гай цирдагу марцӀну нард тӀисса ххяххиялия дурсса хъинну ххирасса аьтри дия.) Яла Ганал ччанну цила кӀизух ливхьуна. Щала къатта гай аьтрилул кьункьал бувцӀуна+.
4Эсал мюталимтуравасса цану хъанахъисса, яла-махъ Га авххусса Кариотлиятусса Ягьудал увкуна:

5– Яр, вай шанттуршраксса динарийрал* багьасса аьтригу дарххуну, арцу мискинтурайх дарчӀуну къахъинав?

6Га мукун тӀиссагу мискинтурай аьтӀий уну акъаяча, га цува цурк байсса ия. Ганайн тапшур бувну бия Эсан ва мюталимтуран аьмсса арцу дусса киса, ганал гива цаннагу арцу дацайва+.

7– Бити му, – увкуна Эсал, – мунил вай аьтри ядуллай буссия, На уччайни ишла дан.
8Мискинтал зущал мудан бикӀантӀиссар, На мудан къаикӀантӀиссара.

9Эса Байт-Аниялий ушиву бавукун, тиккун чӀявусса ягьуди бавтӀуна, цивппагу так Эса ккаккан бакъаяча бувкӀсса, Эсал утта уккан увсса Лазардуй тамаша бан бувкӀун бия+.
10Хъун рувхӀанийтурал му чӀумалнин хӀукму бувна Лазаргу ивчӀан,
11цанчирча мунал ялув чӀявусса ягьуди ЭсачӀан букӀлай бия, Ганайн вих хъанай.




Эса сийлий Ярусалимрайн уххаву

(Мт. 21:1-9; Мк. 11:1-10; Лк. 19:28-38)

12•Хъиривмур кьини байрандалийн бувкӀсса чӀявусса халкьуннан бавуна Эса Ярусалимрайн нанисса.
13Инсантал, чассагул мурхьирал къяртригу ларсун, Ганал хьунийн бувккуна лахъсса чӀурдащал:


– Гьосанна!

Барачатсса хьуннав Заллу-Заннал цӀанийну Нанима, Исраэлнал ПаччахӀ!



14Эса, жагьилсса ттукку лявкъуну, ганий щяивкӀуна, Мубараксса Луттирдай тӀий бивкӀсса кунма:


15«Нигьа мабусара, Сионнал душ*!

Бургу! Вана вил ПаччахӀ най

жагьилсса ттуккуй бурттий!»+



16Эсал мюталимтуран бакӀрай цичӀав бувчӀлай бакъая. Так Га утта уккан увну, бюхттул увну махъри гайннан бувчӀинтӀисса Ганаяту чивчумур биттур хьушиву+.
17Эсал нух-гьаттавусса Лазардуйн оьвкуну, га утта уккан айни Ганащал бивкӀсса халкь цайминнахьгу буслай бия цанма ккавкмунияту.
18Мунияту Ганал хьунийн чӀявусса халкь бувккун бия, Ганал мукун хъуннасса хӀикмат дуршиву бавну.
19Фарисейтал куннахь кув тӀий бия:

– Утти жущава бан шайсса цичӀав бакъар. Щала дуниял дур Ганал хъирив най!+




Эсал Цала бивкӀулияту бусаву

20Байрандалийн бувкӀминнаву бия цаппара эбадат дан бувкӀсса грекгу.
21Тай ФилипплучӀан, Эсал Галил билаятрал Байт-Саидалиятусса мюталимначӀан, гъан хьуну, тавакъю бувна:

– Хъунама, жун Эса ккаккан ччивахха, – куну+.

22Филипп гъан хьуна АндрейчӀан, яла гай кӀиягу гъан хьуну, му бувсуна Эсахь.
23Эсал увкуна:

– ДуркӀунни Инсаннал Арс бюхттул ай чӀун+.
24ХӀакьсса тӀайламур тӀий ура зухь: агана лачӀал къалмул ккукку аьрщаравун къабагьарча ва цила жан аьрщаран къадулурча, га цуппалусса къалмул ккуккуну личӀантӀиссар. Агана га бивчӀарчарив, ганияту чӀявусса къама хьунтӀиссар.
25Ва дунияллийсса оьрму ххирама оьрмулуцӀа хьунтӀиссар, ва дунияллийсса оьрмулий хӀайп къаучайманан Абадлийсса Оьрму хьунтӀиссар+.
26Ттул къуллугъчи Ттул хъирив ачувча. На уний Ттул къуллугъчигу икӀантӀиссар. Ттул Буттал Ттул къуллугъчи лахъа-хъун антӀиссар.

27ЦӀана Ттул дакӀ гьалакну дур. Учивиявхха На: «Буттай, Ттул чӀарах дуккан дува ва хӀасратрал ссят», – куну? Амма На дунияллийн увкӀсса ва ссятрал цӀанийрахха!+
28Буттай, бюхттул хьуннав Вил ЦӀа!

Ссавруннаятугу ЧӀу бавуна:

– На бюхттул дав Ттула ЦӀа, уттигу данна!+

29Гивах бавцӀусса ва му ЧӀу бавсса халкь бия, кӀа къув-аьслил чӀу бия тӀий. Цавайгу бия Ганащал малаик гъалгъа тӀий ия тӀий+.
30Эсал увкуна:

– КӀа Ттунсса ЧӀу бакъаяча, зунссая+.
31Утти дуркӀссар бунагькарсса дунияллун диван бай чӀун, ва дуниял цил канилусса Иблис буккан бувну гьан бантӀиссар+.
32Амма Нава щяту кӀийн лахъан увкун, На циняв Ттула чулухунмай кӀункӀу банна+.

33Ганал мукун увкуна, Цува цукун ивчӀантӀиссарив бувчӀин буллай+.
34Халкьуннал Ганахьхьун жаваб дуллуна:

– Мубараксса Луттирдаяту жун бавссия, МасихӀ абадлий паччахӀну икӀантӀиссар тӀий. Цукун шай Вища: «Инсаннал Арс кӀийн гьаз антӀиссар», – тӀун? Цур му Инсаннал Арс?

35Му чӀумал Эсал увкуна гайннахь:

– Утти зущал Чани къахъунмасса хӀаллай бикӀантӀиссар. Занази, Чани бунува, зува цӀаннал къабюкьаншиврул. ЦӀаннаву заназимананнив къакӀулссар, цува чунай наниссарив+.
36Чани буссаксса, Чаннайн вихну бикӀи, зува Чаннал оьрчӀру хьуншиврул.

Ихтилатгу къуртал бувну, Эса гайннал хьхьичӀа акъа хьуну лавгуна+.




Эса МасихӀнайн вих къахъанахъаву

37Цала хьхьичӀ гайксса хӀикматру Эсал дурну дунура, гай бия Ганайн вих бакъа.
38Укун биттур хьуна Яшайя идавсил махъру:


«Заллу, жуяту бавмунин цу вих хьур,

щинни аьлттусса Залуннал дай канил кьудрат?»



39Гай вих хъанай бакъая, Яшайял ялагу увкусса куццуй:


40«Заннал гайннал яру мурчӀи бувна,

гайннал дакӀру чарийн дуккан дурна,

гайннал яруннин къаккакканшиврул,

гайннал дакӀурдин къабувчӀиншиврул,

гай КӀанайн лажинну кӀура къабаеншиврул,

КӀанал цивппа хъин баву мурадрай»+.



41Яшайял мукун увкуссар, цанчирча МасихӀнал бюхттулшиву цанна ккарккунтӀий, Ганаятур цувагу тӀий ивкӀсса.

42Мукун бунугу, хӀатта бакӀчитуравугума чӀявусса Эсайн вих хьуна, амма цивппа вих хьушиврия гай буслай бакъая, фарисейтурая нигьа буслай буну, цивппа эбадат-къатлуяту ялабичинссару тӀий+.
43Гайннан цивппа инсантурал дянив бусравну бушиву ххуйну чӀалай дия, Зал цаятува рязину ушивунияр+.




Эса МасихӀнал махъру кьамул баврил агьамшиву

44Эсал лахъну увкуна:

– Ттуйн вихсса инсан, Ттуйн акъа, На Цал Гьан Увманайнгу вихссар+.
45Га Ттух уруглагийни, ганан На Цал Гьан Увмагу чӀалачӀиссар+.
46На Чанира, На дунияллийн увкӀссагу цуя ца Ттуйна вихсса инсан цӀаннаву къаличӀаншиврулла+.

47Ттула махъру бавну бунува, Нава тӀимур къабувманан На диван кьукьлай акъара. На дунияллун диван кьукьлан акъара увкӀсса, На увкӀссара дуниял ххассал дан+.
48На кьамул къауллалиманан ва Ттул махъ кьамул къабуллалиманан диван кьукьинма уссар; Ттул махъ кьамул къабувманан диван Кьиямасса кьини кьукьинтӀиссар.
49На увкумур Ттуйнува Нава увкумур бакъар, Нава гьан увсса Буттал Ттуй бивхьусса амру буссар, КӀанал Ттун кӀул бувссар На учинмур ва му учинсса куц.
50Ттун кӀулли КӀанал Амрулуву тӀутӀимур буллалаврил Абадлийсса Оьрму булайшиву. Мунияту На тӀутӀимур – му Ттухь Буттал увкумурди.

Эсал Цала мюталимтурал ччанну шюшаву

131Пейсах байран гъан хъанай дия. Эсан кӀула Цала ва дуниял кьадитансса ва БуттачӀан занаикӀансса чӀун дуркӀшиву. Дунияллий Цала хъирив бавчуми Ганан даин ххирану бия, дунияллийсса Цала оьрмулул ахирданийгу Цанма гай цуксса ххирасса буссарив чӀалачӀи бувуна+.

2-4Му чӀумалнин Иблислул Ягьуда, Кариотлиятусса Симоннул арс, Эсайн хаин хьун гьуз учин увуна. Эсан кӀула Буттал цимурца Цахьхьунна дуллушивугу, Цува ЗанначӀату увкӀшивугу, утти ЗанначӀан занаикӀлакӀишивугу. Эса гьанттайнсса канакисса ссупралуха ивзуна, лирккуна ялттусса лаххия, дархӀуна лялух калихьу++.
5Яла тӀясравун щин дуртӀуну, Цала мюталимтурал ччанну шюшлай, лялух дархӀуну диркӀсса калихьулух гай лихьлан ивкӀуна+.
6Симон-ПетрдучӀан Га ивукун, Ганахь Петрдул увкуна:

– Ттул Заллу, Ина ттул ччанну шюшлан най урав?! – куну.

7Эсал увкуна мунахь:

– На дуллалимур вин цӀана бувчӀлай бакъар, му вин яла бувчӀинтӀиссар.

8– Юх, Ина ттул ччанну тачӀав къашюшинтӀиссар! – увкуна Петрдул.

Эсал увкуна:

– На ина къашюширча, вил ва Ттул дянив цукунчӀавсса дахӀаву дакъассар.

9Симон-Петрдул увкуна:

– Ттул Заллу, мукун бухьурча, ччанну бакъа, ттул каругу, бакӀгу шюша!

10Эсал увкуна:

– МарцӀ увма шюшлан аьркиншиву дакъассар, гьассар ччанну шюшавугу, га щалава марцӀнутӀий. Зугу марцӀссару, амма зуву марцӀ акъассагу уссар+.

11Ганан кӀула Цайна хаин хьунтӀима цумарив, мунияту увкуна, марцӀ акъассагу уссар куну+.

12Мюталимтурал ччаннугу шювшуну, цӀунил ялттусса Цала лаххиягу ларххун, занаивкӀун, Эсал Цала кӀанай ссупралух чул бувна.

– Зун бувчӀлай бурив, На зунма бувмур? – куну, цӀувххуна Ганал гайннахь. –
13Вана зу Ттуйн учару, Муаьллим ва Заллу куну, тӀагу-тӀайлассар, На Муаьллимгу, Заллугу унутӀий+.
14На, зул Залуннал ва Муаьллимнал, зул ччанну шюшав, туну зугу аьркинссар куннал ччанну куннал шюшаван.
15На зун эбрат ккаккан дав, На зущала куна, зугу куннащал кув бикӀаншиврул.
16ХӀакьсса тӀайламур тӀий ура На зухь: къазахъ цала залуннаяр лавайсса къаикӀайссар, лавгма цува гьан увманаяр къалавайссар+.
17Агана зун ва зат кӀулну бухьурча, укун зувагу зий бухьурча, зу талихӀ бумиру+.

18•На зуяту циняннаяту акъара тӀутӀисса. Нава бувчӀуми Ттун кӀулли, амма биттур хьун аьркинссар Мубараксса Луттирдай: «Ттул ччатӀ канакима Ттуйн къарщину увкссар», – увкусса махъру+.
19На мунияту буслай ура уттива, му иш хьувкун, зу вих хьуншиврул На Нава тӀима ушиврийн+.
20ХӀакьсса тӀайламур тӀий ура зухь, На цув гьан увма кьамулнан На Навагу кьамулссара, На кьамулнаннив кьамулссар На Цал Гьан Увмагу+.




Пейсахрал гьанттайнсса

(Мт. 26:20-25; Мк. 14:17-21; Лк. 22:21-23)

21Мукунгу увкуну, Эсал, хъинну гьалак увккун, баян бувна:

– ХӀакьсса тӀайламур тӀий ура зухь: зувату ца Ттуйн хаин хьунтӀиссар+.

22Мюталимтал гьанавиххи хьуну, ккуннах кув буруглай, цӀухлан бивкӀуна, Ва щийн тӀий урвав тӀий.
23Мюталимтуравасса ца, цувагу Эсан ххирасса, уссия ссупралух Ганал Цала чӀаравва+.
24Симон-Петрдул лишандалийну ккаккан бувна:

– ЦӀухха Мунахь, цуманайн тӀий ура Ина, куну?

25ЭсачӀанай махъунай кӀура авну, Эса ххирасса мюталимнал цӀувххуна:

– Заллу, цури му?

26Эсал увкуна:

– На, вяртӀуллуву атилгу бувну, ччатӀул парча цан булунтӀимари.

ЧчатӀул парча атилгу бувну, Эсал га буллуна Кариотлиятусса Ягьудан, Симоннул арснан.
27Ягьудал ччатӀ бугьайхту, ганавун Иблис бувххуна.

– Инава бан нанимур анаварну бува, – увкуна ганахь Эсал.

28Ссупралухсса щинчӀав къабувчӀуна, Эсал мукун циван увкуссарив.
29ЯгьудачӀа циняннан аьмсса арцущалсса киса бухьувкун, цаппараннан пикри хьуна, Эсал ганахь байрандалун аьркинсса ци-дунугу ласи ягу арцуяту чансса мискиннан дула увкухьунссар тӀий+.
30ЧчатӀгу лавсун, Ягьуда мугьлат бакъа увккуна. Га дия хьхьу.




Куннан кув ххирану бикӀан аьркиншивриясса цӀусса амру

31Ягьуда увккукун, Эсал увкуна:

– Утти Инсаннал Арс бюхттул увссар, Ганавугу бюхттул увссар Зал.
32Агана Ганаву Зал бюхттул увну ухьурча, Заннал бюхттул антӀиссар Цавува Гагу, бюхттул антӀиссар мугьлат бакъа+.
33Ттул оьрчӀрув, къахъунмасса хӀаллай икӀантӀиссара На зущал. Зу Ттух луглантӀиссару, Нарив най ура, Нава ягьудинал бакӀчитурахь тӀий ивкӀсса куццуй, цӀанакул зухьгу тӀисса куццуй, зуща бучӀан къабюхъайнийн+.

34На зуйн буллай ура цӀусса амру: куннан кув ххирану бикӀияра! Зу Ттун ххира хьусса кунма, зувагу куннан кув ххирану бикӀияра+.
35Агана зу куннан кув ххирану бухьурча, зу Ттул мюталимтал бушиву циняннан кӀул хьунтӀиссар!




«Ажарттул эоь учиннин, ина шамийла учинтӀиссар, вина На къакӀулли куну»

(Мт. 26:31-35; Мк. 14:27-31; Лк. 22:31-34)

36•Симон-Петрдул Ганахь цӀувххуна:

– Заллу, чун най ура Ина?

Эсал увкуна:

– На нанинийн цӀанакул вища Ттущал гьан къахьунтӀиссар, амма махъату ина гьантӀиссара.

37Петрдул цӀувххуна:

– Заллу, циванни ттуща цӀанакул Вищал ачин къашайсса? На Ттула жангума Вихлу дулун хӀадурну ура+.

38Эсал микку увкуна:

– Ина Ттухлу вила оьрму булуннав? ХӀакьсса тӀайламур тӀий ура вихь: хӀакьину ажарттул эоь учиннин, ина шамийла учинтӀиссар, вина На къакӀулли куну+.

Эса – БуттачӀансса Ххуллур

141– Зул дакӀру ссалчӀав гьалак къаданнав. Вихну бикӀи Заннайн, вихну бикӀи Ттуйн+.
2Ттул Буттал къатраву чӀявусса къатри буссар, ва, агана му мукун къабивкӀссания, На зухь учинссияв: «На най ура зунсса кӀану хӀадур бан», – куну?
3На цӀана лавгун, зун кӀану хӀадур бувну, занаикӀанна зу ТтучӀанма буцин, Нава усса кӀанай зугу бикӀаншиврул+.
4Зун кӀулссар, На чун наниссарив, тиккунсса ххуллугу кӀулссар.

5Фомал увкуна Ганахь:

– Заллу, жун къакӀулли, Ина чун най уссарав, ча кӀулну бикӀантӀиссар жун тиккунсса ххуллу+?

6Эсал увкуна:

– На Ххуллура, ХӀакьмурда ва Оьрмура. ЦучӀав къаучӀайссар БуттачӀан, ТтуйхчӀин акъасса+.
7Зун На мяйжаннугу кӀулну уния махъ, зун Ттул Ппугур кӀусса. ЦӀанакулгу зун кӀулссагу КӀари, ккавкссагу КӀари.

8Филипплул увкуна:

– Заллу, ккаккан ува жун Ппу, му жун гьари+.

9Эсал увкуна:

– Лажинни, вин На къакӀуллив, Филипп? Нания ваксса хӀаллай зущал ура! На ккавкманан ккавкссар Ттул Ппугу. Цукун бюхъай вища: «Ккаккан ува жун Ппу», – учин+?
10Лажинни, зу къавихрув На Буттаву, Ппугу Ттуву ушиврийн? На зухь тӀутӀисса махъру Ттул махъру бакъар. Ттувусса Ттула Бутталли Цала даву дуллалисса+.
11Ттуйн вих хьияра, На ура зухь, На Буттаву, Ппугу Ттуву уссар тӀий, На тӀутӀимунийн вих хъанай бакъахьурча, вих хьияра На дуллалимунийн+.
12ХӀакьсса тӀайламур тӀий ура зухь: Ттуйн вихманаща На дуллалимур цащарагу дан хьунтӀиссар. Мунаща мунияр хъуниссагу давуртту дан хьунтӀиссар, утти На БуттачӀан най унутӀий+.
13Зу Ттухьва Ттула ЦӀанийну ци бува учирчагу, На му банна, АрснайхчӀин Ттула Ппу бюхттул аншиврул.
14Ттул ЦӀанийну Ттухьва зу чӀа увкумур На банна+.




Заннал РухӀирая Эсал бувсъсса махъ

15– Агана зун На ххирану ухьурча, зу Ттул амрурду биттур буллантӀиссару+.
16На Буттахь миннат банна, КӀаналгу зун улунтӀиссар мудан зущала икӀансса цама ЧӀарав АцӀанма –+
17му Заннал РухӀри. Мунил зун лахьхьин бантӀиссар Заннал тӀайламунил ххуллу. Заннал ккаккан бувмур ххуллийх бачин къаччиминнаща Заннал РухӀ кьамул дан къашайссар, гайннан Га къачӀалай дунутӀий, гайннан Га къакӀулнутӀий. Амма зун Га кӀулссар, Га зучӀа дунутӀий, зуву личӀантӀийгу дунутӀий+.
18На зу ятинну къакьабитанна, На зучӀан занаикӀанна.
19Къахъунма хӀал ливчӀун бур тти, дунияллунгу На ххишала къаккаккантӀиссара, зун тӀурча На ккаклай икӀантӀиссара. Ттуву буссар Оьрму, мунияту зувугу Оьрму бикӀантӀиссар+.
20Та кьини зун кӀул хьунтӀиссар На Ттула Буттаву, зугу Ттуву, Нагу зуву ушиву.
21Ттул амрурду буручлачиманан ва биттур буллалиманан На ххирассара. На ххирама му Ттул Буттангу ххира хьунтӀиссар, Ттунгу му ххира хьунтӀиссар, мунанна На Навагу ашкара хьунтӀисса+.

22Му чӀумал Ягьудал (Кариотлиятусса акъаманал) увкуна:

– Заллу, циваннакьай Ина так жун ашкара хьун ччисса, щала дунияллун къавхьуну+?

23Эсал, жаваб дуллай, увкуна:

– На ххирама Ттул мукъува къауккантӀиссар, му Ттул Буттангу ххира хьунтӀиссар, муначӀан жу бучӀантӀиссару, жу муначӀа мина дишинтӀиссар+.
24На къаххирама Ттул мукъува уккантӀиссар. Зун баллалисса махъ – му Ттул махъ бакъар, му На Цал гьан увсса Буттал махъри.

25Нава зущал уссаксса, На вай затру зухь бусав.
26Буттал Ттул ЦӀанийну зул чӀарав дацӀан Заннал РухӀ гьан дантӀиссар. Ганил зун цимурца лахьхьин бантӀиссар, цимурца На зухь тӀий ивкӀмургу зун дакӀнийн бутантӀиссар+.
27ЦӀанарив На зул дакӀурдин рахӀатшиву кьаритлай ура, На зун дуллай ура Ттуятура нанисса рахӀатшиву. Му На зун дуллалисса рахӀатшиву – дунияллул дулайсса рахӀатшиву дакъар. Зул дакӀру ссалчӀав гьалак дуккан мадарийча. Нигьа мабусари!
28Зун бавссар На зухьва увкушиву: «На зучӀату най ура, амма На цӀунилгу зучӀан занахьунна», – куну. Зун мяйжаннугу На ххирану ухьурча, зу ххари хьунтӀиссару, На БуттачӀан най унутӀий, цанчирча Ппу Ттуяр хъунанутӀий+.
29На зухь вай затру уттива, ми хьуннинма, буслай ура, ми хьувкун, зу Ттуйнма вихну бикӀаншиврул+.
30Ттул зущал гъалгъа тӀун хъуннасса чӀун лирчӀун дакъар, ТтучӀан гъан хъанай бур ва бунагькарсса дуниял цил канилусса Иблис. Ттуй мунил бияла бакъассар,+
31амма На Ттула Буттал Ттуйва бивхьумур цимурца буллай ура, мунийну ва дунияллун кӀулну бикӀаншиврул Ттуна Ттула Ппу ххирашиву. Бизи, бачинну шичча.

ЛухӀитӀутӀул мурхь ва къяртри

151– На хӀакьсса лухӀитӀутӀул мурхьра, Ттул Ппугу багъманчири.
2КӀанал Ттуйсса ахъулсса дакъасса гьарца къяртта кьукьайссар, ахъулсса думи къяртри КӀанал аьркин дакъамуницӀа марцӀ дайссар, гайннуй хъиннура чӀярусса ахъулсса хьуншиврул+.
3Зурив марцӀ хьуссару зухьва На бувсъсса мукъуйну+.
4Зу Ттуву бикӀияра, Нагу икӀанна зуву. Къяртлуща цищаралу ахъулсса дулун къашайссар, га мурхьирай дикӀан аьркинссар. Зущагу къахьунтӀиссар ахъулсса дулун, зу Ттуву бакъахьурча.

5На лухӀитӀутӀул мурхьра, зу къяртриру. Ттуву уманал, Нагу цаву уманал чӀярусса ахъулсса дулайссар. На акъа зуща цичӀав дан къахьунтӀиссар+.
6Ттуву акъама – му тийннай дуртун кьакьлакьисса къяртта кунассар. Мукунсса къяртри дартӀун, цӀаравун дирчуну, ччуччайссар+.
7Агана зу Ттуву бухьурча, Ттул махъругу зуву бухьурча, зу ци чӀа учирчагу, зун дуссар+.
8Агана зу авадансса ахъулсса дулларча ва Ттул мюталимталну бикӀарча, Ттул Ппу бюхттул хьунтӀиссар.

9Буттан На ххира хьусса куна, зугу Ттун ххира хьунну: Ттул ччавриву бикӀи+.
10Агана зу Ттул амрурду биттур барча, зу Ттул ччавриву бикӀантӀиссару, Нагу Ттула Буттал амрурду биттур байсса кунма ва КӀанал ччавриву усса куна.
11На мукун тӀий ура, Ттула ххаришиву зущалгу кӀидачӀин, му ххаришиврул зул дакӀругу дуцӀин дан+.
12Вана Ттул амру: куннан кув ххирану бикӀияра, Ттун зува ххирасса кунма+.
13Цала дустурахлу жан дулавунияр хъуннасса ччаву къадикӀайссар+.
14Агана зу На бува кумур буллай бухьурча, зу Ттул дусталлу+.
15Уттиния тийнай На зуйн лагъ тӀий акъара, лагънан къакӀулнутӀий цала Залуннал дуллалимур. На зуйн дус тӀий ура, На зун кӀул бувнутӀий Ттула Буттаяту Ттунма бавсса цимурца+.
16Зу акъара На язи увгьусса, На зу язи бувгьуссару, зу халкьунначӀан зананшиврул, зу буллалисса захӀматрал ахъулсса дулуншиврул ва ми ахъулсса Заннан кьамулсса дикӀаншиврул. Му чӀумал Ттул ЦӀанийну чӀа увкумур Буттал зун дулунтӀиссар+.
17Ттул зуйнсса амру вари: куннан кув ххирану бикӀи.




Эсал Цала хъирив бавчуми дунияллий къума булланшиврия бусаву

18– Агана бунагькарсса дунияллун зува къаччан хьурча, дакӀний бикӀияра дунияллун зуяр хьхьичӀ Нагу къаччан хьуну ивкӀшиву+.
19Агарда зу ва дунияллулми бивкӀссания, зу ва дунияллун ххирану бикӀантӀиссияв, цилами кунма. Амма зу, На язи бувгьуми бунутӀий, ва дунияллулми бакъару, мунияту зу ва дунияллун къаччан хьунтӀиссару+.
20ДакӀний битияра Ттул махъру: «Къазахъ цала залуннаяр лавайсса къаикӀайссар». На къума уллай ивкӀун ухьувкун, зугуру къума буллантӀисса. Ттул махъ кьамулну бивкӀминнал, зул махъгу кьамул буллантӀиссар+.
21Амма зу Ттул ЦӀаний къума буллантӀиссару, цанчирча Цал На Гьан Увма миннан къакӀулнутӀий.
22Агана На ва дунияллийн къаувкӀссания, инсантуран Заннал Махъ баян къабувссания, миннай бунагьрал тахсир къабикӀантӀиссия. Амма цала буллалимур бунагь бушиву къакӀулссия учинсса хӀучча утти миннахь бакъассар+.
23На къаччан хьуманан, Ттул Ппугур къаччан хъанахъисса+.
24Агана На гайннал хьхьичӀ уттинин тачӀав щилчӀав къабувмур буллай къаивкӀссания, гайннай бунагьру баврил тахсир къабикӀантӀиссия. Амма вана утти, На бувмургу ккавккун бунува, гайннан Нагу, Ттул Ппугу къаччан хьуну буру+.
25Мукун бартлавгссар гайннал цала ккалаккисса Мубараксса Луттирдай увкуну бивкӀмур: «ЦичӀав тахсиргу бакъанма, На гайннан къаччан хьуссара».

26На зул чӀарав дацӀан Заннал РухӀ гьан данна. Га хӀакьмур лахьхьин байсса Заннал РухӀри, Ттул Буттаяту нанисса. Ганил Ттуяту буслантӀиссар+.
27Зугу буслантӀиссару Ттуяту, цанчирча зу Ттущал бивкӀунтӀий На Ттула Буттал ЦӀанийсса захӀматру байбивхьусса чӀумуя шийнмай+.

161На зухь вай гьарзат буслай ура, зул Ттуйннасса вихшиву хӀура къахьуншиврул.
2Инсантурал зу эбадат-къатрая яла бичинтӀиссару, мукунссагума дучӀантӀиссар чӀун, инсантурал зу литӀлай, мугу цивппа Заннан кьамулсса даву дуллай чӀалачӀисса+.
3Ми мукун зунтӀиссар, миннан я Ппу, я На къакӀулнутӀий+.
4На зухь уттива тӀий ура, яла, чӀун дуркӀукун, зун На дирхьусса дюъ дакӀнийн дагьаншиврул. На зухь бакӀрайва мукун къаувкуссия, Нава зущал ивкӀунтӀий+.




Заннал РухӀирал дуллантӀимуния

5– На занахъанай ура Нава Гьан УвманачӀан, амма зуву цучӀав цӀухлайвагу акъар: «Ина чун най ура?» – тӀий+.
6Ттун чӀалай бур Ттул мукъурттил зул дакӀру пашманшиврул дуцӀин дуллай душиву.
7Амма хӀакьмур тӀутӀиссара зухь: На гьаву зунсса хъинбалар. Агана На къагьарча, Заннал РухӀ зул чӀарав дацӀан къадучӀантӀиссар, амма На гьарчарив, На Га зучӀан гьан дантӀиссар+.
8Цурда дуркӀувкун, Заннал РухӀирал дунияллул инсантуран аьч бантӀиссар, дакъашиву гайнначӀа хӀакьсса кӀулшиву я бунагьраяту, я Заннайн тӀайлашивруяту, я дивандалияту:
9гай Ттуйн вихну бакъар – му бунагьри;+
10Заннал хьхьичӀ хӀакьсса тӀайлашиву Цаятура Заннаятур дучӀайсса – На КӀаначӀату увкӀссара, КӀаначӀан махъунайгу наниссара, зун На ххишала къаккаккантӀиссара;
11дивандалияту тӀалайламургу вари: бунагькарсса дуниял цил канилусса Иблислун диван кьувкьуну къурталссар+.

12Ттун зухь бусанмур чӀявур, амма цӀана зуща На бусласимур лаласун къахьунссар.
13ХӀакьмур лахьхьин байсса Заннал РухӀ зучӀанна дуркӀукун, Ганил зул хьхьичӀ тӀитӀинтӀиссар щалва хӀакьмур. Га Цила чулуха дакъарча зущал гъалгъа тӀунтӀисса, Ганил Цинма бавмурди зучӀан биян буллантӀисса, Ганил зухь бусантӀиссар ялун бучӀантӀимургу+.
14Ганил Ттул ЦӀа бюхттул дантӀиссар, цанчирча На увкумурди Ганил зучӀан биян буллантӀисса.
15Ттул Буттал думур цимурца Ттулгу думурди. Мунияту На зухь тӀий ура: На увкумур Заннал РухӀирал зун баян бантӀиссар+.

16Цаппара хӀаллавату На зун къаккаккантӀиссара, амма ялагу цаппара хӀаллава На цӀунилгу зун ккаккантӀиссара+.




«Зул дард ххаришиврийн кӀура даентӀиссар»

17Эсал мюталимтуравасса цаппара куннахь кув тӀун бивкӀуна:

– Ци учин ччай иявав Га: «Цаппара хӀаллавату На зун къаккаккантӀиссара, амма ялагу цаппара хӀаллава, На цӀунилгу зун ккаккантӀиссара», – тӀий, ялагу: «На БуттачӀан най ура», – тӀий?

18Гай цӀухлай бия:

– Ци чин ччай урвав Га, «цаппара хӀаллава» тӀий? Жун бувчӀлай бакъар, Га ссая гъалгъа тӀий уссарив?

19Гай Цахьва ци цӀуххин ччай буссарив бувчӀуну, Эсал увкуна:

– Зу куннахь кув цӀухлай буру, циванни На: «Цаппара хӀаллавату На зун къаккаккантӀиссара, амма ялагу цаппара хӀаллава, На цӀунилгу зун ккаккантӀиссара», – увкусса тӀий?
20ХӀакьсса тӀайламур тӀий ура зухь: дуниял ххари хъанахъийни, зу агьи тӀий аьтӀий бикӀантӀиссару. Зу дардирай бикӀантӀиссару, амма зул дард ххаришиврийн кӀура даентӀиссар+.
21Масалдаран, оьрчӀ бан чӀун дирсса щарсса къювулий дикӀайссар, оьрчӀ байхтурив, дунияллийн инсан увксса ххаришиврул ганин къюву хъамадитайссар!
22Мукун зулгу цӀана дардирал чӀун дур, амма зу Ттун цӀунил ккавккукун, зу зувагу ххари хьувкун, щилчӀав ххишала зуща ххаришиву къазеххинтӀиссар.
23Му кьини зу Ттухь цичӀав къацӀухлантӀиссару. ХӀакьсса тӀайламур бусласиссара зухь: Ттул ЦӀанийну зу чӀа увкусса цимурца Буттал зун дулунтӀиссар+.
24Ттининту зу Ттул ЦӀанийну цичӀав чӀа къаувкунни. ЧӀа учара, зун дулунтӀиссар зу хъиннува ххари хьуншиврул+.




Эса дунияллуяр ххувшаву

25– На ттининту зущал мисаллайну гъалгъа тӀий ивкӀра, уттирив дукӀлай дур, мисаллайну къабуслай, На Буттаяту тӀайланма бусансса чӀун+.
26Му кьини Буттахь Ттул ЦӀанийну зу зува миннат буллантӀиссару. Ттун аьркин къахьунтӀиссар Буттахь зухлу миннат буллан:
27Буттан Цанма зу ххира хьуссару, На зун ххира хьунутӀий ва На ЗанначӀату увкӀшиврийн зу вих хьунутӀий+.
28На ва дунияллийн БуттачӀату увкӀра, цӀанарив ва дуниял кьаритлай, На БуттачӀан занаикӀлай ура+.

29Му чӀумал Эсал мюталимтурал увкуна:

– ЦӀана Ина бувчӀинну, тӀайлана, мисаллу къабуцлай гъалгъа тӀий ура.
30ЦӀана жун бувчӀлай бур Вин гьарзат кӀулшиву. Вин жу булунтӀисса суаллу цӀуххиннинма кӀулну, миннунсса жавабругу хӀадурна дур, мунияту жу вихру Ина ЗанначӀату увкӀшиврийн+.

31– Утти зу вихру тӀий бурув? – увкуна Эсал.
32– Ссят диявай дур, му дирнура дур, зу, Нагу къаивтун, чун-чун бунугу ппив хьунтӀисса ссят. Амма На Навалу акъассара, Ттущал Ттул Ппу унутӀий+.
33На вай гьарзат зухь буслай ура, зул дакӀурдин рахӀатшиву Ттуву лякъиншиврул. Бунагькарсса дунияллий зу къума буллантӀиссару, кьянкьа дувара! На ва дунияллуяр ххув хьуссара!+

Эсал Цала мюталимтураясса дуаь

171Ихтилат къуртал бувну махъ, Эсал, ссавнийнгу урувгун, дуаь дуруна:

– Буттай, ссят дирунни. Бюхттул ува Вила Арс, Инавагу Арснал бюхттул ан+.
2Циняв инсантурай хӀукму бачин бансса кьудрат Ина Арснахьхьун дуллунни, Ганащагу хьуншиврул Цахьхьунма буллуминнан Абадлийсса Оьрму булун+.
3Абадлийсса Оьрму мури – Ина Ца Цувалусса ХӀакьсса Зал ушиву ва Эса Ина гьан увсса МасихӀ ушиву кӀулну бикӀаву.
4На Ина дунияллий бюхттул ав, Ина Ттуйнна тапшур дурсса даву къуртал дурну.
5Уттирив, Буттай, бюхттул ува На, дуниял ляхъан даннинна, На ВичӀава ивкӀсса чӀумала диркӀсса Ттул бюхттулшиву ТтучӀан занадиртун+.

6Ва дунияллул инсантурава личӀи бувну, Ина Ттун буллунни Ттул ххуллу бувгьуми, Нагу гайннан ккаккан бав, Ина мяйжаннугу Цу уссарав. Гай Вилъя, Ина гай Ттун буллуна, гайнналгу Вил махъ бурувччуна.
7Утти гайннан бувчӀуссар, Ина Ттун дуллусса цимурца Вияту най душиву,
8Ина Ттухьва бувсмур На гайнначӀан биян бувнутӀий. Гайннал На бувсмур кьамул бувунни, На ВичӀату увкӀшиву гайннан мяйжаннугу бувчӀунни, Ина На гьан увшиврийн гай вихгу хьунни+.
9На гайннаха дуаь дуллай ура, щала дунияллуха акъарача На дуаь дуллай, Инава Ттун буллуминнаха дуаь дуллай ура, цанчирча гай Вил бунутӀий,+
10цимурца ТтучӀа думургу Вил дунутӀий, цимурца ВичӀа думургу Ттул дунутӀий. Гайннайнура На бюхттул хьусса!+
11Я Мубараксса Ппу, На най ура ВичӀан, утти На ва дунияллий акъассара, амма гай дунияллийва личӀлачӀиссар. Инара Ттун дуллусса Вила ЦӀанийну Ина гай ябува, На Вищал цану усса куна, гайгу цану бикӀаншиврул+.
12Нава гайннащал усса чӀумал, Инара Ттун дуллусса Вила ЦӀанийну На Нава ябуллай ивкӀра гай. На гай буручлай ивкӀра, гайннаяту цаягу пана къавхьуссар, так ца пана хьунтӀима личӀаннин. Мубараксса Луттирдай чивчумур мукун бартлагантӀиссар+.
13ЦӀана На ВичӀан занахъанай ура, амма Нава дунияллийва уссаксса, На дуаь дуллай ура, Ттувусса ххаришиву гайннавугу дикӀаннав тӀий+.

14На гайннан Вил махъ баян бав, гай дунияллун къаччан хьунни, На ва дунияллулма акъасса куна, гайгу ва дунияллулми бакъатӀий+.
15На дуаь дуллай акъара, Ина гай ва дунияллулминнавату буца тӀий, На дуаь дуллай ура гай оьмунияту буручча тӀий+.
16Нагу ва дунияллулма акъасса куна, гайгу бакъар ва дунияллулми.
17Гай, Винма хас бувну, Вила хӀакьмунийну буручча, хӀакьмур Вил махъри.
18Ва дунияллийн Ина На гьан увсса куна, Нагу гай гьан буллай ура дунияллийн+.
19Гайннал цӀаний На Ттула оьрму Вин хас буллай ура, гайгу Вил хӀакьмунийну Вин хас бувмину бикӀаншиврул.

20На так гайннаха дуаь дуллай акъарача, На дуаь дуллай ура, гайннал Ттуятува бувсмур кьамул бувну, Ттуйнма вих хьунтӀиминнахагу.
21Гай циняв цану бикӀаннав! Буттай, Ина Ттуву, На Виву усса куна, бикӀаннав гайгу Жувува, Ина На гьан увшиврийн дуниял вихну дикӀаншиврул.
22На гайннангу дулав Инара Ттун дуллусса Нурданияту, гайгу цану бикӀаншиврул, На Вищал цану усса куна:
23На гайннаву уссара, Ина Ттуву уссара. БикӀаннав гай щаллуну цашивруву, дунияллун кӀул хьуншиврул Ина гьан увшиву На, Винмагу гай ххирану бикӀаншиврул, На ххирасса кунма.

24Буттай, Ттун ччай бур Ина Ттунма буллуми Нава усса кӀанай Ттущала буну. Ттун ччай бур Ина Ттунна дуллусса Ттул бюхттулшиву гайннан ккарккун, Вин На ххира хьуну ивкӀунтӀий Ина дуниял ляхъан даннина+.
25ТӀайламур байсса Ппу, дунияллун Ина къакӀулнугу, Ттун Ина кӀулла, Ттул ххуллу бувгьуминнан кӀулссар Ина На гьан увшиву+.
26На гайннан Виятусса хӀакьмур кӀул бав, ттиния тийнмайгу хъиннува кӀул булланна, Вил Ттухсса ччаву гайннавугу дикӀаншиврул, На Навагу гайннаву икӀаншиврул+.

Ягьуда хаин шаву ва Эса угьаву

(Мт. 26:47-57; Мк. 14:43-50,53-54; Лк. 22:47-54)

181•Мукунгу куну, Эсагу, Ганал мюталимталгу Кедрон даралул тамур чулийн, багъ бумур чулийн лавгун, тивун бувххуна+.
2Хаин Ягьудан та кӀану кӀула, тикку Эса Цала мюталимтуращал чӀявуну хьунаакьавай тӀий+.
3Мунияту Ягьуда увкӀуна аьралуннал кьюкьагу, хъун рувхӀанийтурал ва фарисейтурал гьан бувсса къаралчиталгу цащала бувцуну. Тай бувкӀуна чирахъирттащал, цӀурукӀайттащал ва ярагъуннищал+.
4Эсан кӀула Цанма хьунтӀимур. ХьхьичӀун увккун, Ганал цӀувххуна:

– Зу щих луглай буру+?

5– Назарат шяраватусса Эсах, – увкуна тайннал.

– Му Нара, Уссамара* – увкуна Эсал.

Хаин Ягьудагу гайннащал авцӀуну ия.
6«На Уссамара», – куну, Эсал увкукун, тай махъунмай хьуну, щяв багьуна.

7Ганал кӀилчингу цӀувххуна:

– Зу щих луглай буру? – куну.

– Назарат шяраватусса Эсах, – увкуна тайннал.

8– Нания зухь учав, му Нара куну, – увкуна Эсал. – Агана зу Ттух луглай бухьурча, вайми итабакьияра.

9Мукун увкуна Ганал: «Ина Ттун буллуминнава цучӀав пана къавхьуссар», – тӀисса Цала махъру бартлаганшиврул+.

10Симон-ПетрдучӀа тур дия, мунал му дурккун, Хъунама рувхӀанийнал лагънайх рирщуну, танал урчӀамур вичӀи личин дурна. Лагънан цӀа Малх дия+.
11Му чӀумал Эсал Петрдухь увкуна:

– Тур диркӀний диша! Ттула Буттал буллусса хӀасратрал кьуру къахӀачӀан Ттуща шайссарив+?

12•Аьралуннал кьюкьлул, гайннал бакӀчинал ва ягьудинал къаралданул Эса увгьуну, кару махъун дархӀуна.
13Цал гайннал Эса ГьаннаннучӀан увцуна. Гьаннан ия Каиафал щарнил ппу, Каиафарив га шинал Хъунама рувхӀанийну ия+.
14Гана гая ягьудинал бакӀчитурахь халкьуннахлу ца инсан ивкӀуну хъинссар тӀий ивкӀсса Каиафа+.







Петрдул, цана Эса къакӀулли куну, цалчин учаву

(Мт. 26:69-70; Мк. 14:66-68; Лк. 22:54-57)

15Симон-Петр ва ца ялагу мюталим най бия Эсал хъирив. Му мюталим цувагу хъун рувхӀанийнан кӀулсса уну, мунаща бювхъуна Эсащал Гьаннаннул къатрал хӀаятравун уххан,
16•Петрма кьатӀув къапулучӀа ливчӀуна. Яла га мюталим увккун, къапулухсса ичӀувадушнищал гъалгъа бувну, Петр вив уххан увна.

17– АцӀула, ина Ва Инсаннал мюталимтуравасса ца акъарав? – куну, цӀувххуна ичӀувадушнил.

– Акъара, – увкуна Петрдул.

18Дяркъу дуну, къазахътал ва къаралчитал, къавтӀигу бивчуну, гъили хъанай бия. Петргу гайнначӀа авцӀуна, гъили хъанай.




ГьаннаннучӀа Эсахь зума цӀуххаву

(Мт. 26:59-66; Мк. 14:55-64; Лк. 22:66-71)

19•Мува ппурттуву хъун рувхӀаний Гьаннан ия Эсахь Ганал мюталимтураяту ва халкьуннан Ганал лахьхьин буллалимунияту цӀухлай.

20– На аьлттуну тӀий ивкӀра дунияллухь, – увкуна Эсал, – На мудан вяъза-насихӀат буслай ивкӀра циняв ягьуди батӀайсса эбадат-къатраву ягу Заннал Къатлуву. КьюлтӀну На цичӀавгу буслай къаивкӀра+.
21Циван ура ина Ттухь цӀуххавуртту дуллай? Ина цӀухха Ттух вичӀи дихьлай бивкӀминнахь, гайннан кӀулссархха На буслай ивкӀмур.

22Эсал мукун кувкун, чӀарав бавцӀусса къаралчитуравасса цаннал Эсал лажиндаравух рирщуна.

– Ина хъун рувхӀанийнащал цукун гъалгъа тӀий ура?! – гьужум бувна ганал+.

23– Агана На ци-бунугу къатӀайлану увкуну бухьурча, ва къатӀайлар уча, – увкуна Эсал. – Агана На тӀайлану тӀий ухьурча, циван ура ина Ттуйх ришлай?

24Кару махъун дархӀусса Эса Гьаннаннул Хъунама рувхӀаний КаиафачӀан гьан увна.




Петрдул, цана Эса къакӀулли куну, кӀилчин ва шамулчин учаву

(Мт. 26:71-75; Мк. 14:69-72; Лк. 22:58-62)

25Симон-Петр хӀаятравува авцӀуну ия, къавтӀилух гъили хъанай. Микку мунахьхьун кӀилчингу суал буллуна:

– Ина Ганал мюталимтуравасса ца акъарав?

Петр мукӀру къавхьуна:

– Акъара, – куна.

26Микку Хъунама рувхӀанийнал къазахътуравасса цаннал Петрдухь цӀувххуна:

– Ина акъаяв ттун Ганащал багъраву ккавксса? – куну. (ЦӀувххума цувагу ия Петрдул турлих вичӀи личин дурну диркӀсса Малхлун гъансса адимина.)+

27Петр ялагу ссайчӀав мукӀру хъанай акъая, микку ажарттул эоь увкуна+.




Пилатлул хьхьичӀун Эса уцаву

(Мт. 27:1-2,11-14; Мк. 15:1-5; Лк. 23:1-5)

28•КаиафачӀату Эса увцуна румуллал ивтсса сардарнал* къатравун. Дия ччясса кӀюрх, ягьудинал бакӀчитал путпараснал Пилатлул къатравун къабувххуна, Пейсахрал гьанттайнссаннийнин цивппа марцӀну личӀаншиврул+.
29Мунияту Пилат тайнначӀан цува увккуна.

– Ва Инсаннай зу ци тахсир бихьлай буру? – куну, цӀувххуна ганал+.

30– Ванал оьмур бувну къабивкӀссания, жу Ва вичӀан уцайссияв? – увкуна тайннал.

31Пилатлул увкуна:

– Ва зува уцара, зула Кьанундалийн бувну, диван зува кьукьара.

– Жухь цучӀав ивчӀан ихтияр дакъассар, – увкуна ягьудинал бакӀчитурал.

32Цукунсса бивкӀу Цалва кьамул бантӀиссарив бусласисса Эсал махъру укун бартлагантӀий бия+.
33Му чӀумал Пилатлул, цала къатравун увххун, Эсайнгу цачӀана оьвкуну, Ганахь цӀувххуна:

– Ина ягьудинал ПаччахӀрав+?

34– Ина мукун Инава тӀий уравкьай, ягу вихь мукун цайминнал увкурив? – цӀувххуна жавабран Эсал.

35– Нания ягьуди акъара, – увкуна Пилатлул. – Ми Вил халкьуннал ва хъун рувхӀанийтурал уллунна Ина ттухьхьун. Ци къел дав Ина?

36Эсал увкуна:

– Ттул ПаччахӀлугъ – ва дунияллул паччахӀлугъирттавасса ца дакъар. Агана ва дунияллиясса диркӀссания, Ттул биялдаралусса инсантал Ттухлу талай бикӀантӀиссия, На ягьудинал бакӀчитурахьхьун къаирияншиврул. Амма цӀана Ттул ПаччахӀлугъ шиччасса дакъар+.

37– Туну, Ина ПаччахӀ усса урахха? – куну, цӀувххуна Пилатлул.

– Ина инава увкунни, На ПаччахӀри куну, – увкуна Эсал. – На увссара, ва дунияллийнгу увкӀссара хӀакьмуния бусан. ХӀакьмунил чул бувгьусса гьарца инсаннал Ттух вичӀи дишайссар+.

38Пилатлул цӀувххуна:

– ХӀакьмур – му цири? – куну.

Яла Пилат цӀуницӀа ягьудиначӀан увккун, увкуна:

– Ттун Ванай цукунчӀавсса тахсир ляхълай бакъар+.

39Яла ххи бувна:

– Зул аьдат дур, Пейсах байрандалий дуснакь бувминнава ца итаакьайсса. Ччарув на зуна «Ягьудинал ПаччахӀ» итаавкьуну+?

40Тайннал вев увкуна:

– Къачру! Маитаакьара Му! Итаакьи жун Барабба!

Барабба тӀурча ивкӀссар къачагъ.

Пилатлул Эса ххачлий ищун хӀукму кьукьаву

(Мт. 27:15-31; Мк. 15:6-20; Лк. 23:13-25)

191•Му чӀумал Пилатлул амру бувна Эса мурхьардих муркӀа ан.
2СаллатӀнал Ганал бакӀрай, таж хӀисаврай, бухълил щаххуллуя щавшсса шалкка бивхьуна; хъачӀунттайнгу, паччахӀнал лаххия хӀисаврай, ятӀулсса янналул парча бувтуна.
3Яла, Ганал лажиндаравухгу ришлай, тӀун бивкӀуна:

– ЦӀуллу хьуннав Ягьудинал ПаччахӀ!

4Пилат цал ялагу увккун, ягьудинахь увкуна:

– Бурги! Вана на Ва цал ттигу уккан ав, ттунма Ванай цукунчӀавсса тахсир ляхълай бакъашиврий зу мукӀру хьуншиврул+.

5Щаххуллул шалккагу бакӀрай бивхьусса, ятӀулсса янналул парчагу ялтту бувтсса Эса уккан увну, Пилатлул увкуна:

– Вана Инсан.

6Хъун рувхӀанийтурал ва къаралданул, Га ккавккун, вев тӀун бивкӀуна:

– Ххачлий ища! Ххачлий ища Му! – тӀий.

Амма Пилатлул увкуна:

– Зува Ва уцарача, ххачлий ищара, ттун тӀурча Ванай цукунчӀавсса тахсир ляхълай бакъар.

7Ягьуди ялув ливккун бия:

– Жул Кьанун дуссар, жул Кьанундалийн бувну, Му ивчӀан багьлагьиссар, цанчирча Му ур Цув Заннал Арсра тӀий!+

8Му бавукун, Пилат хъиннува нигьаувсуна.
9Та цӀунилгу къатравун увххун, Эсахь цӀувххуна:

– Чассара Ина? – куну.

Амма Эсал танахь ссихӀ къадурккуна+.

10– Ина ттущал гъалгъа тӀун къаччай урав? – увкуна Пилатлул. – Вин бувчӀлай бакъарив, Инава тархъан ангу, ххачлий ищунгу бияла ттухь бушиву!

11Эсал увкуна:

– На вил биялдаралу къаикӀантӀиссияв, му бияла вихьхьун Ссаврунная буллуну къабивкӀссания. Мунияту вийнияр хъунмасса бунагь На вихьхьун уллуманай буссар+.

12Му чӀумуя тийнай Пилат Эса тархъан анмуних луглай ия, амма ягьуди леххаву тӀийнма бия:

– Агана ина Му тархъан арча, ина Румуллал паччахӀнал дус акъара. Цайна цува паччахӀра тӀутӀисса гьаркас Румуллал паччахӀнал душманни!+

13Пилатлун му бавукун, Эсагу тайннал хьхьичӀун уккан увну, цувагу судья щяикӀай кӀанай щяивкӀуна. (Му кӀанттуйн жугьутӀ мазрай Гаввата, яъни «Чарил лахъру», учайва.)
14Га Пейсахрал хьхьичӀсса нюжмар кьини дия, ссят дия ацӀния кӀира шавайсса чӀун.

– Вана зул ПаччахӀ, – увкуна Пилатлул ягьудинахь.

15Тайннал леххаву увкуна:

– Акъа ува Му шичча! Акъа ува! Ххачлий ища Му!

– Зул ПаччахӀ ххачлий ищувив? – куну, цӀувххуна Пилатлул.

– Жул цама паччахӀ акъассар, ца Румуллал паччахӀ акъа, – увкуна хъун рувхӀанийтурал.

16Микку, тайннал тӀимур буллай, Пилатлул Эса уллуна ххачлий ищун.

Гичча Эса увцуну лавгуна.
17•Цала ххачгу лавсун, Эса най ия жугьутӀ мазрай Голгота, яъни «Няракъатта», тӀисса кӀанайн.




Эса ххачлий ищаву

(Мт. 27:32-44; Мк. 15:21-32; Лк. 23:26-43)

18Тикку Эса ххачлий ивщуна, Ганащал архӀал кӀивагу чулух, ххачурдий бивщуну, кӀия цаймигу бия; Эса миннал дянив ия.
19Пилатлул амру бувна, «НАЗАРАТЛИЯТУССА ЭСА – ЯГЬУДИНАЛ ПАЧЧАХӀ» тӀий чивчусса тахта ххачлий рищара куну.
20Му чичру ккалай бия чӀявусса ягьуди, цанчирча Эса ххачлий ивщусса кӀану шагьрулияту арх бакъа бия, чивчунугу бия жугьутӀ, латин ва грек мазурдий.
21Ягьудинал хъун рувхӀанийтал Пилатлущал рязи къавхьуна:

– «Ягьудинал ПаччахӀ» къачивчуну, чича: «Ванал Цайнма Ягьудинал ПаччахӀ учайссия», – тӀий.

22– На чивчумур чивчуссар, – увкуна Пилатлул.

23Эса ххачлий ивщусса саллатӀтурал, Ганал ялттуянна ларсун, мукьва бутӀуйх дарчӀуна, гьарцаннан ца-ца бутӀа. Эсал гьухъа бия базу бакъасса, цалунма бувсса.

24– Тти ва ххякъабукланнуча, кӀунурду бичинну. КӀуну бувкманал ласийча ва гьухъа, – увкуна гайннал.

Му хьуна Мубараксса Луттирдай увкумур биттур баншиврул:


«Гайннал цайхра цала дарчӀуна Ттул янна,

Ттул лаххия дачӀлай, кӀуну буклан бивкӀуна».



СаллатӀтурал му биттур бувна.

25Эсал ххачлияту арх бакъа Ганал нину, ниттирссу, Клоппал щарсса Мариям ва Маждаллал Мариям бавцӀуну бия+.
26Цала нину ва ганил чӀарав авцӀусса Цана ххирасса мюталим ккавккун, Эсал ниттихь увкуна:

– Ттул нину, утти мури вил арс+.

27Цала мюталимнахьгу Ганал увкуна:

– Утти му вил нинур.

Мунияр махъ мюталимнал га цачӀанна дурцуна.




Эсал бивкӀу







(Мт. 27:45-56; Мк. 15:33-41; Лк. 23:44-49)

28-29•Гьарца хьун аьркинмур хьуну къуртал хьушиву кӀулну, Эсал увкуна:

– Мякьну ура, – куну.

Тикку бия кьурчӀи чахирданул къукъу, саллатӀналгу ганивун ацци щуну, га гьиссоп* тӀисса ххяххиялул къяртлуйх ларххун, Эсал мурччачӀан гьаз дурна.

Мукун биттур хьуна Мубараксса Луттирдай Цаятува увкумур.

30Чахирданул мурччивгу хъатан дурну, Эсал увкуна:

– Хьуну къурталссар!

Мукунгу куну, Ганал, бакӀгу кьус риртун, жан дуллуна.

31Дия нюжмар кьини, ягьудинангу ччай бакъая нурчӀив гьунттийсса Ххуллун-кьининин ххачурдий лирчӀун, ххишалдаран му Ххуллун-кьини цурдагу хъуннасса байрандалул кьини хъанай духьувкун. Мунияту тайннал тавакъю бувна Пилатлухь, ххачурдий бивщуминнал кӀюла ликри гъагъан дурну, нурчӀив ххачурдияту ликкан да куну.*
32СаллатӀ бувкӀун, цал Эсал чӀаравсса цаннал, яла гаманал кӀюла ликри гъаргъуна.
33Гай ЭсачӀан гъан хьусса чӀумал, гайннан ккавккуна, Га къуртал хьуну ушиву, мунияту Ганал ликри къагъаргъуна.
34Мунин кӀанай саллатӀнавасса цаннал Эсал чулухун ччала щуна, гацӀана щавулува оьгу, щингу лирчуна.

35Му цанма ккавкманал мунил хӀакъираву барашин дуллай ур, зугу вих хьуншиврул. Мунал барашин хӀакьссар, мунангу кӀулссар тӀайламур тӀий ушиву+.
36Ми цимурца хьуссар, «Ганал царагу ттаркӀ къагъагъантӀиссар» кусса Мубараксса Луттирдал махъру биттур хьуншиврул+.
37Мубараксса Луттирдал цамур кӀанай увкуну буссар: «Гай цивппа буруглантӀиссар, ччала кьувтӀуну, цала ивкӀуманах».




Эса уччаву

(Мт. 27:57-61; Мк. 15:42-47; Лк. 23:50-56)

38•Мунияр махъ Ариматеялиясса Юсуплул Пилатлухь миннат бувна, Эсал нурчӀи цахьхьунна дула куну. Юсуп цувагу Эсал мюталим ия, амма, ягьудинал бакӀчитураясса нигьал, цува Ганал мюталим ушиву кьюлтӀ буллай ия. Пилатлул ихтияр дуллуна, Юсуплулгу, увкӀун, Эсал нурчӀи ларсуна+.
39Юсуплущал ия хьхьичӀвагу ца хьхьуну ЭсачӀан увкӀун ивкӀсса Никодимгу. Никодимлул цащала ларсун увкӀуна смирна ва алоэ хӀала дурсса тӀааьнсса кьанкь дусса мазьрал зувийраксса килограмм+.
40Юсуплул ва Никодимлул Эсал нурчӀи ларсун, гай тӀааьнсса кьанкь дусса мазь дурксса сурувравух нурчӀи дирхьуна. Мукунсса дия ягьудинал бивкӀу буччаврил аьдат+.
41Эса ххачлий ивщусса кӀанай багъ бия, гиву дия уттигу цучӀав къаувччусса цӀусса нух-гьав.
42Га нюжмар кьинигу Ягьудинал Пейсах байрандалийн хӀадуршин дайсса кьини духьувкун, нух-гьавгу чӀаравра духьувкун, гайннал Эса ганиву ивхьуна.

Эса ивкӀуну махъ утта уккаву

(Мт. 28:1-10; Мк. 16:1-8; Лк. 24:1-12)

201•Ххуллун-кьини ларгун махъ, нюжмардул цалчинмур кьини* кӀюрххицӀун чӀумал, чани щяв дагьанинма гьаттачӀан лавгсса Маждаллал Мариямлун, нух-гьаттал хьулухсса чарил нузкьун чулийннай дурну ляркъуна+.
2Ганил, Симон-ПетрдучӀан ва цамагу Эсан ххирасса мюталимначӀан левчунма лавгун, увкуна:

– Жула Заллу нух-гьаттава лавсун ур, Га чув ивхьуссаривгу къакӀулли!+

3Петр ва гама мюталим левчуна гьаттачӀан.
4КӀиягу левчуну най бия, амма кӀилчинма мюталим, Петрдуяр хьхьичӀун увккун, гьаттачӀан цалчин ивуна.
5Кьусгу ивкӀун, гивун урувгукун, гиву сурув ххал хьуна, амма нуххувун га къаувххуна.
6Яла ганал хъирив най ивкӀсса Симон-Петргу левчуна увкӀун, нуххувун увххуна. Ганан сурувгу,
7Эсал бакӀрай диркӀсса карщигу, кай-кай дурну, саргъунну тийннай дирхьуну ккарккуна. Карщи сурувраяту личӀину дирхьуну дия.
8Му чӀумал нуххучӀан цалчин увкӀма мюталимгу гивун увххуна. Ургайхту, га вих хьуна Эса утта увкшиврийн.
9(Му ппурттуву гайннан ттигу бувчӀуну бакъая, Мубараксса Луттирдайн бувну, Эса ивкӀуну махъ утта уккан аьркиншиву.)+

10Мюталимтал шаппай занахьуна.




Маждаллал Мариямлун утта увксса Эса ккаккаву

(Мк. 16:9-11)

11•Мариям тӀурча нух-гьаттачӀа бавцӀуну, аьтӀий бия. АьтӀийнма нуххувун бурувгукун,
12ганин ккавккуна кӀяла янналувусса кӀия малаик. Гай щябивкӀун бия ганиннин Эсал нурчӀи дирхьуну диркӀсса кӀанай: ца бакӀрацӀ, цагу ччаннацӀ+.

13Малаиктурал Мариямлухь цӀувххуна:

– Ина циван аьтӀий бура?

– Ттул Заллу шичча лавсун лавгун бур, – увкуна Мариямлул, – Га ивхьусса кӀанувагу къакӀулли.

14Мукунгу увкуну, махъунмай бурувгукун, тикку авцӀусса Эса ккавккуна, амма Га ганин къаувчӀуна+.

15Эсал ганихь увкуна:

– Ина циван аьтӀий бура? Щих луглай бура?

Ганин, Га багъманчи ухьунссар тӀисса пикри хьуну, увкуна:

– Хъунама, Га Инава лавсхьурча, буси Га чув ивхьуссарив, лавгун, на Га махъунай ласунна+.

16– Мариям, – увкуна Эсал ганихь.

Махъунмай кӀура бавну, Ганах бурувгсса Мариямлул жугьутӀ мазрай вев куна:

– Равуний! (Мукун тӀисса «Муаьллим» тӀиссар.)

17Эсал увкуна:

– На аглан маулларда, На уттигу БуттачӀан гьаз къавхьуссара. Ина Ттул уссурваврачӀан насуча, тайннахь На Ттула БуттачӀан ва зулгу БуттачӀан, Ттула ЗанначӀан ва зулгу ЗанначӀан гьаз хъанай ушиву буси+.

18Маждаллал Мариямлул мюталимтурачӀан лавгун, увкуна:

– Ттун Заллу ккавккунни! – куну.

Эсал цихьва увкумургу ганил гайннахь бувсуна.




Мюталимтуран утта увксса Эса ккаккаву

(Мт. 28:16-20; Мк. 16:14-18; Лк. 24:36-49)

19•Гара нюжмардул цалчинмур кьини маркӀачӀан чӀумал, мюталимтал, ягьудинал бакӀчитураясса нигьал къатлул нузругу ларкьуну, цачӀун бавтӀсса кӀанайн увкӀуна Эса. Гайннал дянивгу авцӀуну, Ганал увкуна:

– Барачат ликканнав зуйн!

20Мукунгу куну, Ганал ккаккан дуруна Цала кару ва чул. Заллу ккавккун, мюталимтал ххари хьуна.
21Эсал ялагу увкуна гайннахь:

– Барачат ликканнав зуйн! Нава Буттал дунияллийн тӀайла увксса куна, Нагу зу инсантурачӀан тӀайла буклай ура+.

22Ми мукъурттищал гайннайн уфгу увкуну, Ганал увкуна:

– Кьамул дувара зувунна Заннал РухӀ.
23Зу щил-бунугу бунагьру багъишла битарча, миннан гай хӀалал битантӀиссар, бунагьру багъишла къабитарча, миннай гай личӀантӀиссар+.




Эса Фоман ккаккаву

24АцӀния кӀия вакилнавасса ца тӀурча, цайн «КӀинничу» увкусса Фома, Эса увкӀсса чӀумал гайминнащал акъая+.
25Мунияту гайми мюталимтурал:

– Жун Заллу ккавккунни! – увкукун, Фомал увкуна:

– Ганал карунний мюрардил аьшру къаккаркссаксса, Ганал чулухсса щавулийн ттула кӀисса къавщуссаксса, на вих къахьунна, – куну.

26Мяйва гьантлувун мюталимтал ялагу къатлувун бавтӀуна, ва базилух гайннащал Фомагу ия. Нузру аьнт дурну дия, амма Эса гиву хьуну, гайннал дянивгу авцӀуну, увкуна:

– Барачат ликканнав зуйн!

27Яла Ганал Фомахь увкуна:

– Була Ттухьхьун кӀисса – вайнна Ттул кару. Дула ка, диша Ттул чулуйсса щавуй; вих акъама машарача, вихма хьу.

28– Ина ура Ттул Заллу ва ттул Зал! – увкуна Фомал+.

29Эсал увкуна:

– Ина вих хьунна, На ккавккунтӀий. На къаккавкна вих хьуми – талихӀ бумири+.

30Эсал Цала мюталимтурал хьхьичӀ дайва ва луттирай къачирчусса чӀярусса цаймигу хӀикматру+.
31Шикку чивчумур тӀурча чивчуссар Эса Заннал тӀисса МасихӀ ушиврийн, Заннал Арс ушиврийн зу вих хьуншиврул, ва дунияллий Ганал ЦӀанийн иман дишаврийну зун Абадлийсса Оьрмугу хьуншиврул+.

ХӀикматну бувгьусса чавахъ

211Яла-махъ Эса цӀунилгу Цала мюталимтуран ккавккуна. Му иш хьуна Тибериад бярнил чӀарав. Му хьуна укун:+
2Симон-Петр, цайн «КӀинничу» учайсса Фома, Галил билаятрайсса Каналиятусса Натанаил, Завадейл арсру ва кӀия цаймигу мюталим цачӀу бавтӀун бия+.

3– На чавахъру бугьан гьанна, – увкуна Симон-Петрдул.

– Жугу бачинну вищал, – увкуна гайннал.

Гай къаехърай лавгуна, амма га хьхьуну гайннахьхьун цавагу чавахъ къабиривуна.

4КӀюрххил ччяни Эса бярнил зуманив авцӀуну ия, амма Га мюталимтуран къаувчӀуна+.

5Ганал гайннайн оьвкуна:

– Дустал, биривриввар зухьхьун кӀюрххилссаннун чавахъру?

– Къабиривунни, – увкуна гайннал+.

6Ганал увкуна:

– Къери къаехърал урчӀа чулуха дутияра, бугьантӀиссар чавахъру.

Гайннал дуртуна, бугу-бувгьуна миксса чавахъру, къери дуклай, дуккан къашайсса+.
7Микку Эсан ххирасса мюталимнал Петрдухь увкуна:

– Та Заллур!

Та Заллур тӀисса махъру Симон-Петрдун баяйхту, цала кӀачӀасса чурххайн яннагу палцӀ дурну, лялух гайгу дархӀуну, щинавун ххявххуна+.
8Гайми мюталимтал къаехърай ганал хъирив бавчуна, чавахъирттал дурцӀусса къеригу кӀункӀу дуллай. Гай бия зуманияту кӀиттуршра накӀлил манзилданий*.
9Зуманив бувксса чӀумал, гайннан ккавккуна къавтӀилул кӀулщуй шахьлахьисса чавахъгу, чӀарав ччатӀгу бия.
10Эсал гайннахь увкуна:

– Ласияра шиккун цӀана зува бувгьуми чавахъирттаятугу цаппарасса.

11Симон-Петрдул, къаехърайн лавхъун, къери кьирийн дуккан дурна. Ганиву бия ттуршлий ххюцӀаллий шанма хъунисса чавахъ, амма къери къаххядурккуна!
12Эсал гайннахь увкуна:

– Бачияра шиккун, кӀюрххилсса дукан.

Мюталимтурава цучӀав сикъавсуна Ганахь: «Ина цура?» – куну, цӀуххин. Гайннан кӀула, Га Заллу ушиву.
13Эса гъан хьуну, лавсун, гайннахьхьун ччатӀ буллуна, мукунма чавахъгу буллуна.
14Ва шамулчинъя Эса, утта увккун махъ, Цала мюталимтурачӀан учӀайсса+.




Эсал Петрдущалсса ихтилат

15Дукра дуркуну къуртал хьуну махъ, Эсал увкуна Симон-Петрдухь:

– Симон, ЮхӀаннал арс, вин мяйжаннугу На вайминнаннияр ххирарив?

– Ххирара, Заллуй, – увкуна мунал, – Вин кӀулссар, ттун Инава ххирашиву.

Эсал увкуна:

– Туну, ябуллалу Ттул чӀиру*.

16КӀилчингу Эсал цӀувххуна мунахь:

– Симон, ЮхӀаннал арс, вин На ххирарив?

Петрдул увкуна:

– Ххирара, Заллуй, Вин кӀулссар, ттун Инава ххирашиву.

Эсал увкуна:

– Ттул яттих аякьа дува+.

17Яла Эсал шамулчингу цӀувххуна Петрдухь:

– Симон, ЮхӀаннал арс, вин На ххирарив?

Эсал шамулчингу: «Вин На ххирарив?» – куну, цӀувххукун, Петрдул, пашман хьуну, увкуна:

– Заллуй, Вин гьарзат кӀулссар, Вин кӀулссар ттун Инава ххирашиву.

Эсал увкуна мунахь:

– Ябуллалу Ттул ятту.
18ХӀакьсса тӀайламур тӀий ура вихь: жагьилний ина, мухӀлугу дархӀуну, вина ччинийн лагайссияв; амма хъунав хьувкун, ина кару гьаз дантӀиссар, вий мухӀлугу цаманал дахӀинтӀиссар, инавагу вина къаччинийн ачин антӀиссара.

19Эсал мукун куна, Петрдул, Заннал ЦӀа бюхттул даншиврул, цукунсса бивкӀу кьамул бантӀиссарив бувчӀин буллай. Яла Эсал увкуна мунахь:

– Ттул ххуллугу бувгьуну, ачу Ттул хъирив!+

20Махъунай урувгсса Петрдун ккавккуна Эсан ххирасса мюталим хъирив най. (Муналъя гьанттайнссаннул чӀумал ЭсачӀанай кӀура авну: «Заллу, цури му, му Вийн хаин хьунтӀима?» – куну, цӀувххусса.)+
21Та мюталим ккавккукун, Петрдул цӀувххуна:

– Заллу, танан ци хьунтӀиссар? – куну.

22Эсал увкуна:

– Винсса цири, Нава занахьуннин, Ттун та сагъну ливчӀун ччай ухьурчагума? Ттул ххуллугу бувгьуну, Ттул хъирив ачу+.

23Мунияр махъ имандалул уссурварал дянив ппив хьуна, му мюталим къаивчӀантӀиссар тӀисса тӀар, амма Эсал му къаивчӀантӀиссар къаувкуна. Ганал анжагъ увкуна: «Винсса цири, Нава занахьуннин, Ттун та сагъну ливчӀун ччай ухьурчагума?» – куну.

24Тана тари ва хавар бувсъсса ва чивчусса мюталим. Жунмагу кӀулссар танал бувсмур хӀакьсса бушиву+.

25Эсал чӀярусса цайми-цаймигу хӀикматру дуруна, амма миннуя бусларча, ттул пикрилий, дунияллий ми буцири луттирдайнгу къагьанссар+.

1:19 РувхӀаний – диндалул къуллугъчи. Гьартану ххал бува глоссарийрай.

Левитътал учайсса бивкӀссар Заннал Къатлувусса рувхӀанийнал кумагчитурайн; Левийл тухумравасса инсантурайн.


* 1:24 Фарисейтал – динийсса партияр, Заннал Кьанундалул, буттахъал аьдатирттал тӀутӀимур хъисрагу даччин хьун къадиртун биттур дан аьркинссар, тӀисса.

* 1:28 Байт-Ания цуппа чув бивкӀссарив балжи бан бювхъуну бакъар. Инжилданий кӀицӀ бувну буссар Ярусалимрал чӀаравсса Байт-Ания. Ва га Байт-Ания бакъар.

* 2:6 Метрет – хьюмушиярттал дуцинни, ца метрет хъанахъиссар 40 литраксса щин. КӀира-шанна метретгу хъанай дур 80–120 литраксса щин.

* 3:3 Грек мазрай ва мукъул дуссар кӀира мяъна: цӀунилгу тӀиссагу, ссавнияту (яъни Заннаяту) тӀиссагу.

* 


3:14 Шикку дакӀнийн бутлатиссар Тавратрай (Кьанундалий) бувцусса укунсса хавар: Заннал Исраэлнал халкьуннан таммихӀ бувссар, гайннайн загьру бутӀай шатри гьан бувну. Гай Заннайн леххаву тӀун бивкӀукун, КӀанал цӀими бивхьуну, Муса идавсийн амругу бувссар, бавцӀан бувсса дувссилуяту шатта бувтӀуну, лахъну ттурцӀай бищун. КӀа дувссилул шатта ккавккукун, загьру бувтӀума хъин шайсса ивкӀссар.

ТтурцӀай бивщусса дувссилул шатлуясса хавар буслай, Эса ур Цанма хьунтӀимургу бувчӀин буллай: Цува ххачлий ищунтӀишивугу, Цала мукунсса бивкӀу кьамул баврийну инсаниятран Ххассал Баву дучӀантӀишивугу.


* 4:9 Самари агьлу ягьудинал сан къабайсса бивкӀссар, гай ухссавнил чулухсса Исраэлнал ацӀва тухумраясса бунугу, гайннавух цайми миллатругу хӀалану бивкӀун бунутӀий. Самаринащал ца тӀахӀунттува дукра дукаву ягьудинал ккалли байсса бивкӀссар диндалул чулуха цала марцӀшиву зия шаврин. Ялагу, Таврат (Кьанун) самаринал кьамул бувну бунугу, махъми Мубараксса Луттирду кьамул къабайсса бивкӀссар.

* 5:9 Ххуллун-кьини – му ягьудинал бусравсса кьинир. Му ягьудинал календарьданийн бувну нюжмардул махъра-махъсса кьинир. Му кьини, Тавратрал тӀийкун, зун, даву дуллан къабучӀиссар. Заннайн эбадатру дуллан бучӀи бувну бивкӀссар.

* 6:7 Динарий – му диркӀссар Румуллал монета. Ми арцу багьлух увгьу зузалал гьантлул мутталий лякъайсса диркӀссар.

* 6:19 25–30 стадия му шайссар 5–6 километралул манзил.

* 6:31 ЖугьутӀ мазрай «манна» учайсса бивкӀссар Заннал ссавнияту ликкан бувсса иникьаллул журалийн; цивппа мукьцӀала шинай чулданий буссаксса, жугьутӀияр дукрагу мури диркӀсса.

* 6:59 Эбадат-къатта (синагога) – му къатлуву буккайсса бивкӀссар Мубараксса Луттирду, дуккайсса диркӀссар дуаьрду.

* 7:2 Чятирдал байран – му ягьудинал байранни. Му дайсса диркӀссар Пейсах байран дурну ряхваксса зурувун.

* 7:21 Ххал бува 5:1-9.

* 8:28 Ххал бува 3:14.

* 8:48 Ххал бува 4:7.

* 8:58 На Уссамара, увкуну буссар Заннал Цайнма Цала Тавратрай (Кьанундалий), Забурданий ва Идавстурал Луттирдай.

* 10:11 Тавратрай, Забурданий ва Идавстурал Луттирдай чӀявуну Заннайн Цала халкьуннал ХӀухчу увкуну буссар. Мукунма учайсса бивкӀссар паччахӀтурайн, бакӀчитурайн. Гайннал канилусса халкьуннайн тӀурча гайннал ятту учайсса бивкӀссар.

* 10:22 ЦӀулагаврил байрандалий кӀицӀ лагайсса диркӀссар жула заманнуяр хьхьичӀсса ӀӀ ттуршукулий Заннал Къатта кьатӀаллил чапхунчитураща мурахас баву.

* 10:23 Сулайман идавсил ларзу диркӀссар Заннал Къатлул хӀаятрал баргъбуккаваллил чулух.

* 11:2 Му чивчуну буссар 12-мур бутӀуй.

* 11:18 Шанна километраксса ххуллул манзилданий.

* 11:47 Ягьудинал Хъун Диван бивкӀссар ягьудинал хъунмур суд. Гьартану ххал бува глоссарийрай.

* 12:5 Ца динарий зузисса инсаннал кьинибархан зий лякъайсса арцу диркӀссар.

* 12:15 Укун Ярусалим шагьрулийн (ва шагьрулул агьалинайн) тӀутӀиссар.

* 18:5 На Уссамара, увкуну буссар Заннал Цайнма Цала Тавратрай (Кьанундалий), Забурданий ва Идавстурал Луттирдай.

* 18:28 Сардар – му Румуллал ивтсса провинциялул бакӀчири. Понтий Пилат 26-ку шиная 36-ку шинайнин ивкӀссар Ягьудинавусса Румуллал сардарну.

* 19:28-29 Гьиссоп Мубараксса Луттирдай кицӀ дурсса ххяххияр. Ягьудинал му ишла дайсса диркӀссар личӀи-личӀисса марцӀ баврил эбадатру дуллалийни, масалдаран, Пейсах байран дайни.

* 19:31 Ххачлий бивщуминнал ликри гъаргъукун, гай зурчӀай тӀий, ссихӀ биял къахъанай, ччяни литӀайсса бивкӀссар.

* 20:1 ЖугьутӀнал нюжмар алхӀат кьинилияту дайдишайссар.

* 21:8 НакӀ дачӀи метраксса лахъишиву хъанахъиссар. Му чӀумал текстрай ккаккан бувсса манзил хьунтӀиссар ттуршра метра.

* 21:15-17 «Ттул чӀиру», «Ттул ятту» Эсал тӀутӀиссар Цала ххуллугу бувгьуну, Цала хъирив наниминнайн. Ххал бува 10:1-21.

ХьхьичӀмахъ


Эса МасихӀнал вакилтурал ишру

ХьхьичӀмахъ

Элмулул традициялийн бувну, ва лу чивчуну бур Павел тӀима Эса МасихӀнал вакилнащал ивкӀсса Лукал, цуппагу «Эса МасихӀная Лукал чивчусса Ххарисса Хавар» тӀисса цала луттирал хъирив нанимур хавар хӀисаврай. Утти Лука буслай ур Эса МасихӀнаясса Ххарисса Хавар Ярусалимрая байбивхьуну, Румлив бияннин ппив хъанай бивкӀшиврия, МасихӀнал уммат сакин шаврия ва хъун хъанай бивкӀшиврия.

Луттирал цалчинмур бачӀиннуву (1–7-мур бутӀри) бувсун бур МасихӀнал вакилтурал вяъза-насихӀатрайхчӀин цӀу бутӀуй (жула заманнул 1-мур векрал 30-ку шиннардий) Ярусалимрай, Ягьуди билаятрай ва Самар билаятрай МасихӀнал уммат гьарза хъанан бикӀаврия. Луттирал кӀилчинмур бачӀиннуву (8–28-мур бутӀри) бувсун бур Ххарисса Хавар Палистиннал дазурдавату бувккун Румлив бияннин ппив хъанай бивкӀшиврия ва личӀи-личӀисса миллатирттал халкь Эса МасихӀнал хъирив бачаврия. Му ппурттуву (жула заманнул 1-мур векрал 40–60-ку шиннардий) Ххарисса Хавар цайми халкьуннаву ппив буллалима хъунмурчӀин Павел ивкӀун ур, жагьилний МасихӀнайн иман дишаврийн яла къаршиминнаву цува ивкӀнугу. Гъанмур Баргъбуккаваллил чулухсса кӀанттурдайх занай Ххарисса Хавардания вяъза буслай ивкӀун ур, га Европанавун увккун махъ, ганацӀун хьуну ур цува Лукагу, ганал дакӀ тӀайласса ва хьхьичӀунсса кумагчи хьуну.

Хавар бувсун бур цанма бавмур бусайсса журалий. Амма луттирал кӀилчинмур бачӀиннуву автор гъалгъа тӀий ур, цимурца цанма ва цащаламиннан ккавкмур бусласисса журалий («жу»). Лукал пикри бур, буккултран цувагу хъанахъисса ишру цанма ккавкману хӀисав аву, му мукун бугу бивкӀнутӀий.

Лу къуртал хъанай бур вакил Павел Румлив Румуллал паччахӀнал судрал хьхьичӀ ацӀан учӀаврийну. Бухзаманнул тарихчитурал кӀул бувмунийн бувну, судрал Павел мурахас увну ур, га ялагу Ххарисса Хавар буслай ивкӀун ур Румуллая тихунай баргълагаваллил чулухгу. Амма цаппара шиннардива румуллал хӀукмукартурал га ялагу дуснакьравун авкьуну ур, ва ххуллухь, Эса МасихӀная Ххарисса Хавар бусласаврийн бувну, Павел ивчӀансса хӀукму бувну, ганал бакӀ кьуркьуну ур.

Вана кутӀану луттираву бумур:



	Ххарисса Хавар Ярусалимрай баян баву, Эса МасихӀнал уммат сакин шаву ва Ярусалимрай га хъунма шаву (1:1–6:7);

	Ярусалимрай Эса МасихӀнал уммат къума-цӀан буллай, лихъан буллалаву ва Ххарисса Хавар щала Палистиннайх ппив шаву (6:8–8:40);

	Ххарисса Хавар Сириянаву бусласаву ва Антиохия шагьрулий Эса МасихӀнал уммат сакин шаву (9:1–12:25);

	Ххарисса Хавар Анатолиянаву (ттизаманнул Турциянаву) бусаву ва му региондалийсса шагьрурдай Эса МасихӀнал умматру ляхъаву (13:1–16:10);

	Ххарисса Хавар Европанаву бусаву ва му региондалий Эса МасихӀнал ххуллу бувгьуми сакин шаву (16:11–19:20);

	Ххарисса Хавар Румлив – та заманнул дунияллул хъунмур шагьрулийн – бияву (19:21–28:31).

Эса Ссавруннайн гьаз шаву

11Теофил, на ттула цалчинмур луттираву чивчуссия цимурца Эсал бувмур ва Ганал лахьхьин буллай ивкӀмур, бакӀрая тӀайла хьуну,+
2Га Ссавруннайн гьаз увсса кьинилийн бияннин. Цува Ссавруннайн гьаз хьуннин, Заннал РухӀирайхчӀин Ганал Цала язи бувгьусса вакилтуран баян бувссар гайннал бан аьркинмур.
3Ххачлий ивщуну, аьзаврай ивкӀуну махъ, Цува сагъну ушиву чӀалачӀи буллай, Га цимилгу гай инсантуран ккаклай ивкӀссар. Эса мукьцӀалва гьантлий гайнначӀан укӀлай, гайннахь Заннал ПаччахӀлугъраяту буслай ивкӀссар+.
4Ца чӀумал, гайннащал дукра канакисса кӀанай, Ганал гайннахь увкуссар, Ярусалимраяту чунчӀав малагари, Ссавруннайсса Буттал банна увкумур баннин ялугьлагьияра куну. Яла ххи бувссар:

– Ссавруннайсса Буттал банна увкумур зун Ттуяту бавссар+.
5ЯхӀъянал марцӀ баврил эбадат дайссия щинайну, зу тӀурча цаппара гьантрава марцӀ бантӀиссару Заннал РухӀирайну+.

6Мюталимтал цачӀун бавтӀсса чӀумал, гайннал цӀувххуссар Ганахь: – Заллу, къархьуссаривкьай Ина Исраэлнал паччахӀлугъ цӀунилгу сакин дайсса чӀун+?

7Ганал увкуссар гайннахь:

– Му зул иш бакъар Ссавруннайсса Буттал Цала кашилийну ккаккан дурсса чӀунгу, муттагу кӀул буллан.
8Заннал РухӀ зуйн лирккукун, зувун гуж бучӀантӀиссар, зугу Ттуяту буслантӀиссару Ярусалимрай, щала Ягьуди билаятрай, Самар билаятрай ва дунияллул зуманив бияннин+.

9Мукун куну махъ, Эса, гайннан чӀалай, ссавнийн гьаз хъанан ивкӀссар, ттуруллулгу Га гайннал янила кӀучӀ увссар+.

10Га гьаз хъанахъиссаксса хӀаллай, гай ссавнийн буруглай бивкӀссар. Цакуну кӀяла янналувусса кӀия малаик гайннал чӀарав хьуну, увкуссар:+

11– Я Галил билаятрал инсантал, циванну зу ссукӀа буруглай бавцӀусса? ЗучӀату ссавруннайн лавсъсса КӀа Эса, ссавнийн гьаз хьусса куна, мукуна махъунайгу занахьунтӀиссар+.

12Му чӀумал гай бивкӀссар Элион тӀисса зунттуй. Му зунтту буссар Ярусалимраяту дачӀи ссятрал манзилданий*. Ярусалимрайн бувкӀукун,
13гай – Петр ва ЮхӀанна, Якьув ва Андрей, Филипп ва Фома, Бартоломей ва Маттей, Алфейл арс Якьув, цайн Зилот* учайсса Симон ва Якьувлул арс Ягьуда – лавхъссар цала бувгьусса къатлувун+.
14Гай циняв мудан батӀайсса бивкӀссар дуаьрду дан. Гайннащал бивкӀссар Эсал нину Мариям хӀалану цаппара хъамигу, Ганал уссурвалгу+.




Кариотлиятусса Ягьудан кӀанай цама вакил увчӀаву

15Тай гьантрай Петрдул, авцӀуну иман дирхьуминнал дянивгу (микку бия ттуршлий кьуяксса инсан),
16увкуна:

– Уссурвал, биттур хьуссар Мубараксса Луттирдай чивчумур. Заннал РухӀирал Давуд идавсил мукъурттийну бувсун буссар Эса угьан наними бувцуну увкӀсса Ягьудан хьунтӀимур+.
17Ягьуда ия жуватувасса ца, жува Эсал вакилтурал къуллугъ биттур буллалийни, гагу жула иширттаву гьуртту шайва+.
18Амма Эсайн хаин хьуну, цала дурсса оьшиврухлу ларсъсса арцух ганал хъу машан ларсъссия, яла цувагу бакӀракъутталий агьну, гъюжу увкссия, ганал вирссагу кьатӀув лирчуссия.
19Му кӀул хьуна щала Ярусалимран, му хъунингу дирзссия Гьакелдама тӀисса цӀа, мукун тӀиссагу миннал мазрай «Оьттул хъу» тӀиссар+.
20Давуд идавсил Забур* луттирай чивчуну буссархха:


«Ганал къатта-къуш бачӀва личӀантӀиссар,

гиву цучӀав къаикӀантӀиссар»;

ва ялагу увкуну буссар:

«Ганал кӀанугу цаманал бугьантӀиссар».



21-22Мунин бувну жуна аьркинну ур Заллу Эса ивкӀуну махъ утта увкшиву жущала архӀал буслан бюхъайма. Му жущала муданмагу бивкӀсса инсантуравасса ца хъанахъиссар: ЯхӀъянал Эса щинайну марцӀ аврил эбадат дурния шийнай, Га жучӀатува Ссавруннайн гьаз аннин+.

23Петрдул мукун куну махъ, рирщуна кӀиннал цӀа: Барсаба (ганайн ялагу Юстгу учайсса бивкӀссар, Юсупгу) ва Маттий+.
24-25Дуаьгу дуруна:

– Заллу, Вин кӀулссар гьарцаннал дакӀ; ккаккан а вай кӀиннава къуллугъран Инава язи увгьума, цанма цала бувсса Ягьудал кӀанай Вила вакилну икӀаншиврул+.

26Яла гайннал кӀуну бувккуна, кӀунугу багьуна Маттийнайн, гагу ацӀния цая Эсал вакилнавух цачӀун увна.

Заннал РухӀ ликкаву

21ДуркӀуна ХхюцӀалуннил байран*, циняв мюталимталгу цачӀу бия+.
2Цакуну ссавруннаяту гужсса мурчал кунмасса чӀу бувккун, гай щябивкӀун бивкӀсса щала къатта буцӀин бувна.
3Мюталимтуран ккарккуна цӀарал ламараха лархьхьусса цирив ца зат, цурдагу ца-ца дагьну, дарчӀуну, гайннавасса гьарманал ялув дарцӀуна+.
4Гай циняв Заннал Цала РухӀирал буцӀин бувна, гай цайми мазурдийгу гъалгъа тӀун бивкӀуна: РухӀирал буллуну бия гайннахьхьун мукунсса бюхъу+.

5Ярусалимрай му ппурттуву бавтӀун бия ссавнилусса личӀи-личӀисса билаятирттаятусса Заннайн мютӀисса ягьудитал.
6Ххурххулул чӀунийн бавтӀуна чӀявусса халкь; инсантал махӀаттал хъанай бия, цанчирча гайннан баллай бия, мюталимтал гай инсантурал цала билаятирттал мазурдий гъалгъа тӀий.
7Тамаша бизлай, хӀайран хъанай, гай цӀухлай бия:

– Яртал, вай инсантал Галил билаятраясса инсантал бакъарив?
8Цукунни жунма вайннал тӀутӀимур жува лявхъусса билаятрал мазрай баллалисса?
9-10Жувува бур личӀи-личӀисса кӀанттурдаватусса ягьудиталгу, ягьуди дин кьамул дурмигу: Парфиянаватуссагу, Мидиянаватуссагу, Еламнаватуссагу; Месопотамнаватуссагу, Ягьудинаватуссагу; Каппадокиянаватуссагу, Понтнаватуссагу, Асиа провинциялиятуссагу, Фригиянаватуссагу, Памфилиянаватуссагу; Мисрилиятуссагу, КириналуцӀухсса Ливиянал къирагъраятуссагу; Румлиясса инсанталгу;
11Критлияссагу, аьрабнаватуссагу. Жунма циняннангу баллай бур вай инсантал Заннал хъунисса давурттаяту циняв жула мазурдий гъалгъа тӀий!+

12МахӀаттал хьуну, банд лавгун, гай куннахь кув цӀухлай бия:

– Ванил мяъна ци дурвав?

13Цаппарами хъяй бия:

– Вай бувччу хьуну бур, – тӀий.




ХхюцӀалуннил байрандалий Петрдул лавхъсса махъ

14Петрдул, махъсса ацӀния цаягу вакилнащал увккун, халкьуннахгу урувгун, увкуна:

– Ягьудитал ва Ярусалимрал цинявгу агьалий! Зунма бувчӀиншиврул личӀлулну вичӀи дишара на бусласимуних.
15Вай инсантал бувччу хьуну бакъассарча, зун мукун ххай бунугу: цӀана анжагъ урчӀра ссятрихха.
16Ва Юил идавсил махърур биттур хъанахъисса:


17«Махъва-махъсса гьантрай, – тӀутӀиссар Заннал, –

На Ттула РухӀирал буцӀин банна циняв инсантал.

Зул арс-душварал инсантурачӀан Ттул махъ биян буллантӀиссар,

зул жагьилтурал хьхьичӀ суратру дацӀлантӀиссар,

зул къужран ккаклантӀиссар мяйжансса макӀру.

18Ттула лагъарт – арамталгу, хъамигу –

тай гьантрай На Ттула РухӀирал буцӀин банна,

гайнналгу Ттул махъ инсантуран баян буллантӀиссар.

19На ккаккан дулланна лахъ ссавнийсса хӀикматру

ва гилу аьрщарайсса аьламатругу:

оьттугу, цӀарал ламагу, пуркӀурал ттарцӀругу+.

20Баргъ цӀаннайн кӀура баентӀиссар, барз тӀурча – оьттуйн,

Залуннал хъуннасса ва агьамсса кьини дучӀан хьхьичӀ+.

21Ва ЦӀа куну Заннайн леххаву кусса гьарцама ххассал антӀиссар».



22Исраэлнал халкь, вичӀи дишара Назаратлиясса Эсаяту на зухьва бусласимуних: Эса Цала гьан увшиву Заннал тасттикь бувунни ГанайхчӀин зунна чӀалачӀи дурсса кашилийну, хӀикматирттайну ва аьламатирттайну+.
23Зурив Га ивкӀунни, путпараснал карунних ххачлий мюрардий ивщуну. (Му хьуссагу Заннал Цала чичрулийну ва КӀанал хӀукмулийнур.)+
24Амма Заннал Га, бивкӀулул ясирдануща мурахас увну, утта уккан увунни, Га увгьуну цичӀава ацӀан ансса гуж бивкӀулухьгу бакъая+.

25Давуд идавсил ччянива Ганаяту увкуну бур:


«Ттул Заллу, Ина Ттун мудан Ттула хьхьичӀ чӀалай ура,

Ина мудангу уссара Ттул урчӀа чулух.

Мунияту На паракьатну ура,

26Ттул дакӀгу шадну дур,

Ттул зуматугу ххарисса махъру най бур.

Ттул чурхгу умудрайну яхьунтӀиссар:

27Ина На ливтӀуминнаву къакьаитантӀиссара,

Вила Мубаракнал чурхгу аьян къабитантӀиссар.

28Ина Ттун ккаккан бунни абадсса оьрмулийнсса ххуллу,

Вил чӀарав Ттул дакӀ ххаришиврул дуцӀинтӀиссар»+.



29Уссурвал, ихтияр дулара ттухьхьун зухь тӀайланма учин, хъунбутта Давуд ивкӀуссар, угу-увччуссар. Ганал гьав цӀанагу дур жучӀара хӀакьинусса кьининин+.
30Заннал, хъагу бувну, махъ буллуну бивкӀссар Давудлул агьлу-авладраясса цания-ца инсан паччахӀну итантӀишиврий.
31Давудлунгу, идавс ухьувкун, му кӀулну бивкӀссар. Буслайгу ивкӀссар МасихӀ* утта уккантӀишиву, ливтӀуминнаву къакьаитаншиву ва Ганал чурх къааьянтӀишиву.
32Вана тти Заннал Эса утта уккан увну, жувагу циняв му ккавкми хьуну, му агьалинахь буслай!
33Заннал, Га гьаз увну, урчӀа чулух щяивтссар. Ссавруннайсса Буттал дулунна увкусса Цала РухӀ Ганан дуллуссар. Ганалгу му кьамул дурну, жувунна гьан дурссар – муна мури цӀана зун чӀалачӀимур ва баллалимур+.
34Давуд Ссавруннайн гьаз къавхьуссар, амма ганал увкуну буссар:

«Увкуссар Заллу-Заннал ттул Залуннахь:

„ЩяикӀу Ттул урчӀа чулух,+


35На Вила душмантал Вила ччанналун бичиннин“».



36Мунияту щалва Исраэлнал халкь щак бакъа кӀулну бикӀийча, Ва зу ххачлий ивщусса Эсаяту, Заннал увссар Заллугу, МасихӀгу!

37Му бавукун, инсантурал дакӀру намусрал ччучлан диркӀуна. Петрдухь ва гайми вакилтурахь гай цӀухлан бивкӀуна:

– Уссурвал, тти жува цизунну+?

38Петрдул увкуна:

– Зува бувцири бунагьирттая пашман хьияра, зуятусса гьарцаннал Эса МасихӀнал ЦӀанийну марцӀ шаврил эбадат дувара, Зал зула бунагьирттал ялтту увчӀун, зуйнна Заннаятусса бахшишну Заннал РухӀ ликканшиврул+.
39Заннал му бахшиш дуллунна увкуссар зунгу, зул оьрчӀангу, махъсса циняннангу – циняв жула Залуннал, жула Заннал ЦачӀанма оьвкуминнан.

40Укун, Петрдул чӀявусса ялагу бувсуна, гай мукӀру буллай. Ахиргу увкуна:

– Эса кьамул къаувсса, ливсса инсантуран бантӀисса таммихӀ зунмагу бувну къаччарча, Заннахь зува ххассал ба учара.

41Мунал махъ кьамул бувминнан щинайну марцӀ шаврил эбадат дуруна. Му кьини шаназараксса инсан Эсал мюталимтурацӀун цачӀун хьуна.




Иман дирхьуминнал оьрму

42Гай хъинну вичӀилий бикӀайва Эсал вакилтурал бусласимуних, гай хӀала-гьурттуну бикӀайва, ссупралух цачӀу дукра дукайва* ва дуаьрду дайва.
43Заннал кашилийну Эсал вакилтурайхчӀин чӀярусса хӀикматругу, аьламатругу шайва, лагмасса цинявгу банд лавгун буруглай бикӀайва.

44Циняв иман дирхьуми цачӀу бия, гайннал думургу циняннан цачӀусса дия+.
45Гайннал, цала хъу-лухччи, хъус дарххуну, циняннайх дачӀайва, цуманан ци аьркинну дурив хӀисав дурну.
46Гьарца кьини гай Заннал Къатлул хӀаятраву цачӀун батӀайва, шаппай бувкӀукун, МасихӀ дакӀнийну ччатӀ бухъайва, цачӀу ххарину дукрагу дуркуну,
47дакӀнийхтуну Заннаха цӀарду дайва. Циняв халкьуннангу гай бусравну бикӀайва. Гьарца кьини Залунналгу цӀу-цӀусса ххассал бувми гайннацӀун цачӀун хьун байва.

Петрдул занан къашайма хъин аву

31Ца кьини ссят шамунний, дуаь дай чӀумал, Петр ва ЮхӀанна най бия Заннал КъатлучӀан.
2Му чӀумал гивун лавсун бувкӀуна ца инсан, увния шийнай ччанну къазузисса. Гьарца кьини га кьаитайва Ххаллил къапу учайсса кӀанай, гагу Заннал КъатлучӀан гъан хъанахъиманахь цадакьа була тӀун икӀайва+.
3Гиккун нанисса Петр ва ЮхӀанна ккавккукун, ганал гайннахьгу цадакьа була увкуна.
4Гай, хӀисав ларсун, ганах бурувгуна, Петрдулгу увкуна:

– Ургу жух!

5Га урувгуна, гайннал ци-дунугу дулунссар тӀий.
6Петрдуллив увкуна:

– Арцу-муси ттучӀа дакъар, ттучӀара думур дуллай ура: Назаратлиясса Эса МасихӀнал ЦӀанийну изуча, ачу!

7Петрдул га урчӀамур каниха увгьуну, изан кумаг бувна, гара ссят ганал ччанну цӀакь хьуна+.
8ТӀанкӀ куну ччаннай авцӀуну, га занан ивкӀуна! Яла га гайннащал Заннал Къатлул хӀаятравун увххуна, гикку ххарил тӀанкӀагу тӀий, Занная цӀардугу дуллай, занан ивкӀуна+.
9Циняннангу чӀалай ия га заназисса, Занная цӀардугу дуллалисса.
10Ганаву Ххаллил къапулучӀа щяивкӀун, цадакьа була тӀий ивкӀсса инсан увчӀуну, ганан хьумуний циняв махӀаттал хьуну, банд лавгун ливчӀун бия.




Сулайман идавсил ларзулу Петрдул лавхъсса махъ

11Микку га инсан ПетрдуцӀун ва ЮхӀаннацӀун лавчӀуна. Циняв халкьгу, махӀаттал хьуну, Заннал Къатлул хӀаятраву, Сулайман идавсил ларзу* учайсса кӀанай, гайннал лагма лавгуна+.
12Му ккавккукун, Петрдул увкуна:

– Исраэлнал халкь, ссаллу зу мукссава махӀаттал буллалисса? Циванну зу жух буруглагисса, ваца жу жула кашилийну ягу диндалухсса шавкьирайну ва инсан занази увсса кунма?
13Ибрагьимлул Заннал, ИсхӀакьлул Заннал ва Якьувлул Заннал – жула буттахъал Заннал бюхттул увссар Цала Къуллугъчи Эса, Цайн зу хаин хьусса ва Пилатлул хьхьичӀ Цайн ттиликӀ дуртсса, Цув танан тархъан ан ччай ивкӀун унува+.
14Амма зу, Мубаракма ва Заннал хьхьичӀ МарцӀма ивчӀаву тӀалав бувну, инсан ивкӀума зуна итаакьин увунни+.
15Зури ивчӀан увсса Оьрму Ляхъан Бувма! Амма Заннал Га утта уккан увунни! Му жун жунмагу ккавккунни, ккавкшиву зухьгу буслай буру
16Эсал ЦӀанилли ва зун чӀалачӀисса, зун кӀулсса адимина ччаннай ацӀан увсса, Ганал ЦӀанийн ва вих хьунутӀий. Эсал ЦӀанийну дулайсса имандалулли зул яруннил хьхьичӀ ва адимина хъин увсса.

17Уссурвал, ттун бувчӀлай бур зу ва зул хъуниминнал му даву дуршиву къакӀулшиврийн бувну+.
18Амма муна мукунни Заннал биттур бувсса Цала идавстурайхчӀин баян бувну бивкӀмур: Цала МасихӀнан аьзият ккаккантӀишиву.

19Мугу кӀулну, зула бунагьру шюшиншиврул тавба дувара ва Заннал чулухунмай кӀура баеяра,
20Залуннаяту цӀулагаврил чӀун дучӀаншиврул, Заннал гьан анна кусса МасихӀ, яъни Эса, КӀанал зуна гьан аншиврул.

21Амма Эса Ссавруннайва личӀан аьркинссар, Заннал ччянира Цала мубараксса идавстурайхчӀин дучӀантӀиссар кусса чӀун дучӀаннин ва гьарза цила кӀанай дишиннин+.
22Муса идавсил увкуссархха: «Залуннал, зул Заннал, зул ялув итантӀиссар зула уссурвавраятусса Идавс, нагу ивтун ивкӀсса куна. ВичӀи дилушара Ганах гьарзараву, Ганал зухьва ци учирчагу+.
23Му Идавсих вичӀи къадишайсса гьарцагу инсан халкьуннава ххартӀ антӀиссар».

24Мува му тӀий бивкӀссар циняв идавстал, Шамуиллуя ва ганаяр махъ бивкӀминная тӀайла хьуну, гайгу бивкӀссар вай гьантри бучӀантӀишиву буслай.
25Зу тӀурча идавстурал оьрчӀруру ва Заннал зул ппухъруннащал дурсса кьутӀигу* зуйнни дуклакисса. КӀанал увкуссар Ибрагьим идавсихь: «Вил оьрчӀайхчӀин ва оьрчӀал оьрчӀайхчӀинни аьрщарайсса циняв халкьуннайн барачат ликкантӀисса».

26Заннал Цала Къуллугъчи утта уккан увкун, КӀанал Га хьхьичӀва-хьхьичӀ гьан увссар зучӀан, зувусса гьарцагу инсаннахь зула оьсса иширттаяту махъунай хьу учиншиврул. МунийхчӀин КӀаная зуйн барачат ликкантӀиссар.

Петр ва ЮхӀанна Ягьудинал Хъун Дивандалул хьхьичӀ бацӀаву

41Петр ва ЮхӀанна агьалинал хьхьичӀ махъ лахълахъиссаксса хӀаллай, гайнначӀан гъан хьуна рувхӀанийтал, Заннал Къатлул къаралданул бакӀчи ва саддукейтал*+.
2Ми Петрдуйн ва ЮхӀаннайн оьккину сситтуй бия, гай бунутӀий халкьуннахь вяъза-насихӀатру буслай, Эса утта увкссар тӀий, Ганал ххуллу бувгьуну нанимигу ливтӀуну махъ утта буккантӀиссар тӀий.
3Миннал Петр ва ЮхӀанна бувгьуна, чӀунгу чӀалсса духьувкун, гай кӀюрххилнин дуснакьрал къаралданухьхьун буллуну кьабивтуна+.
4Гайннал увкумур бавсса чӀявумирив Ххарисса Хаварданийн вих хьуна, иман дирхьуминнал аьдадгу сайки ххюазаруннийн дируна.

5Гьунттихавай бакӀчитал, хъунисри ва Тавратрал аьлимтал* Ярусалимрай цачӀун бавтӀуна.
6Микку ия Хъунама рувхӀаний Гьаннан, Каиафа, ЮхӀанна, Искандар ва Хъунама рувхӀанийнал тухумравасса цинявгу арамтал+.
7Петр ва ЮхӀаннагу дянив бацӀан бувну, миннал цӀуххаву дуллан бивкӀуна:

– Цукунсса гужрайну ва щил цӀанийну дуллай буру зу зура дуллалимур? – тӀий+.

8Микку Заннал РухӀирал виувцӀусса Петрдул миннахь увкуна:

– Халкьуннал бакӀчитал ва хъунисрий!+
9ХӀакьину зу жуяту къашайшалан хъинбала баврихлусса жаваб тӀалав дуллай бухьурча ва, га цукун хъин арду тӀий, цӀухлай бухьурча,+
10кӀулну бикӀи, кӀулну бикӀувча мукунма цинявгу Исраэлнал халкьуннан: ва инсан зул хьхьичӀ цӀуллуну авцӀуну уссар Назаратлиятусса Эса МасихӀнал ЦӀанийну! Эса МасихӀрив зу ххачлий ивщуна, яла Га, ивкӀуну махъ, Заннал утта уккан увна.
11Эсарихха зу, усттартурал, сан къабувну бивкӀсса чару, ттирив му хьуссар мурцӀний бишаймурну+.
12Так ца Эса МасихӀнал ЦӀанийхчӀинни жунна циняннан ххассал шаву дусса! Цинярда ссавнил лувсса инсантуран дуллусса цӀардаву му ца ЦӀари дусса, Цийну жува ххассал хьун бюхъайсса+.

13Циняв махӀатталну бия Петр ва ЮхӀанна, цивппа укунмасса халкьуннавасса, дукъарккусса инсантал бунува, укун сивсуну гъалгъа тӀутӀаврий. БувчӀлай бия гай Эсащал бивкӀми бушиву.
14Гайннал чӀарав хъин увмагу ухьувкун, миннаща щищачӀав ссихӀ дуккан хъанай бакъая+.
15Мунияту, гайннахь Ягьудинал Хъун Дивандалува* букки куну, цивппами цащала цала машвара буллан бивкӀуна:

16– Тти ци банну жува вай инсантуран? Ярусалимрал циняв агьалинан кӀулссар вайннал хъуннасса хӀикмат дуршиву, му жущара щялу дан къабюхъанссархха.
17Му хавар хъиннува ппив къахъананшиврул, бачи жува гай нигьачӀакӀул банну, гайннал му ЦӀа щихьчӀав кӀицӀ къаданшиврул.

18Гай цӀуницӀа буххан бувну, гайннай къадагъа дирхьуна, Эса МасихӀнал ЦӀанийну бувагу гъалгъа къатӀун ва вяъзарду къабуслан куну.
19Амма Петрдул ва ЮхӀаннал увкуна:

– Зува пикри бара, тӀайлану хьунтӀиссарив Заннал хьхьичӀ зуйн Заннайннияр ххишала мютӀи шаву+?
20Жущания къахьунссар жунма ккавкмуниягу, бавмуниягу ссихӀ къадуклан.

21Хъун Дивандалун гайннан бансса таммихӀ къалявкъуна, чӀявусса халкь бавтӀун, хьумунихлу Зал бюхттул уллай бухьувкун. Мунияту гай, цал ялагу нигьачӀакӀул бувну, итабавкьуна+.
22ХӀикматрайну хъин увсса инсаннаннив мукьцӀалунния лирчусса шинну дия.




Иман дирхьуминнал дуаь

23Петр ва ЮхӀанна итабавкьукун, гайннал, цаламинначӀан занабивкӀун, хъун рувхӀанийтуралгу, хъунисринналгу тӀий бивкӀмур миннахьгу бувсуна.
24Иман дирхьуминнан му бавукун, гай циняв, ца зумату кунма, Заннайн лабивзуна:

– Я кашилул Заллуй! Инар ляхъан дурсса ссавгу, лухччигу, хьхьирирдугу, миннуву думургу.
25Жул буттал ва Вилагу лагънал Давудлул зумату Заннал РухӀирайхчӀин Ина увкуссар:


«Циванни миллатру сситтул бувцӀусса?

Циван дуллалиссар дачӀрасса кьастру?

26Дунияллул паччахӀтал гьалак буклай бур,

хӀукмукартал циняв цачӀун батӀлай бур,

Заннайн къарщи бувккун, макрурду щашлай,

КӀанал увчӀу МасихӀ кьамул къахъанай».



27Мяйжаннугу ва шагьрулий Гьирод* паччахӀгу, Понтий Пилатгу путпараснащал ва Исраэлнал халкьуннащал цачӀун хьуна, Вил мубараксса Къуллугъчи Эсайн, Инара дугъанну дургъсса МасихӀнайн, къарщи бувккун+.
28Тайннал дуруна Ина Вила кьуватрайну ва биялалийну дан ккаккан дурмур.
29Уттирив ургу, Заллу, вайннал нигьачӀакӀул уллалавурттах ва бити Вила лагътал сивсуну Вила махъ баян буллан.
30Вила ка тӀиртӀуну, хъин буллалу къашайшалт ва Вила мубараксса Къуллугъчи Эсал ЦӀанийну дуллалу аьламатру ва хӀикматру!

31Гайннал дуаь дурукун, гай бивкӀсса кӀану гьургу хьуна, цивппагу вибувцӀуна Заннал РухӀирал ва сивсуну Заннал Махъ баян буллан бивкӀуна+.




Иман дирхьуминнал цашиву ва куннал куннан кумаг буллалаву

32Циняв иман дирхьуми бия дакӀгу, жангу цасса. Цуя цаннал цала думур цалашиврун ккалли къадайва, – анжагъ аьмссаннун+.
33Эсал вакилтал хъунмасса кьуват буну буслай бия Заллу Эса утта уккаврия, Занналгу гайннайн циняннайн хъунмасса барачат ликкан байва.
34Иман дирхьуминнаву цаягу акъая ци дунугу чанну ливчӀсса, цанчирча лухччи ва къатри буманал ми даххайва
35ва дуркӀсса арцу дишайва Эсал вакилтурал ччаннацӀ. Ми арцу дачӀайва, гьарнал тӀалавшинналух бурувгун.
36Масалдаран, Кипрданиясса левитнал*, цайн Барнаба (мукун тӀиссагу «дакӀ паракьат дайма» тӀиссар) учайсса Юсуплул,+
37дия лухччи, ганал га дарххуну, арцуми дуллуна Эсал вакилтурахьхьун.

Анания ва Сапфира

51Ца Анания тӀисса инсанналгу, ганал Сапфира тӀисса щарссанилгу цала лухччи дарххуна
2ва дуркӀсса арцул ца бутӀа цанма бивтуна, щарссанингу му кӀула. ЛирчӀми арцу ганал дирхьуна Эсал вакилтурал ччаннацӀ.
3Петрдул увкуна мунахь:

– Ананияй, цукунни Иблислуща вил дакӀ мукссара ясир дан бювхъусса, ина Заннал РухӀирахь щялмахъ бусайсса даражалийн иян увну ва дарххусса лухччинух дуркӀсса арцул ца бутӀа винма битан увну?
4Ина дахханнин, га лухччиния вил дия, га дарххуну дуркӀсса арцугу вилъяхха. Циван кьаст дав ина му къел дан? Ина щялмахъ инсантурахь бакъар бувсъсса, Заннахьри ина щялмахъ бувсъсса.

5Ми махъру баяйхту, Анания га уний ивкӀуну агьуна. Циняв му хавар бавсса инсантал хъинну нигьа бувсуна.
6Гъан хьуну, жагьилтурал, нурчӀи кай-кай дурну, сурувраву дирхьуну, ларсун лавгун, дурччуна.

7Шанна ссятуксса манзил лавгукун, хьусса иширая цичӀав къакӀулсса ганал щарсса дуркӀуна.
8Петрдул цӀувххуна ганихь:

– Бусила ттухь, инагу, вил ласналгу вайксса арцун даххардув лухччи?

– Даххарду, – увкуна ганил, – ина тӀимунин.

9Петрдул увкуна:

– Зу Залуннал РухӀирал хӀал ккаккан кьаст дуллай бурув? Вин баяйрив нузахсса шаттирдал чӀурду? Тай вил лас увччуну бувкӀминнал шаттирдал чӀурдурхха. Тайннал инагура ларсун гьантӀисса.

10Гагу гара ссят ганал ччаннавун дагьну диркӀуна. Жагьилтал бувххуна, га диркӀуну ккарккукун, ларсун лавгун, ласнал чӀарав гагу дурччуна.
11Щала Эсал умматравунгу, циняв му хавар бавминнавунгу ццахханну дагьуна.




Заннал гуж Эсал вакилтурайну аьлтту шаву

12Эсал вакилтурал Заннал кашилийну агьалинаву чӀярусса аьламатру ва хӀикматру дайва. Циняв иман дирхьуми Сулайман идавсил ларзулуву цачӀун батӀайва+.
13Цама цучӀав гайннавух хӀала ухлан сикъасайва, амма халкьуннаву гайннал хӀурмат лавайсса бия.
14Амма ялу-ялун хъуни хъанай дия Залуннайн иман дирхьуминнал кьюкьри – арамталгу, хъамигу.
15Инсантурал къашайшалт кӀичӀирттавун буккан байва, гай шанурдай ва цӀихърай бишайва, Петр чӀарах нанийни, гайннайн Петрдул ххютрагу къадагьанххурав тӀий+.
16Ярусалимраяту арх бакъасса шагьрурдаяту чӀявусса халкь бучӀайва. Гайннал къашайшалт ва жин бувхсса инсантал лавсун бучӀайва, ми циняв хъингу байва.




Эсал вакилтал къума буллалаву

17Хъунама рувхӀаний ва ганащал щалла саддукейтурал ккуран сси-къащилий бия+.
18Гайннал, Эсал вакилтал бувгьуну, дуснакьравун бавкьуна+.
19Амма Залуннал малаикнал, хьхьурай дуснакьрал нузру тӀиртӀуну, гай буккан бувуна+.

20– Наси, Заннал Къатлул хӀаятраву бавцӀуну, инсантурахь ЦӀусса Оьрмулияту бусласияра, – увкуна кӀанал.

21Малаикнал увкумур бувну, гай, кӀюрххила Заннал Къатлул хӀаятравун бувкӀун, вяъза-насихӀат буслан бивкӀуна.

Хъунама рувхӀаний ва танал чӀаравми бувкӀун, Ягьудинал Хъун Диван ва Исраэлнал циняв хъунисригу бавтӀун, яла дуснакьравунгу гьан бувна Эсал вакилтурал хъирив.
22Амма къаралчитал дуснакьравун бувкӀсса чӀумал, гай гиву къалявкъуну, занахьуну, баян бувна:

23– Дуснакьрал къапугу цӀакьну лавкьуну бия, къапулучӀа къаралгу бавцӀуну бия, амма жу гивун бувххукун, гиву цучӀав къалявкъунни.

24Тайннах вичӀи дирхьусса Заннал Къатлул къаралданул бакӀчигу, хъун рувхӀанийталгу ккиз лавгун ливчӀуна – мукун тӀисса ци тӀиссарвав тӀий?
25Яла цурив увкӀун, бувсуна:

– Зу дуснакьравун бавкьусса инсантал цӀана Заннал Къатлул хӀаятраву бур, халкьуннахь вяъза буслай.

26Къаралданул бакӀчи къаралчитуращал лавгун, Эсал вакилтал бувцуну увкӀуна. Къаралчитал гуж ишла буллай бакъая, цанчирча нигьабувсун бия, цивппа халкьуннал чарттах къабаттан+.

27Эсал вакилтал буххан бувну, Хъун Дивандалул хьхьичӀ бацӀан бувна. Хъунама рувхӀанийнал увкуна гайннахь:+

28– Жу зуй къадагъа дишарду му ЦӀанийну вяъзарду къабуслан. Зу тӀурча щала Ярусалимрайх зува бусласимур ппив бувну бур. Ххишалдаран, Му Инсан ивчӀаврил тахсиргу жуй бихьлай буру+.

29Петрдул ва гайми Эсал вакилтурал увкуна:

– Жу Заннайн инсантурайннияр ххишала мютӀи хъанан аьркинссару!+
30Жул ппухъруннал Заннал зу, тӀаннул ххачлийх ивщуну, ивкӀусса Эса утта уккан увссар.
31Заннал Га, гьаз увну, Цала УрчӀа чулух щяивтуна БакӀчи хӀисаврайгу, Ххассалбайма хӀисаврайгу, ГанайхчӀин Исраэлнал халкьуннал тавба даншиврул ва гайннал бунагьру хӀалал битаншиврул.
32Му кӀулну, баян буллалимину хъанахъиссару жугу, Заннал Цайнма мютӀиминнан дуллусса Заннал РухӀгу+.

33Гайннал увкумур бавукун, тивахсса тай оьну гьалак бувккун, гай литӀунгума ччай бия+.
34Амма микку ивзуна Гамалиил тӀисса Хъун Дивандалувасса ца фарисей*, Тавратрал аьлим, циняв халкьуннан бусравсса инсан. Мунал тавакъю бувна чӀумуйсса Эсал вакилтал буккан бан+.
35Яла мунал увкуна:

– Исраэлнал халкь, ххуйну пикри бара вай инсантуран зува бан ччимуних.
36Чансса хьхьичӀ шикку уссия Тевда, цува хъинну агьамсса инсаннан ккалли уллалисса. Ганал ххуллу бувгьуну буссия мукьттуршаксса инсан. Амма га ивкӀукун, циняв ганал ххуллу бувгьуну бивкӀми бакъа-къатӀа хьунни ва гайннал иш ссайнчӀав къабувккунни.
37Ганал хъирив увккуна Галилнавасса Ягьуда тӀисса адимина. Га увкссия агьали сияхӀрайн ласласисса чӀумал, ганалгу цала хъирив биялсса халкь бачин бувссия. Га ивкӀукуннив, ганал ххуллу бувгьумигу ппив хьуну лавгунни+.
38Мунияту ттул зухь бансса маслихӀат вари: битияра ми инсантал. Итабакьияра ми. Агана миннал дан кьаст хьумургу, дурмургу инсантураятусса духьурча, му ссайнчӀав къадуккантӀиссар.
39Агана му Заннаятусса духьурча, му зуща дацӀан дан къашайссар, зувагу хьунтӀиссару Заннайн къарщину талатими.

Мунал мукъуй тивах буми рязи хьуна.
40Тайннал, бучӀан бувну Эсал вакилтал, гай муркӀа бан бувна. Яла Эса МасихӀнал ЦӀанил хӀакъираву цичӀав къатӀун куну, цал ялагу дюъгу дирхьуну, итабавкьуна.
41Эсал вакилтал бувккуна Хъун Дивандалува, цивппа Эсал ЦӀанихлу му кьюкьала духӀан лайкьмину шаврил ххарилгу леххавай+.
42Ва гьарца кьини Заннал Къатлул хӀаятравугу, цачӀава шаппа-шаппагу гай бацӀаву дакъа Ххарисса Хавар баян буллай бия, Эса Заннал язи увгьусса МасихӀ ушиву буслай.

Арула кумагчи итаву

61Эсал мюталимтурал аьдад хъунна хъанахъисса гьантрай грек мазрай гъалгъатӀими ягьудитал аьрза буллан бивкӀуна жугьутӀ мазрай гъалгъа тӀутӀиминная. Тай бия, гьарца кьинисса дукра дачӀлачӀийни, цал щахъанних бакӀ къадугьай тӀий+.
2Му чӀумал ацӀния кӀия вакилнал, оьвкуну циняв мюталимтурайн, увкуна:

– Жуща къахьунссархха Заннаятусса Ххарисса Хавар баян буллалаву кьадиртун, ссупрардаха зун.
3Мунияту, уссурвал, увчӀара зуватува арула сий дусса, аькьилсса, цаву Заннал РухӀ дирхьусса инсан. Му бурж жува миннай бишинну.
4Журарив хъунмур чӀун харж дуланну дуаьрдан ва Заннал Махъ инсантурачӀан биян баврин.

5Му жуав циняннан ххуй дирзуна. Гайннал увчӀуна имандалул ва Заннал РухӀирал увцӀусса Стефан, яла Филипп, Прохор, Никанор, Тимон, Пармен ва ягьудинал дин кьамул дурсса Антиохиялиясса Николай+.
6Гай арулагу адимина Эсал вакилтурал хьхьичӀ бацӀан бувна. Вакилтуралгу, гайннай каругу дирхьуну, дуаь дуруна.

7Заннаятусса Ххарисса Хавар агьалинаву ппив хьуна, Ярусалимрайсса Эсал мюталимтурал аьдад ччясса мутталий хъунна хьуна, цикссагу рувхӀанийталгума Эса Цува МасихӀ ушиврий мукӀру хьуна+.




Стефан угьаву

8Заннал барачат ва каши дуллусса инсан унутӀий, Стефаннул халкьуннаву чӀярусса хӀикматру ва аьламатру дайва.
9Цаппара ягьудитал (гай бия «Тархъан бувминнал» тӀисса цӀа дусса эбадат-къатлувату*, Киринавату ва Искандариялувату ва Киликиянавату ва Асиа провинциялияту) Стефаннущал бястру буллан бивкӀуна.
10Амма ганал ихтилат муксса аькьилсса ва Заннал РухӀирал вибувцӀусса бияхха, ягьудитураща, бяст бувну, ух ан бюхълай бакъая+.
11Му чӀумал тайннал кьюлтӀну цаппара инсантал цала тӀимунийн бучӀан бувну, учин бувна: «Жун бавунни ва инсаннал Муса идавс ва Зал кьюкьин буллалисса махъру тӀий»+.

12Тайннал гьалак буккан бувна халкьгу, хъунисригу, Тавратрал аьлимталгу; ххявххун Стефаннуйн, увгьуну, Ягьудинал Хъун Дивандалийн увцуну бувкӀуна.
13Ккаккан бувна миннал тӀутӀимур щялу банмигу:

– Ва инсан мудан икӀай Заннал Къатлуйнгу, Кьанундалийнгу къарщину гъалгъа тӀий+.
14Жун бавунни ванаяту, Назаратлиясса Эсал Заннал Къатта лекьан бантӀиссар ва Мусал жунна кьариртсса аьдатругу даххана дантӀиссар тӀий+.

15Хъун Дивандалий щябивкӀми хъинну хӀисав ларсун буруглай бия Стефаннух, ганал симан, малаикналмур кунна, нур лархъун душиву чӀалай.

Ягьудинал Хъун Дивандалий Стефаннул лавхъсса махъ

71Мунияр махъ Хъунама рувхӀанийнал цӀувххуна Стефаннухь:

– Му мукуннив? – куну.

2Стефаннул увкуна:

– Уссурвал ва ппухърув! ВичӀи дишара ттух. Жула хъунбутта Ибрагьим Месопотамнаву ялапар хъанахъисса чӀумала, га Харран шагьрулийн изаннина, ЦӀа бюхттулсса Зал ганал хьхьичӀ авцӀуссар.
3КӀанал Ибрагьимлухь увкуссар: «Кьабити вила билаятгу, вила агьлу-ляхъингу, инавагу насу На ккаккан дурсса аьрщарайн!»
4Ибрагьимгу, кьабивтун халдейтурал* билаятгу, ивзссар Харран шагьрулийн. Тиччагу, цала ппу ивкӀуну махъ, Заннал Ибрагьим изан увссар цӀана зу ялапар хъанахъисса кӀанайн.
5КӀанал аьрщи къадуллуну диркӀссар, хӀатта ччан бизанукссарагу. Амма Заннал махъ буллуну бивкӀссар га аьрщи заллушиву дан дулун ганангу, ганал оьрчӀан ва оьрчӀал оьрчӀангу, му ппурттуву Ибрагьимлул оьрчӀ къабивкӀун бунува.
6Заннал ганахь увкуссар: «Вил оьрчӀру ва оьрчӀал оьрчӀру чил аьрщарай ялапар хъанай бикӀантӀиссар ятсса инсантал кунма; ми кӀура баен бантӀиссар лагъартуннайн ва мукьттуршра шинай бикӀантӀиссар оьшиву ккухӀлай.
7Амма На таммихӀ банна вил оьрчӀал оьрчӀай зулму бувсса халкьуннан, – увкуссар Заннал, – му чӀумал вил оьрчӀал оьрчӀру буккантӀиссар тичча ва Ттул хьхьичӀа къуллугъ буллантӀиссар ва кӀанай».
8Яла КӀанал Ибрагьимлущал кьутӀи дурссар ссуннат баван. Ибрагьимлун увссар ИсхӀакь, увну мяйлку кьини ганан ссуннатгу бувссар. ИсхӀакьлулгу Якьувлун ссуннат бувссар, Якьувлулгу бувссар ацӀния кӀиягу цала арснан – ми жула хъунбуттахъул хьуссар.

9Якьувлул арсурваврал цала уссу Юсуплуйнсса сси-къащи сававрай авххуссар га Мисрилив. Амма ганащал ивкӀссар Зал
10ва ххассал увссар га циняв балардаща. КӀанал ганан дуллуссар аькьилшиву ва пиръаьн, Мисриллул паччахӀ, вихшала ганайн дишин ан кумаг бувссар. Танал Юсуп Мисриллал бакӀчину ва щала цала къатта-къуш бачинбувуну ивтссар.
11Яла щала Мисрилив ва Канааннайн* багьссар ккаши ва ливкссар хъунмасса мусиват, жула хъунбуттахъулгу дуканмур лякъин къахъанай ливчӀун бивкӀссар.
12Якьувлун Мисрилив къама бушиву бавукун, ганал тихун цалчин гьан бувссар жула хъунбуттахъул.
13Гай кӀилчин бувкӀсса чӀумал, Юсуплул кӀул увссар цува цала уссурваран*, Мисриллал паччахӀнангу кӀул хьуссар Юсуплул гъан-маччами.
14Мунияр махъ Юсуплул гьан бувссар цала ппу Якьувлул ва цаймигу циняв гъан-маччаминнал хъирив, ми цивппагу циняв бивкӀссар арулцӀаллий ххюя инсан.
15Якьув увкӀссар Мисрилив, тиккур ивкӀусса га цувагу, ганал оьрчӀругу.
16Гайннал нурчӀив Сигьемлив диян дурну, гикку Ибрагьимлул Хамордул арсурвавраща машан ларсун диркӀсса ливтӀуми бишайсса нуххуву дирхьуссар.

17Заннал Ибрагьимлухьхьун буллусса махъ биттур бай чӀун гъан хъанахъиссаксса Мисриливсса жула халкьуннал аьдад хъунна хъанай диркӀссар.
18Му иш мукун бивкӀссар Мисрилив Юсуплуяту цичӀав къакӀулсса цама инсан паччахӀ хьуннин.
19Му тӀурча айивхьуссар жула ппухъру къума буллай, жула халкь хъяврин буллай, гайннайн къарщисса ишру бачин буллай: цӀуну бувсса оьрчӀру мунал экьибичлачи байсса бивкӀссар, литӀун баншиврул.

20Муна му чӀумал увссар Муса, Заннал хьхьичӀ ххуй-ххаллилма. Шанма зуруй ккукку буллай бивкӀссар ганан буттал къатлуву,
21ганаяту личӀи хьун багьукуннив, га увцуссар паччахӀнал душнил, тарбиягу увссар га, цила оьрчӀ куна.
22Мусан дуллуну диркӀссар щалагу мисриллал аькьилшиву; га ивкӀссар гуж бусса мукъувугу, иширттавугу.
23МукьцӀалла шин бартларгукун, ганан ччан бивкӀссар цанма гъансса исраэлначӀан гьан.
24Гайннавасса ца мисрилийчунал атлай ккавккукун, га мунахлу увккун, иллалима ивкӀуссар.
25Муса ивкӀссар: «Навания ттула уссурвалсса исраэлнахлу уклай ура, ттул канийну цивппа Заннал ххассал буллай бушиву гайннан бувчӀинссархха», – тӀий. Амма гайннан му къабувчӀуссар.
26Хъиривмур кьини Мусан ккавкссар кӀия исраэлчу цаннащал ца биллай. Ганал кьаст дурссар гай дакьил бан. «Зу уссурваллухха, – увкуссар ганал, – циван буру зу цаннал цаннан къаччан бикӀан буллай?» – куну.
27Му чӀумал къаччан бикӀан бувманал, Мусагу щуну тийнай увну, цӀувххуссар: «Щил ивтра ина жул ялув бакӀчину ва судьяну?
28Юхссагу ина нагу ивчӀан ччай урав, лахьхьу мисрилийчу ивкӀусса куна?»
29Ми махъру бавукун, Муса, увккун лавгун, Мадианнал аьрщарайн ивзссар, ятсса чув куна. Тикку ганан увссар кӀия арс.

30МукьцӀалла шинавату, Синай зунттуяту арх бакъасса кӀанай, бачӀвасса чулданий, бухълил къатӀуцӀух ларчӀсса цӀарал ламараву Мусал хьхьичӀ хьуссар малаик.
31Муса банд лавгун ливчӀун ивкӀссар, му ккавккукун. Ххуйну ххал хьуншиврул, гъан хьусса – бавссар Залуннал чӀу:
32«На вил буттахъал Залла, Ибрагьимлул, ИсхӀакьлул ва Якьувлул Залла». Муса нигьал зурзу тӀий ивкӀссар, яру гьаз бан сикъаслай.
33Залуннал увкуссар ганахь: «Ликки вила усру, ина авцӀусса кӀану – На Ттунна цӀа кусса мубараксса аьрщир.
34Ттун ккавккунни Мисрилив Ттула халкь къума буллай, бавунни гайннал угь-къак. На ливкра гай ххассал бан. Тти ачу, На ина гьан анна Мисрилив».

35Укун хьхьичӀава цахьва: «Щил ивтра ина жул бакӀчину ва судьяну?» – тӀий, санакъул уллай бивкӀсса халкьунначӀан утти бакӀчину ва ххассалбувуну Заннал бухълил къатӀуву ганан ккавксса малаикнайхчӀин гьан увма гава Мусари ивкӀсса.
36Мусал Исраэлнал халкь Мисрилияту буккан бувссар. Ганал Мисриливгу, ЯтӀул хьхьирийгу, мукьцӀалла шинал мутталий бачӀвасса чулданийгу хӀикматру ва аьламатру дуллай ивкӀссар.
37Гава Мусал увкуссар Исраэлнал халкьуннахь: «Заннал зул ялув итантӀиссар зула уссурвавраятусса Идавс, нагу ивтун ивкӀсса куна»+.
38Гана га Муса бачӀвасса чулданий цачӀун хьусса жула халкьуннащал ивкӀсса инсанни; га тикку Синай зунттуй малаикнащал ва жула ппухъруннащал гъалгъа тӀий ивкӀссар. Ганал Заннаятусса абадул махъру кьамул бувссар, ми жучӀанма биян бан.

39Амма жула ппухъруннан ччан къабивкӀссар ганайн мютӀи хьун, гагу кьамул къаувну, Мисрилив занахьун ччан бивкӀссар.
40Гайннал Гьаруннухь* увкуссар: «Бува жун жу бувцуну бачин бансса залтал, цанчирча жун къакӀулли жува Мисрилияту буккан бувсса га Мусан цивхьуссарив».
41Ми гьантрай гайннал мусил кьунча бувну, ганийн, заннайн кунма, икрамру буллан бивкӀссар, ганин кьурванну буллан бивкӀссар, цивппагу ххарину бивкӀссар цала каних дурмунияту.
42Занналгу гайннайн ттиликӀ дуртссар, ссавнийсса цӀурттайн эбадат дуллай гайгу кьабивтун, Идавстурал Луттирай чивчусса кунма:


«Я Исраэлнал халкь,

Ттунъяв зу кьурванну лавсун бучӀайсса,

мукьцӀалла шинай зува чулданийх буклакийни?

43Зуния зущала лавсуна Молохлул* чятиргу,

зула заннал Райфаннул цӀукугу,

зура эбадат дуллансса суратругу.

Мунияту На зу Бабилоннаяргу тихунмай бизан буллалиссара».



44Жула ппухърунначӀа бачӀвасса чулданий буссия Заннал Чятир*. Му бувну бивкӀссар Заннал Мусахь ба куну бивкӀсса кьяйдалий, КӀанал Мусан ккаккан бувсса куццуйсса+.
45-46Хъиривмур никирал заманнай Нуннул арс Эса бакӀчисса жула ппухъруннал му Чятир лавсун бувкӀссар Заннал лихъан баннин путпарас яхъанай бивкӀсса аьрщарайн. Му иш мукун бивкӀссар Заннан ххирасса Давуд паччахӀну итаннин. Давудлул КӀанахь миннат бувну бивкӀссар Исраэлнал халкьуннал эбадат дайсса Заннансса мина дузал дансса кӀану ккаккан бан.
47КӀанансса Къаттамур бувсса Сулайман идавсилли.
48Амма инсантурал бувсса къатраву Зал яхъанай къаикӀайссар. Цама идавсил мунил хӀакъираву увкуссар:+


49«Ссавниятура – На паччахӀшиву дуллалисса,

аьрщи – Ттул ччаннацӀ думурди!

Зу Ттун бувсса къатта къатта шайссарив? – тӀар Заннал.

– Чуври бикӀан бюхъайсса На игьалагансса кӀану?

50Ва Ттул канил дакъарив гьарицагу зат дурсса?»



51Зу тарсъсса агьлу буру: суннат бувсса бунугу, зул дакӀурдиву Зал акъар, хӀакьмур баян зул вичӀив къюкӀну дур! Зугу, зула ппухъру кунма, мудан Заннал РухӀирайн къарщи буклай буру!
52Уссарив зул ппухъруннал къума къаувсса цаягу идавс? Гайннал ливтӀуссар Заннал хьхьичӀ марцӀма – МасихӀ учӀантӀишиву баян буллай бивкӀсса идавстал, утти зу МасихӀ агу-авххунни, игу-ивкӀунни!+
53Ххишалдаран, Заннал малаиктурайхчӀин зунна дуллусса Заннал Кьанундалийнгу зу мютӀи къавхьунну!




Стефан ивчӀаву

54Му бавукун, Стефаннуйнсса сситтул, ккарччай кьацӀагу бивхьуну, гай оьну гьалак бувккуна+.
55Заннал РухӀирал виувцӀусса Стефаннул яру ссавнийн бурган бувна, ганан ккарккуна Заннал ва КӀанал урчӀах авцӀусса Эсал Хъуншиврул нур+.

56– Бургияра, – увкуна ганал, – ттун чӀалай дур тӀиртӀусса ссав ва Заннал урчӀах авцӀусса Инсаннал Арс*+.

57Микку ми, цахьва тӀутӀимур къабаян вичӀаву кӀисригу бивхьуну, сситтуй вевгу тӀий, ганайн ххявххуна.
58Миннал, Стефан шагьрулул кьатӀув ххюрхху увна. Цаятура лирксса ялттуянналучӀа Саул тӀисса жагьилгу кьаивтун, гай циняв Стефаннуйх чартту бишлан бивкӀуна+.
59Гайннал цайхва чартту бишлан бивкӀукун, Стефан дуаь дуллан ивкӀуна:

– Заллу Эса, кьамул да ва ттул рухӀ! – тӀий+.

60Яла, никирттайнгу агьну, ганал Залуннайн леххаву куну:

– Я Заллу, ва бунагьрахлу вайннан таммихӀ мабара!

Вай махъругу увкуну, Стефаннул жан дуллуна+.

Иман дирхьуми лихълахъи буллалаву

81Саул Стефан ивчӀаврия рязину ия. Га кьини Ярусалимрайсса Эсал умматрайн ялун бигьлай, гай хъиннува къума буллан бивкӀуна. Эсал вакилтал личӀаннин, махъминнан Ярусалимраяту лихъан багьуна, гай Ягьуди билаятрайх ва Самар билаятрайх ппив хьуна+.
2Зал ххираминнал Стефан увччуна, ганах цӀимилул макьгу дуртӀуну.
3Саулма ия Эсал уммат къир буллай, къатравух уклай, гива арамтал ва хъами бугьлай, дуснакьравун бакьлай.




Филипплул Эса МасихӀнаяту Ххарисса Хавар бусласаву

4Мура чӀумал къума бавурттая ливхъсса МасихӀнал хъирив бавчуми, цивппа чун багьарчагу, гьарца кӀанай Ххарисса Хавар буслай бия+.
5Филипп Самар билаятрал хъуншагьрулийн увкӀуна, микку МасихӀнаяту буслан ивкӀуна+.
6Хъинну чӀявусса халкь ганал лагма батӀлай, циняв ца инсан кунма, ганал тӀутӀимуних вичӀи дихьлай бия. ГанайхчӀин хъанахъисса чӀярусса Заннал хӀикматру гайннан ккаклай дия:
7жиндри бувхсса чӀявусса инсантурава, вевгу тӀий, жиндри буклай бия; чӀявусса къуркъуллул бувгьуми ва аьрччами хъин хъанай бия+.
8Га шагьрулувун хъуннасса ххаришиву дуркӀун дия.

9Ия тикку ца Симон тӀисса адимина, муниннин ганал га шагьрулий ссихӀирданийсса караматру дуллай, Самар билаятрал агьали махӀаттал байва; цувагу ганал хъунасса инсаннан ккалли айва.
10Ганал циняв инсантал, хъуна-чӀиви къакуну, цала караматирттайну хӀайран байва, гай тӀун бикӀайва:

– Ва инсаннаву дирхьуну дур цийн Хъуннасса Кьудрат учайсса Заннал Кьудрат.

11Мукун халкь ганал ссихӀирдайсса караматирттай махӀаттал хъанай, тамансса хӀал хьуну бия.
12Уттирив га шагьрулийн Филипп увкӀун, Заннал ПаччахӀлугърая ва Эса МасихӀная Ххарисса Хавар буслан ивкӀукун, агьали ганайн вих хьуну, чӀявусса арамтурал ва хъаннил марцӀ шаврил эбадат кьамул дуруна.
13Вих хьуна Симонгу, ганалгу марцӀ шаврил эбадат кьамул дуруна. Цувагу Филипплул хъири-хъирив занай ия, ганал дуллалисса аьламатирттай ва хъунисса хӀикматирттай махӀаттал хъанай+.

14Самар билаятрал агьалинал Заннал Махъ кьамул бувшиву бавукун, Ярусалимрайсса Эсал вакилтурал Петр ва ЮхӀанна тихун гьан бувна+.
15Вайгу бувкӀун, дуаь дуллан бивкӀуна, цӀуну кьамул бувминнангу дулуннав Заннал РухӀ тӀий,+
16цанчирча миннайн цаннайннагу Заннал РухӀ лирккун дакъая, миннал так щинайну марцӀ шаврил эбадат Эса МасихӀнал ЦӀанийну кьамул дурну дия+.
17Яла Петрдул ва ЮхӀаннал миннай кару дирхьуна, минналгу Заннал РухӀ кьамул дуруна+.
18Эсал вакилтурал, инсаннай кару дирхьуну, ганаву Заннал РухӀ дирхьушиву ккавккукун, Симон гайнахьхьун арцу дуллан ивкӀуна,
19укунгу тӀий:

– На кару дирхьуманаву Заннал РухӀ дишинсса гуж ттухьхьунгу булара.

20Амма Петрдул увкуна:

– Вил арцу вищала архӀал пуч даннав, Заннал дуллумур ина арцух машан ласун бюхъайсса ххай ухьурча!
21Вихь цукунчӀавсса ихтияр дакъассар ва иширавух гьуртту хьун, вил дакӀ Заннал хьхьичӀ тӀайлану дакъатӀий.
22Ми вила оьсса пикрирду кьабитан тавбагу дурну, Залуннайн дуаьгу дуллалу, балики КӀанал ина хӀалал итан.
23Ттун чӀалай бурхха ина сси-къащилул виувцӀуну ушиву ва бунагьирттал ссинжирдай авхӀуну ушиву.

24Симоннул увкуна:

– Му зува увкумур ттун къахьуншиврул, туну ттуятугу дуаь дуваракьай.

25Эсал вакилтал тикку, Залуннал Махъ баян буллай, му инсантуравух ппив буллан бивкӀуна. Яла гай лавгуна махъунмай Ярусалимрайн, нани ххуллий чӀярусса Самар билаятрал щархъавугу Ххарисса Хавар буслай бия+.




ХӀабаш къуллугъчинал иман дишаву

26Залуннал малаикнал Филипплухь увкуна:

– Изуча, насу Кьиблалул чулийнмайсса, Ярусалимраяту Гъаза тӀисса кӀанайн нанисса бачӀвасса чулданийхсса ххуллийн+.

27Филипп ивзун лавгуна. Му ппурттуву гикку ия хӀабаш къуллугъчи, му цувагу ия къуллугъ бувгьуну КандакиячӀа*, хӀабашнал паччахӀ-щарссаничӀа. Му ия ганил хазначину. Му увкӀун уссия Ярусалимрай эбадат дан,
28уттирив най ия махъунай. Цала пӀайтӀундалийгу* щяивкӀун, му ккалай ия Яшайя идавсил Лу.
29Заннал РухӀирал Филипплухь увкуна:

– Та пӀайтӀундалучӀан насуча, танищал архӀал ачу+.

30Филипп левчуна пӀайтӀундалучӀан, ганан бавуна ганиву Яшайя идавсил Лу ккалаккисса чӀу.

– Вин бувчӀлай бурив инава ккалаккимур? – цӀувххуна Филипплул.

31– Цукун бувчӀинссарар ттун, бувчӀин буллалима акъахьувкун? – увкуна танал ва тавакъю бувуна Филипплухь, гьаз хьуну, чӀарав щяикӀу, куну.

32Гарив ккалай ия Луттирал ва кӀану:


«Тта куна, Га иххан увцуна,

циятура ппал дукьлакьиманал канихь

чӀи кьабагьну бикӀайсса кунма,

Гагу зума къаахълай ия.

33Кьюкьин увну ия Га, Цан кьадарсса суд бувну.

Щища хьунссар бусан Ганал оьрчӀал оьрчӀая,

аьрщарайсса Ганал оьрмулул ахирда хьуну махъ?»



34Къуллугъчинал цӀувххуна Филипплухь:

– Бусила ттухь, щиятур идавс шикку гъалгъа тӀисса, цаятуваривкьай, цаманаятурив?

35Филиппгу бувчӀин буллан ивкӀуна, Луттирал му кӀаная айивхьуну, бугу-бувсуна Эсаятусса Ххарисса Хавар+.
36-37Мукун ми гъан хьуна щиначӀан.

– Ургу, вайнна щин, – увкуна къуллугъчинал. – Цир ттухун дахчайсса марцӀ шаврил эбадат кьамул дан?

38Мунал пӀайтӀун дацӀан да куна. Гай кӀиягу – Филиппгу, къуллугъчигу – бувххуна щинавун. Филипплул дуруна мунан марцӀ аврил эбадат.
39Гай щинавату бувккукун, Залуннал РухӀирал Филипп лавсун лавгуна, хӀабаш къуллугъчигу Филипплун ххишала ххал къавхьуна. Ххарину лавгуна му цала ххуллийх.
40Филиппма хьуна Ашдод тӀисса шагьрулий. Гагу гихунай ххуллийх най, Ххарисса Хавар буслай ия гьарцагу шагьрулий, Къайсария шагьрулийн ияннин.

Сауллул иман дишаву

(Иш. 22:6-16; 26:12-18)

91Саул, нукӀува куна, сситтул пӀякь учавай, Залуннал мюталимтал литӀун ччайна ия. Ганал, Хъунама рувхӀанийначӀан увкӀун,+
2танахь, Дамаскрал эбадат-къатравун биян бансса чагъарду була куну, тавакъю бувна. Ганан ччай бия, Эсал Ххуллийх нанисса хъамитайпа бикӀу, адимина икӀу бувгьуну, Ярусалимрайн биян бансса ихтияр цахьхьунна дуллуну.

3ДамаскрачӀан иявайсса чӀумал, га хар-хавар бакъа чанна лахъан увуна ссавниясса чаннал+.
4Га щяв агьуна, чӀугу бавуна:

– Саул, Саул, ина Ттуйн циван къарщи уклай ура, Ттухун циван ахчилай ура?

5– Цура Ина, Заллуй? – цӀувххуна Сауллул.

– На Эсара, ина Ттухунна ахчилачисса, – увкуна КӀанал.
6– Изуча, насу шагьрулийн. Тикку вихь бусантӀиссар, инара ци дуллан аьркинссарив.

7Сауллущал аьрххи-ххуллий бивкӀсса инсантал банд лавгун ливчӀун бия, гайннан баллай бия чӀу, амма цучӀав чӀалай акъая.
8Саул ивзуна, амма яру тӀивтӀусса чӀумал, бувчӀуна цанна цичӀав чӀалай дакъашиву. Га, ка дургьуну, Дамаскрайн иян увна.
9Шанма гьантта хьуна ганал цичӀар къачӀалай, цичӀар къаканай, цичӀар къахӀачӀлай.

10Дамаскрай ия Анания тӀисса Эсал ца мюталим. Ваца ганал хьхьичӀ макӀра куна авцӀусса Залуннал увкуна:

– Ананияй!

– ВичӀилий ура, Заллу, – увкуна ганал+.

11Залуннал увкуна:

– Насу ТӀайламур тӀисса цӀа дусса кӀичӀиравун, Ягьудал къатравун. ЦӀухха тикку Тарслиясса Саул тӀисса адимина. ЦӀана та уссар дуаь дуллай+.
12Танан, макӀра куна, чӀалай уссар цачӀана увкӀсса Анания тӀисса адимина, цайра кару дирхьуну, цала яруннин чани бучӀан буллалисса.

13Ананиял увкуна:

– Заллу, ттун чӀявусса инсантураяту бавссар, циксса чӀярусса оьшивуртту дурссарив та адиминал Ярусалимрайсса Вил ххуллу бувгьуминнан.
14Шиккунгу та Вийн дуаь дуллалими бугьлай бакьлансса ихтиярду хъун рувхӀанийтураяту ларсун увкӀунни.

15Амма Залуннал увкуна:

– Насу, цанчирча та инсан На язи увгьуссар, та Ттул ярагъри. Танал Ттул ЦӀания буслантӀиссар путпарасналгу, паччахӀтуралгу, Исраэлнал халкьунналгу хьхьичӀ.
16На танан ккаккангу банна циксса аьзият-хӀасрат танан духӀан багьантӀиссарив Ттула ЦӀа сававну+.

17Анания лавгун, увххуна та къатлувун. Сауллуй каругу дирхьуну, увкуна:

– Уссу Саул, ина шиккун нани ххуллий вил хьхьичӀ авцӀусса Заллу Эсал гьан увунна на вичӀан, вил яруннин цӀунилгу чани бучӀаншиврул, инавагу Заннал РухӀирал уцӀиншиврул+.

18Гара ссят Саул иттату пардав дагьсса куна хьуна, яруннин цӀунилгу чани бувкӀуна. Ганал, ивзун, Эсал ЦӀанийнусса щинайну марцӀ шаврил эбадат кьамул дуруна.
19Яла ганал дукра дуркуна, ганал чурххайнгу гуж бувкӀуна.




Саул Дамаскрай

Сауллул цаппара гьантри бувуна Дамаскрай Эсал мюталимтуращал
20ва най унувава айивхьуна эбадат-къатраву, Эса Заннал Арсри тӀий баян буллай.
21Ганал тӀутӀимур баллалисса циняв бия махӀаттал хъанай, укун тӀий:

– Му акъаяв Ярусалимрай Эсал ЦӀагу тӀий дуаь дуллалими кьатӀ буллалима, му акъаяв гай хъун рувхӀанийтурачӀан буциншиврул бугьан шиккун увкӀма?

22Сауллул бусласимур ялу-ялун халкьуннавух ппив хъанай бия. Га ия цакьсса хӀуччарду буцлай, Эса Заннал язи увгьусса МасихӀ ушиву тасттикь буллай, мунийну Дамаскрай ялапар хъанахъисса ягьудитал гьанавиххи хьун буллай+.

23Мукун тамансса чӀун ларгукун, циняв ягьудинал Саул ивчӀан махъ ца бувна+.
24Амма Сауллун му кӀул хьуна. Ганал душмантал хьхьугу, кьинигу га ивчӀан къарал буллай бия шагьрулул дарвазалучӀа.
25Мунияту ганал цала мюталимтурал га, хьхьувай шагьрулул барулийн увцуну, къуршуву ивхьуну, ялавай учӀан увна.




Саул Ярусалимрай

26Саул, увкӀун Ярусалимрайн, Эсал мюталимтуравух хӀала изан кьаст дурна. Амма гай мунаяту нигьабуслай, мугу мюталим ушиврийн вих къахъанай бия.
27Барнабал тӀурча, му Эсал вакилтурачӀан увцуну, бувсуна миннахь Сауллун нани ххуллий Заллу хьунаавкьушиву, Заллу ганащал гъалгъа тӀий ивкӀшиву ва мунияр махъ Саул Дамаскрай сивсуну Эсал ЦӀанийну Ххарисса Хавар буслай ивкӀшиву+.
28Сауллул гайннащал цаппара хӀал бувна ва Ярусалимрай занай, сивсуну Залунная буслай ия.
29Га гъалгъа тӀий ва бяст буллай икӀайва грек мазрай гъалгъатӀими ягьудинащал. Тайнналгу кьаст дайва га ивчӀан+.
30Имандалул уссурвавран му кӀул хьувкун, гайннал Саул увцуну, иян увна Къайсариянавун, тиччагу тӀайла увккуна Тарслив+.

31Му дия щала Ягьуди билаятрай, Галил билаятрай ва Самар билаятрай Эсал умматран паракьатшиву хьусса чӀун. Эсал уммат бия Заннал РухӀирал хӀарачатрайну цӀакь хъанай, хъун хъанай, Залунная нигь дуну яхъанай.




Эней хъин аву

32Шагьрулия шагьрулийн заназисса Петрдун пикри хьуна Лиддалий ялапар хъанахъисса Эсал ххуллу бувгьуминначӀан гьан.
33Тикку ия ца Эней тӀисса инсан. Му ия къуркъуллул увгьуну, шания къаизлай мяйра шин хьуну.
34Петрдул увкуна мунахь:

– Эней! Ина Эса МасихӀнал хъин уллай ура. Изуча, лакьи шану-кӀаралу.

Гара ссят Эней ивзуна+.
35Лидда шагьрулул ва Шарон тӀисса кьанив ялапар хъанахъисса циняв агьали, му хъин хьусса кӀул хьувкун, Залуннайн лажинну кӀура бавуна.




Табита утта буккан баву

36Яффа шагьрулий бия ца Эсал ххуллу бувгьусса хъамитайпа, Табита тӀисса, мукун тӀиссагу «Жайран» тӀиссар. Ганил мудан байва хъинмур, мискиннангу кумаг байва+.
37Вана тти му ппурттуву га, къашавай хьуну, бивкӀуна. Га бигу-бивссуну, бивхьуна кӀиймур къатлуву.
38Лидда Яффалия арх бакъа бухьувкун, Петр тикку ушиву бавну, Эсал мюталимтурал кӀия инсан гьан увна, чӀал машарача, ухьхьу тӀий, тавакъю буллай.

39Петр лавгуна миннащал. Га ивсса чӀумал, увцуна кӀиймур къатлувун. Ганал лагма лавгуна циняв щахъами. Гай бия аьтӀий, цащала яхъанахъийни, Жайраннул бурувххусса гьухъри ва цайми яннакри ганан ккаккан дуллай.
40Петрдул циняв буккан бувна къатлува, никирттай авцӀуну, дуаь дуруна. Яла кӀура авну бивкӀусса хъамитайпалул чулухунайгу, увкуна:

– Табитай, бизу!

Ганил яру тӀивтӀуна. Петр ккавккун, щябивкӀуна+.
41Ганал, ганил ка дургьуну, бивзун ччаннай бацӀан кумаг бувна. Яла щахъаннийн ва гайми иман дирхьуминнайн оьвкуну, гайннан сагъ-саламатсса Табита ккаккан бувна+.
42Щала Яффалив му хавар бавуна, чӀявусса инсантурал Залуннайн имангу дирхьуна.

43Петрдул Яффалив чансса хӀал ялагу бувна. Га авцӀуну ия бурчул усттар ШимоннучӀа.

Малаикнал Корнилийн Заннал бияла баян баву

101Къайсариянаву ия Корнилий тӀисса румуллал аьралуннал хӀаписар, га Италий полк тӀисса полкираву къуллугъ буллай ия.
2Корнилийгу, щала ганал кулпатгу бия Зал ххирасса, Занная нигь дусса инсантал. Ганал ягьудинал халкьуннан чӀявуну кумаг байва ва мудан Заннайн дуаь дуллайгу икӀайва+.
3Ца чӀумал, ахттая чул хьуну, ссят шанна хьусса ппурттуву Корнилийн макӀра куна, амма хъинну аьямну чӀалан ивкӀуна цала хьхьичӀ авцӀусса Заннал малаик. КӀанал увкуна:

– Корнилий!+

4Ццаххандарал увгьуну, кӀанахгу урувгун, ганал увкуна:

– Гьай, ттул хъунама, вичӀилий ура!

Малаикнал увкуна:

– Вил дуаьрдугу, ина мискиннан буллалисса кумагругу Заннал кьамул бувунни, КӀанан ми дакӀний буссар+.
5Мунихтуну гьан ба Яффалив инсантал, оьвча куну Петр учайсса Симоннуйн.
6Му авцӀуну уссар бурчул усттар ШимоннучӀа, хьхьирил зуманивсса къатраву+.

7Ганащал гъалгъа тӀий ивкӀсса малаик лавгукун, Корнилийл оьвкуна кӀия цала къазахънайн ва цала бигарду щаллу байсса Зал ххирасса саллатӀнайн.
8Цанма хьумургу гайннахь бувсун, гай гьан бувна ганал Яффалийн.




Петрдул хьхьичӀ Заннал дацӀан дурсса сурат

9Гьунттихавай ахттайнмай, гьан бувми Яффа шагьрулучӀан биявайсса чӀумал, Петр лавхъуна къатлул цӀив дуаь дан+.
10Га, ккашил хьуну, дукра дукан ччай ия. Дукра хӀадур дуллай бунува, Петрдул хьхьичӀ макӀра кунна укунсса сурат дарцӀуна –
11тӀиртӀусса ссав ва цирив ца зат, цурдагу, мукьвагу мурцӀу бувгьуну, щяв бучӀан буллалисса хъуннасса пардавлуха лархьхьусса.
12Га пардавлий бия личӀи-личӀисса журалул мукьччаннай заназими хӀайвантгу, аьрщарайх ххярк учаймигу, ссавнил лелуххантгу.
13Яла чӀунил увкуна ганахь:

– Изу, Петр, бихха, буки!

14– Юх, Заллу! – увкуна Петрдул. – На тачӀав къадуркуссар хӀарам дурмур ва нажасмур.*

15Му чӀумал чӀунил кӀилчингу увкуна:

– Заннал хӀалал дурмунийн хӀарам маучара+.

16Мукун хьуна шамийла, яла пардав ссавнийн гьаз дуруна.

17Петр, ци дурвав цанна Заннал ккаккан дурмунил мяъна тӀий, цичӀав бувчӀин къабюхълай ливчӀун ия, Корнилийл гьан бувсса инсантал, Шимоннул къатта чув буссар куну, цӀугу-цӀувххуну, гъан хьуну хьулух бавцӀусса чӀумал.
18Ми цӀухлан бивкӀуна, шикку авцӀурив Петр учайсса Симон тӀий.
19Петрма цанна ккаркмунил пикрилий ия. Заннал РухӀирал ганахь:

– Вих луглай ур шама инсан+.
20Изуча, гилун учӀу. Улу гайннащал, щак-щук къакуну, цанчирча Нар гай гьан бувсса вичӀан.

21Петрдул, гилун увчӀун, увкуна гай инсантурахь:

– Ттухру зу луглагисса. Зун ттуяту ци ччай дуссия?

22Гайннал увкуна:

– Жул хӀаписар КорнилийчӀан, Зал ххирасса ва Занная нигь дусса, циняв ягьудинал хӀурмат бусса инсанначӀан, мубараксса малаик увкӀун: «УчӀан ува вила къатлувун Петр тӀисса адимина, ганал вихьва тӀутӀимунихгу вичӀи диша», – увкуна+.

23Петрдулгу гай, къатлувун буххан бувну, хъамал кунма кьамул бувна.




Петр Корнилийл къатлуву

Гьунттихавай Петр лавгуна Яффаливсса цаппара имандалул уссурвавращал архӀал.
24Хъиривмур кьини гай бивуна Къайсариянавун. Корнилий гайннах ялугьлай ия, цала гъан-маччанайнгу, вихшаласса дустурайнгу оьвкуну.
25Петр увхсса чӀумал, Корнилийл, га хьунаавкьуну, ганал ччаннавун агьну, икрам бувна+.
26Амма Петрдул, тагу лавай изан увну, увкуна:

– Изу, нагу инсаннахха+.

27Корнилийщал гъалгъагу тӀий, инсантурал бувцӀусса къатлувун увххуна Петр.
28Ганал гайннахь увкуна:

– Зун зунмагу кӀулссар, ягьудинан чил миллатрал инсаннащал хӀала-гьуртту хъанахъаврин ва мунал къатлувун ухлахаврин къадагъа дурну душиву. Амма ттухь Заннал увкунни, цаягу инсаннайн нажас ва мурдал маучаванна куну+.
29Мунияту ттула хъирив бувкӀукун, на мяниъ къадурну увкӀра. Утти ттухьхьун ихтияр дула цӀуххин, циван гьан бувссиякьай ттул хъирив?

30Корнилийл увкуна:

– Мукьва гьантлул хьхьичӀ вара чӀумал, ахттая чул хьуну, ссят шанна шавайни, на дуаь дуллалисса кӀанай ттул хьхьичӀ авцӀунни пперха тӀутӀисса янналувусса чув.
31«Корнилий, – увкунни танал, – вил дуаьрду бавунни, ина мискиннан бувсса кумаг ЗанначӀа кӀицӀ лавгунни.
32Гьан ба инсантал Яффалийн Петр учайсса Симоннуйн оьвчин, га авцӀуну уссар бурчул усттар ШимоннучӀа, хьхьирил зуманивсса къатраву».
33На гара ссят гьан бав вил хъирив, ина учӀаву хъинну хьунни. ЦӀана жува циняв буру шикку Заннал хьхьичӀ, бавнугу ччай бур Залуннал вихь ба увкумур.

34Петр айивхьуна гъалгъа тӀий:

– Утти ттун бувчӀлай бур Заннал мяйжаннугу щил-бунугу чул къабугьайшиву
35ва гьарца халкьуннаву КӀанан кьамулшиву Цаятува нигь дума ва Заннал хьхьичӀ марцӀну оьрму бутлатима!
36КӀанал гьан бувунни Исраэлнал халкьуннан Ххарисса Хавар, КӀанал баян буллалиссар Эса МасихӀ циняв инсантурал Заллуну хъанахъишиву ва КӀанащалсса дакьаву Эса МасихӀнайхчӀин дикӀан бюхъайшиву.
37-38Зун кӀулссар щала Ягьудинаву хъанай бивкӀсса ишру. ЯхӀъянал щинайну марцӀ баврил эбадат даврил хӀакъираву буслан ивкӀссар. Занналгу Назаратлиясса Эса ккаккан увссар МасихӀ ушиву ва Га Цала РухӀирал ва Гужирал уцӀин увссар. Мунияр махъ Гагу Галил билаятрай хъинсса давуртту дуллай, Иблислул кӀунттихьхьун лавсъсса къашайшалт хъин буллай, занай ивкӀшиву, цанчирча Зал ивкӀунтӀий Ганащал++.
39Жу ягьудитурал билаятрай ва Ярусалимрай Эсал дуллай ивкӀмур жула яруннин ккавкмиру. Га ивкӀуна, тӀаннул ххачлий ивщуну,
40амма шамулчинмур кьини Заннал Га утта уккан увна, инсантурангу Га ккаклан ивтуна –
41амма Га циняннан ккаклай акъаяча, так жун, Заннал хьхьичӀава язи бувгьуну бивкӀминнан, ккаклай ия. Га игу-ивкӀуну, уттагу увккун махъ, жу Ганащал архӀал дукралух щябикӀлайгу бивкӀру.
42Эсал жуйн амру бувна халкьуннан Ххарисса Хавар баян буллан ва Заннал Цува сагъминнансса ва ливтӀуминнансса судьяну ивтшиву буслан+.
43Эсаяр хьхьичӀ бувкӀми идавстурал бувсун буссар Ганайн иман дирхьуминнал бунагьру Ганал ЦӀанийну хӀалал битантӀишиву+.

44Петр му буслайна ия, циняв ганах вичӀи дирхьуминнайн Заннал РухӀ лирккуна.
45Петрдущал бувкӀсса иман дирхьуми жугьутӀи махӀаттал бувну бия, жугьутӀ бакъаминнайгу барачат бивхьуну, гайннайн Заннал РухӀ ликкаврил,
46цанчирча гайннан бавну бия тай муниннин цанма къакӀулну бивкӀсса мазурдий, Зал бюхттул уллай, гъалгъа тӀий бушиву. Микку Петрдул увкуна:+

47– Жуйннагу кунна, Заннал РухӀ цайнгу лирксса инсантурахь щинайну марцӀ шаврил эбадат дан къабитлан щища шайссар+?

48Петрдулгу увкуна гайннахь, Эса МасихӀнал ЦӀанийну марцӀ шаврил эбадат дара куну. Яла заллухъруннал тавакъю бувна Петрдухь цаппара гьантрай цачӀава ацӀан+.

Петрдул Ярусалимрайсса иман дирхьуминнан бувчӀин баву

111Эсал вакилтуран ва Ягьудинавусса имандалул уссурвавран бавуна жугьутӀи бакъаминналгу Заннал Махъ кьамул бувшиву.
2Мунияту Петр Ярусалимрайн увкӀсса чӀумал, ягьудитуравасса иман дирхьуми ганай бювкьу-аьй дуллан бивкӀуна+.

3– Инания ссуннат къабувминначӀан лавгун, тайннащал дукрагума канай ивкӀун ура, – тӀий бия гай+.

4Му чӀумал Петр хьумур гьартану гайннан бувчӀин буллан ивкӀуна.

5– На уссияв Яффа шагьрулий, дуаьрду дуллай, – увкуна ганал. – Му чӀумал ттул хьхьичӀ, макӀра кунна, сурат дарцӀуна: ца хъуннасса пардав куннасса зат, мукьвагу мурцӀу бувгьуну, ссавнияту яларай тӀайланна нава усса кӀанайн лирккун нанисса+.
6Ганих урувгукун, ттун ккавккуна мукьччаннай заназими хӀайвант ва жанавартгу, аьрщарайх ххярк учаймигу, ссавнил лелуххантгу.
7Яла ттун бавуна ттущала гъалгъа тӀисса чӀу: «Изу, Петр, бихха, буки», – тӀисса.
8Нарив учав: «Юх, Заллу! На тачӀав къадуркуссар хӀарам дурмур ва нажасмур», – куну.
9Ссавниясса чӀунил ялагу увкуна: «Заннал хӀалал дурмунийн хӀарам маучара»+.
10Укун тикрал хьуна шамийла. Яла пардав цӀунилгу ссавнийн гьаз дуруна.
11Му чӀумал на усса къатрачӀа ттул хьхьичӀ Къайсариянава гьан увсса шама инсан авцӀунни.
12Заннал РухӀирал ттухь, щак-щук къакуну, насу, кунни, тайннал хъирив. Вана вай ряхагу имандалул уссу увкӀунни ттущал, жува циняв бувкӀру ттуйн оьвкуманал къатлувун+.
13Мунал бувсунни жухь цачӀава малаик ккавкшиву. Малаикнал увкуну бия мунахь: «Гьан ба Яффалив инсантал, Петр учайсса Симон увцуну бухьхьи,+
14ганалгу зухь бусантӀиссар, инавагу, циняв вил шаппамигу Заннал ххассал баншиврул ци бан аьркинссарив», – куну.
15На гъалгъа тӀий айивхьусса чӀумал, миннайн лирккуна Заннал РухӀ, бакӀрай жуйннагу лирккун диркӀсса кунна+.
16Микку ттун дакӀнийн багьунни Залуннал увкусса махъру: «ЯхӀъянал марцӀ баврил эбадат дайссия щинайну, зу тӀурча марцӀ бантӀиссару Заннал РухӀирайну», – тӀисса+.
17Микку чӀалай бур Заннал вайннангу дуллуну душиву барачатсса бахшиш, жуннагу, Заллу Эса МасихӀнайн иман дирхьуминнан, дуллуну диркӀсса куннасса. Туну на цура, ттуща шайссарив Цува Заннайн къарщи уклан?!+

18Ганах вичӀи дирхьукун, гайннал манеъ дансса ххишала цичӀав къаливчӀуна, гайннал Заннал ЦӀа бюхттул дуруна, укун куну:

– Туну, Заннал жугьутӀи бакъамигу бивтун бур тавба дан, гайннангу булуншиврул Абадлийсса Оьрму!




Антиохиялийсса Эсал уммат

19Му ппурттуву, Стефан аьзаврай ивкӀуну махъ дайдирхьусса къума бавурттая ливхъун, иман дирхьуми бивуна Пуник билаятрайнгу, Кипр жазиралийнгу, Антиохия шагьрулийнгу. Тийх гай Ххарисса Хавар буслан бивкӀуна так ягьудинахь+.
20Амма гайннавасса цаппара, Кипрданиясса ва Кириналиясса инсантал, Антиохиялийн бувкӀун, Заллу Эсаясса Ххарисса Хавар мукунма грекнахьгу буслан бивкӀуна.
21МиннацӀун Заннал кабавкьуну бия, мунияту хъинну чӀявусса хьуна иман дирхьуми ва Залуннал чулийнмай кӀура бавми.

22Бивуна ми иширттаясса хавар Ярусалимрайсса Эсал умматрачӀангу. Тичча Антиохиялийн гьан увна Барнаба+.
23Барнаба тиккун ивукун, Заннал Цала цӀимилийну дурмургу ккарккукун, га ххари хьуна ва циняв Залуннайн дакӀ тӀайлану бикӀан аьркинссар тӀий, гайннал дакӀру цӀакь дуллан ивкӀуна.
24Барнаба ия дакӀ хъинсса, Заннал РухӀирал ва имандалул виувцӀусса инсан ва ганайхчӀин чӀявусса инсантал бувкӀуна Залуннайнсса имандалийн+.
25Яла Барнаба лавгуна Тарслив, тикку Саул лякъиншиврул+.
26Цана му лявкъукун, увцуна Антиохиялийн. Щаллусса шин дурна гайннал Антиохиялийсса Эсал умматраву, чӀявусса инсантуран иман цирив лахьхьин буллай. ХьхьичӀва-хьхьичӀ гикку, Антиохиянаву, Эсал мюталимтурайн МасихӀнал ххуллу бувгьуми тӀун бивкӀуна.

27Му чӀумал Ярусалимрая Антиохиялийн бувкӀуна цаппарасса идавстал.+
28Миннавасса цаннал, Гьагаблул, ивзун, щала дунияллийн оьккисса ккаши багьантӀишиву Заннал РухӀирайну баян бувна. Хьугу-хьуна му Клавдий* паччахӀсса заманнай+.
29Мунияту Эсал мюталимтурал пикри бувна Ягьудинаву ялапар хъанахъисса имандалул уссурвавран бювхъуссаксса кумаг гьан бан.
30Мукун бугу-бувна, тӀайла бувккуна Барнаба ва Саул дартӀсса арцу Ярусалимрайн диян дан ва ми Эсал умматрал хъуниминнахьхьун дулун.

Петр угьаву ва га Заннал ххассал аву

121Сайки мува ппурттуву Гьирод* паччахӀнал МасихӀнал умматравасса цаппара бувгьуна, гайннан оьбала баву мурадрай.
2Танал Якьув, ЮхӀаннал уссу, турлих ивчӀан увна+.
3Мунил ягьуди ххари бувсса ккавккукун, танал увгьуна Петргу. Му хьуна Кьири ЧчатӀул байрандалул* чӀумал.
4Петр увгьуну, авкьуна дуснакьравун. ДацӀан дурна мукь-мукьа къаралчиная сакин хьусса мукьра ирглий даххана хъанахъисса кьюкьа. Гьиродлул кьаст дия, Пейсах байран къуртал хьувкун, Петр агьалинавун уккан ан+.
5Петр ия къаралданулу дуснакьраву, иман дирхьуми хъинну ганахлу Заннайн дуаь дуллай бия.

6Гьиродлул судрайн уккан ан хьхьичӀмур хьхьуну, Петр шанай ия кӀия къаралчинал дянив, кӀира ссинжирданийгу авхӀуну, къаралгу дуснакьрал хьулух бия.
7Хар-хавар бакъа увкӀуна Залуннал малаик, чанна лавхъуна дуснакьгу. Малаикнал, чулухун щуну, чантӀ учин увна га.

– Изу анаварну! – увкуна кӀанал, Петрдул каниятугу махру дагьуна+.

8Малаикнал увкуна:

– ДахӀи мухӀлугу, лаххи усругу.

Петрдул кӀанал увкумур бувна.

– Ялттуянна лаххи, ттул хъирив ачу, – увкуна малаикнал.

9Петр увккуна дуснакьрава малаикнал хъирив, малаикнал дуллалимур кӀихьра хъанахъишиву къабувчӀлай. Га ия му макӀра ккаклакисса ххай.
10Гай цалчинмур къаралданул чӀарах бувккуна, яла кӀилчинмунил чӀарах ва гъан хьуна шагьрулувунмайсса муххал къапулучӀан. Къапу цуппа тӀивтӀуна гайннал хьхьичӀ, гайгу бувккуна кьатӀув. Гайннал бивтуна ца кӀичӀиравалу, малаикгу цакуну бат хьуна+.
11Петр цайна цува увкӀсса чӀумал, ганал увкуна:

– Утти ттун мяйжаннугу кӀулли Залуннал Цала малаик гьан увшиву нава Гьиродлул ххяппурттища мурахас ан ва ягьудинал халкьуннан ттун хьуну ччисса оьбалалуща на ххассал ан.

12Хьумур бувчӀукун, Петр лавгуна Мариямлул, Марк кунугу учайсса ЮхӀаннал ниттил къатлувун – гивун чӀявусса инсантал батӀайссия дуаьрду дан+.
13Петрдул къапулийн кьутӀ увкуна. БувкӀуна Рода тӀисса ичӀувадуш.
14Ганин Петр чӀунийну увчӀуна, ххаришиврул нуз тӀитӀин хъамариртун, га махъунмай левчуна, Петр хьулух ур учин.

15– Ина авлия хьуну бурав! – увкуна ганихь.

Амма га няй-няй тӀий бавцӀуну бия.

– Га Петрдул уруччай малаик ухьунссар, – тӀисса пикри хьуна гайннан+.

16Петрма кьутӀа тӀийна ия. Ахиргу къапу тӀивтӀуну, къапулух га ккавккукун, махӀаттал хьуну ливчӀуна.
17Петрдул, ка гьаз дурну, гай кьабикӀан бувна, яла бувсуна Залуннал цува дуснакьрава уккан увсса куц.

– Ва ишираяту бусияра Якьувлухьгу*, гайми имандалул уссурваврахьгу, – увкуна гайннахь Петрдул, цувама гичча цамур кӀанайн лавгуна+.

18КӀюрххицӀун къаралчитал хъинну гьанавиххи хьуна, щинчӀав кӀулну бакъая Петрдун хьумур.
19Гьирод мунах луглай ия. Амма му къалявкъувкун, къаралчитурая жаваб тӀалав дурну, Гьиродлул гай литӀара увкуна. Яла Гьирод лавгуна Ягьудинава Къайсариянавун, тийх мадарасса хӀал бувна.




Гьиродлул бивкӀу

20Гьирод Тир ва Сидон шагьрурдал агьалинайн сситтулну ия. Гай шагьрурду дуканмунил кьянатсса буну, гайннан аьркинмур паччахӀ умур кӀанаяту дучӀайва. Мунияту гайннан паччахӀнащал бавкьуну бикӀан багьлай бия. Гай агьали, цацӀуна паччахӀнал ичӀаллил хӀукму канихьсса Бластгу акьин увну, ца мукъуйн бувкӀуна паччахӀнахь дакьаву дува учин ва ганачӀан цала вакилтал гьан бан.
21Ккаккан дурсса кьини, паччахӀнал ххаллил яннагу ларххун, паччахӀнал тахлийгу щяивкӀун, гиккун бавтӀсса халкьуннахь Гьиродлул махъ лавхъуна.
22Халкьрив лахъну тӀун бивкӀуна:

– Ва инсаннал гъалгъа бакъар, ва Заннал гъалгъа бур!

23Амма му ппурттуву, Гьиродлул Заннал цӀа бюхттул къадурнутӀий, Заннал малаикнал ганайн азар гьан дуруна. Гьиродгу, щиртри багьну, ивкӀуна+.

24Заннал Махъ кӀани-кӀанттайх ппив хъанай бия, Эсал мюталимтурал аьдад хъун хъанай дия+.
25Барнаба ва Саул, цахьра диян да увкусса арцугу диян дурну, Ярусалимраяту занахьуна, Марк тӀиссагу цӀа дусса ЮхӀаннагу цащала увцуну+.

Барнаба ва Саул къуллугърайн гьан баву

131Антиохияллал Эсал умматраву бия идавстал ва муаьллимтал: Барнаба, Нигер тӀиссагу цӀа дусса Симеон, Киринаясса Луций, тетрарх* Гьиродлущал чӀивинияцӀа хъуна хъанай ивкӀсса Манаин ва Саул+.
2Ца чӀумал гай Залуннахасса эбадат дуллай ва зума дургьуну бунува, Заннал РухӀирал увкуна:

– Барнабагу, Саулгу личӀи бара, На дан ккаккан дуллалисса даву даншиврул+.

3Му чӀумал миккун бавтӀминнал, зумагу дургьуну, гайннай кару дирхьуну дуаьгу дурну, гай тӀайла бувккуна.




Эсал вакилтурал Кипрданий дурмур

4Заннал РухӀирал гьан бувсса гай кӀиягу, Барнаба ва Саул, лавгуна Селевкиянавун, тиччагу хьхьирийхчӀин – Кипр жазиралийн.
5Гай бивуна Саламин шагьрулийн, гиккугу Заннал Махъ баян буллай бия ягьудинал эбадат-къатраву. Марк тӀисса ЮхӀаннагу гиккува ия, гайннан кумаг буллай+.
6Щала жазирагу бивтун, гай бивуна Пафос шагьрулийн. Тикку гайннан хьунаавкьуна ца ягьуди, Бар-Эса тӀисса, та ия караматру ккаккан дуллалисса щялусса идавс+.
7Та Румуллал проконсул Сергий-ПавеллучӀа, аькьлу бусса инсанначӀа, зузисса инсан ия. Проконсулнал оьвкуна Барнабайн ва Сауллуйн, Заннал Мукъух вичӀи дишин ччай уну.
8Амма Элима (мукун тӀиссагу «ссихӀирчи» тӀиссар, му цурдагу Бар-Эсайн дирзсса кӀилчинмур цӀар) ия гайннайн къарщину сукку тӀий, проконсул имандалияту аччан ан ччай.
9Му чӀумал Сауллул (мунайн румуллал Павел учайссар), Заннал РухӀирал виувцӀуну, тӀайлана Элимахгу урувгун,+
10увкуна:

– Иблислул арс, гьарцагу тӀайламунил душман, щялушиндаралгу, мурдалшиврулгу виувцӀума! Вар, ина тачӀаврагу къакьаританнав Залуннал тӀайласса ххуллуяту баччан буллалавуртту?
11Залуннал ка вийн къарщину дурган дурну дур, ина мурчӀи антӀиссара, ва мадара хӀал бантӀиссар ина бургъил чани къачӀалай!

Ва гара ссят Элима лухӀи цӀаннал увгьуна, цувагу тийн-шийн ххяхлан ивкӀуна, ка дургьуну ачин анманах луглай.
12Хьумур ккавккукун, проконсулнал иман дирхьуна. Залуннаяту бусласимунил ганайн хъунмасса асар биян бувуна.




Павеллул ва Барнабал Писиднавумур Антиохиялий къуллугъ баву

13Пафослия хьхьирийх лавгсса Павел ва ганащал наними бивуна Памфилия провинциялийсса Перга шагьрулийн. Тикку гайгу кьабивтун, Марк тӀисса ЮхӀанна занахьуна Ярусалимрайн+.
14Перга шагьрулия гай лавгуна тихунмай, Писиднавумур Антиохия шагьрулийн. Ххуллун-кьини* гай, бувкӀун эбадат-къатлувун, щябивкӀуна.
15Тавратраяту ва Идавстурал Луттиравату бувккуну махъ, эбадат-къатлул бакӀчитурал увкуна гайннахь:

– Уссурвал, агана зула бухьурча инсантурахь бусансса насихӀат, бусияра+.

16Павеллул, ивзун, канил лишангу дурну, увкуна:

– Исраэлнал халкь ва цинявгу Заннаяту нигь думий! ВичӀи дишара ттух!
17Исраэлнал Заннал жула ппухъру язи бувгьуссар. Жула халкь Мисрилив бусса заманнай КӀанал гай чӀяву хьун бувссар ва Цала кьуват бусса канийну тичча буккан бувссар.
18МукьцӀаллаксса шинай КӀа ивкӀссар бачӀвасса чулданий гайннай аякьа дуллай.
19КӀанал Канааннай, пуч бувну арулва миллат, гайннал аьрщи дуллуссар жула халкьуннан бутӀурай дурксса хъус хӀисаврай.

20Му иширан ларгссар мукьттуршлий ххюцӀалаксса шин. Яла Шамуил идавсил заманнайнин КӀанал булайсса бивкӀссар гайннан бакӀчитал.
21Яла халкьуннал, цана паччахӀ ула куну, тавакъю бувссар. Занналгу уллуссар Бунияминнул тухумраясса Кишлул арс Шаул паччахӀшиву дуллан. Шаул паччахӀшиву дуллай ивкӀссар мукьцӀалла шинай.
22Яла Заннал, Шаул паччахӀшиврия укьан увну, Давуд паччахӀну ивтссар. КӀанал ганаяту увкуну бур: «Ттун лявкъунни Давуд, Яссайл арс, Ттун дакӀ дакьлай дур га инсаннай, ганал биттур бантӀиссар Ттун ччан бивкӀмур».
23Заннал, Цала буллусса махъ биттур буллай, Давудлул оьрчӀал оьрчӀая Исраэлнал халкьунначӀан учӀан увссар Эса Ххассалбайма.
24Эса учӀан хьхьичӀ увкӀсса ЯхӀъя щалагу Исраэлнал халкьуннайн оьвчаву дуллай ивкӀссар, бунагьру кьабитан тавба даврил лишандалун щинай марцӀ шаврил эбадат дувара тӀий+.
25Цайва Заннал бивхьусса къуллугъ къуртал буллай, ЯхӀъянал увкуссар: «Зун на цу ххай буру? На МасихӀ ххай бурув? Акъара на МасихӀ. Амма ттул хъирив най уссар Цал уссал энтту ттирихӀинвагу на лайкь акъама»+.

26Уссурвал, Ибрагьимлул тухумрал оьрчӀрув ва Заннаяту нигь дусса цаймигу инсантал! Ва ххассал шавриясса Ххарисса Хавар гьан бувссар жучӀанма!
27Ярусалимрал агьалинан ва гайннал бакӀчитуран къаувчӀуссар МасихӀ, гайннал Ганан суд бувссар, мунийнугу гьарца Ххуллун-кьини буккайсса идавстурал махъ биттур бувссар+.
28Га ивчӀан хӀукму бансса цукунчӀавсса аьй гайннан Ганай къаляркъуссар, амма Пилатлуя Га ивчӀаву тӀалав бувссар+.
29Мубараксса Луттирдай Ганал хӀакъираву чивчусса цимурца щаллу бувну махъ, гайннал Га тӀаннул ххачлия ликкан увну, ивкӀума ишайсса нуххуву ивхьуссар+.
30Амма Заннал Га ивкӀуну махъ утта уккан увссар,+
31Галил билаятрая Ганащал архӀал Ярусалимрайн бувкӀминнан цимивагу гьантлий Га ккаклай ивкӀссар. Мури ккавкминнал цӀана Ганаяту халкьуннахь бусласимур+.

32Жу цӀана зун баян буллай буру ва Ххарисса Хавар: жула ппухълуннахьхьун Заннал буллусса махъ,
33вана утти жула, гайннал наслулул заманнай биттур хьуну – Эса утта уккан увну. Забурданийсса кӀилчинмур дуаьлий чивчуну буссар:


«Ина Ттул Арсра,

хӀакьину На Винсса Ппуну хьуссара!»



34Ганал чурххан аьяву ккаккан къариртун, ивкӀуну махъ Га Цала утта уккан аврия, Заннал увкуну буссар укун:


«На булунна зун Давудлухь булунна увкусса мукун мубараксса ва даиман бикӀансса барачатру».



35Забурданул цамур кӀанайгу КӀанала увкуну буссар:


«Ина къаитанссархха Вила Мубарак аьллалаву ккаклан!»+



36Давуд цала заманнай Заннал пикри биттур буллай ивкӀссар. Давуд ивкӀуссар, га увччуссар цала ппухърунначӀа, ганал чурхгу аьвссар+.
37Амма Заннал утта уккан увсса МасихӀнан аьяву дакъассар!

38Мунияту, уссурвал, ттун ччай бур зун кӀулну – хӀакьину зун баян буллалиссар Эсал цӀаний зул бунагьру хӀалал битлатишиву. Зу биттур дуллалисса Мусал Кьанундалуща зу Заннал хьхьичӀ зува бувсса бунагьирттал тахсирдануцӀа марцӀ бан къашайссару,+
39Эсайн иман дирхьума тӀурча цала бувсса бунагьирттал тахсирдануцӀа марцӀ хьунтӀиссар.
40Явара личӀлулну бикӀияра зунма Идавстурал Луттирай чивчумур къахьун:


41«Бургияра тти зу, къудурну бивкӀмий,

махӀаттал хьияра, бат хьуну наси!

На буллай ура тти хъунисса ишру

ва зун чӀалачӀисса зула заманнай,

щилчӀав миннуяту зухь бувсъссания,

зу гьич ми иширттайн вих къахьунссияв».



42Павел ва Барнаба эбадат-къатлувату бувккун нанисса чӀумал, гайннахь тавакъю бувна мува му хъиривмур Ххуллун-кьинигу бусан.
43Гиву бивкӀсса инсантал шаппа-шаппай бачлан бивкӀукун, миннавату тамансса цивппа ягьудигу, ягьудинал дин кьамул дурсса цайми миллатирттал инсанталгу Павеллул ва Барнабал хъирив бавчуна. Павел ва Барнабагу бия миннащал гъалгъа тӀий, миннахь мукьахьунмайгу Заннал барачатрайн вихшалларай бикӀияра тӀий+.

44Хъиривмур Ххуллун-кьини щала шагьру бавтӀун бия Залуннал мукъух вичӀи дишин.
45Ягьудинан гайксса инсантал ккавккукун, гайннан сси-къащи хьуну, Павеллул тӀутӀимунийн къарщи бувккун, га кьюкьин уллан бивкӀуна+.
46Микку Павеллул ва Барнабал кьянкьану увкуна:

– ЗучӀанъяв жу хьхьичӀва-хьхьичӀ Заннал Махъ лавсун бучӀан багьайсса. Амма зу му махъ кьамул къабуллай бухьувкун, зува Абадлийсса Оьрмулун лайкь бакъамину хьун буллай, жугу най буру жугьутӀи бакъаминначӀан, Заннал Махъ миннан баян буллай+.
47Мукунни жухьва Залунналгу тӀисса:


«Вияту бувссар На циняв миллатирттансса чани.

Вийнур ххассалшин диянтӀисса дунияллул зумардайн»+.



48Му махъ цанма бавукун, жугьутӀи бакъами шадну Залуннал ЦӀа бюхттул дуллан бивкӀуна, ва циняв Абадлийсса Оьрму нясив бувминнал иман дирхьуна.

49Залуннал махъ ппив хьуна щалагу та билаятрай.

50Ягьудинал гьуз бувна кьинилул заллухъруннал кулпатирттавасса диндалухун багьсса хъами ва шагьрулул бакӀчитал, тайнналгу Павел ва Барнаба къума буллалаву сукку дуруна ва цала кӀанттурдава буккан бувна.
51Му чӀумал, цахунма бахчилачиминнайн цивппа къарщишиву ккаккан дан цала уссая лахгу кьатӀ бувну, гай Икония шагьрулийн лавгуна+.
52Эсал мюталимталлив бия ххаришиврул ва Заннал РухӀирал вибувцӀуну+.

Павеллул ва Барнабал Икониянаву къуллугъ баву

141Икония шагьрулий Павел ва Барнаба, муданма кунма, бувххуна эбадат-къатлувун ва мукун вих хьунну буслай булувкьунахха, хъинну чӀявусса ягьудинал ва жугьутӀи бакъаминнал иман дирхьуна+.
2Амма гайннайн вих къавхьуми ягьудинал, путпарас гьалак бувну, Эсал ххуллу бувгьуминнайн сситтул буцӀин бувна.
3Павеллул ва Барнабал тикку мадарасса хӀал бувна. Гай сивсуну ва аьчухну буслай бия Залуннаяту нанисса барачатраясса хавар, Залунналгу му тасттикь байва, гайннахьхьун аьламатру ва хӀикматру дуллансса каши дулаврийну+.
4Шагьрулул агьлу кӀибавчӀуна. Цавай бия ягьудинахлу, гайми Эсал вакилтурахлу+.
5Амма путпараснан ва ягьудинан цачӀун хьуну цала бакӀчитуращал гуж ишла бан ва гай чарттах баттан ччан бивкӀуна.
6Му хавар хьусса гай ливхъуна Ликаония билаятрайсса Листрагу, Дербегу шагьрурдайн ва миннул къирагъирттайн+.
7Тиккугу буслан бивкӀуна Ххарисса Хавар.







Павеллул ва Барнабал Листралий къуллугъ баву

8Листра шагьрулий яхъанай ия цала ччанну цахва вичӀи къадихьлахьисса инсан. Га ия увния шийнай аьрччасса ва тачӀаввагу занай къаивкӀсса инсан+.
9Му Павеллух вичӀи дирхьуну ия. Павеллул, мунахгу урувгун, ккарккуна га цува Заннал ххассал антӀишиврийн вихну ушиву+.

10– АцӀу вила ччаннай тӀайлану! – увкуна ганал лахъну къашайшалахь.

Мугу, тӀанкӀ куну ивзун, занан ивкӀуна+.
11Инсантуран Павеллул бувмур ккавккун, гай ликаон мазрай леххаву тӀун бивкӀуна:

– ЖучӀанма инсаннал сипатрайсса залтал ливккун бур!+

12-13Ми Барнабайн Зевс тӀун бивкӀуна, Павеллуйн – Гермес, цанчирча хъунмурчӀин гъалгъа тӀутӀима ия Павел. Шагьрулул кьатӀув бия Зевслул ахӀрам, ганиву эбадат дачин дайсса къуллугъчи шагьрулул къапулучӀан къячригу бувцуну, ми чӀюлу бансса тӀутӀал шалкригу лавсун увкӀуна. ЧӀявусса халкьгу бавтӀун, ганан ччай бия Павеллун ва Барнабан кьурван биххан.*
14Эсал вакилтуран Барнабан ва Павеллун му бавукун, гайннал цайрасса яннакри ххядурккун*, бувххун бавчуна инсантурал ккучундалувун, леххавугу тӀий:+

15– Да, инсантал, яртал, зу ци дуллалиссару? Жугу, зу кунмасса инсанталлухха! Жу лавсун бувкӀру зун Ххарисса Хавар, жунмагу ччай бур зу мюнпат бакъасса, щялусса залтал кьабивтун, Абадлий Уттавасса ЗанначӀан занабивкӀун – вар, КӀанал дакъарив ляхъан дурсса ссавгу, лухччигу, хьхьирирдугу, миннуву думургу?!
16НукӀузаманнул циняв миллатирттан КӀанал бучӀи бувну бивкӀссар цанма-цанмасса ххуллурдайх бачин.
17Амма КӀанал даин инсантуран хъинбалартту буллай ивкӀссар, Цува ушиву кӀул буллай. Зунгу КӀанал хъуру дюхъаншиврул ссавния гъарал гьан дай, зу дуканмунил дузал буллай, зул дакӀру ххаришивурттал дуцӀин дуллай+.

18Мукун тӀий, Эсал вакилтурал гай халкь къабивтссар цанма, залтуран кунма, кьурван биххан.

19Антиохия ва Икония шагьрурдаяту бувкӀсса ягьудинаща тӀурча агьали цала чулийнмай баччан бан бювхъуссар. Яла Павелгу чарттах авттун, шагьрулул кьатӀув экьиувтссар, ивкӀусса ххай.
20Амма Эсал мюталимтал ганал лагма лавгукун, га ивзун, цӀунилгу махъунай шагьрулийн занахьуссар. Хъиривмур кьини Барнабагу, гагу лавгссар Дербе шагьрулийн.




Павел ва Барнаба Сириянавумур Антиохиялийн занабикӀаву

21Гай Дербе шагьрулийгу бивкӀссар Ххарисса Хавар буслай ва гайннал чӀявусса мюталимтал хьуссар. Яла гай занахьуссар Листра шагьрулийн, миччагу Икония ва Антиохия шагьрурдайн.
22Тикку гай бивкӀссар Эсал мюталимтурал дакӀ дуллай, иман кьянкьану ядан шавкь рутлай.

– Заннал ПаччахӀлугъравун бухханнин, жунна чӀярусса кьурчӀишивуртту духӀан багьантӀиссар, – учайва гайннал+.

23Павеллул ва Барнабал, гьарца шагьрулийсса иман дирхьуминнава хъуними личӀи бувну, зумардугу дугьлай, дуаьрдугу дуллай, Залуннайн тапшур бувна+.
24Яла гай, щала Писид билаятрайхчӀин лавгун, Памфилия провинциялийн бивуна.
25Перга шагьрулий Ххарисса Хавар бувсун махъ, гай бивуна Атталия шагьрулийн.
26Тиччагу гай хьхьирийхчӀин лавгуна махъунмай Сириянавумур Антиохиялийн, шиккуя бакӀрай Эсал умматрал, Заннал кабакьиннав куну, гайннайн барачатсса даву дуллан вихшала дирхьусса. Утти му даву гайннал щаллуну биттур дуруна+.
27Махъунмай занахьувкун, гайннал, МасихӀнал уммат бавтӀун, баян бувна Заннал цайхвачӀин бувсса хъинбалартту ва КӀанал жугьутӀ бакъаминнангу имандалул дарваза тӀивтӀушиву.
28Антиохиялий гай Эсал мюталимтуращал мадарасса хӀаллай ливчӀуна.

Эсал умматирттал хъуними Ярусалимрай хьунабакьаву

151Ягьудинава Антиохиялийн бувкӀминнал гиккусса иман дирхьуминнай дюъ дихьлан бивкӀуна, укун тӀий:

– Агана, Мусал ккаккан дурсса аьдатрайн бувну, зун ссуннат къабарча, зу ххассал къабантӀиссару.

2Мунил сукку дуруна бакъакьавуртту ва бяст-ччаллу, ца чулух тай бавцӀусса, вамур чулух – Павел ва Барнаба. Му чӀумал Павеллуйн ва Барнабайн тапшур бувна цаппара цайми иман дирхьуминнащал Ярусалимрайн гьан ва му масъала Эсал вакилтуращал ва хъуниминнащал ххалбигьин.
3Антиохиянавусса Эсал умматрал кумаграйну гай лавгуна Пуник билаятрайхчӀин ва Самар билаятрайхчӀин, тикку путпарас Залуннал чулухунмай кӀура баяврияту буслай. Му хаварданул циняв иман дирхьуминнан хъуннасса ххаришиву дулайва.

4Ярусалимрай гай кьамул бувуна гиккусса Эсал вакилтуралгу, хъуниминналгу, щалва умматралгу. Павеллул, Барнабал ва миннащал бувкӀминнал бавтӀминнахь бувсуна Заннал цайхвачӀин бувмунияту.
5Амма фарисейтуравасса цаппара иман дирхьуми бия, путпараснан ссуннат баван ва гайннаяту Муса идавсил лавсун увкӀсса Тавратрай бумур биттур баву тӀалав дан аьркинссар тӀий.

6Эсал вакилтал ва хъуними бавтӀуна му масъала ххалбигьин.
7Ххалбигьлай биялсса бяст-ччаллу хьуну махъ, Петрдул ивзун увкуна:

– Уссурвал, зун кӀуллив Заннал бакӀрайва жуватува на увчӀушиву путпараснан Ххарисса Хавар баян буллан, тайннал иман дишиншиврул+.
8Заннан кӀулссар инсантурал дакӀру. КӀанал ккаккан бувссар путпараснавасса гьарцагу иман дирхьума Цала кьамул увшиву, гайннангу дуллуну, жунна кунна, Заннал РухӀ+.
9КӀанал жувагу, гайгу куннаяту кув цукунчӀав личӀи буллай акъар, цанчирча КӀанал гайннал дакӀругу имандалийну марцӀ дурнутӀий!+
10Туну, циван буру зу Заннал хӀал ккаклай, я жула буттаща, я жущара духӀан къархьусса гьиву Эсал мюталимтурал бурхӀай дихьлай?
11Гай кунма, жувагуния вихну буру ххассалшин Заллу Эсал цӀимилийну дучӀайшиврийн.

12Путпараснал дянив дурсса аьламатирттая ва хӀикматирттая Заннал БарнабайхчӀин ва ПавеллуйхчӀин бусласимуних циняннал, пахъ багьну, вичӀи дирхьуна.
13Гай къуртал хьувкун, Якьувлул* увкуна:

– Уссурвал, вичӀи дишара ттух+.
14Зал цалчин увкӀун ивкӀссар жугьутӀи бакъаминначӀан, гайннавасса цаппара Цайнна иман дирхьуми халкьуннавун кьамул бан. Муна мури цӀана Петрдул жухьва бусласимур.
15Мува му бувсун буссар идавстуралгу Мубараксса Луттирдай:


16«Яла, занахьуну вай эяллачӀан,

На цӀубанна левкьсса Давудлул къатта,

На цӀулаган данна щала паччахӀлугъ,

На га цӀунил дурну дацӀан дуванна.

17Мукунни дунияллий ливчӀми миллатру

кӀура баентӀисса Ттул чулухунмай,

ТтучӀанма оьвкуну, На бувцуцири,

бикӀантӀиссар ТтучӀа Ттул язимину.

Укун тӀий ура зухь На – зул Заллу-Зал,

18хьхьичӀа заманнайва му баян бувну».



19Мунияту на тӀутӀиссара, къааьркинссар Заннал чулухунмай кӀура баллалисса путпараснан захӀматшивуртту хьун дуллан.
20Так жува гайннайн укунсса тӀалавшиннащалсса чагъар чичин аьркинссар: путпараснал нажасъсса аьдатру кьадитияра; зунарду мабулларди; бикъавхсса, оь буккан къабувсса хӀайвандалул дикӀ маканарди; оьттуя махъунмай хьияра*+.
21Мусал Тавратрай бумур нукӀузаманная шийнмайва баян буллалиссархха гьарца шагьрулий ва буккайссархха му эбадат-къатраву гьарцагу Ххуллун-кьини.




ЖугьутӀи бакъами иман дирхьуминначӀансса чагъар

22Эсал вакилтурал ва хъуниминналгу, щала умматралгу личӀи бувна Павеллущал ва Барнабащал Антиохиялийн гьан бансса цаппара инсантал. Ми бия Барсаба учайсса Ягьуда ва Силуан. Гайннал кӀинналлагу иман дирхьуминнал дянив сий дия.
23Гайннал буллуна укунсса чагъар:

«ЧӀявусса ссалам хьуннав зуйн, Антиохия шагьрулийсса, Сирия ва Киликия билаятирттайсса жугьутӀ бакъами иман дирхьуминнайн Эсал вакилтураяту ва умматрал хъуниминнаяту!

24Жун бавунни жучӀату бувкӀсса цаппара инсантурал увкусса мукъурттил зу гьанавиххи хьун бувшиву ва зул аькьлу-кӀулши гьалак дуккан дуршиву, амма жу миннайн цичӀав тапшур къабувссия.
25Мунияту циняв ца хьуну жу жуватува бувчӀарду зучӀан жула ххирасса Барнабащал ва Павеллущал гьан бансса цаппара инсантал.
26Барнаба ва Павел – вай жула Заллу Эса МасихӀнал цӀаний цала жандалий хӀайп къатӀий бивкӀсса инсанталли.
27Жу зучӀан гьан буллалисса Ягьудал ва Силуаннулгу мукъурттийну тасттикь бантӀиссар жу зучӀан чивчумур.
28Заннал РухӀиралгу, жугу хӀукму кьамул барду зун ссалчӀав захӀмат хьун къабуллан, вай кӀицӀ дурсса тӀалавшиннаву бакъа:+
29щялусса залтуран цӀа кусса дукра маканарди; оьттуя махъунмай хьияра; бикъавхсса, оь буккан къабувсса хӀайвандалул дикӀ маканарди; зунарду мабулларди. Агана шикку зухьва тӀутӀимур барча, зу тӀайла бавцӀумиру.

Зухьхьун цӀуллушиву дулуннав!»

30Гьан бувми лавгуна ва бивуна Антиохиялийн. Тикку гайннал, бавтӀун уммат, буллуна чагъар.
31Инсантал му ккалай, дакӀ дуллалисса хавардануя ххари хъанай бия.
32Ягьуда ва Силуан цивппагу бия идавстал, гайннал цала мукъурттийну имандалул уссурваврал дакӀру цӀакь дайва ва шавкь дутайва+.
33-34Гайннал тикку бувна чансса хӀал, имандалул уссурвавралгу гай итабавкьуна гьан бувминначӀан.
35Павел ва Барнаба бавцӀуна Антиохиялийва. Тикку гай бия Залуннал махъ лахьхьин буллай, гайннащал чӀявусса цаймигу бия Ххарисса Хавар баян буллай+.




Павеллул ва Барнабал дянивсса бакъакьаву

36Цаппара хӀал хьувкун, Павеллул Барнабахь увкуна:

– Ачу жува Залуннал махъ баян буллай бивкӀсса циняв шагьрурдайсса имандалул уссурваврачӀан лавгун, гайннал ци тагьар дурив ххал даннуча.

37Барнабан ччай бия цащала Маркгу учайсса ЮхӀанна уцин+.
38Амма Павеллун Марк уцин ччай бакъая, цанчирча Памфилия провинциялий Марк цаятува личӀи хьуну, цанма цала давриву кумаг къабувнутӀий+.

39Му масъалалуву цалийн къабувкӀун, гай личӀи хьуна. Маркгу увцуну, Барнаба хьхьирийхчӀин Кипр жазиралийн лавгуна,
40Павеллул тӀурча Силуан язи увгьуна. Имандалул уссурваврал гай, зун Залуннал кабакьиннав куну, тӀайла бувккуна. Павел ва Силуангу ххуллийн багьуна+.
41Павел Сирия ва Киликия билаятирттайх най, умматру имандалуву цӀакь буллай ия.

Тимотей Павеллущал ва Силуаннущал цачӀун шаву

161Павел увкӀуна Дербе ва Листра шагьрурдайн. Тикку ялапар хъанай ия Тимотей тӀисса иман дирхьума.

Тимотейл нину дия иман дирхьусса жугьутӀ щарсса, ппу – грек.
2Листралийсса ва Икониялийсса имандалул уссурвалгу Тимотейяту ххуйну гъалгъа тӀий бия.
3Павеллун ччан бивкӀуна му цащала уцин. Циняннан кӀула Тимотейл ппу грек ушиву, тивахсса ягьуди мунах тӀааьн бакъа къабуругланшиврул, Павеллул мунан ссуннат бан бувна.
4Шагьрулияту шагьрулийн занай, Павелгу, ганащал нанимигу иман дирхьуминнайн оьвтӀий бия, Ярусалимрайсса Эсал вакилтурал ва хъуниминнал кьамул бувсса хӀукму* буруччин+.
5Гьар кӀанайсса Эсал умматирттаву цӀакь хъанай дия иман, иман дирхьумигу кьинилия кьинилийн чӀяву хъанай бия+.




Заннал Павел Македониянавун гьан аву

6Заннал РухӀирал гай къабивтуна Асиа провинциялий Залуннал махъ баян буллан, мунияту гай бавчуна Фригия ва Галатия кӀанттавух+.
7Мисия билаятрал дазуйн бивсса чӀумал, гай сукку хьуна Битиния билаятрайн бачин, амма Эсал РухӀирал гьан къабивтуна,
8гайгу Мисия кьабивтун, лавгуна Троада шагьрулийн+.
9Хьхьувай Павеллун цачӀана увкӀсса Македония провинциялиясса инсан макӀра куна хьхьичӀ авцӀуна. Та ия тавакъю буллай:

– Ухьхьукьай Македониянавун, бува жун кумаг! – тӀий.

10Му иш хьуну махъ, жу ца пикрилийн бувкӀунав, Зал жуйна оьвтӀий ухьунссар Ххарисса Хавар тайннангу баян бан тӀий. Мунияту жу гара ссят бавчуссияв Македониянавун.




Филиппи шагьрулий Лидиял иман дишаву

11Троаданавату жу бавчуссияв тӀайланма Самофракия тӀисса жазиралийн, тиччагу хъиривмур кьинива Неапол шагьрулийн.
12Неаполлаяту жу бавчуру Филиппи шагьрулийн – румуллал колониялийн ва Македониянал та кӀанттайсса хъунмур шагьрулийн. Тикку жу барду цаппара гьантри.
13Ххуллун-кьини жу бувкру шагьрулул къапулул кьатӀув неххачӀан. Жул пикрилий, тикку бикӀан аьркинссия дуаь дан бавтӀсса ягьудитал. Жу щябивкӀун гъалгъа тӀун бивкӀру тикку цачӀун бавтӀсса хъаннищал.
14Гайннуву бия Тиатира шагьрулиясса Лидия тӀисса хъамитайпа. Танил пиша бия багьлул ххирасса ятӀулсса янна даххаву. Лидия бия Зал ххирасса инсан, Залуннал тӀиртӀуна ганил дакӀ Павеллул тӀутӀимунин+.
15Ганилгу, ганил шаппаминналгу марцӀ баврил эбадат кьамул дурну махъ, ганил жуйн цаннийнма оьвкуна.

– Агана зу на Залуннайн дакӀ тӀайламунин ккалли буллай бухьурча, бухьхьияра жунний бацӀан, – тӀий, маз-кьаз бихьлай бия га. Жугу рязи хьуру+.




Павел ва Силуан Филиппилий бугьаву

16Цал, жу дуаь дай кӀанайн най бунува, жун хьунабавкьуна жин бувхсса ичӀувадуш, жиндалул кумаграйну ганил бучӀантӀимургу кӀул байсса бия. Мукун бучӀантӀимур кӀул буллай, ганил цила заллухъруннан арцу лякъайва.
17Га душ Павеллул ва жул хъирив най бия, вев-шевгу тӀий:

– Вай инсантурал Хъунасса Заннал хьхьичӀа къуллугъ буллалиссар! Вай бур зун ххассалшиврийнсса ххуллу ккаккан буллай!

18Га мукун гайннал хъирив занай чӀявусса гьантри хьуна, яла Павел бизар хьуну, махъунайгу урувгун, ганивусса жиндалухь увкуна:

– Эса МасихӀнал ЦӀанийну букку мунива тӀий ура на вихь!

Гара ссят жин ганива бувккун лавгуна+.
19-20Цивппа ичӀувадушнил ляхълахъисса арцуцӀа хьушиву заллухъруннан бувчӀукун, гайннал Павел ва Силуан бувгьуну, ххюрхху бувну майдандалийн, шагьрулул хъуниминначӀан бувцуну бувкӀун, увкуна:

– Вай инсантал ягьудиталли. Вай сававну жула шагьрулий низам дакъашивуртту хъанай дур.
21Вай дачин дуллан ччай бур аьдатру, жунна, румуллан я кьамул дан, я дачин дуллан къабучӀисса.

22Ккучу-ккучунналгу бавхӀуна Павеллуй ва Силуаннуй бихьлахьисса тахсирдацӀун, шагьрулул бакӀчитурал тӀалав бувна, гайннайсса янна ххя-ххя дурккун, ттуршах баттан.
23Гай хъинну бавттун, дуснакь бувна, дуснакьрал хъунаманалгу, гайннан цӀакьну къарал бара увкуна.
24Дуснакьрал хъунаманалгу гай дуснакьрал вивмур къатлувун бавкьуну, ччаннай махру дирхьуна.

25Хьхьудяризулул чӀумал Павел ва Силуан дуаьрдугу дуллай, балайрдайну Зал бюхттул уллай бия, дуснакь бувмигу бия гайннух вичӀилий.
26Цакуну хьуна мукун гужсса зарзала, дуснакь гьанурдацӀун бияннин хъюлчу-кӀусу хьуна. ТӀиртӀуна циняв нузкьунтту, дуснакь бувминная дагьуна махру+.
27ЧантӀ увкусса дуснакьрал хъунаманан ккарккуна дуснакьрал циняв нузру тӀиртӀуну душиву. Га уссия, дурккун тур цайнна цала щун кьасттирай, цинявппа дуснакь ливхъун лавгсса ххай+.
28Амма Павеллул леххаву увкуна:

– Мабара винма инава! Жу циняв шиккува буру!

29Дуснакьрал хъунаманал чирахъ тӀалав бувна, левчуна вив, ццаххандарал увгьуну, агьуна Павеллул ва Силуаннул хьхьичӀун+.
30Ганал гай буккан бувну кьатӀув, цӀувххуна:

– Хъунимий, ххассал хьуншиврул, на ци бан аьркинссар+?

31– Заллу Эсайн иман диша, му чӀумал инагу ххассал хьунтӀиссара, вил шаппамигу, – куну, жаваб дуллуна гайннал+.

32Баянгу бувну бур Залуннал махъ ганангу, ганал шаппаминнангу.
33Гара хьхьунил лякьлуву дуснакьрал хъунаманал шюршуну дур Павеллулгу, Силуаннулгу щавурду, миккура дурну дур марцӀ шаврил эбадат ганангу, ганал шаппаминнангу+.
34Ганал бувцуну бур шаппай Павелгу, Силуангу ва тӀивтӀуну бур миннан ссупра. Циняв цала шаппаминнащал архӀал га ххари хъанай ивкӀун ур, Заннайн иман дишаврийн бувну+.

35Дяхтта шагьрулул бакӀчитурал гьан бувну бур цала къуллугъчитал дуснакьрайн:

– Итабакьияра вай инсантал, – тӀисса амрулущал.

36Дуснакьрал хъунаманал увкуну бур Павеллухь:

– Шагьрулул бакӀчитурал зу итабакьияра увкунни! Гьан бюхъайссар зуща дакьаврищал!

37Амма Павеллул увкуна:

– Жул румуллал гражданшиву* дунура, дивангу къабувну, жу агьалинал хьхьичӀ багу-бавттунну, дуснакьравунгу бавкьунну. Утти тӀурча тайннан ччай бунуккар щинчӀавгу къакӀулну, жу бакӀрая гьан бан? Юх! БувкӀун, цала буккан бувача жу дуснакьрава+.

38Къуллугъчитурал му баян бувна шагьрулул бакӀчитуран. Павел ва Силуан румуллал граждантал бушиву бавукун, тай нигьабувсуна.
39Тай, бувкӀун, кӀукӀлуну ихтилат бувну, буккан бувна гай дуснакьрава ва тавакъю бувна шагьрулува гьан+.
40Дуснакьрава бувккукун, Павелгу, Силуангу лавгуна Лидиял къатлувун. Тикку цанма хьунабавкьусса имандалул уссурваврал дакӀру Павеллул ва Силуаннул цӀакь дуруна. Яла лавгуна цала ххуллийх+.

Павеллул ва Силуаннул Тессалоникалий къуллугъ баву

171Амфипол, Аполлония шагьрурдугу бивтун, гай бувкӀуна Тессалоника шагьрулийн. Тикку бия ягьудинал эбадат-къатта.
2Павел, мудана куна, увххуна эбадат-къатлувун ва тикку шанна нюжмардул мутталий гьарца Ххуллун-кьини ягьудинан Мубараксса Луттирдаву увкумур буслай:+

3– МасихӀнан аьзиятрай ивчӀан ва Га ивкӀуну махъ утта уккан ан ккаккан бувну буссар, – тӀий, бувчӀин буллай ия га. – На зухь Цаяту бусласисса Эса Муна Му Заннал язи увгьусса МасихӀри, – увкуна ялагу Павеллул+.

4Гайннаща бювхъуна цаппара ягьуди, чӀявусса Зал ххирасса грек ва тамансса хъуни къатрал хъами цала бусласимунийн вих бан, гайгу Павеллул ва Силуаннул чулийн бувкӀуна.
5Му иширал махъми ягьудинаву сси-къащи гьаз дуруна, гайннал, цащала базаллуву лявкъусса цаппара бучӀибакъултгу бувцуну, чӀявусса халкьгу бавтӀун, шагьрулий низамдакъашивуртту хьун дуруна. Халкьуннавун буккан бан Павеллух ва Силуаннух луглай, гай бувкӀуна Ясоннул къатрачӀан.
6-7Тикку Павел ва Силуан къалявкъуну, гайннал Ясонгу, гайми иман дирхьумигу шагьрулул хъуниминначӀан ххюрхху бувуна.

– Вай инсантал щала дунияллий низамдакъашивуртту дуллай бур, утти шиккунгу бувкӀун бур. Ясонгу ур вай цала къатраву кьамул буллай. Вайннал Румуллал паччахӀнал хӀукмурду лиллай бур, Эса тӀисса цама паччахӀ уссар тӀий, – леххаву тӀий бия гай+.

8Му бавукун, агьали ва шагьрулул хъуними гьалак бувккуна.
9Ясоннуя ва махъминная арцугу ларсун, гай итабавкьуна.




Павеллул ва Силуаннул Бероялий къуллугъ баву

10Хьхьу дучӀайхту, имандалул уссурваврал Павел ва Силуан Бероя шагьрулийн гьан бувна. Гайгу, Бероялийн бувкӀун, лавгуна ягьудинал эбадат-къатлувун.
11Бероя шагьрулул агьлу Тессалоникалул агьулдануяр за бувчӀайсса инсантал бия. Гайннал Павеллул увкумур гъирарай кьамул бувна. Бунугу, гьарца кьини ххал бигьайва цанма Павеллуяту баллалимур Мубараксса Луттирдай чивчумуницӀун бакьлай бурив, бакъарив.
12Гайннаву чӀявуми вих хьуна, вих хьуна хӀурмат бусса грек хъами ва мадарасса грек арамталгу.
13Амма Тессалоникалийсса ягьудинан кӀул хьувкун, Павел Бероялийгу Заннал Махъ баян буллай ушиву, ми бувкӀуна тиккунгу, тиккусса агьали гьалак буккан буллан.
14Имандалул уссурваврал Павел най унувава гьан увна хьхьиричӀан, Силуан ва Тимотей ливчӀуна шагьрулий.
15Павел Афиннайн тӀайла уккан бувкӀми махъунмай лавгуна, гайннал Силуаннухь ва Тимотейхь бувсуна, Павел цахьва бюхъайссаксса анаварну цачӀанма бухьхьи тӀий ушиву.




Павеллул ва Силуаннул Афиннай къуллугъ баву

16Силуан ва Тимотей бияннин ялугьлай, Павел Афиннайх занай ия, шагьру щялусса залтурансса гьайкаллал бувцӀуну ккавккукун, ганан хъинну къащи хьуна.
17Га ягьудинал эбадат-къатраву ия цала пикрирду буслай ягьудинахь ва Зал ххирасса грекнахь. Гьарца кьини гъалгъа байва цакуну майдандалий хьунабавкьусса инсантуращал.
18Ганащал гъалгъа буллан бикӀайва Эпикурдул ва стоиктурал учкъулардайн багьайсса цаппара философтал. Цавайннал цӀуххайва:

– Ци тӀар мунал, ссанчӀав бакъасса хаварду буслай урив?

Цайминнал учайва:

– Га чил залтураяту буслай унуккар.

Гайннал мукун тӀий бия, Павеллул Эсаясса ва Га ивкӀуну махъ утта уккан авриясса Ххарисса Хавар баян буллай унутӀий.
19Ареопаграйн* увцуну, Павеллухь цӀувххуна:

– Бусила жухь, му ци цӀусса элму лахьхьин дуллай ура ина жун? – куну. –+
20Жун аьжаивсса затру баллай бур, кӀул хьун ччива, ина ци буслай уссарав?

21Афиннал цала агьалинангу, тиккусса чил халкьуннангу хъинну ххирая ци-бунугу буслай, ягу цӀусса хавардах вичӀи дихьлай чӀун гьан дуллан.

22Павеллулгу, Ареопаграл дянив авцӀуну, увкуна:

– Афиннал агьалий, ттун чӀалачӀиссаксса, зу хъинну диндалухун багьсса инсантал буру.

23На лагмава занай ивкӀра ва хъинну ххал буллай ивкӀра зу эбадат дайсса кӀанттурду. Га ца кьурван бай кӀанай чивчуну бия: «КӀул акъасса Заннан». Муна Му кӀул акъа унува, зу бюхттул уллалисса Заннаятура нагу зун баян буллалисса.
24Дуниялгу, ганий думургу ляхъан дурсса Залли ссавнилгу, аьрщаралгу Заллу. КӀа инсаннал канил бувсса ахӀрамирттаву яхъанай къаикӀайссар+.
25КӀанан я инсантурал аякьа аьркинну дакъассар, я цичӀав чанну ливчӀун акъассар. КӀанал Цалархха инсантуран оьрмугу, бигьин ссихӀгу, гьарца аьркинмургу дулайсса.
26Ца инсаннаяту ляхъан бувссар КӀанал циняв миллатру, ми щала дунияллийх ппив бувну, гьарца миллатран циннасса чӀунгу, кӀанугу ккаккан бувну.
27КӀанал мукун бувссар, инсантал Цахва лугланшиврул, ушиву асар хъанай, Цува инсантуран лякъиншиврул. КӀа Цувагу жуятува архну акъассар.
28«КӀанавурухха жува бусса, зузисса, заназисса», ва зул шаэртурава цаннал увкусса куццуй: «Жува КӀанал наслуру».
29Жува Заннал наслу бухьувкун, жунма къабучӀиссар КӀа лащан уллан инсаннал пикрилийну, гьунарданийну ва усттарсса канийну дурмуниха – мусил, арцул, чарил гьайкаллаха ва суратирттаха.
30ХӀакьмур къакӀулсса чӀумал халкьуннал буллай бивкӀмуния Зал ялтту учӀлай ур, утти Заннал гьарца инсанная тӀалав буллай ур бунагьру кьабитаву ва ХӀакьсса Заннал чулухунмай кӀура баяву.
31КӀанал ккаккан дурну дуссар аьдлулий диван бантӀисса кьини, ккаккан увну уссар диван байману икӀантӀисса Инсангу. КӀанал му циняннал хьхьичӀ тасттикьгу бувссар, Га ивкӀуну махъ утта уккан увну!+

32ИвкӀуну махъ утта уккан аврия бавукун, гайннава цаппара хъян бивкӀуна, гайминнал увкуна:

– Му вил хаварданух жу цамур чӀумал вичӀи дишинну.

33Микку Павел, гайгу цивппа кьабивтун, лавгуна.
34Амма гайннаву бия цаппара инсантал, ХӀакьсса Занная, дивандалуя ва МасихӀ утта уккаврия Павеллул бувсмунийн вих хьусса. Гай Павеллул хъирив лавгуна. Гайннаву ия Ареопаграл вакил Дионисийгу, Дамарис тӀисса ца хъамитайпагу, цаппара цаймигу.

Павеллул Заннал ЦӀаний Коринт шагьрулий захӀмат баву

181Мунияр махъ Павел, кьабивтун Афиннугу, лавгуна Коринт шагьрулийн.
2Тикку ганан хьунаавкьуна Понтлиятусса* Акилла тӀисса ягьуди инсан. Та уттигъанну увкӀун ия Италиянава цала щарссанищал Прискиллащал (цанчирча Клавдий паччахӀнал циняв ягьудинахь Румлияту буккияра кунутӀий)*. Павел лавгуна тайннаннийн+.
3Тайннал пиша Павеллулмур кунма цава-ца бия: тайннал байсса бия чятирду. Мунияту Павел тайннащал зун тиккува авцӀуна.
4Гьарца Ххуллун-кьини га икӀайва эбадат-къатраву цала пикрирду буслай ягьудинахь ва грекнахь, гай мукӀру банмур буллай+.

5Македониянава Силуан ва Тимотей бувкӀукун, Павеллул щала цала чӀун хас дайва, ягьудинан Эса Заннал гьан увсса МасихӀ ушиву бувчӀин буллай.
6Ягьуди, кьянкьа бавцӀуну, рязи къахъанай, цува кьюкьин уллан бивкӀукун, Павеллул, цала ххишала тайннащал махъ бакъашиву ккаккан бан, цала янналияту лахгу кӀутӀу-кьатӀ бувну, увкуна:

– Ххарисса Хавар кьамул къабувну, зула ахир пуч хьун дитаврил тахсир тти зуйвар! Ттуй тти аьй дакъассар, на марцӀссара. Утти на зу кьабитлатиссара, наниссара цайми халкьунначӀан Ххарисса Хавар лавсун+.

7Павел, увккун эбадат-къатлувату, лавгуна чӀаххуврайсса къатравун, цува ягьуди акъанугу, Зал ххирасса Титий Юст тӀисса адиминачӀан.

8Эбадат-къатлул хъунама Крисплул ва мунал шаппасса циняннал Эса Залуннайн иман дирхьуна. Павеллул тӀутӀимур бавсса тамансса Коринтуллал агьулданулгу иман дирхьуна ва щинайну марцӀ шаврил эбадат дуруна+.

9Ца хьхьуну хьхьувай макӀра куна Павеллул хьхьичӀ авцӀусса Залуннал увкуна:

– Нигьамаусара! Бусласу ва кьамаагьара.
10На вищал уссара, вин щилчӀав зарал къабантӀиссар. Ва шагьрулий чӀявуссар Ттул инсантал, – куну.

11Павеллулгу тикку шин ва дачӀи дуруна, тиккусса инсантуран Заннал Махъ лахьхьин буллай.

12Ахаия провинциялул бакӀчину Галлион* усса ппурттуву, ягьудитал, цачӀун хьуну, ххявххун Павеллуйн, судрайн увцуну бувкӀуна.
13Тай байбивхьуна ганай тахсир бихьлай:

– Ва инсан Зал бюхттул уллан жула Кьанундалий кунма лахьхьин буллай акъарча, ванал лахьхьин буллалимур цамур куццуйсса бур.

14Павеллул цичӀав учиннин къаавцӀуну, тахсир бихьлахьиминнахь Галлионнул увкуна:

– Ягьудитал, агана зу ва инсан ххуттава уккаврил ягу цамур оьккишиву даврил тахсирлу уллай бивкӀссания, ттуща бюхъанссия зул аьрза кьамул бан.
15Шиккурив ихтилат бур диндалул элмулияту, цӀардаяту ва зул Кьанундалияту. Ми масъалартту зува щаллу бара. Мукунсса иширттаву на зул судья хьун ччай акъара+.

16Мукунгу куну, мунал тай лихъан бувна судравату.
17Му чӀумал тайннал, увгьуну эбадат-къатлул хъунама Состен, авттуна судрал къатрал хьхьичӀ. Амма Галлионнул муних къулагъас къадуруна.




Павел Антиохия шагьрулийн занаикӀаву

18Коринт шагьрулий Павеллул ялагу цаппара хӀал бувна. Яла га, имандалул уссурваврахь барчаллагьгу куну, Прискиллащал ва Акиллащал шагьрулул Кенхрея тӀисса портравату хьхьирийх лавгуна Сириянавун. Ачин хьхьичӀ Павеллул, ягьудинал аьдат дурну, бакӀ бивчуна. Мунийну Заннахьхьун цала буллусса махъ биттур бувна+.
19Гай бувкӀуна Эфес шагьрулийн. Гикку Павеллул кьабивтуна Прискиллагу, Акиллагу, цувама, лавгун эбадат-къатлувун, тикку ягьудинащал гъалгъа тӀун ивкӀуна+.
20Гай бия ганахь, ялагу цаппара хӀаллай ацӀу тӀий, амма га рязи къавхьуна.

21– На занахьунна, агана Заннан мукун ччан бикӀарча, – увкуна Павеллул, личӀи хъанай ва Эфеслияту хьхьирийхчӀин ачлай.

22Га ливккуна жамилияту Къайсария шагьрулий, увкӀуна Ярусалимрайн ва тиккусса Эсал умматрайн ссалам буллуну, лавгуна Антиохия шагьрулийн.
23Антиохиялий цаппара хӀаллайгу ивкӀун, Павел тичча лавгуна, Галатия билаятрайх, Фригия тӀисса кӀанайх хьуну, нани ххуллий Эсал мюталимталгу цӀакь буллай+.




Аполлослул Эфес шагьрулий къуллугъ баву

24Му ппурттуву Эфес шагьрулийн увкӀуна Аполлос тӀисса ягьуди. Га ия Искандерия шагьрулиясса. Аполлос ия мазрал пасихӀсса инсан, Мубараксса Луттирдай бумур ххуйну кӀулсса+.
25Ганан Залуннал Ххуллу лахьхьин бувну бия, Эсаяту тӀайлану буслай, гъалгъа тӀунгу икӀайва гьавасланну ва вих хьунну. Амма ганан цанна, анжагъ ЯхӀъянал эбадат дакъасса, цамур щинайну марцӀ баврил эбадат кӀулну дакъая+.
26Аполлос сивсуну айивхьуна эбадат-къатлуву гъалгъа тӀий, Прискиллан ва Акиллангу ганал тӀутӀимур бавукун, гайннал ганайн шаппай оьвкуна ва хъиннува тӀайлану бувчӀин бувна ганан Заннал Ххуллу+.
27Аполлос гьан ччай ия Ахаия провинциялийн, имандалул уссурваралгу, ганал чӀарав бацӀлай, тикку яхъанахъисса Эсал мюталимтурайн, Аполлос кьамул ара тӀий, тавакъю буллалисса чагъар чивчуна. Га тиккун увкӀсса чӀумал, хъунмасса кумаг бувна Заннал цӀимилийну иман дирхьуминнан.
28Тикку сукку хьусса бяст-ччаллаву Аполлослул вих хьунну ягьудитал щялу буллан ивкӀуна, Мубараксса Луттирдайну ккаккан буллай Эса Заннал гьан увсса МасихӀ ушиву+.

Павеллул Заннал ЦӀаний Эфес шагьрулий захӀмат баву

191Аполлос Коринт шагьрулий усса ппурттуву Павел, зунттал кӀанттавух хьуну, увкӀуна Эфес шагьрулийн. Тикку ганан хьунабавкьуна цаппара Эсал мюталимтал+.

2– МасихӀнайн иман дирхьуну махъ, лирккунав зуйн Заннал РухӀ? – куну, цӀувххуна ганал миннахь.

– Жун бавагу къабавссия Заннал РухӀгу душиву, – увкуна миннал.

3Микку Павеллул цӀувххуна:

– Туну, цукунсса марцӀ баврил эбадат дурссия зу?

– Жу дурссия ЯхӀъянал марцӀ баврил эбадат, – увкуна миннал+.

4Павеллул увкуна:

– ЯхӀъянал марцӀ баврил эбадат – му цала бунагьру бакӀрайн ласаврил эбадатри. Га оьвчаву дуллай ивкӀссар, цала Хъирив Наниманайн иман дишара тӀий. ЯхӀъянал Хъирив Нанима Эсайнни тӀисса+.

5Му бавукун, миннал марцӀ баврил эбадат кьамул дурссар Заллу Эса МасихӀнал ЦӀанийну+.
6Павеллул миннай кару дирхьукун, миннайн Заннал РухӀ лирккуна. Мигу цайми мазурдий гъалгъа тӀун бивкӀуна, Заннаяту бучӀанмур буслай+.
7Гай циняв ацӀния кӀияксса инсан ия.

8Павеллул шанма барз бувна, сивсуну эбадат-къатлуву гъалгъа тӀий инсантуращал Заннал ПаччахӀлугърая, ми мукӀру буллай+.
9Амма миннава цавай тарс бацӀлай бия, иман дишин рязи къахъанай, циняннал хьхьичӀ Эсал Ххуллу оькки буллай. Му чӀумал Павеллул кьабивтуна ми. Ганал личӀи бувна Эсал мюталимтал ва гьаркьини гайннащал ихтилат буллай икӀайва Тираннос тӀисса адиминал учкъулалий.
10Мукун ларгуна кӀира шин. Цаняв ягьудинангу, Асиа провинциялий яхъанахъисса грекнангу бавуна Залуннал махъ.

11Заннал ПавеллуйхчӀин дайва хъунисса хӀикматру.
12Къашайшалт ка лаян битайва муниннин Павел зий ивкӀсса карщайн ва хьхьичӀухдахӀултрайн, цӀуцӀавурттугу хъин шайва, гайннавусса жиндригу бувккун лагайва+.
13Бия ялагу шагьрулияту шагьрулийн занай, инсантурава жиндри буккан буллалисса ягьудитал. Утти тӀурча гай кьаст дуллан бивкӀуна Заллу Эсал ЦӀанийну жиндри буккан бан. Миннал укун учайва:

– Павеллул бусласисса Эсал ЦӀанийну букку ва инсаннава+.

14Мува му дайва ягьудинал хъун рувхӀаний Скевал арула арсналгу.
15Амма жиндалул гайннахь увкуна:

– Эса ттун кӀулли, Павелгу кӀулли, зу цару+?

16Га жин бувхсса инсаннал, ххявххун, гай мукун бавттунахха, яннагу дакъа, щаваригу хьуну, гай къатлува бувккун лавгуна.
17Эфесливсса ягьудинан ва грекнан му кӀул хьувкун, гай ццаххандарал бувгьуна, Заллу Эсал ЦӀанил хъинну хъунмасса кьадру-кьиматгу буллан бивкӀуна.
18Миннаву иман дирхьусса чӀявуми бучӀайва, цала бувсса бунагьру аьлттуну бакӀрайн ласлай+.
19ХьхьичӀва ссихӀир буллалаврихун багьну бивкӀсса чӀявуминнал лавсун бучӀайва ссихӀирчитурал луттирду ва циняннал хьхьичӀ гай ччуччайва. Цинявппа ччувччусса луттирдал аьмсса багьа хӀисав бувукун, кӀяла арцул ххюцӀалазарда монета хьуна.
20Ва куццуй Залуннал махъ кӀани-кӀанттайх ппив хъанай бия, инсантурайн гания биллалисса асаргу гуж хъанай бия+.




Эфеслив халкь гьалак буккаву

21Мунияр махъ Павеллул хӀукму бувна Македония ва Ахаия провинциярттайхчӀин Ярусалимрайн гьан.

– Ярусалимрайн лавгун махъ, ттун иян аьркинссар Румлив, – тӀий ия га.

22Ганал гьан бувна Македониянавун кӀия кумагчи, Тимотей ва Эраст, цувама цаппара хӀаллай Асиа провинциялий ливчӀуна+.

23Му чӀумал Эсал Ххуллу сававну хъуннасса гьалакшин хьуна.
24Ца Димитрий тӀисса арцул усттарнал, арцуя дуллай ивкӀун ия зал-щарссанил Артемидал ахӀрамрал журалийсса арцул гьайчалтту, мунийну кӀанттул усттартурангу хъус лякъинсса сант хьун дуллай.*
25Димитрийл, гайннайнгу, цайми усттартурайнгу оьвкуну, гайннахь увкуна:

– Да, арамтал, ва даврия жунна ххуйсса арцу дучӀайшиву зун кӀулссар.
26Амма зун чӀалай бур, баллайгу бур ва Павеллул чӀявусса инсантал шикку Эфеслив бакъа, щалагу Асиа провинциялийгу бяйкьин бувшиву. Ванал тӀар, каних бувсса залтал – ми цукунчӀавссагу залтал бакъассар!
27Мунил жул пишалул сий яларай дагьан даву бакъасса, Артемидал ахӀрамрал агьамшивугу ссанчӀав дакъасса даражалийн дутанссар. Щала провинциялий бакъа, щалагу дунияллий хӀурмат бусса цуппа зал цила ларайсса бюхттулшивруцӀа хьун най бур.

28Му бавукун, гай сситтулну леххаву тӀун бивкӀуна:

– Бюхттулссар Эфесуллал Артемида! – тӀий.

29ЧӀал къавхьуну, щала шагьру гьалак бувккуна. Агьалинал бувгьуна Павеллущал бувкӀми, Македониянавасса инсантал – Гай ва Аристарх. Ва, циняв цахьуну, бивгьуну бавчуна амфитеатрданийн+.
30Павел уккан ччай ия халкьунначӀан, амма га къаивтуна Эсал мюталимтурал.
31ХӀатта провинциялул хӀукмулул бакӀчитуравасса цаппараннал, Павеллул дустурал, ганачӀан тавакъю биян бан бувна амфитеатрданувун къаучӀан.

32БавтӀсса агьлу бия гьанавиххи хьуну, цанчирча цавай леххаву тӀий бия ца тӀий, гайми – цамур тӀий. ЧӀявуминнан кӀулнувагу бакъая циван бавтӀссарив.
33Агьалинава хьхьичӀун уккан увна Александр тӀисса ца адимина. Му уккан увна ягьудинал. Александрдул кьабагьансса лишан дуруна, тахсиркар уллалиманахлусса махъ учиншиврул.
34Амма га ягьуди ушиву кӀул хьувкун, байбивхьуна ца чӀунийну леххаву тӀий:

– Бюхттулссар Эфесуллал Артемида!

Леххаву тӀий дуруна кӀираксса ссят.
35Му чӀумал агьалинал ккучундалучӀан увкӀуна шагьрулул хъуниминнавасса ца. Гайгу паракьат бувну, ганал увкуна:

– Эфесуллал агьалий, щала дунияллун кӀулссар Эфес – бюхттулсса Артемидал ахӀрамгу, ссавнияту дагьсса ганил гьайкалгу дусса шагьру бушиву!
36Му щялу бан къашайсса затри. Мунияту зу паракьат хьун аьркинссару, пикри къабувсса даву къахьуншиврул.
37Зу вай инсантал шиккун бувцуну бувкӀунну, амма вайннал я ахӀрам бавцуну бакъар, ягу жула Артемида кьюкьин бувну бакъар.
38Агана Димитрийл ва гаймигу усттартурал щияту-бунугу бансса аьрза бухьурча, жучӀава буссар му ххал бигьинсса суд ва хӀукумат. Тиккун зуща лавсун бучӀан бюхъайссар зува куннал куннайн буллалисса аьрзарду.
39Агана зула цаймигу масъалартту бухьурча, булара ми ххал бигьин миннулсса бан ихтиярду дусса батӀаврийн.
40ХӀакьину хьусса иширттайн бувну, жура гьалакшин гьаз дан кьаст диркӀссар тӀисса тахсир жуйва бишин бюхъайссар. Му чӀумал жущара аьй лиххан къабюхъантӀиссар.

Ми мукъурттищал ганал ларкьуна батӀаву.




20


Македониянавунсса ва Грециянавунсса Павеллул аьрххи-ххуллу

201Оьлукъаву паракьат хьувкун, Павеллул оьвкуна Эсал мюталимтурайн, гайннал дакӀ дансса махъгу увкуну, барчаллагьгу куну, лавгуна Македония провинциялийн+.
2Тай кӀанттайх нанисса Павеллул чӀявусса бусайва иман дирхьуминнал дакӀ данмур. Грециянавун увкӀун,
3ганал шанма барз бувна тикку. Га Сириянавун гьан хӀадур хъанахъисса чӀумал ягьудинал га ивчӀансса кьаст дурну дуссия, ганангу му кӀул хьуну, хӀукму бувна МакедониянавухчӀин занахьун+.
4Ганащал най буссия Бероя шагьрулиятусса Пиррдул арс Сопатр, Тессалоника шагьрулиятусса Аристарх ва Секунд, Дербе шагьрулиятусса Гай ва мукунма Тимотей, Асиа провинциялиясса Тигьик ва Трофим+.
5Гай лавгуна хьхьичӀ ва жух Троада шагьрулий ялугьлай буссия+.
6Журив Кьири ЧчатӀул байрандалул хъирив Филиппи шагьрулияту жамилий лавгру ва ххюва гьантлувун Троадалий гайннацӀун хьуру. Тикку жу барду арулва гьантта+.




Ювтигь утта уккан аву

7Нюжмардул цалчинмур кьини жу цачӀун бавтӀссияв ччатӀ бухъай эбадат дан. Павел ия гайннащал гъалгъа тӀий, гьунттимур кьини га ххуллийн агьан най ухьувкун, ихтилат лахъи лавгуна хьхьудяризалнин+.
8Жу щябивкӀсса ялувмур къатлуву лавхъун бия чӀявусса чирахъру.
9ЧӀавахьулттий щяивкӀун ия Ювтигь тӀисса жагьил. Павеллул гъалгъа тӀий хъунмасса хӀал бувну бухьувкун, Ювтигь, шанай ивкӀун, шамулчинмур зивулияту щяв агьуна. Щяту гьаз увсса – ивкӀуну лявкъуна.
10Павел увчӀун, жагьилнал ялтту тийнай тӀитӀи авкьуну, ганайн хъямала агьуна.

– Пикри мабари, ва сагъссар, – увкуна ганал.

11Павел, ивзун, махъунай занахьуну, бувхъун ччатӀ, канан ивкӀуна. КӀюрххицӀун, гъалгъагу къуртал бувну, Павел ххуллийн агьуна,
12жагьилма сагъну шавай иян увна, мунилгу циняв ххари бувна.




Троадалияту Милет шагьрулийнсса аьрххи-ххуллу

13Жу, жамилийгу щябивкӀун, Павеллуяр хьхьичӀ лавгру Асс тӀисса шагьрулийн*, га тиккун учӀавривун, уцинсса кьасттирай. Ганал цала мукун куну бия, кьирийх гьан ччай унутӀий.
14Асслив жу ганащал хьунабавкьуру, жугу, га жамилийн увцуну, бавчуру Митилена шагьрулийн.
15Тичча жамилий лавгун, хъиривмур кьини бивру Хиос жазиралийн. Ца гьантлувун бивру Самос жазиралийн, ялагу ца гьантлувун – Милет шагьрулийн.
16Павеллул пикри бувна Эфес шагьрулул чӀарах гьан, Асиа провинциялий аглан къахъананшиврул, цанчирча га анавар уклай ия Ярусалимрайн ХхюцӀалуннил байрандалийн иян+.




Эфесливсса умматрал хъуниминнащалсса Павеллул гъалгъа

17Милетлияту Павеллул инсантал гьан бувна Эфеслив, та шагьрулийсса Эсал умматрал хъуниминнахь, цачӀанма бухьхьи тӀий, тавакъю буллай.
18Тай бувкӀукун, ганал увкуна тайннахь:

– Зун кӀулссар, на цукун яхъанай ивкӀссарив шикку цалчинмур кьинилия шийнай Асиа провинциялийн увкӀун махъ+.
19На Залуннайн мютӀийну ва чӀявуну хӀатта мукьаву КӀанал къуллугърай ивкӀра, укун ягьудинал ттунна дуллалисса луркӀаннал на навагу кьини дуккан дурну ивкӀун унува.
20На циняв халкьуннал хьхьичӀгу зухь вяъза-насихӀат буслай ивкӀра, зучӀа шаппа-шаппагу Заннал Махъ бувчӀин буллай ивкӀра, зун мюнпатсса цуппа ца зат лях гьан къабивтун.
21На ягьудинахьгу, грекнахьгу буслай ивкӀра, гайннан цала бунагьирттая махъунмай хьун, Заннайн лажинну кӀура баен ва жула Заллу Эсайн вихну бикӀан аьркиншиву.
22ЦӀана тӀурча, Заннал РухӀирал ачин уллалаврийн бувну, на най ура Ярусалимрайн, тикку ттунма хьунмургу къакӀулну бунува.
23Гьарца шагьрулий Заннал РухӀирал ттухь бусай ттухва дуснакь ва хӀасрат ялугьлагьишиву. Му ттун кӀулли+.
24Амма на ттула оьрмулий аьтӀий акъара, ттуща так шайссания ттула ххуллу битан ва биттур бан Заллу Эсал ттуйва бивхьусса къуллугъ: на инсантуран баян буллан аьркинссар Заннал хъинбала-хъиншивриясса Ххарисса Хавар!

25На зул дянив ялапар хъанай ивкӀра, Заннал ПаччахӀлугъраяту зун баян буллайгу ивкӀра, амма утти ттун кӀулли зувату щинчӀав нава ххишала къаккаккантӀишиву.
26ХӀакьинурив на баян буллай ура: агарда зуяту цу-унугу Заннал ПаччахӀлугъравун къауххарча, мунил аьй ттуй къадикӀантӀиссар,
27цанчирча Заннал зуяту тӀалав буллалисса цимурца на, кьюлтӀ къабувну, зун баян буллай ивкӀра.
28Зухвагу, Заннал умматрахгу бурувгун бикӀи. Умматрах аякьа дувара, хӀухчалтрал цала яттил газулух дайсса кунна. Заннал РухӀирал зу язи бувгьуссару каялувчиталну, умматрах аякьа дулланшиврул. Му уммат Заннал ххирасса багьлух – Цала Арснал оьттух – лавсъссар+.
29Ттун кӀулли, на лавгукун, зучӀан бучӀантӀиссар оьсса «барцӀру», миннуллив газулий рахӀму-цӀими къабантӀиссар+.
30ХӀатта зул зула дянивгума буклантӀиссар, Эсал мюталимтал цала хъирив бачин баншиврул, хӀакьмур баччан буллалисса инсантал.
31Мунияту личӀлулну бикӀи! ДакӀний битияра, на шанна шинай кьинигу, хьхьугу, мукьалгу най, зувусса гьарца каснахь насихӀат буслай ивкӀшиву+.

32Утти на зу тапшур буллай ура Заннайн ва КӀанаясса барачатрал Мукъуйн. Муниллу зу цӀакь бантӀиссагу, мунилли зун дулунтӀисса КӀанал Цала мубараксса халкьунан дулунна увкусса бутӀурай нанисса хъусгу+.
33Ттун щиятучӀав ччай дакъая ласун я арцу, я муси, я янна.
34Зун зунма кӀулссар на ттула каруннах ляхълай ивкӀшиву ттунна аьркинмургу, ттущала наниминнан аьркинмургу+.
35Нара дуллалисса гьарзатраву на зун эбрат ккаккан дайссия. Зунгу мукунма захӀмат буллан аьркинссар, зунгу дакъаминнан кумаг буллан аьркинссар. Зун дакӀний буссар Заллу Эсал махъру: «Цаманан дуллалима цанна ласласиманаяр талихӀ бумари», – тӀисса+.

36Мукунгу куну, Павеллул циняннащал архӀал никирттайн агьну, дуаь дуруна+.
37Циняв бия аьтӀий ва, хъямалагу багьлай, Павеллуйн ппайрду тӀий.
38Гайннан цинияргу кьувтӀуну бия, ххишала цува гайннан къаккаккантӀиссара кусса махъру. Яла гайннал Павел тӀайла увккуна жамилийн.

Ярусалимрайнсса аьрххи-ххуллу

211Гайннаяту личӀи хьуну, жу хьхьирийхчӀин бавчуру Кос жазиралийн. Хъиривмур кьини жу бивру Родос жазиралийн, гиччагу Патара портрайн.
2Тикку жун лявкъуна Пуник билаятрайн нанисса жами, жу ганий щябивкӀун, гихунмай бавчуру.
3Кипр жазирагу куя чулух кьабивтун, жу бавчуру Сириянал чулухунмай. Жул жами Тир шагьрулул портраву бавцӀуна, тикку кьаритансса кьай дуну.
4Тирданий жун лявкъуна Эсал мюталимтал, тайнначӀа барду арулва гьантта. Мюталимтал Павеллухь Ярусалимрайн манарда тӀун бивкӀуна, гайннан Заннал РухӀирайну кӀул хьуну бия Павеллун хьунтӀимур+.
5Амма чӀун дуркӀукун, жу бавчуру гихунмай. Циняв мюталимтал ва гайннал хъами-оьрчӀ жу шагьрулияту тӀайла буклан бивкӀуна. Хьхьирил зуманив, никирттайн багьну, жу дуаь дуллан бивкӀру+.
6Гайннахь барчаллагьгу куну, жу жамилий щябивкӀру, гайгу цала шаппай занахьуна.

7Яла жу, хьхьирийхсса аьрххи къуртал бувну, Тирданияту Птолемаида шагьрулийн бивру. Тикку ссалам буларду имандалул уссурваврахьхьун, тайнначӀагу барду гьантта.
8Хъиривмур кьини цӀунилгу ххуллийн багьру ва бивру Къайсария шагьрулийн. БавцӀуру Ххарисса Хавар бусласисса ФилипплучӀа, Эсал вакилтурал арула кумагчинавасса цанначӀа+.
9Ганал бия щар хьун бувасса мукьва душ, Заннал гайннан ялун бучӀантӀимур кӀул байсса бия+.
10Тикку жу тамансса гьантри бувну махъ, Ягьудинавату увкӀуна ца Гьагаб тӀисса адимина. Га ия хьунтӀимур баян баван Заннал язи увгьума+.
11ЖучӀан гъан хьуну, ларсун Павеллул мухӀлу, ганих цала ччаннугу, каругу дархӀуну, ганал увкуна:

– Заннал РухӀирал увкуссар: «Укун Ярусалимрай ягьудинал ахӀинтӀиссар ва путпараснал каруннихьхьун улунтӀиссар ва мухӀулттул заллу», – куну.

12Му бавукун, жугу, га шагьрулул агьулданувасса иман дирхьумигу Павеллухь миннат буллан бивкӀру, малагара Ярусалимрайн, тӀий+.
13Амма Павеллул увкуна:

– Зу циван аьтӀий буру, ттул дакӀгу гъагъан дуллай? АхӀаву цирича, на Заллу Эсал ЦӀанихлу Ярусалимрай ивчӀангума хӀадурда!+

14Га лахӀан ан къашайшиву бувчӀукун, жу кьабагьру, так учарду:

– Хьувча Залуннан ччимур.

15Яла жу, хӀадургу хьуну, лавгру Ярусалимрайн.
16Жущал бавчуна Къайсариянавасса цаппара Эсал мюталимтал. Гайннал жу бувцунав Кипрданиясса танивасса Эсал мюталим Минасоннул къатлувун. Тикку жу бавцӀуру.




Якьув ва Павел хьунабакьаву

17Ярусалимрайн бувкӀукун, жу ххарину кьамул бунну имандалул уссурваврал.
18Хъиривмур кьинива Павел жущал архӀал ЯкьувлучӀан увкӀуна. Тикку бия циняв Эсал умматрал хъуними+.
19Павеллул, тайннахьхьун ссаламгу буллуну, гьартану бувсуна, жугьутӀи бакъаминнаву Заннал кашилийну цала дуллай ивкӀмур.
20Тайннал, вичӀигу дирхьуну, Заннал ЦӀа бюхттул дуруна. Яла Павеллухь увкуна:

– Уссу, вин ккаккайрив, азарахъул ягьудиналгу Эсал ххуллу бувгьушиву, вайннал циняв Мусал Кьанундалул тӀалавшиннугу кьянкьану биттур дуллалиссар.
21Вайннан ххай бур, цайми халкьуннаву ялапар хъанахъисса ягьудинан ина Мусал Кьанундалияту махъунмай хьунсса ххуллу лахьхьин буллалисса ххай, цала арсурвавран ссуннат къабуллан, жула аьдат-эбадатру къадуручлан лахьхьин буллалисса ххай.
22Ци банну, туну? Гайннан чара бакъа баянтӀиссар ина увкӀшиву.
23Мунияту бува жу вихьва тӀутӀимур. Жуву бур мукьа Заннал хьхьичӀ махъ буллусса инсан.
24Мигу бувцуну, миннащал архӀал марцӀ баврил эбадат дува, миннахлу кьурван бансса багьа була, му чӀумал миннаща бакӀру бичин хьунтӀиссар, Заннал буллусса махъ биттур бувшиву ккаккан буллай. Микку цинявгу агьалинан ккаккантӀиссар виятусса тӀарду къатӀайласса бушиву ва ина Кьанундалул тӀийкун яхъанай ушиву+.
25ЖугьутӀи бакъасса иман дирхьуминнал хӀакъираву жу жула хӀукму чичарду: ми махъунмай хьун аьркинссар щялусса залтуран цӀа кусса дукра дукаврияту; оьттуяту; бикъавхсса, оь буккан къабувсса хӀайвандалул дикӀ дукаврияту; зуна баврияту+.

26Хъиривмур кьини Павеллул, цащала ми инсанталгу бувцуну, миннащал марцӀ баврил эбадат дуруна. Яла ганал, Заннал Къатлул хӀаятравун увххун, баян бувна, та къуртал дантӀиссарив марцӀ баву ва та биххантӀиссарив кьурван гайннал гьарцаннал цӀанияту.




Павел угьаву

27МарцӀ хьун ккаккан бувсса арулва гьантта къуртал хъанахъисса чӀумал, Павел Заннал Къатлул хӀаятравун увкӀуна. Га ккавккуна Асиа провинциянава бувкӀсса цаппара ягьудинан. Миннал Заннал Къатлул хӀаятравусса агьлу гьалак буккан бувна, гагу увгьуна,
28укун вев-гьарай тӀий:

– Исраэлнал халкь! Кумаг бара! Вари жула халкьуннайн, жула Кьанундалийн ва жула Заннал Къатлуйн къарщисса затру лахьхьин буллалисса инсан. Утти ванал ххишалдаран, Заннал Къатлувун грекгу бувцуну увкӀун ур, мунийну барачатсса кӀану нажас буллай+.

29Му вев-гьарайлул сававгу дия, муниннин миннан Павел Эфесраясса Трофимлущал шагьрулий ккавкшиву. Утти миннан пикри хьуну бия, Павеллул га жугьутӀ миллатрая акъасса адимина Заннал Къатлул хӀаятравун увцуну увкӀхьунссар тӀий+.

30Щала шагьру гьанавиххи бувккуна, бавтӀуна агьали. Павел увгьуну, щуну уккан увна Заннал Къатлул хӀаятрава, хъирив къапугу лавкьуна.
31Ми кьатӀув бувккуна Павел ивчӀансса кьасттирай. Амма, щала Ярусалим гьалак бувккун бур тӀисса тӀар бавуна румуллал полкирал командирнан.
32Командир, мугьлат бакъа цаппара саллатӀ ва хӀаписартал бувцуну, ххявххуна ккучундалучӀан. Ягьудинан полкирал командиргу, ганал саллатӀгу ккавккукун, Павел атлатаву дацӀан дурна.
33Командирнал, увкӀун, Павел угьан увну, кӀира щинзирданий ахӀин амру бувна. Танал цӀувххуна халкьуннахь, ва цур, ванал ци къел дури, куну+.
34Ккучундалуву цавай бия ца тӀий, гайми гамур тӀий. Га аьлагъужалуву цащава цичӀав бувчӀин бюхълай бакъахьувкун, амру бувна га казармалувун уцин+.
35Ми чурттул шачӀанттачӀан бивсса чӀумал, ккучун мукун хьхьачлай дияхха, саллатӀнан, Павел гьаз увну, лавсун бачин багьуна.
36Гайннал хъирив бия чӀявусса инсантал:

– ИвчӀара му! – тӀий, леххаву тӀий.




Павеллул халкьуннахьсса махъ

37Казармалул хьулувух буххавайсса чӀумал, Павеллул увкуна командирнахь:

– БучӀирив ттун вихь ца-кӀива махъ учин?

– Вин грек маз кӀуллив? – куну, цӀувххуна командирнал. –
38Туну, ина уттигъанну бунт гьаз дурсса ва бачӀвасса чулданийн мукьазара къачагъ* увцусса мисрилийчувагу акъарав?

39Павеллул увкуна:

– На ягьудира, Киликиянал цӀасса Тарс шагьрулияссара. Ттул миннатри, дула ттухьхьун халкьуннахь махъ бусансса ихтияр+.

40Ихтияргу ларсун, Павеллул, шачӀанттуй авцӀуну, кьабагьан ка дурна. Паракьат хьувкун, ганал увкуна жугьутӀ мазрай:

221– Уссурвал, ппухърув, вичӀи дишара на ттухлува учинтӀимуних.

2Га жугьутӀ мазрай гъалгъа тӀутӀишиву бавукун, личӀлулну вичӀи дихьлан бивкӀуна. Ганал увкуна:

3– На ягьудира, Киликия провинциялийсса Тарс шагьрулиятусса, хъуна хьуссара вава шагьрулий. Гамалиил муаьллимначӀа ххуйну лархьхьуссар жула ппухъруннал Кьанун. На Заннал даврил дакӀнийхтунусса чул бувгьумара, зува кунасса+.
4На Эсал ххуллу бувгьуми къума буллай, гайннан аьзав дуллай ивкӀссара, гай сайки лигума литӀлай, арамтал ва хъами бугьлай, дуснакьирттавун бакьлай ивкӀссара+.
5Му тасттикь бантӀиссар Хъунама рувхӀанийнал ва хъунисриннал мажлисрал. ХӀатта на минначӀату чагъардугума бучӀан бувссар Дамаск шагьрулийсса ягьуди-уссурваврайнсса, навагу тиккун лавгссара тиккусса Эсал мюталимтал бугьан ва тайннан таммихӀ баншиврул Ярусалимрайн буцин+.

6Ххуллий, Дамаскрайн иявайсса кӀанай, ахттайн бивзсса чӀумал на нурданул уцӀин увунна ссавниясса яргсса чаннал+.
7На щяв агьунна, ттун бавунни, ттущала гъалгъа тӀисса чӀу: «Саул, Саул, ина Ттуйн циван къарщи уклай ура, Ттухун циван ахчилай ура?»
8На цӀуххав: «Ина Цура, Заллуй?» Жаваб дуллунни: «На Назаратлиясса Эсара, ина Ттухунна ахчилачисса».
9Ттущал наниминнан га чани ккавккуна, амма ттун бавсса чӀу гайннан личӀлул къавхьуна.
10На цӀуххав: «Заллу, на цири бан аьркинсса?» Залуннал увкунни: «Изуча, насу Дамаскрайн. Тикку вихь бусантӀиссар, Заннал ина бан ккаккан бувмур».
11Ттущал наниминнал на, ка дургьуну, иян увунна Дамаскрайн, цанчирча на га чаннал нурданул мурчӀи увну ияв.

12Тикку ттучӀан увкӀунни Анания тӀисса инсан, хъинну Кьанундалул тӀутӀимуний авцӀусса ва циняв тивахсса ягьудиналгу хӀурмат бусса+.
13Танал, ттуннийн увкӀун, увкунни: «Уссу Саул, чани бучӀа вин!» Ттул яруннингу мугьлат бакъа чани бувкӀунни, ккавккунни та адиминагу.
14Танал увкунни: «Жула ппухъруннал Заннал ина увчӀунна, КӀанан ччимур биттур хьуншиврул, вина Заннал хьхьичӀ МарцӀма ккакканшиврул ва Ганал зуматусса махъ вила вичӀан баяншиврул.
15Ина хьунтӀиссара винма ккавкмургу, бавмургу циняв инсантурахь бусласиману+.
16Аглан махъанарда! Изуча, щинайну марцӀ шаврил эбадат да, Эса Залуннал цӀагу уча, ина бунагьирттацӀа марцӀ уккантӀиссара!»+

17-18Яла на занахьура Ярусалимрайн. Заннал Къатлул хӀаятраву дуаь дурувкун, ттул хьхьичӀ Заллу авцӀусса куна хьуна. Ганал ттухь увкуна: «Насу анаварну Ярусалимраяту, цанчирча шикку кьамул къабантӀиссар ина Ттуяту тӀутӀимур»+.
19На жаваб дулав: «Заллу, вай инсантуран кӀулссар на эбадат-къатлувату эбадат-къатлувун занай ивкӀшиву, Вийн иман дирхьуми бугьлай ва батлай.
20Вийн дакӀ тӀайласса ва Вияту бусласисса Стефан оьттул нанисса чӀумал, на тикку авцӀуну, дуллалимуний рязину ивкӀссара, га ивкӀлакӀиминнал яннагу ядуллай»+.
21Залуннал увкуна ттухь: «Насу, На ина гьан уллалиссара архну, жугьутӀи бакъами халкьунначӀан».




Павел румуллал полкирал командирнал хьхьичӀ

22Уттинин циняв Павеллух вичӀи дирхьуну буссия, микку тай леххаву тӀий булувкьуна:

– ХхартӀ ара му аьрщарая! Му сагъну итайма акъар! – тӀий.

23Гай бия леххаву тӀий, сситтулну лаххия кӀутӀу дуллай ва цивппа гьалак бувкшиву ккаккан дуллай, ххит ссукӀа лавай палцӀ буллай.
24Румуллал полкирал командирнал амру бувна Павел казармалувун акьин ва мурхьах атлай, цӀуххаву дан, циваннив халкь ганайн гаксса энадрай бусса кӀул баншиврул.
25Амма Павел аттан авхӀукун, ганал увкуна чӀарав авцӀусса хӀаписарнахь:

– Румуллал гражданшиву дусса инсан, судвагу къабувну, мурхьах аттан ихтияр щихьчӀав дуссарив?*+

26ХӀаписарнан му бавукун, му лавгуна румуллал полкирал командирначӀан.

– Ина ци дуллалиссара? Ва ур румуллал гражданшиву дусса инсан, – увкуна мунал.

27Командирнал, ПавеллучӀан увкӀун, цӀувххуна:

– Ина мяйжаннугу румуллал гражданиннав?

– Да, – увкуна ганал.

28Микку командирнал увкуна:

– Ттун тамансса арцу дулун багьссар ттула гражданшиврухлу.

– Нама угу-увссара румуллал гражданинну, – увкуна Павеллул.

29Ганайх мархь бищун наними гара ссят ганачӀату махъунмай байщуна. Командир цувагума нигьаувсуна, цала махру дишин дурма румуллал гражданин ушиву бувчӀукун.




Павел Ягьудинал Хъун Дивандалул хьхьичӀ ацӀаву

30Хъиривмур кьини, Павеллуй циваци тахсир бихьлай бурив ягьудинал мяйжаннугу кӀул бан, командирнал ганаяту махру дукьан дан дурну, хъун рувхӀанийтал ва щала Ягьудинал Хъун Диван* батӀин бувна. Яла уккан увну Павел, миннал хьхьичӀ ацӀан увна.

231Ягьудинал Хъун Дивандалул члентурахгу урувгун, Павеллул увкуна:

– Уссурвал, хӀакьинусса кьининин на Заннал хьхьичӀ дакӀ марцӀну яхъанай ивкӀра.

2Микку Хъунама рувхӀаний Ананиял Павеллул чӀарав бавцӀуминнайн амру бувна ганал кьацӀливух рищун+.
3Павеллул микку увкуна:

– Заннал вийхра рищунтӀиссархха, лажинлякъуй*! Ина шикку щяивкӀун ура ттун Кьанундалийну диван бан, инавама Кьанун лиллай ура, ттуйх рищун амру буллай!

4Павеллул чӀарав бавцӀуминнал увкуна ганахь:

– Цукун бювхъур вища Заннал Хъунама рувхӀаний кьюкьин ан+?

5Павеллул увкуна:

– Уссурвал, вар, ттун къакӀулссияхха ва Хъунама рувхӀаний ушиву, увкуну буссархха Мубараксса Луттирдай: «Оьккину гъалгъа матӀра вила халкьуннал бакӀчиная».

6Миннаву цавай саддукейтал, гайми – фарисейтал бушиву кӀулсса Павеллул лахъну увкуна Хъун Дивандалул члентурахь:

– Уссурвал, на фарисейра, ттул ппухъругу фарисейталли, ттуннив диван буллалиссар, ливтӀуми утта буккантӀишиврийн на хьул бивхьуну унутӀий+.

7Ганал мукун увкукун, фарисейтурал ва саддукейтурал дянив бяст сукку хьуна, бавтӀциригу кӀибавчӀуна.
8(Саддукейтурал я утта буккаву, я малаиктал, я жиндри бакъассар тӀиссар, фарисейтал тӀурча ми цимурца душиврийн вихссар.)+
9Гьаз хьуна аьлагъужа, фарисейтуравасса цаппара Тавратрал аьлимтал бивзун, кьянкьану баян бувна:

– Жун ва инсаннаву цичӀав оьккисса чӀалай бакъар. Балики ванащал гъалгъа тӀий рухӀ ягу малаик ивкӀун икӀан+?

10Бяст мукун къизгъинсса бияхха, командирнал, Павел ми инсантурал ххяхха-парча анссар тӀисса нигьал, амру бувна, га, гужрай гайнначӀату увцуну, казармалувун акьин.

11Хъиривмур хьхьуну Павеллул хьхьичӀ авцӀусса Залуннал увкуна:

– Кьянкьа да, ина Ярусалимрай Ттуяту бувсмур Румливгурча бусантӀисса+.




Павел ивчӀансса пикрирду

12КӀюрххилнин цаппара ягьудитал бавтӀун, хъа бувна, Павел икъавкӀуссаксса, цичӀав я дукъакан, я хӀакъачӀан.
13МукьцӀалунная ливчусса инсантурал мукун куну икьрал дуруна.
14Тайннал, хъун рувхӀанийтурачӀан ва хъунисринначӀан лавгун, увкуна:

– Жу хъа барду Павел къаивкӀуссаксса цичӀав къадукан.
15Туну румуллал полкирал командирнахь зугу, Хъун Дивандалулгу тавакъю бувара, га зучӀана уцин ити, ай, цахъис ххуйну ганал иширащал кӀул хьуншиврул куну. Жу хӀадурну бикӀанну, миккун ияннин, жу га ивчӀанну.

16Му иш кӀул хьуна Павеллул ссил арснан. Танал, лавгун ПавеллучӀан казармалувун, ганахь бувсуна му.
17Павеллулгу, хӀаписарнайн оьвкуну, ганахь увкуна:

– Ва жагьил командирначӀан иян ува, ванал танахь бусансса агьамсса зат бурча.

18ХӀаписарнал, жагьил иян увну командирначӀан, увкуна:

– Дуснакьлув Павеллул, ттуйн оьвкуну, ва жагьил вичӀан иян ува увкунни. Ванал вихь бусансса зат бусса бур.

19Командирнал, жагьил хъарала увгьуну, тийнай увцуну, цӀувххуна:

– Ци бур вил ттухь бусансса?

20Жагьилнал увкуна:

– Ягьудинал машвара бувну бур, Павел гьунттий Хъун Дивандалийн уца куну, вихь тавакъю бан. Ай, цан мунахь гьартану цӀуххаву дан багьну бур тӀий.
21Амма ина, лажинни, мунийн вих машара, цанчирча мукьцӀалунная ливчусса инсантал ганах ялугьлай буссар, га ивчӀан хӀадур хьуну. Гайннал хъа бувссар, Павел къаивкӀуссаксса я дукъакан, я хӀакъачӀан. Гай ялугьлай буссар так ина Павел Хъун Дивандалийн гьан ан рязи шаврих.

22Командирнал жагьил итаавкьуна, цахьва ва ишираяту бувсшиву щихьчӀав мабусара куну, дюъгу дирхьуну.




Павел Къайсария шагьрулийн гьан аву

23Яла командирнал оьвкуну кӀия хӀаписарнайн, гайннайн амру бувна:

– ХӀадур бувара кӀиттурша саллатӀ, арулцӀала бурттигьу ва кӀиттурша ччалачи. ЦӀан ларкьуну шанна ссят шайхту, буккияра ххуллийн Къайсариянавун бачин.
24Павел буртти итансса ца ттукку-чугу хӀадур бувара. Явара, Павел сагъ-саламатну иян аьркинссар сардар* ФеликслучӀан+.

25Чивчуна укун тӀисса чагъаргу:

26«Ссалам хьуннав Клавдий Лисийяту

хӀурмат лавайсса Феликс сардарнайн.

27Ва инсан ягьудинал увгьуну уссия, цивппагу буссия ва ивчӀан хӀадур хьуну, амма, ттула саллатӀнащал ялун ивну, ванал румуллал гражданшиву душиву кӀул хьувкун, на ва ххассал ав+.
28Ванай ци тахсир хьуссарив кӀул хьуну ччай, на ва увцуссия Ягьудинал Хъун Дивандалийн.+
29Ттун бувчӀунни: ва инсан я ивчӀан, ягу дуснакьравун акьин – ванай цукунчӀавсса тахсир хьуну бакъашиву. Хъун Дивандалий ванай бихьлахьисса тахсир так ягьуди диндалул Кьанундалийн багьайсса цаппара масъаларттацӀун бавхӀуну бия+.
30Мукунма ттун кӀул хьунни ва ивчӀан кьастну бушиву. Нагу мугьлат бакъа гьан ав вичӀан, тахсир бихьлахьиминнал вил хьхьичӀ бишиншиврул ванай бихьлахьисса тахсирду»+.

31Амру биттур буллай, саллатӀнал, Павел увцуну, хьхьувай Антипатрида шагьрулийн иян увна.
32Хъиривмур кьини, га тӀайла уккан бурттигьалтгу гьан бувну, цивппами Ярусалимрайсса казармалувун занабивкӀуна.
33Бурттигьалт Къайсариянавун бивукун, гайннал, Павелгу тапшур увну, чагъар буллуна сардарнахьхьун.
34Сардарнал, бувккуну чагъаргу, цӀувххуна Павеллухь, цумур провинциялияра ина, куну. Павел Киликиянавасса ушиву кӀул хьувкун,+
35танал увкуна:

– На вичӀи дишинна вих, вий тахсир бихьлахьими бувкӀукун, – амругу бувна, Павел Иродлул бувсса чӀалъаьлуву* къаралданулу итан.

Павел тахсирлув уллалаву

241Ххюва гьантлувун Хъунама рувхӀаний Анания цаппара хъунисриннащал ва юрист Тертуллущал бувкӀуна Къайсария шагьрулийн, сардарнал хьхьичӀ Павел тахсирлув ан+.
2-3Павел уххан увкун, Тертул айивхьуна га тахсирлув уллай:

– ХӀурмат лавайсса Феликс! Жу гьармудан ва гьар кӀанай хъуннасса рязишиндалущал кьамул дару ина халкьуннай дакӀ аьтӀий дуллалисса реформарду, барчаллагьгу буллай буру вин, ина цӀакьсса дакьаву дуручлай, хъинну аькьлу буну жула халкь бувцуну най унутӀий.
4Ина хъиннува бизар къаулланшиврул, на миннат буллай ура вихь вила муданнагусса хъиншиврущал жул чӀивисса тавакъюрах вичӀи дишинсса чӀун лякъин.
5Жун ва адимина ца оьсса лахъай азар куна чӀалай ур, ва ур щалагу дунияллийсса ягьуди гьалак буллай. Ва ур «Назарейтал» тӀисса секталул бакӀчи+.
6-8Ванал кьаст дуруна хӀатта Заннал Къаттагума мурдал бан. Мунияту жу ва увгьуссия. Ина цӀуххаву дарча, винмагу бувчӀинтӀиссар, жу ва ссал тахсирлув уллалиссарив+.

9Тертуллущал бивкӀсса ягьудигу ми мукъурттицӀун бавкьуна, увкумур гьарзагу мяйжанссар, куну.




Феликслул хьхьичӀ Павеллул увкусса цахлувасса махъ

10Сардарнал ка дуруна Павеллуйн. Гагу айивхьуна цахлувасса махъ лахълай:

– Ттун кӀулли ина цимирагу шин дуршиву вай халкьуннал иширттал диванну кьукьлай. Мунияту на ххарира ттухьхьунна ихтияр дуллунутӀий вила хьхьичӀ ттухлува махъ бусан.
11Вин къазахӀмат хьунтӀиссар на ацӀния кӀива гьантлул хьхьичӀ Ярусалимрайн эбадат дан увкӀун ивкӀшиву кӀул бан.
12Ттуй тахсир бихьлахьиминнан на къаккавкссара Заннал Къатлул хӀаятраву щищал-бунугу бяст буллай ягу эбадат-къатраву ягу шагьрулул цамур кӀанай халкь гьалак буллай.
13Миннаща къабюхъантӀиссар ттуй бихьлахьисса тахсир ссайну-бунугу мяйжан бан.
14Амма на бакӀрайн ласлай ура нава жула ппухъруннал Заннайн икрам байшиву, на Эсал Ххуллу бувгьуну уссара, мунийнни ттуй тахсир бихьлахьиминнал секта учайсса. На вихра Тавратрайн ва Идавстурал Луттирдай чивчусса гьарца затрайн,
15нагу, вай куна, Заннайн хьул бивхьуну ура, КӀанал циняв ливтӀуми – Цайнна иман дирхьумигу, иман дакъамигу – утта буккан банссар тӀий+.
16Мунияту на хӀарачат буллай ура ттула ас-намус Заннал хьхьичӀгу, халкьуннал хьхьичӀгу мудан марцӀну ябан+.

17Цаппара шинну кьатӀув дурну махъ, на увкӀра Ярусалимрайн, ттула халкьуннан дулуншиврул цадакьалун дартӀмур ва Заннан кьурванну баншиврул.
18Тай ттул ялун бувккуна на Заннал Къатлул хӀаятраву биссаврил эбадат дуллалисса чӀумал. Амма тикку ттул лагма-ялтту цукунчӀавсса ккучунну дакъассия ва гьалакшиннугу сукку къархьуссия+.
19Микку Асиа провинциялиясса цаппара ягьуди бувкӀуна. Гьаманки миннанъя вил хьхьичӀ бавцӀуну ттуй тахсир бихьлангу аьркинсса, агана ттуй тахсир бишинсса цичӀав минначӀа бухьурча.
20Ягу шикку буминнал бусийча, Ягьудинал Хъун Дивандалул ттухь цӀуххаву дуллалийни, ттуй бишинсса ци тахсир лявкъуссар куну.
21На тиву, тай инсантуран баллай, леххаву увкуссия: «ХӀакьину, зун чӀалай, ттун диван буллалиссар, ливтӀуми утта буккантӀишиврийн на вихну унутӀий», – куну. Балики ми мукъурттихлу ттуй тахсир бихьлай бикӀан?!+

22Эсал ххуллу цирив ххуйну кӀулсса Феликслул дацӀан дурна цӀухлахавуртту.

– На зул масъалалул хӀакъиравусса хӀукму кьукьинна, полкирал командир Лисий увкӀсса чӀумал, – увкуна танал.

23Танал амру бувна хӀаписартурайн Павеллух буруглансса къарал бацӀан бан, амма цахьхьуннагу чан-кьансса тархъаншиву дуллуну, ганал дустурахьхьунгу ганан аьркинмунилсса буллан ихтияр дуллуна.

24Цаппара гьантравун Феликс увкӀуна цала щарссанищал – Друсилла тӀисса ягьудищарнищал. Ганал гьан бувна Павел увцуну бучӀан, Эса МасихӀнайнсса ганал имандалух вичӀи дишин.
25Павел буслай ия Заннайн мукӀруну бикӀан аьркиншиврия, бунагьирттая ва тамахӀкаршиврия бурувччуну бикӀаврия, ахиратраву гьарцаннах ялугьлагьисса Заннал дивандалия. Цанма бавмуния нигьаувсун, Феликслул увкуна:

– ХӀакьинусса гьари! Насу, ттула мажал хьувкун, на вийн оьвчинна+.

26Та́рив мукуна тамахӀ бунува ия, Павеллул цанна лурттурасса дулунссар тӀий, мунияту га чӀявуну учӀан айва ва ганащал ихтилат буллан икӀайва.

27Ларгуна кӀира шин. Феликслун кӀанай увкӀуна Порций Фест. Ягьудинал бакӀчитал цащала хъин бикӀан баншиврул, Феликслул Павел дуснакьравува кьаивтуна.

Павеллул Румуллал паччахӀнал суд тӀалав баву

251Провинциялул сардар хьусса Фест увкӀуна Къайсария шагьрулийн ва, шанма гьанттагу тикку бувну, Ярусалимрайн лавгуна.
2-3Тикку хъун рувхӀанийтурал ва ягьудинал бакӀчитурал ганахьхьун дуллуна Павеллуйн къарщисса тахсирлув уллалавуртту. Тай хъинну ялув ливккун тавакъю буллай бия, цанна хъиншиву дурну, Павел Ярусалимрайн гьан ан. Цаларив, га Къайсариянавату наниххуллий ивчӀанну куну пикри бувна+.
4Фестлул увкуна:

– Павел Къайсариянаву къаралданилу уссар. На чӀал къавхьуну тиккун гьантӀиссара.
5Зуву сий думи ттущал тихун бачийча ва ганайн къарщисса тахсирлув авуртту ларсун бухьхьийча, агарда ганал ци-дунугу оьккисса дурну духьурча.

6Ярусалимрай мяйварив-ацӀварив гьантта бувну, Фест занахьуна Къайсариянавун, хъиривмур кьини щяивкӀун судьянал кӀанттуй, тӀалав бувна Павел увцуну бучӀаву.
7Павел увцуну учӀавривун, Ярусалимраяту бувкӀсса ягьуди булувкьуна, ганай чӀявусса бунияласса тахсирду бихьлай, амма тасттикь бан тайннаща хъанай бакъая.
8Павеллулив, цаламуний авцӀуну, учайва:

– Ттуй цукунчӀавсса тахсир бакъассар: на я ягьудинал Кьанундалийн, я Заннал Къатлуйн, я Румуллал паччахӀнайн къарщи къаувкра.

9Фестлун ччай бия ягьуди рязи бан, мунияту цӀувххуна Павеллухь:

– Рязирав ина Ярусалимрайн гьан, вийнма къарщину бихьлахьисса тахсирдайн бувну, тикку нагу усса кӀанай винма суд баншиврул?

10Павеллул увкуна:

– На Румуллал паччахӀнал судрал хьхьичӀ авцӀуну ура, мунилли ттун суд бан аьркинсса. Винмагу ххуйну кӀулсса куццуй, на ягьудинан цичӀав оьккисса къабав.
11Агарда ттуй тахсир бухьурча ва ивчӀан багьлай бухьурча, на хӀадурда бивкӀу кьамул бан. Амма ягьудинал ттуйн къарщину сукку дуллалисса тахсирлу авуртту щялусса духьурча, щихьчӀав ихтияр дакъассар на тайннахьхьун улун. На Румуллал паччахӀнал суд баву тӀалав дуллай ура!

12Цала маслихӀатчитуращал ихтилат бувну махъ, Фестлул баян бувна:

– Ина Румуллал паччахӀнал суд баву тӀалав дуллай уния махъ, гьан анну Румуллал паччахӀчӀан+.




Агриппа паччахӀнал хьхьичӀ Павеллул цахлува увкусса махъ

13Цаппара гьантравун Къайсариянавун ФестлучӀан аьлтту уккан увкӀуна паччахӀ Агриппа Вереникащал*.
14Тайннал тикку бувна цаппара гьантри, Фестгу гъалгъа тӀий ия паччахӀнащал Павеллул иширая:

– Шикку ур инсан, Феликслул дуснакьраву кьаивтсса.
15На Ярусалимрай усса чӀумал, хъун рувхӀанийтурал ва ягьудинал хъунисриннал ванайн къарщисса тахсирлув уллалавуртту гьаз дуруна. Тай бия, ванан диван кьукьа тӀий, тавакъю буллай.
16Нарив тайннахь учав: «Инсан зущал хьунаакьин увну, цахлувасса махъ бусан къаивтссаксса, румуллал аьдатрайн бувну, инсан зухьхьун улун къабучӀиссар», – куну.
17Тай бувкӀунни ттущал шиккун, нагу, аглан къавхьуну, хъиривмур кьинива щяивкӀра судьянал кӀанттуй ва тӀалав ав ва инсан учӀан аву.
18Ванащал хьунабавкьусса кӀанай, ттула пикрилий, ванай миннал бихьлахьисса тахсирдаву нава тахсирданун ккалли бансса цавагу за къалявкъуна.
19Бяст бия миннал цала диндалийн багьайсса масъаларттал ва цурив ца Эсал хӀакъиравусса. Га Эса ивкӀуссар, амма Павел тӀисса тахсирлув ур, Га сагъссар тӀий+.
20Ттун къакӀула, му даврил хъиривлаяву цукун данссарив. Мунияту на цӀуххав Павеллухь, рязирав ина Ярусалимрайн лавгун, тикку судрал хьхьичӀ ацӀан куну.
21Павеллул тӀалав дурунни суд хӀурмат лавайсса Румуллал паччахӀнал баву. Нагу амру бав га къаралданилу итан, Румуллал паччахӀначӀан гьан къаувссаксса.

22Агриппал увкуна Фестлухь:

– Ттун ттунма ччива му инсаннах вичӀи дишин.

– Гьунттийра вичӀи дишинтӀиссар, – увкуна Фестлул.

23Хъиривмур кьини Агриппа ва Вереника, хъинну чӀюлуну ларххун, бувххуна судрал залданувун румуллал аьралуннал командиртуращал ва шагьрулул махъ нани инсантуращал. Фестлул амрулийну уххан увна Павелгу.
24Фестлул увкуна:

– Агриппа паччахӀ ва шикку бумий! Зун чӀалай ур инсан, чӀявусса ягьудинал цаяту ттуйн Ярусалимрайгу аьрза буллай бивкӀсса, шиккува, Къайсариянавугу, му сагъну итан къааьркинссар тӀий, вев-гьарай тӀутӀисса+.
25Ттуннив ва ивчӀан ан багьлагьисса цукунчӀавсса тахсир ванай ляхълай бакъар. Амма ванал тӀалав буллай ур цанма суд хӀурмат лавайсса Румуллал паччахӀнал судрай баву, мунияту на хӀукму бав ва Румлив гьан ан+.
26Амма ттун бувчӀлай бакъар, нава Румуллал паччахӀнайн ва ишираяту ци чичин аьркинссарив. Мунияту на ва адимина зул хьхьичӀун уккан ав. Утти, Агриппа паччахӀ, ина ванахь цӀуххаву дува, ттунгу кӀулну бикӀаншиврул нава Румуллал паччахӀначӀан чичинмур.
27Ттул пикрилий, ва дуснакьлув, ванайсса тахсиргу мяълумну ккаккан къабувну, Румлив гьан аву тӀайлану къахьунссар.

Павеллул Агриппал хьхьичӀ лавхъсса махъ

261– Вихьхьун вихлува махъ бусан ихтияр дуллалиссар, – куну, баян бувна Агриппал.

Павеллул, кагу гьаз дурну, лавхъуна цахлувасса махъ:+

2– Агриппай, ттул паччахӀ! На хъинну ххарину ура, циняв ягьудинал ттуйва бихьлахьисса тахсирдайн къарщину хӀакьину вил хьхьичӀ ттухлува махъ учин бюхълай унутӀий,
3вин ягьудинал аьдатру ва бяст багьайми масъалартту ххуйну кӀулнугу бухьувкун. Мунияту тавакъюри ссавурданий ттух вичӀи дишаву.

4Циняв ягьудитуран ххуйну кӀулссар Ярусалимрай ттула халкьуннал дянив чӀаванияцӀа бувтсса ттул оьрму.
5Миннан на ччянияцӀава кӀулссара, агана цанма ччан бикӀарча, миннаща тасттикь бан бюхъантӀиссар на, фарисей хӀисаврай, жула диндалул яла кьянкьамур ххуллу бувгьуну ивкӀшиву+.
6ХӀакьинурив на судрал хьхьичӀ ацӀан увну уссара, жула ппухъруннахьхьун Заннал буллусса мукъуйн умуд бивхьуну унутӀий.
7Заннал буллусса мува махъ биттур баврийн умудрай бунутӀий бакъарив жула халкьуннал ацӀния кӀивагу авлад, хьхьугу-кьинигу хъинну ялув бавцӀуну, Заннаха къуллугъ буллалисса?! Ттул паччахӀ, муна му умуд бивхьуну унутӀийра жула халкьуннавасса цаппараннал на тахсирлув уллалисса+.
8Я ягьудитал, циван буру зу Заннаща ливтӀуми утта буккан бан бюхъаврийн вих къахъанай?

9Нагу ивкӀссара Назаратлиясса Эсал цӀанийн навагу бусса чаралий къарщи уккан аьркиншиврий дакӀ дарцӀуну+.
10Муна мукун, хъун рувхӀанийтурая ихтиярдугу ларсун, Ярусалимрай на къарщи авцӀуну ивкӀра Эсал ххуллу бувгьуминнайн. Мукунсса чӀявусса мубарактал на дуснакьравун бакьлай ивкӀссара. Судрал гай литӀунсса хӀукму байни, нагу муний рязийну чӀу булайссия+.
11ЧӀявусса эбадат-къатраву на гайннан таммихӀру байссия, гайннахь цала иман кьадитан данна тӀий. На гайннайн муксса сситтулну уссиявхха, хӀатта чил билаятирттайсса шагьрурдайгума на гай къабитайссия+.

12Ца ппурттуву на Дамаскрайн авчуссияв, Эсал хъирив наними бугьлансса ихтияргу хъун рувхӀанийтурая ларсун+.
13Я ттул паччахӀ, нава му ххуллийх ахттайн чӀумал най унува, ттун цакуну ссавниятусса бургъияр ярксса чани ххал хьуна. КӀанил чанна лахъан увнав нагу, ттущал нанимигу.
14Жу циняв щяв багьунав. Ттун бавуна ттущала жугьутӀ мазрай гъалгъа тӀисса чӀу: «Саул, Саул, ина Ттуйн циван къарщи уклай ура, Ттухун циван ахчилай ура? Винма бигьану бикӀанссарив, тарс бавцӀусса ттуккуйн кунна, тархьру щилан диркӀукун?!»
15На цӀувххуссия: «Ина цура, Заллуй?» «На Эсара, ина Ттухунна ахчилачисса, – увкуна Залуннал.
16– Изу лавай, ацӀу ччаннай. На вичӀан увкӀра ина Ттула къуллугъчину итан. Ина цайминнахь бусавантӀиссар На винна ккаккан дурмур ва уттигу ккаккан дантӀимур.
17-18На ина гьан анна ягьудиначӀангу, ягьуди бакъминачӀангу, миннал яру тӀитӀин бан, ми цӀаннавату ччаннайн буккан бан, ми Иблислул биялалуща мурахас хьуну, Заннал биялалийн бучӀан бан, миннал бунагьру хӀалал бивтун, мигу бухханшиврул Ттуйн иман дирхьусса мубарактурал кьюкьлувун. Ми ина бакӀрайн ласунтӀисса захӀматирттаву На ина уруччинна вийн къарщи буклакисса ягьудинаятугу, махъми халкьуннаятугу».

19Я Агриппа паччахӀ, ттуща къавхьунни ссавний ттула хьхьичӀ дарцӀумунийн мютӀи къахьун.
20БакӀрай на баян буллай ивкӀра Дамаскрай буминнан, яла Ярусалимрай ва щалагу Ягьудинаву, хъирив тӀурча цаймигу миллатирттан, мигу бунагьирттая махъунмай хьуншиврул ва Заннайн лажинну бурганшиврул, миннал дуллалисса давурттайну ккаккан баншиврул ми бунагьирттая махъунмай хьушиву+.
21Мунихлу цаппара ягьудинан на Заннал Къатлул хӀаятраву увгьуну, ивчӀан ччан бивкӀуна+.
22Амма Зал хӀакьинусса кьининийнгу ур ттун кумаг буллай. Вана на цӀана зул хьхьичӀ авцӀуну, чӀивинахьгу, хъунанахьгу буслай. На Мусал ва гаймигу идавстурал увкумунияр ххишала цичӀав тӀий акъара:
23МасихӀнан ккаккан бувну бивкӀссар аьзаврайсса бивкӀу ласун, яла ливтӀуминнаву утта увксса цалчинма хьуну, утти жула халкьуннащагу, цайми миллатирттащагу ххассал баврил чаннайн буккан бюхъантӀишиву баян бан!+

24Мукун цахлува махъ лахълахъисса га Фестлул аьличӀан увна.

– Ина вила аькьлулий урав, Павел? – вев увкуна танал. – Вилла хъуннасса аьлимчушиврул ина авлия увну ура!

25Павеллул увкуна:

– ХӀурмат лавайсса Фест, на авлия хьуну акъара, на тӀутӀимур хӀакьссар ва аькьлулийнуссар.
26Агриппа паччахӀнан вай гьарза кӀулссар, мунияту ттуща вай махъру сивсуну тӀун бюхълай бур мунахь. Ттун цӀакьну кӀулли на увкумунива мунан личӀлул къавхьусса цичӀав къаливчӀшиву, цанчирча Эсан хьумур кьюлтӀсса за бакъархха.
27Я Агриппа паччахӀ, вихссаравкьай ина идавстурайн?! Ттун кӀулли ина вихшиву.

28– Явара тти, вин ваксса чӀивисса мутталий ттуяту МасихӀнал Ххуллу бувгьума ан ччай бур! – увкуна Агриппал.

29Павеллул увкуна:

– Мутта цуксса бухьурчагу, кутӀасса ягу лахъисса, на Заннайн дуаь дуллай ура, ина акъа, хӀакьину ттух вичӀи дирхьусса цинянналгу на бувгьусса Ххуллу бугьаннав… так вай ттуй куннасса махру дакъа+.

30Агриппа паччахӀ ивзуна, танащал ивзуна сардар Фест, Вереника ва тайннащал бивкӀмигу.
31Тай бувккуна, куннахь кув тӀий:

– Ва инсаннал я ивчӀан ан, ягу дуснакь ан дурсса цичӀав дакъар+.

32– Ва бучӀия итаакьин, агана ванал Румуллал паччахӀнал суд баву тӀалав дурну къадиркӀссания, – увкуна Агриппал Фестлухь+.

Павел Румлив ачаву

271Жу Италиянавун гьан хӀукму бувсса чӀумал, Павелгу, гайми дуснакьлувтуравасса цаппарагу тапшур бувна Румуллал паччахӀнал полкиравасса Юлий тӀисса хӀаписарнайн+.
2Жу щябивкӀру Асиа провинциялул портирдавун буххан ккаккан бувсса Адрамитлия бувкӀсса жамилий ва багьру ххуллийн. Жущал уссия Тессалоника шагьрулиятусса македонийчу Аристарх+.
3Хъиривмур кьини жу бавцӀуру Сидон шагьрулий. Юлий Павеллущал хъин ивкӀун ия, ганахьхьун дустурачӀан уххан ихтияр дуллай, гайннал Павеллун аьркинмунил аякьа даншиврул.
4Жу цӀунилгу бувкру хьхьиривун, ва марч лажиндаравун бухьувкун, Кипр жазиралул марч бакъамур чулул чӀарацӀух хьуну, бавчуру.
5Киликия провинциялуцӀух ва Памфилия провинциялуцӀух хьуну, тӀивтӀусса хьхьиригу бивтун, Ликия провинциялул Мира шагьрулий бавцӀуру.
6Тикку хӀаписарнал лявкъуна Италиянавун Искандерия шагьрулияту нанисса жами ва жу ганий щябивтунну+.
7Цимивагу гьантлул мутталий жу хӀаллих най бивкӀру хьхьичӀунмай ва, ахиргу, мадара захӀматгу бувну, бивру Книд шагьрулийн. Мурчал жунма аьркинсса чулухунмай бачин битлай бакъахьувкун, жу Салмонэ тӀисса кӀанттуцӀух хьуну, Крит жазиралул марч чанссавагу хьхьарамур чулухух бавчуру.
8Гужрай зуманицӀух най, жу бивру «Ххуйсса Ликказанну» тӀисса кӀанайн, Ласея шагьрулияту арх бакъа.

9Хъуннасса чӀунгу ларгун духьувкун, ссутнил чӀунгу дуркӀун душиврийн бувну*, хьхьирийх нан нигьачӀаву хьуну духьувкун, Павеллул дюъ дирхьуна:

10– Арамтал, ттун чӀалай бур жула ххуллу хъинну нигьачӀи хъанай бушиву, зарал хьун бюхъай кьай-кьуйлун ва жамилун бакъа, жула оьрмулунгу.

11ХӀаписарнал, Павеллул тӀутӀимуних къулагъас дан кӀанай, капитаннал ва жамилул залуннал тӀимуних вичӀи дирхьуна.
12ЦӀана ми бусса порт бия кӀи рутан бучӀи бакъасса, мунияту чӀявуминнал хӀукму бувна гихунмай бачин, ай, балики цащава Пуникс шагьрулийн биян ва тикку кӀи рутан бюхъан тӀий. Пуникс бия Кьибла-Баргълагаваллил ва Ухссав-Баргълагаваллил чулуха тӀивтӀусса Крит жазиралийсса порт.




Хьхьири гьалак шаву

13Бивщуна куклусса Кьиблалул марч, варича аьркинмур куну, хьхьиричитал, якорьду гьаз дурну, бавчуна Критрал зуманицӀух.
14Чансса хӀаллавун жазиралул чулухату бивщуна Эвракилон тӀисса, ураган кунмасса Ухссав-Баргъбуккаваллил марч+.
15Мукун гужсса мурчайн къарщину бачин къашайсса жами лавсун бавчуна. Жугу мурчал бувцунийн бавчуру.
16Кауда тӀисса чӀивисса жазиралуцӀух нанисса жуща гужрай дугьан бювхъуна ххассал бай къаехъ.
17Къаехъ жамилийн гьаз дурну, хьхьиричитурал, архъантру жамилул луртту ларсун, ганил чуллу бавхӀуна. Ливиянал зуманивсса къундалий, щин ххялтӀасса кӀанай личӀансса нигьал, пардаврттугу ларкьуну, мурчал лавснийн бавчуна.
18Мурчал мукун гьалакну жами хъюлчу буллай бияхха, хъиривмур кьини гай кьай-кьуй жамилияту экьиличлан бивкӀуна.
19Шамулчинмур кьини гайннал цала карунних экьиливчуна жамилияту, га бачин бан ишла байсса ярагъ-архъантру.
20Цаппара гьантри хьуна къачӀалай я баргъ, я цӀуртти, марчмур бия бишлайнма. Жул ххассал хьунсса цукунчӀавсса хьул къаливчӀуна.
21Инсантурал цичӀав къаканай хъунмасса хӀал бувна. Микку Павеллул увкуна:

– Я арамтал, зу аьркинссия ттул насихӀатрах вичӀи дишин ва Критраяту арх къабуцан, му чӀумал жунма цукунчӀавсса балаллу, зараллу къабиянтӀиссия.
22Утти тӀурча ххари хьияра, зувату цучӀав къаивчӀантӀиссар, анжагъ жамири ххит хьунтӀисса.
23На иман дирхьусса Заннал ттучӀан кьунну тӀайла увккунни Цала малаик+.
24Малаикнал ттухь увкунни: «Павел, нигьамаусара. Ина Румуллал паччахӀнал хьхьичӀ ацӀан аьркинссара, Заннал Цала цӀимилийну циняв вищал жамилий наниминнан оьрму пишкаш буллай ур»+.
25Мунин бувну, я арамтал, кьянкьа дара! На Заннайн вихну ура, гьарза ттухь увкусса куццуй хьунтӀишиврийн.
26Жами экьибутантӀиссар цумур-бунугу жазиралийн+.




Жами бюкьаву

27АцӀния мукьулчинмур кьини, жу Адриатика хьхьирийх лавсун найнма бусса чӀумал, хьхьунил лякьлуву хьхьиричитуран щак багьуна аьрщарачӀан гъан хъанай бушиву.
28Дурцуна куртӀшиву, му дия мукьцӀалаксса метра, амма чансса махъ дурцукун, куртӀшиву дия зувираксса метра.
29Хьхьиричитал нигьабувсун бия жами чарттайх къабищун, мунияту мукьра якорь хьхьиривун дирчуна, чани ччяни шайния тӀий, дуаьгу дуллай.
30Гайннал кьаст дуруна, жамилул хьхьичӀа якорь хьхьиривун дутай мишан дурну, къаехъ дучӀан дурну, ганий лихъан.
31Павеллул хӀаписарнахь ва саллатӀнахь увкуна:

– Вай хьхьиричитал жамилий къабацӀарча, зу ххассал къахьунтӀиссару.

32Му чӀумал саллатӀнал къаехъ дургьусса архъанну кьуркьуна, гагу хьхьиривун дагьуна.

33Чани щяв дагьавайсса чӀумал, Павел, зад дукияра тӀий, инсантурахь маз-кьаз бихьлан ивкӀуна.

– Махъсса вай ацӀния мукьрагу кьини зу, ци шайвав тӀий, вас-ццахлий бивкӀунну, цичӀав кагу-къаканай, – увкуна ганал. –
34На миннат буллалиссара зухь кьацӀ-мацӀ учин, муниллуча зу ххассал бантӀисса. Зул цанналагу бакӀраяту чӀара къадагьантӀиссар+.

35Мукунгу куну, Павеллул, лавсун ччатӀ, ганихлу циняннал хьхьичӀ Заннайн щукругу бувну, ччатӀ гъавгъун, канан ивкӀуна+.
36Мунил инсантуравун гъира бувтун, байбивхьуна канан.
37Цинявгу жамилий жу бияв кӀиттуршлий арулцӀаллий ряха инсан.
38Буччиннин зад дуркувкун, инсантал, къама экьибичлай, жами куклу буллан бивкӀуна.

39КӀюрххицӀун гайннан аьрщи чӀалан диркӀуна, амма ци кӀану буссарив гайннан къабувчӀуна. Тикку бия къундалул зума дусса бухта. Гайнналгу пикри бувна, бюхъарча, тикку жами бацӀан бан.
40Архъантру кьуркьуну, хьхьиривун якорьдугу дирчуну, рульданул чӀатӀа-ттархьругу ттирирхӀуну, чӀиримур пардавгу гьаз дурну, хьхьиричитурал жами кьирийнмай бачин бувна.
41Щин ххялтӀасса кӀанайх бивщуну лавгун, жамилул май къундалувун кьувтӀуна, махъмур бутӀа щатӀал гъагълагъи буллай бия.
42СаллатӀнан ччан бивкӀуна циняв дуснакь литӀун, зуманив бувккун, гай ликъахъаншиврул.
43Амма хӀаписарнан Павел ххассал ан ччай ия, мунияту тай ганал бацӀан бувна. Ганал амру бувуна, гьузун кӀулми хьхьичӀ хьхьиривун ххявххун, зуманив буккияра куну+.
44Гайминнан зуманив бачин аьркинну бия жамилияту лирчӀсса тахтардацӀун лавчӀун. Мукун гай циняв сагъ-саламатну зуманив бувккуна.

Малта жазиралий

281Ххассал хьувкун, жун кӀул хьуна, га жазиралийн Малта учайшиву.
2Жазиралул агьали ляличӀину хъамал ччисса инсантал лявкъуна. Дия дяркъу, лачӀлай дия гъарал. Тайнналгу къавтӀи бивчуну, жуйн гъили хьун оьвкуна.
3Павеллул къар тӀаннул дартӀун, цӀаравун дичлачисса чӀумал, ганал каний зурчӀай тӀий лявкъуна кӀиришиврия ливхъун щирпилува бувксса загьру бу шатта.
4Жазиралул агьалинан Павеллул канияту зурчӀай тӀутӀисса шатта ккавккукун, тай тӀун бивкӀуна:

– Ва инсаннал щак бакъа цу-унугу ивкӀуну икӀантӀиссар: ва хьхьиривату ххассал хьувкун, аьдлулул заллусса зал-щарссанил ва ххассал хьун къаивтссар.

5Амма Павеллул, шатта канияту палцӀ бувну, цӀаравун бувтуна, ганияту заралгу къавхьуна+.
6Инсантуран га ялу-ялун урухлай айишинсса ягу цакуну ивкӀуну агьансса ххай бия. Миннал биялсса хӀал бувна ялугьлай. Ганан цичӀав къашайшиву бувчӀукун, миннал пикри баххана хьуну, ва инсан ца зал ухьунссар тӀун бивкӀуна+.

7Арх дакъа царай къатри дия. Ганил заллу ия Публий тӀисса жазиралул бакӀчи. Танал жу хъинну хӀурмат буну кьамул бувнав. Шанма гьантта барду жу таначӀа хъамалу.
8Публийл ппу ия къашавай шаний, танал кӀиришиву лархъун дия, оьттул ццих дирну ия. Павел, увххун таначӀан, танай кару дирхьуну, дуаь дуруна. Та хъин хьуна+.
9Агьалинан му ккавккукун, жазиралийсса циняв къашайшалт ПавеллучӀан букӀлан бивкӀуна, хъин хъанангу бивкӀуна.
10Тайннал жуха хъинну хӀурмат бувна. Жу бачин чӀун дирувкунгу, гьарца аьркинмунил щаллу бувнав.




Румлив бучӀаву

11Шанма зурувун жу жазиралий кӀи дуртсса Искандериялиясса жамилий бувкру хьхьирийн. Га жами бия «Диоскуртурал» цӀанийсса*+.
12Жу бивнав Сиракуз портрайн. Тикку барду шанма гьантта.
13Тичча лавгру Ригий портрайн. Хъиривмур кьини бивщуна Кьиблалул марч, жугу бивру Путеол портрайн.
14Тикку жун лявкъуна имандалул уссурвал, тайннал жухь тавакъю бувна ца нюжмар цачӀара дара куну.

Вана, ахиргу, бивру РумуллачӀан.
15Румливсса имандалул уссурвавран бавну бия жу бучӀантӀишиву. Тай бувккуна жул хьунийн Аппийл майдандалийн бияннин, гайми Шан-Таверна тӀисса чӀивишагьрулучӀан*. Тай ккавккукун, Павеллул Заннайн щукру бувна, ганал дакӀгу хьуна.
16Жу бувхру Румлив, Павеллухьхьунгу ихтияр дуллуна личӀину яхъанан. Ганащал ия анжагъ къарал буллалисса ца саллатӀ.




Павеллул Заннал ЦӀаний Рум шагьрулий захӀмат баву

17Шанма гьантлува Павеллул цачӀанма оьвкуна Румливсса ягьуди жяматрал бакӀчитурайн. Гай бавтӀукун, ганал увкуна гайннахь:

– Уссурвал, на, Ярусалимрай увгьуну, румуллахьхьун уллуну уссара, на я жула халкьуннайн, я жула буттахъал аьдатирттайн къарщисса цичӀав бувну бакъана.
18Румуллал ттул иширал хӀакъираву хъирив лаяву дурну, на итаакьин ан ччай буссия, цанчирча на ивчӀан ансса тахсир къалявкъунутӀий+.
19Амма ттуй тахсир бихьлахьисса жула халкьуннал инсантал на итаакьин рязи хъанай бакъая. Мунияту ттун багьунни Румуллал паччахӀначӀа суд баву тӀалав дан. На мукун бувсса жула халкьуннай ци-бунугу ца тахсир бишиншиврул бакъая.
20Зуйнгу хӀакьину на оьвчав, зу ккакканшиврул ва зущал ихтилат баншиврул. Исраэлнал Цайн Умуд Бивхьуманал цӀанийрихха хӀакьину ттуй вай махру дусса.

21Павеллух вичӀи дирхьуминнал увкуна:

– ЖучӀан виятусса цукунчӀавсса чагъарду Ягьудинавату къабувкӀунни. Ва тиха бувкӀсса ягьуди-уссурваврава щилчӀав вияту оьккисса цичӀав къаувкунни.
22Амма жун ччиссия вияту виятува бавну вил пикрирду, цанчирча жун му секталуяту, оьккисса тӀарду бакъа, цичӀав къабаяй.

23Гайннал бази бувна Павеллущал, ва му кьини ганачӀан хъиннува чӀявусса инсантал бавтӀуна. Павел кӀюрххия маркӀачӀаннин буслай ия гайннахь Заннал ПаччахӀлугърая, Мусал Тавратраву ва Идавстурал Луттирдаву Эсая увкумур буцлай+.
24Цавай ганал мукӀру бувуна, гайми вих бан къавхьуна.
25Гайннал дянив цалийн къабучӀавуртту хьуна, гайгу шаппа-шаппай бачлан бивкӀуна. Павеллул гайннахь увкуна:

– Заннал РухӀирал Яшайя идавсийхчӀин зул буттахъахь тӀайланур увкусса вай махъру:+

26«Насу вила халкьунначӀанча, уча:


„Зу вичӀидирхьуну бикӀантӀиссару, амма зун къабувчӀинтӀиссар,

зу буруглай бикӀантӀиссару, амма зун ххал къахьунтӀиссар.

27Зул циняннал дакӀурдийх май даркьуну дур,

зул вичӀив дарщуну дур,

зул яругу лавкьуну бур.

Акъания зул яруннин ххал хьунссия,

вичӀан баянссия,

дакӀнин бувчӀинссия,

зувагу кӀура баенссияв Ттул чулийнмай.

Му чӀумал На зу хъин бантӀиссияв“»+.



28Утти кӀулну бикӀи Заннал ххассалшин гьан дуршиву жугьутӀи бакъаминнан: гайннанни баянтӀисса ва Хавар! – увкуна Павеллул+.

29Ганал ми махъру увкуну махъ, ягьуди ппив хьуна, куннащал кув хъинну бястругу буллай.

30Цала бувгьусса къатлуву Румлив ялапар хъанай Павеллул кӀира шин дуруна. Гьарца цачӀана увкӀма ганал кьамул айва.
31Га сивсуну Заннал ПаччахӀлугърая баян буллай ва Заллу Эса МасихӀная вяъза-насихӀат буслай ия. Ганахун ахчайсса цучӀав акъая+.







* 1:12 Аслийсса текстрай бур, Ххуллун-кьини ягьудинан битан бучӀи бувсса ххуллул манзилданий (яъни сайки 1 км-лул манзилданий) куну.

* 1:13 Зилотхъул учайсса бивкӀссар, Румуллал путпарас-хӀакимтал лихъан баншиврул, ярагъуннищал талан хӀадурсса инсантурайн. Симонгу хьхьичӀ гайннаятусса ца ивкӀссар.

* 1:20 Забур Давуд идавсин ливкмур лури. Гьартану ххал бува глоссарийрай.

* 2:1 ХхюцӀалуннил байран – Пейсах байран хьуну, ххюцӀалва гьантта лавгун махъ дайсса байран. Му кьини цалчин бавтӀсса къалмуя Заннан кьурван байсса бивкӀссар.

* 2:31 МасихӀ (Христос) тӀисса «Заннал Язи Увгьума» тӀиссар. Гьартану ххал бува глоссарийрай.

* 2:42 ЦачӀу дукра канакийни, Эсал мюталимтурал Эсал Цалла ккурхӀусса аьзаврттугу дакӀнийн дутайсса диркӀссар (мукунма ххал бува Лк. 22:17-20).

* 3:11 Сулайман идавсил ларзу диркӀссар Заннал Къатлул хӀаятрал баргъбуккаваллил чулух.

* 3:25 КьутӀи (договор) Заннал дурну диркӀссар Муса идавсийхчӀин Исраэлнал халкьуннащал.

* 


4:1 РувхӀаний – диндалул къуллугъчи. Гьартану ххал бува глоссарийрай.

Саддукейтал – ягьудинал диндалул партиялувусса инсантал бивкӀссар (минная гьартану бувсун буссар глоссарийрай).


* 


4:5 Хъунисри – жяматрал бакӀчитал.

Тавратрал аьлимтал – хъинну куртӀну ва биялну Таврат (Заннал Кьанун) кӀулсса ва му халкьуннан лахьхьин буллай бивкӀсса инсантал.


* 4:15 Ягьудинал Хъун Диван бивкӀссар ягьудинал хъунмур диван. Гьартану ххал бува глоссарийрай.

* 4:27 Гьирод – Гьирод Антипа; му Галил ва Перей билаятирттал паччахӀри (жула заманалуяр хьхьичӀсса 4 – жула заманалул 39 шш.), Гьирод Хъунама паччахӀналгу арсри.

* 4:36 Левит – Левийл тухумраясса инсан. Ярусалимрай Заннал Къатлуву къуллугъ буллансса ихтияр так Левийл тухумрахьри диркӀсса.

* 5:34 Фарисейтал ягьудинал диндалул партиялувусса инсантал бивкӀссар (минная гьартану бувсун буссар глоссарийрай).

* 6:9 Эбадат-къатта (синагога) – му къатлуву буккайсса бивкӀссар Мубараксса Луттирду, дуккайсса диркӀссар дуаьрду.

* 7:4 Халдей(тал) – Месопотамнал Кьиблалул чулух ялапар хъанай бивкӀсса агьлу.

* 7:11 Канаан – ттизаманнул Исраэл, Палистина ва Ливан цивун буххайсса кӀанттурду.

* 7:13 Юсуп идавс чӀаважагьилсса чӀумала Мисрилив ивзун махъ, кьура шин ларгун, хъунасса адимина хьуну уну, цалчин Мисрилив бувкӀний уссурвавран къаувчӀуссар.

* 7:40 Гьарун – Муса идавсил уссу. Га ивкӀссар Исраэлнал цалчинсса Хъунама рувхӀаний.

* 7:43 Молох – аммон халкьуннал залли.

* 7:44 Заннал Чятир ца кӀанттаяту гамур кӀанайн ласайсса Заннал Къатта кунма ишла байсса бивкӀссар, Сулайман идавсил чарил Заннал Къатта баннин.

* 7:56 Инсаннал Арс – МасихӀнал цӀардал ца, укун увкуну бур Ганайн Даниял идавсил. Гьартану ххал бува глоссарийрай.

* 8:27 Кандакия – хӀабашнал паччахӀсса хъаннил титул. (ХӀабаш – ттизаманнайсса Эфиопия ва Суданни.)

* 8:28 ПӀайтӀун – фаэтон, карета, колесница.

* 10:14 Петрдул цала хьхьичӀ дарцӀусса пардавлий ккавксса хӀайвантрайн хӀарамсса ва нажасъсса тӀий ухьунссар, цанчирча гайннуву ягьудинал Кьанундалул букан къабучӀи бувссагу хӀайвант бивкӀунтӀий.

* 11:28 Клавдий – му Румуллал паччахӀри (41–54 шш.)

* 12:1 Гьирод – яъни Гьирод Агриппа I, Хъунасса Гьиродлул арснал арсри.

* 12:3 Кьири ЧчатӀул байран – интту Пейсахрал хъирив арулва гьантлий дайсса байран.

* 12:17 Шикку кӀицӀ уллалисса Якьув ухьунссар Эсал уссу-ссурахъу. Петр Ярусалимрайсса Эсал умматрал бакӀчину ивкӀссар. Якьув му умматрал бакӀчи хьуссар Петрдул хъирив. Ххал бува мукунна 15-мур бутӀа.

* 13:1 Тетрарх (грек мазрава) – Хъунама Гьиродлул цала паччахӀлугъ мукьа арснайх дарчӀуну диркӀссар, ца бутӀул бакӀчинайн тетрарх учайсса бивкӀссар.

* 13:14 Ххуллун-кьини – му ягьудинал бусравсса кьинир. Му ягьудинал календарьданийн бувну нюжмардул махъра-махъсса кьинир. Му кьини, Тавратрал тӀийкун, зун, даву дуллан къабучӀиссар. Заннайн эбадатру дуллан бучӀи бувну бивкӀссар.

* 14:12-13 Грекнал диндалул бивкӀссар чӀявусса залтал: Зевс, Гермес ва мукунма цаймигу. Зевс ивкӀссар залтурал бакӀчи, Гермес гайннал цала илчинугу гьан айсса ивкӀссар. Залтурайн эбадат дайсса диркӀссар ахӀрамирттаву (храм). Ми ахӀрамирттаву бивкӀссар эбадат дачин дайсса къуллугъчитал (жрецтал).

* 14:14 Ягьудинал цайрасса янна ххядуккайсса аьдат диркӀссар хъинну гьалак бувкшиву ягу хъинну ссибивзшиву ккаккан даншиврул.

* 15:13 Шикку кӀицӀ уллалисса Якьув ухьунссар Эсал уссу-ссурахъу.

* 15:20 …оьттуя махъунмай хьияра… – тӀисса махъру бувчӀин бюхъайссар: 1) оьтту дукралун ишла мабари; 2) инсан маивчӀари. ЧӀалачӀиссаксса, шикку ва махъ цалчинмур мяъналий ишла бувну бур.

* 16:4 Ххал бува 15:28-29-ми бувчӀин бувмур.

* 16:37 Румуллал граждантал, суд къабувну, батлан ва дуснакьравун бакьлан ихтияр къадиркӀссар.

* 17:19 Ареопаг – Афиннайсса бакӀу. Гикку бивкӀссар Афин шагьрулул совет.

* 18:2 Понт – ЛухӀи хьхьирил Кьиблалул зуманивсса Румуллал провинцияр.

* 18:2 Клавдий паччахӀнал Румлияту ягьуди буккан бувссар жула заманнул 49-ку шинал.

* 18:12 Галлион (Луций Анней Новат Галлион) – Румуллал Ахаия провинциялул проконсул (сардар) хьуссар, 51-ку шинаяту тӀайла хьуну. Ахаия провинциялувун ттизаманнул Грециянал хъунмур бутӀа бухлай бивкӀссар. Коринт ва Афин Ахаия провинциялул агьамми шагьрурду бивкӀссар.

* 19:24 Эфес шагьрулий бивкӀссар хъу дугьаврил ва дюхъаврил зал-щарссанин Артемидан хас бувсса ахӀрам (храм). Му ахӀрам дунияллийсса арулла караматрал цаннин ккаллину бивкӀссар.

* 20:13 Асс Троада шагьрулияту 32 км-лул манзилданийсса шагьрур.

* 21:38 Аслийсса текстрай къачагъ тӀисса мукъун кӀанай «сикарий» тӀий буссар. Сикарий – му румуллайн къарщину бунт дурну гьаз хьусса ягьудинал талаталайн учайссар.

* 22:25 Румуллал империялий ялапар хъанахъисса агьлу циняв гражданталну къабивкӀссар. Гражданшиву – му хъинну хъунмасса бусравран ккаллину бивкӀссар, граждантал суд къабувну баттан цукунчӀав къабучӀину бивкӀссар.

* 22:30 Ягьудинал Хъун Диван бивкӀссар ягьудинал хъунмур суд. Гьартану ххал бува глоссарийрай.

* 23:3 Аслийсса текстрай «кӀяла був чӀира» увкуну бур «лажинлякъу» тӀисса мяъналий.

* 23:24 Сардар – му Румуллал ивтсса провинциялул бакӀчири.

* 23:35 Му чӀалъаь (дворец) бувну бивкӀссар Исраэлнал паччахӀ Гьирод Хъунаманал заманнай.

* 25:13 Агриппа (Гьирод Агриппа II) – му Гьирод Агриппа I-нал арсри, увссар жула заманнул 27-ку шинал. Ганал паччахӀлугъравун цаппара кӀанттурду ва шагьрурду буххайсса бивкӀссар. Вереника ганал ссу бивкӀссар.

* 27:9 Аслийсса текстрай «зума дугьаву» куну буссар, ихтилат ягьудинал «Хъуннасса зума дугьаврил» байрандалиятур. Му дугьайсса диркӀссар ссуттил, му чӀумал тӀурча хьхьирийх нан хъуннасса нигьачӀаву диркӀссар.

* 28:11 Диоскуртал – грекнал мифологиялувусса Кастор ва Поллукс зал-кӀинничалтри.

* 28:15 Аппийл майдан бивкӀссар Румлияту 70 км-лул, Шан-Таверна – 53 км-лул манзилданий.

ХьхьичӀмахъ


БучӀантӀимуниясса лу

ХьхьичӀмахъ

ЧчянияцӀа нанисса элмулул традициялийн бувну, ва лу чивчуссар Эса МасихӀнал вакил ЮхӀаннал. Ва хъанахъиссар МасихӀнаятусса мукьва хаварданувасса цаннил авторгу. ЮхӀаннал «БучӀантӀимуниясса лу» чивчуну бур цува Патмос жазиралийн уккан увсса чӀумал, жула эралул 1-мур векрал 90-ку шиннардил аралуву, Эса МасихӀнайн иман дирхьуми хъинну къума буллалисса Румуллал паччахӀ Домицианнул заманнай.

Ва лу чивчуну бивкӀун бур Эса МасихӀнайн иман дирхьусса ЧӀивимур Азиянавусса (уттисса Турциянавусса) халкьунначӀан тӀайла буккан. Къума буллай, лихълахъи буллалиминнахь ва луттираву бувсун бур ялун бучӀантӀимур: Эса МасихӀ цӀунилгу аьрщарайн ликкантӀиссар, Заннайн ва КӀанал халкьуннайн къарщими циняв бух бантӀиссар, Цайнна иман дирхьуминнан КӀанал абадул бахшиш дулунтӀиссар. Луттирай мукунна инсантурай дюъ дирхьуну дур МасихӀнал умматравун бувхсса щялусса муаьллимтурая мугъаятну бикӀан.

Ва луттиравугу най дур Эса МасихӀнаяр хьхьичӀ бивкӀсса идавстураяту дайдирхьусса, дунияллул тарихрал ахир дучӀаврия ва хъинмунил оьмур бух бувну къуртал баврия яргсса, дакӀний личӀансса суратирттайну бусласисса традиция. Ва бюхъай бикӀан Инжилдануву лаласун ва бувчӀин бан яла захӀматмур лу: муниву яргсса шеърийсса образирттайну дуллуну дур ялун бучӀантӀимунил суратру.

Вана кутӀану луттираву бумур:



	ХьхьичӀмахъ (1:1-8);

	ЮхӀаннан Инсаннал Арс ккаккаву ва арулва кӀанайсса МасихӀнал умматрайнсса чагъарду (1:9–3:22);

	ЮхӀаннан Ссавнийсса ПаччахӀнал Тах ккаккаву; Зал ва ЧӀи бюхттул буллалиминнал махъ баяву (4:1–5:14);

	Арулва мугьру гъагъаву ва Заннал ххуллий аьзаврай ливтӀуми ттирхханнарайн буккаву (6:1–8:5);

	Арулва сувр бищаву ва кӀия идавсил Заннал хӀакьмур баян буллалаву (8:6–11:19);

	Жанаварданул ва ЧӀилул паччахӀлугъирттал дянивсса талатаву (12:1–14:20);

	Арулва кӀичу экьибутӀаву ва ЧӀи ххувшаврил шадлугъ (15:1–19:10);

	Заннал ПаччахӀлугъ дишаву, ЦӀусса Ярусалим (19:11–22:5);

	Хъиривмахъ (22:6-21).





1


Байбишаву

11Ва лу чӀал къавхьуну хьунтӀисса иширттаятусса лури. Заннал вай затру ккаккан бувссар Эса МасихӀнан*, Ганалгу Цала хъирив бавчусса халкьуннан кӀул баншиврул. Вана Эсал Цала малаик гьан унни ми затру ттун, Цала лагънан ЮхӀаннан, ккаккан бан+.
2Утти нагу буслай ура цимурца та чӀумал ттунма ккавкмур. Бусласимур Заннаяту ливксса хӀакьсса баянни, Эса МасихӀналгу мяйжаннугу вайри баян бувсса+.

3Ва лу лахъну ккалаккимигу, вай бучӀантӀимуниясса мукъурттих вичӀи дирхьумигу талихӀ бумири. Вай мукъурттил тӀимур буллалисса гьарица инсаннан мяйжаннугу талихӀ хьуссар, цанчирча шикку бувсмур хьунтӀисса чӀун гъаннура дур+.




Асианал арулва кӀанайсса Эсал умматрайн ссалам

4-5На ЮхӀаннара, навагу чичлай ура Асиа провинциялул* арулва кӀанайсса Эса МасихӀнал умматрайн*.

Зущал бикӀаннав барачат ва аслахӀшиву Цув Уманаяту, Цув ИвкӀманаяту, ва Цув УчӀантӀиманаяту, мукунна КӀанал ПаччахӀнал Тахлил хьхьичӀсса арулла рухӀираяту ва мудан хӀакьмур баян буллалисса Эса МасихӀнаяту – Цуврихха ливтӀуминнаву Заннал цалчин утта уккан увну, абадул абадлий ИкӀантӀима, Цуврихха дуниялийсса циняв паччахӀтуралгу ПаччахӀ.

Эса МасихӀнан жува ххирассару: Цува ххачлий ивщусса чӀумал экьибувтӀусса Цала оьттуйну шювшуну, Ганал жува жула бунагьирттацӀа марцӀ бувссару+.
6Ганаллу жува бувсса ЗанначӀасса, Цалагу БуттачӀасса паччахӀталнугу, рувхӀанийталнугу*. Эса МасихӀнал кьудратгу, цӀагу бюхттул хьуннав абадул абадлий! Амин!+


7Эса МасихӀ угу-учӀантӀиссар ттуруллай,

ххалгу хьунтӀиссар КӀа гьарцагу янин

Цайн ччаллу кьувтӀуминнангу,

ва КӀанан бувмуний дунияллул циняв халкьру агьи тӀий аьтӀунтӀиссар.

ХьунтӀиссар мукун, амин!



8На Альфагура, Омегагура,* – тӀий ур Заллу-Зал, – На Умагура, На ИвкӀмагура, На УчӀантӀимагура, На Цимурца КӀунттихьмара.




ЮхӀаннан МасихӀ ккаккаву

9На ЮхӀаннара, зул имандалул уссугура. Зу куна, нагу наниссара Эсал абадлийсса ПаччахӀлугъравун, ссавургу дуллай, хӀасратгу духӀлай КӀанал цӀаний.

Заннал Махъ ппив буллалаврихлу ва Эсал хӀакьмур бусласаврихлу на Патмос жазиралийн уккан увну уссияв+.
10Залуннал кьини* на Заннал РухӀиравун лавгун унува, ттун ттула ттиликӀраха сувр* бивщусса кунмасса чӀу бавуна+.
11ЧӀунил ттухь увкуна:

– Гьарца винма чӀалачӀимур луттирай чивчуну, арулвагу шагьрулийсса Ттул умматран гьан ба: Эфеслив, Смирналив, Пергамлив, Тиатиралив, Сардислив, Филаделфиялив ва Лаодикиялив.

12Гъалгъа тӀутӀима ккаккан на махъунай урувгра, ххалгу хьуна ттун арулва мусил чирахъ.
13Чирахъирттал дянив авцӀуну ия Цурив, Инсаннал Арснаха* лавхьхьума. Ганай дия лахъисса янна, хъазамрайхгу мусил мухӀлу дархӀуну дия+.
14Ганал бакӀ ва кӀиз, кӀяла ппал кунма ягу марххала кунма, кӀяласса бия, яругу цӀарал лама кунмасса бия,+
15ччаннугу пачливу ятӀул лаган бувсса пар-пар тӀисса дувсси кунмасса бия, Ганал чӀугу хъунмасса мугьалттул ххурхху кунмасса бия.
16Ганал урчӀамур канихь арулва чанна цӀуку бия. Ганал увкусса махъ кӀирагу чулуха даелсса тур кунмасса бия. Ганал лажингу дяахттайнмай кӀири бувсса баргъ куннасса дия+.

17Га ттуна ккавккукун, ивкӀусса куна, на Ганал ччанналун агьра. Ттуй Цала урчӀамур кагу дирхьуну, Ганал увкуна:

– Нигьамаусара! На Цалчинмагу, Махъа-махъмагура,+
18На сагъссара! На ивкӀуну уссияв, амма вана утти абадул абадлий сагъну! Ттухьри дусса бивкӀулулгу, ливтӀуминнал дунияллулгу кӀулли!+

19– Утти чича винма ккавкмур: цӀана хъанахъимур ва яла хьунтӀимур.
20Ттул урчӀамур канихь вин ккавксса арулва чанна цӀукул ва арулва мусил чирахърал кьюлтӀсса мяънагу вари: арулва чанна цӀуку – ми арулва шагьрулийсса Ттул умматрал малаикталли; арулва чирахъгу – мигу арулва шагьрулийсса Ттул умматри.

Эфес шагьрулийсса Эсал умматрайнсса чагъар

21– Эфес шагьрулийсса Ттул умматрал малаикнайн* укун тӀий чича:

УрчӀамур канихь арулва чанна цӀуку Бувгьума ва арулва мусил чирахъирттал дянив Заназима укун тӀий ур:+

2Ттун кӀулли зул иширттал тагьар, зул захӀматру ва зул ссавур. Ттун кӀулли зу зула дянив оьккисса инсантал къабитайшиву; мукунма зу хъиривлавунну цайнма Ттул вакилталлу тӀутӀиминнал, зун бугу-бувчӀунни гай щялмахъчитал бушиву.
3Ттун кӀулли зу хъинну яхӀ буллалишивугу, Ттула цӀанийн дакӀ тӀайлану бунутӀий зу захӀматшивуртту дурхӀушивугу, ттигу духӀлайнма бушивугу.

4Амма Ттул зуй дансса аьйгу дур: цӀана зул ччаву бакӀрай диркӀсса кунна цӀакьсса дакъар.
5ДакӀнийн бутияра, цуксса ларайсса диркӀссарив хьхьичӀра зула ччаву, ва бувчӀара, цуксса ялавай багьну буссарув утти зува. Агана му зу бакӀрайн къаласурча ва хьхьичӀра куннасса ччаву къадиширча, На увкӀун зул чирахъ бивкӀсса кӀанаяту тийнмай банна.
6Амма буссар На хъинчулий ккаклакимургу: Ттуннагу оьккан дизлазисса николаитътурал* тӀуллу зунгу оьккан дизлай дур.

7Агана зула вичӀив духьурча, баеяра Заннал РухӀирал Цала умматрахь личӀи-личӀисса кӀанттай тӀутӀимур. Ххув хъанахъиманахьхьун На ихтияр дуллунна Заннал Алжаннуву ххявхсса Оьрму булай мурхьираятусса ахъулсса дукаван+.




Смирна шагьрулийсса Эсал умматрайнсса чагъар

8– Смирна шагьрулийсса Ттул умматрал малаикнайн чича:

Укун тӀий ур Цалчинма ва Махъа-махъма, Цув ивкӀума ва цӀунил утта увкма:+

9Ттун кӀулли зул дардру ва мискиншиву. Амма зу дакӀру аваданмиру! Цив ягьудиталлу тӀисса цаппараннал зу оькки-ккаккул буллалишивугу Ттун кӀулли, амма На миннайн ягьудитал къаучинна, ми Иблислул агьлу бунутӀий+.
10ЗучӀанна гъан хъанахъисса хӀасратраяту нигьамабусари. Зуватусса цаппара Иблислул дуснакь бантӀиссар, зул хӀал ккакканшиврул. Зу ацӀва гьантлий аьзият ккухӀлай бикӀантӀиссару. Амма литӀуннингу дакӀ тӀайлану билукӀи, Нагу зун ххув хъанахъиманал ххирасса бахшиш дулунна – Абадлийсса Оьрму!+

11Агана зула вичӀив духьурча, баеяра Заннал РухӀирал Цала умматрахь личӀи-личӀисса кӀанттай тӀутӀимур. Гьарца ххув хъанахъиманан кӀилчинсса бивкӀу бакъассар+.




Пергам шагьрулийсса Эсал умматрайнсса чагъар

12– Пергам шагьрулийсса Ттул умматрал малаикнайн чича:

КӀирагу чулуха даелсса тур Думанал укун тӀар:+
13Ттун кӀулли зу ялапар хъанай бушиву Иблислул паччахӀшиврул тах бусса кӀанай. Амма мукун бунувагу, зу Ттул цӀанийн дакӀ тӀайлану буру. ХӀатта Ттуяту бусласисса ва Ттуйн дакӀ тӀайласса Антипа чил канил ивкӀуну махъгу, Иблис ялапар хъанахъисса ва шагьрулий зу Ттуйн иман дишаврияту махъунмай къавхьунну ва Ттуйн дакӀ тӀайланма буру.

14Амма Ттул зуй дансса ца аьйгу дур: зувусса цаппара бур Валаамлул лахьхьин бувмур буллай.* Танал цала чӀумал Валак паччахӀнан лахьхьин бувну бивкӀссар Исраэлнал халкь бунагь буллали бансса куц, щялусса залтуран кьурван дурмур канай ва зуна буллай+.
15ЗучӀагу мува му бур. Зувусса цаппара николаитътурал лахьхьин буллалимур буллай бур+.
16Зула бунагьру кьабитияра! Агана зу мукун къабарча, На зучӀан чӀал къавхьуну учӀанна ва Ттул махъ бикӀантӀиссар рирщусса тур кунмасса. Миннаща Ттуйн къарщину бацӀан къахьунтӀиссар.

17Агана зула вичӀив духьурча, баеяра Заннал РухӀирал Цала умматрахь личӀи-личӀисса кӀанттай тӀутӀимур. Гьарца ххув хъанахъиманан На ятминнаяту кьюлтӀ дурсса манна* дулунна, булунна ганал цӀусса цӀа чирчусса кӀяласса чаругу, цӀа цурдагу кӀулну дикӀантӀиссар так му лавснан+.




Тиатира шагьрулийсса Эсал умматрайнсса чагъар

18– Тиатира шагьрулийсса Ттул умматрал малаикнайн чича:

Укун тӀий ур Цал яругу цӀарал лама кунмасса, Цал ччаннугу пар-пар тӀисса дувсси кунмасса Заннал Арс:+

19Ттун кӀулли зул иширттал тагьар, зул ччаву, зул иман, зул къуллугъ ва зул ссавур. Ттун кӀулли махъ ппурттуву зул давуртту хьхьичӀ дурминнуяр хъунисса душиву.

20Амма Ттул зуй дансса аьйгу дур: зу Иезавел* тӀисса щарсса, Ттул цӀаниятура тӀий, Ттул халкьуннахь насихӀатру буслай диртун буру, му тӀурча щялмахърай Ттул халкьуннан бунагьрал ххуллу лахьхьин буллай дур: зунарду буллан, щялусса залтуран бувсса кьурванну канан+.
21На ганихьхьун дулав цила бунагьирттая махъунмай хьунсса чӀун, амма га цуппа зуна буллалишиврий мукӀру хьун ччай бакъар.
22Вана Нагу га къашавай хьуну шанийн багьан банмур банна. Ганищал зуна буллай бивкӀминнайн На оьккисса бала ликкан банна, агана ми ганищал ци дуллай бувссарив мукӀру къахьурча ва бунагьру буллалаву къакьаритарча.
23Ганил ххуллу бувгьуну нанимигу* литӀун банна. Му чӀумал гьарца кӀанайсса Ттул умматран кӀул хьунтӀиссар, На гьарнал дакӀниву ва бакӀраву кьюлтӀ буллалимур КӀулма ушивугу, зувусса гьарнан зура дурмунин лайкьмур бикӀантӀишивугу+.
24Тиатиралийсса зувуминнава Иезавеллул лахьхьин буллалимур къабуллалиминнахьгу, «Иблислул куртӀсса кьюлтӀмурди» учаймунива цанна кӀулшивуртту къаласласиминнахьгу На тӀутӀиссара: цайми тӀалавшинну ялув дихьлай, На зун захӀмат хьун къабанна,
25так На учӀаннин Ттуяту кьамул дурмунийн дакӀ тӀайлану бикӀи+.

26Гьарца ххув хъанахъиманан ва На тӀутӀимур ахирданийн биттур буллалиманан На циняв халкьуннал ялув каялувшиву дулунна,+
27-28Ттула Буттаяту Ттухьхьунна дуркӀун диркӀсса куннасса:


муххал аьсаврах халкьуннай каялувшиву дуллансса

ва сина-аьрщарал тӀахӀунтту кунма гай парча-тика бавансса!



Бугу-булунна На ганахьхьун кӀюрххилсса чанна цӀуку.

29Агана зула вичӀив духьурча, баеяра Заннал РухӀирал Цала умматрахь личӀи-личӀисса кӀанттай тӀутӀимур+.




3


Сардис шагьрулийсса Эсал умматрайнсса чагъар

31– Сардис шагьрулийсса Ттул умматрал малаикнайн чича:

Заннаха къуллугъ буллалисса арулла рухӀирай каялувшиву Дуллалима ва арулва чанна цӀуку канил Бувгьума укун тӀий ур:

Ттун кӀулли зул иширттал тагьар. Зуяту, зу сагъну бур, тӀий бур. Амма му мукун бакъар. Зу ливтӀумиру+.
2ЧантӀ учияра! Зу зучӀара лирчӀсса ххуймуницӀагу хьун бюхъайссару. Мунияту цӀакь бувара зувувасса ххуймур, цанчирча Ттун цӀана зул иширттаву Ттула Зал рязи уллалаву чӀалай дакъар.
3ДакӀнийн бутияра зува кьамул бувмур ва зунма бавмур. Зува му ххуллува буклакишиву бакӀрайн ласияра. Тавбагу дурну, тӀайламунийн кӀура баера! Агана чантӀ къаучирча, На хар-хавар бакъана учӀанна, цурку учӀайсса куна, мунияту На зул ялун учӀантӀисса ссят зун хӀатта хавардагу къахьунтӀиссар+.

4Амма зучӀа Сардислив буссар мурдалсса иширттайну цала янна чапал къадурсса инсанталгу. Гай Ттущал кӀяла яннардаву занантӀиссар, цив мунин лайкьсса бунутӀий+.
5Гьарца ххув хъанахъима икӀантӀиссар кӀяла янна ларххун. Гайннал цӀарду Оьрмулул Луттирая* тачӀав На лиххан къаданна, Нагу Ттула Буттал ва КӀанал малаиктурал хьхьичӀ баян банна, гай Ттула инсантал бушиву+.

6Агана зула вичӀив духьурча, баеяра личӀи-личӀисса кӀанттай Цала умматрахь Заннал РухӀирал тӀутӀимур!+




Филаделфия шагьрулийсса Эсал умматрайнсса чагъар

7– Филаделфия шагьрулийсса Ттул умматрал малаикнайн чича:

Укун тӀий ур Цув Мубаракма ва ХӀакьма, Давуд паччахӀнал кӀула Цахьма, щищачӀав лакьин къашайсса нуз тӀитӀайма ва щищачӀав тӀитӀин къашайсса нузгу лакьайма:

8Ттун кӀулли зул иширттал тагьар. Вана На зул хьхьичӀ нуз тӀитӀав, му лакьин щищачӀав къахьунтӀиссар. Ттун кӀулли зул гуж чаншивугу. Амма зунма захӀматну бунугу, На зухьва увкумур зу биттур буллай бияв, Ттул цӀаниятугу зу махъунмай къавхьунну.
9Уттирив, цивппа ягьудиталлу тӀий бунува, Иблислул агьлуну хъанахъисса цаппара щялмахъчитуран На укун банна. На ми зучӀан бувцуну учӀанна, ми зул ччанналун багьантӀиссар, миннан кӀул хьунтӀиссар зу Ттун ххира хьуну бушиву+.

10На зухь учав: «ЦӀакьну бацӀияра!» – зугу На тӀутӀимур бувну, Ттул махъ бурувччунни. Мунияту На зу буручлачиссара дунияллийсса циняв халкьуннал хӀал ккаккан дучӀантӀисса балардал чӀумуя.
11На чӀал къавхьуну учӀантӀиссара. ЦӀакьну ядувара зучӀара думур, зунна цӀа кусса ххув хъанахъиманал ххирасса бахшиш щилчӀав къаласуншиврул+.
12Гьарца ххув хъанахъима На анна Ттула Заннал Къатлувусса ттарцӀну, мунал тачӀав му кӀану къакьабитантӀиссар. Му ттурцӀай чичинна На Ттула Заннал цӀагу, Ттула Заннал шагьрулул – Ссавруннаяту Ттула ЗанначӀату ликлакисса цӀусса Ярусалимрал цӀагу, мукунна Ттула цӀусса цӀагу+.

13Агана зула вичӀив духьурча, баеяра личӀи-личӀисса кӀанттай Цала умматрахь Заннал РухӀирал тӀутӀимур!+




Лаодикия шагьрулийсса Эсал умматрайнсса чагъар

14Лаодикия шагьрулийсса Ттул умматрал малаикнайн чича:

Укун тӀий ур мудан Заннал махъру тӀайлану ва хӀакьну баян байма, Цайн «амин» учайма, Цувагу Заннал ляхъан дурсса гьарца затрал дайдихьулучӀа авцӀуну ума.

15Ттун кӀулли зул иширттал тагьар. Зу я бявкъуну бакъару, я кӀирину. ХӀайп, зу бявкъусса ягу кӀирисса бакъашиву!
16Амма зу анжагъ гъилину буру. Зу буру тӀааьн дакъасса гъили щин кунмасса. Я бявкъуну бакъасса, я кӀирину бакъасса зу На Ттула зумату пув куну гьан банна!
17Зувусса гьарманал учай: «На аваданссара, на чӀярусса лякъав, утти ттун цичӀав аьркин дакъар». Нарив зухь учинна: зун бувчӀлай бакъар, зува байчаратал бушиву, зува цӀими хьунну, мискинну, мурчӀину ва кӀачӀану бушиву+.
18На маслихӀат буллай ура зухь, ласияра ТтучӀату цӀараву марцӀ дурсса муси, зува авадан хьун; ласияра ТтучӀату кӀяла янна, зула нач-хӀаясса кӀачӀашиву кӀучӀ даншиврул; ласияра ТтучӀату иттах буккай дарув, буккияра иттах, зунма чани бучӀаншиврул+.

19На Ттунма ххираминнал гъалатӀру иттах бищара ва гайннан таммихӀ* бара, гай тӀайлабацӀаншиврул. МукӀру хьияра зува кьюкьаласса тагьарданий бушиврий ва ккаккан бара зува тӀайлабацӀан хъинну ччай бушиву.

20Вана На нузачӀа авцӀуну кьутӀа тӀий. Агана щин-бунугу Ттул чӀу бавну, нуз тӀитӀирча, На увххун, мунащал ссупралух щяикӀанна+.
21Гьарца ххув хъанахъиманахьхьун На Ттущала архӀал каялувшиву дан ихтияр дулара, Нава ххув хьувкун, Ттула Буттал Ттухьхьунна Цащала архӀал каялувшиву дан ихтияр дуллусса кунна+.

22Агана зула вичӀив духьурча, баеяра личӀи-личӀисса кӀанттай Цала умматрахь Заннал РухӀирал тӀутӀимур+.

Ссавнийсса ПаччахӀнал Тах чӀалан бикӀаву

41Мунияр махъ ттун, ЮхӀаннан, чӀалан диркӀунни ссавруннайн тӀиртӀусса нуз, бавунни тава ттущала хьхьичӀвагу гъалгъа тӀий бивкӀсса, суврлил* чӀуниха лавхьхьусса чӀу. ЧӀунил ттухь увкунни:

– Гьаз хьу шийн, На вин ккаккан банна, цукунсса ишру хьунтӀиссарив+.

2Гара ссят Заннал РухӀирал кашилийну ттун ххалхьунни кӀий, Ссавнийсса, ПаччахӀнал Тах*. Му ПаччахӀнал Тахлий ЩяивкӀмагу ия+.
3ЩяивкӀманаяту дирзун най дия, яшмилул ва хӀакьикьрал нурдануха лархьхьусса нур. ПаччахӀнал Тахлил ялтту тӀурча зумрут кунма пар-пар тӀисса ссурулккуртта бивтсса хханссия.
4ПаччахӀнал Тахлил лагма бия ялагу кьуния мукьва тах. Гайннуйгу щябивкӀун бия кӀяла яннардавусса, мусил тажругу бакӀрай бивхьусса кьуния мукьа хъуначу+.
5ПаччахӀнал Тахлияту цӀупарду ришлай дия, гужсса чӀурду ва къув-аьсру баллай бия. КӀанил хьхьичӀ дия арулла цӀаран лархъсса мяжъаллу – ми дия Заннаха къуллугъ буллалисса арулла рухӀ+.
6Ялагу ПаччахӀнал Тахлил хьхьичӀ дия хьхьириха лархьхьусса, бурулданул кунма, чани итабакьлакьисса цирив ца зат.

ТӀайланма ПаччахӀнал ТахличӀа ва лагмава мукьва хӀайван бия, миннуй хьхьичӀгу, махъгу чӀявусса яру бия+.
7Цалчинмур хӀайван асландалуха лавхьхьусса бия; кӀилчинмур – къячлуха; шамулчинмунил лажин дия инсаннал куннасса; мукьулчинмур бия гьава буллалисса барзуха лавхьхьусса.
8Ми мукьвагу хӀайвандалул гьарцаннул рях-ряхра хъа дия, хъаттирдал ялувгу, лувгу чӀявусса яругу бия. Ми хӀайвант бацӀаву дакъа кьинигу, хьхьугу тикрал буллай бия:


– Виха лавхьхьусса цама акъама,

Ина кунасса цама акъама,

Виха лавхьхьусса цама акъама,

Заллу-Зал, Цимурца КӀунттихьссама!

Ина ИвкӀма, Ина Ума, Ина УчӀантӀима!



9Абадул Абадлий Уманал, ПаччахӀнал Тахлий ЩяивкӀманал цӀа ми хӀайвантрал бюхттул дурну, хӀурмат бувну, КӀанайн щукругу бувну махъ,
10кьуния мукьагу хъуначу, ПаччахӀнал Тахлий ЩяивкӀманал хьхьичӀ никирттайн багьлай, Абадул Абадлий Уманайн икрам буллай, цала тажругу КӀанал хьхьичӀ бихьлай, укун тӀий бия:


11– Жул Заллугу, Залгу,

Ина хӀукмулул заллуну икӀан лайкьмара,

циняннал Вил цӀа бюхттул дангу, Вил хӀурмат бангу лайкьмара Ина,

Ина унутӀий гьарзат Ляхъан Дурма,

цимурца Вил биялалийнур лярхъусса ва дусса!+






5


Лу ва ЧӀи

51Яла ттун ккавккуна ПаччахӀнал Тахлий ЩяивкӀманал урчӀа канихьсса Лу – га бия кӀивагу чулуха чивчуну кай-кай бувсса чагъар. Ганий арулва хъамул мугьругу бивщуну бия+.
2Ялагу ттун ккавккуна кьуват бусса малаик. Га ия лахъсса чӀуний баян буллай:

– Цумари мугьрурду гъагъан ва Лу тӀитӀин лайкьма? – тӀий.

3Ва цучӀавгу акъая я ссавний, я лухччиний, я лухччинул лув га Лу тӀивтӀуну ххал бан бюхъайсса.
4На къуману аьтӀун ивкӀра, Лу тӀитӀин ва ганий бумур ххал бан лайкьсса цучӀав акъатӀий.
5Му чӀумал га ца хъуначунал ттухь увкуна:

– МааьтӀра! Ургу, Ххувхьума урхха! Га Давуд паччахӀнал наслулиямари. Ганайн «Ягьудал тухумравасса аслан» куну учайссар. Ганаща шайссар, арулвагу мугьругу гъавгъун, Лу тӀитӀин+.

6Му чӀумал ттун ккавккуна ЧӀи. Ганий дия кьурвандалун бивхсса лишанну. Амма утти Га бавцӀуну бия ПаччахӀнал Тахлилгу, мукьва хӀайвандалулгу, кьуния мукьа хъуначуналгу дянив. Ганил бия арулва хъи ва арулва я – ми Заннал хьхьичӀа къуллугъ буллалисса арулла рухӀри, щаллагу дунияллийх гьан дурсса+.
7ЧӀилул, гъан хьуну, ПаччахӀнал Тахлий ЩяивкӀманал урчӀа канища Лу лавсуна.
8ЧӀилул га лавсукун, мукьвагу хӀайвандалулгу, кьуния мукьагу хъуначуналгу, га ЧӀилул хьхьичӀ никирттайн багьну, икрам бувна. Гайннал гьарцаннал канихь ца-ца арфагу*, ца-ца мусил кӀичӀугу бия. Миннувугу тӀааьнсса кьанкь дусса пицӀ бия – ми Заннал мубараксса халкьуннал дуаьрдур+.
9Гай цӀусса балай тӀун бивкӀуна:


– Винни лайкьсса Лу ласун, ванийсса мугьругу гъагъан!

Инаявхха кьурвандалун буллумур,

Вил оь циняв тухумирттаватусса, циняв халкьуннаватусса, циняв миллатирттаватусса, циняв мазурдил инсантал

ххассал баврих Заннан буллусса багьари!+

10Инар бувсса гай ЗанначӀасса паччахӀталну ва рувхӀанийталну –

гай бикӀантӀиссар аьрщарай паччахӀшиву дуллай!+



11Яла ттун ккавккуна ва бавуна ПаччахӀнал Тахлилгу, гай мукьва хӀайвандалулгу, кьуния мукьагу хъуначуналгу лагмасса чӀявусса малаиктал (гай бия миллионну ва ттуршва миллионну)+.
12Гай лахъсса чӀуний тӀун бивкӀуна:


– Кьурвандалун буллуну бивкӀсса ЧӀи

хӀукмулулгу, аваданшиврулгу, аькьилшиврулгу, кьудратралгу заллуну бикӀан лайкьссар,

Му лайкьссар Цил ЦӀа бюхттул даврин ва Цув хъун баврин!+



13Яла ттун бавуна ссавний, лухччиний, лухччинул лув ва хьхьириву дусса гьарца гиву думур лахъну оьвтӀий душиву:


– ПаччахӀнал Тахлий ЩяивкӀмагу, ЧӀигу бюхттул хьуннав,

абадул абадлий личӀаннав цал кьадру-кьиматгу, хӀурматгу, бюхттулсса цӀагу, хӀукмулугъгу!+



14Мукьвагу хӀайвангу бия: «Амин!» – тӀий. Кьуния мукьагу хъуначуналгу никирттайн багьну икрам бувна+.




6


ЧӀилул цалчинми ряхва хъамул мугьру гъагъаву

61Мунил хъирив ттун ккавккуна ЧӀилул арулуннивату цалчинмур мугьру гъавгъсса, багу-бавуна гай мукьвагу хӀайвандалувасса цаннил, къув-аьс кунмасса чӀуний:

– Нану! – увкусса+.

2Ттун ккавккуна кӀяла чу ва ганийсса бурттигьу. Бурттигьунал кӀунттихь дия ккуртта-чӀатӀаракӀ, бакӀрайгу цанма лайкь бувсса таж бия. Га увккуна, ххувшавуртту ласун хӀадур хьусса ххувхьума куна.

3КӀилчинмур мугьру ЧӀилул гъавгъукун, ттун бавуна кӀилчинмур хӀайвандалул:

– Нану! – увкусса.

4Ттун ккавккуна цамур чу. Га чу бия, лархъсса цӀу кунма, ятӀулсса. Бурттигьунахьхьун ихтияр дуллуну дия дунияллий буминнал дянив душманшиву рутлан, инсантал куннал кув литӀланшиврул. Ганахьхьун хъинну хъуннасса тур дуллуну дия+.

5Шамулчинмур мугьру ЧӀилул гъавгъукун, ттун бавуна шамулчинмур хӀайвандалул:

– Нану! – увкусса.

Ттун ккавккуна лухӀи чу, ганийгу цинцилтту кӀунттихьсса бурттигьу.
6ЧӀугу бавуна, мукьвагу хӀайвандалул чулуха тӀутӀисса:

– Щала кьини зузаврихлусса багьа бикӀантӀиссар анжагъ ца лачӀал кӀияма ягу шанма хъалул кӀияма. Амма зайтуннагь ва чахир чан хьун мадари!+

7Мукьилчинмур мугьру ЧӀилул гъавгъукун, ттун бавуна мукьулчинмур хӀайвандалул:

– Нану! – увкусса.

8Ттун ккавккуна кӀялавххусса, нуркӀлул рангирайсса чу, ганийгу бурттигьу. Бурттигьунан цӀагу – БивкӀу. Ганал хъирив най дия ливтӀуминнал дуниял. Гайннахьхьун ихтияр дуллуну дия аьрщарал мукьва бутӀул ца бутӀуй инсантал литӀун – турлийну, ккашийну, азардайну ва вахӀшисса жанавартрайну.

9Ххюлчинмур мугьру ЧӀилул гъавгъукун, ттун кьурван бай кӀанттул ухнилу инсантурал рухӀру ккарккуна. Гай дия Заннал увкумунийн дакӀ тӀайлану бивкӀунтӀий ва Заннал Хавар дунияллийх ппив буллай бивкӀунтӀий цайминнал ливтӀуну бивкӀсса инсантурал рухӀру+.
10Гай рухӀирдал лахъсса чӀуний увкуна:

– Я Хъунасса ва Аьдилсса Заллу, та буллантӀиссара Ина жул оь экьибувтӀусса дунияллул инсантуран суд, та буллантӀиссара гайннан жаза?!+

11Му чӀумал гайннан гьарцаннан кӀяла янна дуллуна, чансса хӀаллайсса уттигу ссавур дара куну. Гайннан ссавур дан багьлай бия, цивппа кунма, Заннал цӀаний цайминнал ливтӀусса имандалул уссурваврал аьдад щаллу хьуннин+.

12Ттун яла ккавккуна ряххулчинмур мугьру ЧӀилул гъавгъсса. Му чӀумал гужсса зарзала хьуна, баргъгу, лухӀисса пардав ялтту даркьусса кунма, цӀан лавгуна, барзгу, оьтту кунма, ятӀул лавгуна+.
13ЦӀуртти ссавнияту щяв багьуна, гужсса мурчал мурхьирдаяту бикъавсса инжир бичайсса кунма.
14Кай-кай хьуну, ссав дакъа хьуна, циняв зунттурду ва жазирарттугу цала кӀанттаяту ссурк учин бувна+.
15Циняв инсантал: дунияллул паччахӀталгу, хъуни къуллугъчиталгу, аьралуннал бакӀчиталгу, аваданмигу, хӀукмулул заллухъругу, къазахъталгу, тархъанмигу – циняв нуххаву ва зунттаву ххяллал дянив лабивкӀуна.

16Гай зунттайн ва ххяллайн леххаву тӀий бия:

– Лекьияра жуйн, жу ПаччахӀнал Тахлий ЩяивкӀманал иттала ва ЧӀилул сситаралияту кӀучӀ бувара!+
17ПаччахӀнал Тахлий ЩяивкӀманал ва ЧӀилул хъун сситаралул Кьини дуркӀунни. Щищар шайсса утти мунил хьхьичӀ бацӀан?




7


Заннал мугьрулийну аьш дирхьусса 144 000 инсан

71Яла ттун ккавккуна мукьа малаик. Тай бия аьрщарал мукьвагу чулух бавцӀуну, аьрщарайсса мукьва марч бацӀан буллай, ми я лухччинийх, я хьхьирийх, я мурхьирдайх бищун къабитлай.
2Ттун цамагу малаик ккавккуна. Му баргъ буккай чулуха гьаз хъанай ия, Абадлий Уттавасса Заннал мугьру бувгьуну. Мунал лахъсса чӀуний вев куну лухччинунгу, хьхьирингу зарал буллан ихтияр дусса тай мукьагу малаикнайн, увкуна:

3– Я лухччинун, я хьхьирин, я мурхьирдан зарал мабулларди, жула Заннал къуллугъчитурал ненттабакӀрай жу мугьру бивщуну, аьш къадурссаксса+.

4Ттун бавуна мугьрулул аьш дурминнал аьдад цуксса дуссарив. Аьш дурну дия 144 000 инсаннай, тай бия Исраэлнал циняв тухумирттавасса инсантал:


	5Ягьудал тухумравату мугьрулул аьш дирхьусса бия 12 000,

	Рувимлул тухумравату – 12 000,

	Гадлул тухумравату – 12 000,

	6Ашердул тухумравату – 12 000,

	Нефталимлул тухумравату – 12 000,

	Манассал тухумравату – 12 000,

	7Симеоннул тухумравату – 12 000,

	Левийл тухумравату – 12 000,

	Иссахардул тухумравату – 12 000,

	8Завулоннул тухумравату – 12 000,

	Юсуплул тухумравату – 12 000

	ва Бунияминнул тухумравату – 12 000.






Циняв халкьуннавасса хӀат-хӀисав дакъасса инсантал

9Мунил хъирив ттун ккавккуна: вайнна чӀявусса хӀат-хӀисав дакъасса инсантал. Микку бия циняв тухумирттаватусса, циняв халкьуннаватусса, циняв миллатирттаватусса, циняв мазурдил инсантал. Ми бавцӀуну бия ПаччахӀнал Тахлил ва ЧӀилул хьхьичӀ. Миннай дия кӀяласса янна, миннал каруннихьгу чассагул мурхьирал къяртри дия+.
10Ми лахъсса чӀуний вев тӀий бия:


– ПаччахӀнал Тахлий щяивкӀсса жула Заннайну ва ЧӀилуйну –

Миннайнури жунна ххассалшин дусса!+



11ПаччахӀнал Тахлилгу, кьуния мукьагу хъуначуналгу, мукьвагу хӀайвандалулгу лагма бавцӀуну бия малаиктал. Ми малаиктурал ПаччахӀнал Тахлил хьхьичӀ сужда бувну, Заннайн икрам бувна,+
12укунгу тӀий:


– Амин!

ЦӀа давугу, бюхттул авугу, хӀурматгу,

Щукругу жула Заннайнни!

Аькьилшивугу, хӀукмугу, кьуватгу

Абадлий жула Заннахьри бусса!

Амин!+



13Микку ца хъуначунал ттухь цӀувххуна:

– Вин кӀуллив вай кӀяла янналувусса инсантал царив? Вай чату бувкӀссарив?

14На жаваб дулав:

– Вин кӀулссар, ттул хъунама.

Танал ттухь увкуна:

– Вай инсантал, хъунисса бала-мусиватругу ккавккун бувкӀссар. Вайннал цала янна шюршуну, ЧӀилул оьттуву кӀяла дурссар+.


15Мунияту вай Заннал ПаччахӀнал Тахлил хьхьичӀ бавцӀуну буссар,

дяхттагу, хьхьувайгу Заннал Къатлуву къуллугъ буллалиссар.

ПаччахӀнал Тахлий ЩяивкӀмарив вайннащал икӀантӀиссар, чятир ялун бувтсса куна.

16Ххишала вай ккашил къахьунтӀиссар,

мякьгу къахьунтӀиссар,

бургъил ччуччин къабантӀиссар,

кӀиришиврул бугъ къабантӀиссар.

17ПаччахӀнал ТахличӀасса ЧӀилул вайннай аякьа дуллантӀиссар, хӀухчил цала яттий дайсса кунна.

Ганил вай буцавантӀиссар Оьрму булай щинал щаращайн,

Занналгу Цала лишинтӀиссар вайннал иттавсса гьарцагу мукьал кӀунтӀ+.

Арулчинмур хъамул мугьру ЧӀилул гъагъаву

81Арулчинмур мугьру ЧӀилул гъавгъукун, Ссавруннайгу дачӀи ссят уксса хӀаллай пахъдагьру хьуна+.
2Ттун Заннал хьхьичӀ бавцӀусса арула малаик ххал хьуна. Гьарцаннахьхьун ца-ца сувр* буллуну бия+.

3Яла увкӀун, ца ялагу малаик кьурван бай кӀанттул чӀарав авцӀуна. Га ия пицӀ ччуччайсса мусил тӀахӀни канил дургьуну, ганиватугу най дия тӀааьнсса кьанкь. Ганахьхьун мукун чӀявусса пицӀ буллуну бия, ганал гайгу, циняв Заннал мубараксса халкьуннал дуаьрдугу ПаччахӀнал Тахлил хьхьичӀсса кьурван бай мусил кӀанттайн лавсун учӀаншиврул+.
4Заннал мубараксса халкьуннал дуаьрдугу, пицӀ ччувччуну, тӀааьнсса кьанкь дусса пуркӀугу Заннал хьхьичӀух гьаз хьуну най бия+.
5Яла малаикнал пицӀ ччучлачисса мусил тӀахӀни, га кьурван бай кӀанттуятусса цӀарал дуцӀин дурну, Аьрщарайн дуртуна. Га ссят гикку къув-аьсру, чӀурду, цӀупарду ва зарзаларду хьуна+.




Суврду

6Суврду канихьсса арула малаик суврду бищун хӀадур хьуна.

7Цалчинма малаикнал сувр бивщукун, оь хӀаласса микӀгу бивчуна, цӀугу щяв дагьуна. Аьрщарал шанма бутӀул ца бутӀа ччувччуна, мурхьирдал шанма бутӀул ца бутӀа ччувччуна, цинярда щюллисса урттугу ччурччуна.

8КӀилчинма малаикнал сувр бивщуна – вана хъунмасса цӀарал зунтту хьхьиривун багьсса кунма хьуна. Хьхьирил шанма бутӀул ца бутӀа оьттуйн кӀура бавуна,+
9хьхьиривусса рухӀ думунил шанма бутӀул ца бутӀа ливтӀуна, хьхьиривусса жамирдал шанма бутӀул ца бутӀа пуч хьуна.

10Шамулчинма малаикнал сувр бивщукун, ссавнияту чирахъ кунма лавхъсса хъунмасса цӀуку багьуна. КӀа багьуна циняв неххардил ва щинал щаращал шанма бутӀул ца бутӀуйн+.
11КӀа цӀукуйн Ла учайссар. Щинал шанма бутӀул ца бутӀа ларал кунна, кьурчӀи ларгуна, ми кьурчӀи щинал чӀявусса инсантал литӀун бувна.

12Мукьулчинма малаикнал сувр бивщукун, бургъил шанма бутӀул ца бутӀа, зурул шанма бутӀул ца бутӀа ва цӀурттал шанма бутӀул ца бутӀа зия хьуна. Гайннул шанма бутӀул ца бутӀа цӀан лавгуна, кьинилул ва хьхьунил шанма бутӀул ца бутӀа чаннацӀа хьуна.

13Микку ттун ххал хьуна ссавний бюхттулну лехлахисса барзу, ттун бавуна кӀа леххаву тӀисса:

– Бала! Бала! Бала! Махъсса шама малаикнал чӀал къавхьуну суврду бивщукун, дунияллийсса инсантурайн мусиват ликкантӀиссар!

91Ххюлчинма малаикнал сувр бивщукун, ттунмагу ккавккуна ссавнияту аьрщарайн ца ялагу цӀуку багьсса. Га цӀукухьхьун дуллуну дия Лув дунияллувунсса къуйлул кӀула+.
2ЦӀукул га къуй тӀиртӀукун, гива, ца хъунмасса пачливату кунма, пуркӀу бувккуна. Баргъгу, гьавагу га пуркӀурал бавщуна.
3ПуркӀуравату бувккун аьрщарайн хъацӀ багьуна. ХъуцӀурдин буллуну бия аьрщарайсса экьраврдал кунмасса гуж.
4ХъуцӀурдин къадагъа дурну дия аьрщарайсса урттун, цумур-дунугу щюллишиврун, цумур-бунугу мурхьиран зарал биян бан. Гайннухьхьун ихтияр дуллуну дия анжагъ ненттабакӀрай Заннал мугьру бакъами инсантуран зарал буллан+.
5Гайннухьхьун ихтияр дуллуну дия ххюва зурул мутталий мукунсса инсантуран аьзав дуллан, амма ликъатӀун. Ми хъуцӀурдиятусса аьзав инсаннавун экьраврал загьру бувтӀуссаксса дия.
6Ми гьантрай инсантал цанмасса бивкӀулух луглай, амма га къаляхълай бикӀантӀиссар, гай литӀунмуних хьуну бикӀантӀиссар, амма бивкӀу миннаяту лихъантӀиссар.

7ХъацӀру дяъвилийн хӀадур хьусса дяъвилул дучраха лавхьхьусса бия. Гайннул бакӀурдий мусил тажру бусса хханссия, лажинтру инсанналминнуха лархьхьусса дия.
8Гайннул кӀиз хъаннилми хханссия, ккарччиврив асландалул ххутӀив куннасса дия.
9ХъуцӀурдий муххал хӀурни дусса хханссия, гайннул хъаттирдал чӀу бия талатаврийн ххяххан бувну нанисса чӀявусса дучрал ва дяъвилул пӀайтӀуннал* кунмасса.
10Гайннул загьру бутӀай магъругу экьраврдал куннасса дия. Гай магъурдиву бия инсантуран ххюва зурул мутталий зарал биян бавансса гуж.
11Гайннал ялув паччахӀну ия Лув дунияллул малаик. Ганан жугьутӀ мазрайсса цӀа дия Аваддон*, грек мазрай тӀурча Аполлион (мукун тӀиссагу «Бухлаганбуву» тӀиссар).

12Цалчинмур бала бухлавгуна. Вана ганил хъиривгу кӀива бала ялагу най буссар!+

13Сувр бивщуна ряххулчинма малаикнал – ттунмагу бавуна Заннал хьхьичӀ бивхьусса кьурван бай мусил кӀанттуйсса мукьва мурцӀувусса кьурттавату буклакисса чӀу.
14Му чӀунил увкуна сувр бувгьусса ряххулчинма малаикнахь:

– Фурат* тӀисса хъун неххачӀа бавхӀусса мукьа малаик мурахас ува+.
15Ми мукьа малаикнал инсантурал шанма бутӀул ца бутӀа литӀунтӀиссар. Му ссятран, кьинилун, зурун, шинан хӀадур бувсса гай мукьагу малаик мурахасгу бувна.
16Вана буккан бувна гайннал кӀиттуршва миллион бурттигьалтрал бусса аьрал; му аьдад ттун ттунна бавуна.

17Ттун ккаккан буллуну бия дучригу, бурттигьалтгу укун: гайннайсса хӀурнирду дия ятӀулсса, някӀсса ва хъахъисса; дучрал бакӀру дия аслантрал куннасса, гайннул кьацӀурдивату цӀурду, пуркӀу ва чӀаматӀу най бия.
18Ми шанмагу жазалул: гайннул кьацӀурдивату нанисса цӀарал, пуркӀурал ва чӀаматӀулул – циняв инсантурал шанма бутӀул ца бутӀа ливтӀуна.
19Дучрал гуж бия кьацӀурдиву ва магъурдиву. Гай магъру шатри хханссия, гайннуй бакӀру дия. Гай бакӀурдийну миннул биян байва зарал.

20Ми жазардал къаливтӀуну ливчӀсса инсантал гьич цала бунагьирттая пашман къавхьуна, цала карунних оьмур буллалисса къабавцӀуна. Гай, хьхьичӀава кунма, икрамру буллайнма бия жиндрайнгу, щялусса залтурайнгу – мусия, арцуя, дувссилуя, чария, тӀаннуя бувсса, цаннагу я цичӀав ххал къашайсса, я цичӀав къабаяйсса, я сукку хьун къашайсса залтурайн.
21Гайннал цала бунагьру бакӀрайн къалавсуна: я инсантал литӀлай бивкӀшиву, я ссихӀир буллай бивкӀшиву, я зуна буллай бивкӀшиву, я цурк буллай бивкӀшиву+.

Луттиращалсса малаик

101Мунил хъирив ттун ккавккуна Ссавнияту учӀлачӀисса цама загълунсса малаик. Га ттуруллавун кӀучӀ хьуну ия, ганал бакӀрал ялув ссурулккуртта бия, лажин, баргъ кунна, чанна лархъун дия, ганал ччанну цӀарал ттарцӀру хханссия+.
2Малаик хъун бакъасса тӀивтӀусса лу канил бувгьуну ия. Га авцӀуна урчӀамур ччан хьхьирий бивхьуну, куямур – кьирий.
3Малаикнал хъинну лахъну, асландалул кунма, вев увкуна. Ганал вевлул хъирив арулва къув-аьслил чӀурдал гъалгъа бувна.
4Арулва къув-аьслил чӀурдал гъалгъа бувкун, ттун ччан бивкӀуна ттунма бавмур чичин, амма ссавниясса чӀунил ттуй дюъ дирхьуна:

– Му кьюлтӀнува личӀувча! Мачичара арулва къув-аьслил увкумур!+

5Яла ттун хьхьирийгу, кьирийгу авцӀуну ккавксса малаикнал цала урчӀамур ка ссавнийн гьаз дурну,
6хъа бувна Абадлий Уманал цӀанийну – ссавгу, кӀаний думургу, лухччигу, ганий думургу, хьхьиригу, ганиву думургу Ляхъан дурманайн. Малаикнал увкуна:

– Къурталссар ялугьлагьи чӀун.
7Арулчинма малаикнал сувр бивщукун, Заннал кьюлтӀсса мурад щаллу хьунтӀиссар, Цала идавстуран – Цала къуллугъчитуран – КӀанал Цала баян бувну бивкӀсса кунма+.

8ЦӀунил ттущал гъалгъа тӀун бивкӀуна ттун Ссавнияту бавсса чӀу:

– Насуча, ласи хьхьирийгу, кьирийгу авцӀусса малаикнал кӀунттища тӀивтӀусса лу.

9На, малаикначӀан гъан хьуну, була ттухьхьун, куну, тавакъю бав цахьвасса лу. Малаикнал увкунни ттухь:

– Ласича ва буки. Ванил вил лякьлуву кьурчӀишиву хьун дантӀиссар, кьацӀливу тӀурча – ницӀал куннасса нацӀушиву.

10На, лавсун малаикнал кӀунттища, лу букав. Ганилгу кьацӀ, ницӀал кунма, нацӀу бунни. Амма бювкьукун, кьурчӀишиврул лякьа кӀура даллали дурунни.
11Му чӀумал ттухь увкунни:

– Ина цӀунилгу баян буллантӀиссара чӀявусса личӀи-личӀисса мазурдий гъалгъа тӀисса халкьуннаяту, миллатирттаяту, паччахӀтураяту Заннал увкумур, – куну.

КӀия идавсил Заннал хӀакьмур баян буллалаву

111Ттухьхьун дуллуну дуссия дуцин давансса ттархь, увкунугу буссия:

– Изу, Заннал Къаттагу, кьурван бай кӀанугу буцача, гиву дуаь дуллалими инсантал циксса буссарив хӀисав ба+.
2Амма Заннал Къатлул хӀаят хӀисаврттавун маласара. Му мадуцара, цанчирча му дуллуну дуссар путпараснахьхьун. Ми мубараксса шагьрулул кӀичӀиртту 42 зурул мутталий санбакъулну ккуччу буллай бикӀантӀиссар+.
3Амма кӀия Ттуйна дакӀ тӀайламанан гуж булунна Ттунма ччимур баян буллансса, цивппагу бикӀантӀиссар, къумашиву ккаккан дуллалисса яннагу ларххун, циняв 1260-гу гьантлий На цахьва увкумур баян буллай.

4Гай кӀиягу уссар, кӀива зайтундарал мурхьру куна, дунияллул Залуннал хьхьичӀ бавцӀусса кӀива чирахъ куна.
5Агана щил-бунугу гайннан зарал бан кьаст дарча, гайннал кьацӀурдива цӀу дурккун, ми цӀарал бюкьантӀиссар. Гайннан зарал бан ччима, чара бакъа ивчӀавантӀиссар.
6Заннан ччимур баян буллалиссаксса гьантрай, гайннахьхьун буллуну буссия, гъарал къалачӀун, ссав лакьинсса гуж. Мукунма гайннахьхьун буллуну буссия щин оьттуйн дуккан дайсса, аьрщарайн цанма ччиссакссалийла личӀи-личӀисса баларду ликкан байсса гуж+.

7Гайннал цайнма тапшур бувмур бувну, Заннал цахьва увкумур баян бувну махъ, му чӀумал Лув дунияллияту гьаз хьунтӀиссар жанавар. Жанавар биллантӀиссар гайннащал. Му гайннаяр ххув хьунтӀиссар ва гай литӀунтӀиссар+.
8Гайннал нурчӀив хъунмасса шагьрулул майданнив дирчуну дикӀантӀиссар. Му шагьрулийяхха гайннал Заллу Эса ххачлийх ивщуну ивкӀсса. Му шагьрулийнни Заннал РухӀирал Содом ва Мисри* тӀисса цӀа дирзсса.
9ЛичӀи-личӀисса миллатирттавасса, халкьуннавасса, мазурдивасса ва тухумирттавасса инсантал бикӀантӀиссар гай нурчӀах шанма гьантта ва бачӀинний буруглай ва гай дуччин ихтияр къадуллай.
10Дунияллул агьали бикӀантӀиссар ххари хъанай, байрамру дуллай ва куннал куннан ссайгъатру буллай, цанчирча гай кӀиягу идавс аьрщарай бушиву дунияллул инсантурансса аьзият диркӀссар.

11Шанма гьантта ва бачӀиннувун Заннал РухӀирал гай кӀиягу идавс сагъ бувна ва цӀуницӀа ччаннай бацӀан бувна. Оьккисса нигьал бувгьуна гайннах буруглай бивкӀми.
12Ссавнияту бавуна кӀиягу идавсихь:

– Гьаз хьи шийн, – тӀисса лахъсса чӀу.

Гай ттуруллуй ссавнийн гьаз хьуна, гайннал душманталгу гайннах буруглай бия+.
13Мура ссят мунил хъирив гужсса зарзала хьуна. Шагьрулул ацӀва бутӀул ца бутӀа левкьун лавгуна. Зарзалалул литӀун бувна арулазара, махъмигу нигьабувсун, Ссавнийсса Зал бюхттул уллан бивкӀуна+.

14КӀилчинмур бала къуртал хьуна, амма чӀал къавхьуну шамилчинмур бала бучӀантӀиссар+.




Арулчинмур сувр

15Арулчинма малаикнал сувр бивщуна, Ссавниятугу бавуна укун тӀутӀисса лахъсса чӀурду:


– Дунияллул паччахӀлугъраяту хьуссар жула Залунналгу,

КӀанал язисса МасихӀналгу паччахӀлугъ!

Мукунсса паччахӀшиву дикӀантӀиссар абадул абадлий!+



16Цала-цала тахурдий Заннал хьхьичӀ щябивкӀсса кьуния мукьа хъуначу, Заннайн икрам буллай, суждалийн багьуна,+
17укунгу тӀий:


– Заллу, Цимурца КӀунттихьсса Зал,

Ина Ума, Ина ИвкӀма,

щукрурхха Вийн.

Ина Вила хъунмасса гуж ишла бунни

ва айгу-ивхьунна паччахӀшиву дуллай+.

18Гьалак бувккун буссия миллатру сситтуву,

амма утти Вилмур сситаралул чӀунни.

ДуркӀссар ливтӀуминнан суд бувай чӀун,

Вил идавстуран – Вил къуллугъчитуран – бахшиш дулай чӀун,

Вил мубараксса халкьуннан бахшиш дулай чӀун –

чӀивинаяту хъунанайн бияннин –

Вил цӀанил хьхьичӀ нигь-ццах думи циняннан бахшиш дулай чӀун.

ДуркӀссар аьрщи пуч дуллай бивкӀми пуч бай чӀун+.



19Ми мукъурттил хъирив тӀивтӀуна Ссавруннайсса Заннал Къатта. ЧӀалангу бивкӀуна Заннал КьутӀилул Гьаржа*. ЦӀупарду ришлан диркӀуна, чӀурду баллан бивкӀуна, къув-аьс тӀун диркӀуна, зарзала дагьуна, гужсса микӀ бивчуна+.

Щарсса ва аждагьа

121Микку ссавний цирив ца хъинну бахханасса иш хьуна. Ссавний ца щарсса хьуна. Ганил янна баргъ бия. Ганил ччанналу барз бия, ганил бакӀрай ацӀния кӀива цӀуку бусса таж бия.
2Га оьрчӀ бан завацӀун дирну, вяра буллай, къювулул леххаву тӀий дия.

3Яла ссавний цамур бахханасса иш хьуна. Ссавний хьуна цӀарал лама кунма ятӀулсса, арулла бакӀ дусса, ацӀва хъи бусса, аруллагу бакӀрай арулва тажгу бусса хъунмасса аждагьа+.
4КӀанил цила магърах ссавнияту аьрщарайн бивчуна цӀурттал шанма бутӀул ца бутӀа. Аждагьа оьрчӀ буллалисса щарссанил хьхьичӀ бавцӀуна, ганил оьрчӀ байхту, га букан хӀадурну.
5Щарссанин Арс увна, Мунан Цанмагу нясив хьунтӀиссар, муххал аьсав канихьну, циняв халкьуннал ялув хӀукму бачин буллан. Ганил Арс ЗанначӀан, КӀанал ПаччахӀнал Тахлийн лавсуна+.
6Щарссамур бачӀвасса чулданийн, Заннал цинма хӀадур бувсса кӀанайн лирхъуна. Тикку ганиха къуллугъ буллантӀиссар 1260 гьантлий+.

7Ссавнийрив байбихьуна дяъви: хъунмалаик Минкаил ва кӀанал малаиктал аждагьалущал талан бивкӀуна. Аждагьагу гайннащал талай бия, цилами малаикталгу архӀал бувцуну,
8амма аждагьа ва ганил аьрал бух хьуна, гай Ссавнийсса цала кӀанттуцӀа хьуна.
9Хъунмасса аждагьа (кӀа бия щала дуниял дяйкьин дуллалисса нукӀузаманнул хъун шатта, ганин цӀагу Иблис дия, щяйтӀантрал хъунмур)* цилами малаиктуращал архӀал Ссавнияту аьрщарайн бувтун бия+.
10Му чӀумал ттун Ссавруннай лахъсса чӀу бавуна. КӀанил укун тӀива:


Утти дуркӀссар жула Заннаятусса ххассалшин!

Вана, Заннал Цала гуж ккаккан бувунни, дуркӀунни КӀанал ПаччахӀлугъ!

Утти КӀанал язи увгьусса МасихӀ хӀукмулул заллу хьуссар,

цанчирча экьиливчуссар жула уссурваврай тахсир бихьлай бивкӀсса Иблис –

дяхттагу, хьхьувайгу жула Заннал хьхьичӀ гайннай тахсир бихьлай бивкӀмур!

11Жула уссурваврал га бух бувссар кьурван бувсса ЧӀилул оьттуйну,

Заннал хӀакьмур баян буллай, гайннал Иблис бух бувссар.

Жула уссурвал цала жаннай мяш хъанай къабивкӀссар,

Гай бивкӀулияту нигьабуслай къабивкӀссар+.

12Ххари хъанахъи, Ссавруй ва Ссавруннай бумий!

Язугь вий, аьрщий, язугь вий, хьхьирий,

Иблис зучӀан ливкссар!

Цила чӀун къуртал хъанахъишиву кӀулну,

га сситтул бувцӀуну ливкссар.



13Аждагьалун – нукӀу заманнул хъун шатлун – цуппа аьрщарайн экьибувтсса ккавккукун, га арс увсса щарссанил хъирив багьлан бивкӀуна.
14Щарссанин кӀира хъунисса барзул хъа дуллуну дия, ганища бачӀвасса чулданийн, та шатлуща биян къашайсса, цинма хӀадур бувсса кӀанайн леххан хьуншиврул. Тикку шинай, кӀира шинай ва ялагу дачӀи шинай ганих аякьа дуллантӀиссар+.

15Хъун шатлул цила зумату щинал аьтара итабавкьуна. Ганил нех щарссанил хъирив гьан дурсса хханссия, га мугьалттул ласуншиврул.
16Амма аьрщарал щарссанин кумаг бувна: аьрщи ядирхьуна ва шатлул цила зумату руртӀусса нех ганивун дюркьуна.
17Аждагьа, щарссанийн ссибивзун, Заннал амрурду биттур буллалисса ва Эса МасихӀнаяту тӀайламур бусласисса ганил оьрчӀащал дяъви буллан лавгуна.

18Багу-бавцӀуна аждагьа хьхьирил зуманицӀ.

Хьхьиривату гьаз хьусса жанавар

131Микку ттун ккавккуна хьхьиривату гьаз хъанахъисса жанавар. Ганил бия ацӀва хъигу, арулла бакӀгу. Ганил ацӀвагу хъилий ца-ца таж бия, бакӀурдий тӀурча чивчуну бия Зал кьюкьин уллалисса махъру+.
2Ттун ккавксса жанавар бия леопардраха лавхьхьусса, амма ххяпри цухьлул куннасса дия, кьацӀ асландалул кунмасса бия. Аждагьалул цила гуж, цила паччахӀшиву ва цилла хъуннасса каши жанаварданунгу дуллуну дия+.
3Жанаварданул бакӀурдивасса цаннийн бивчӀансса щаву дирсса хханссия, амма хъин хьуна. Дунияллул циняв агьалигу, махӀаттал хьуну, жанаварданул хъирив лавгуна.
4Жанаварданун мукунсса каши дуллусса аждагьалуйнгу гайннал икрам бувна. Гайннал жанаварданийнгу икрам бувна, укун куну:

– Цу урвав ва жанавардануха лащан ан шайсса?! Щищар ванищал талан бюхъайсса?!

5Жанаварданухьхьун къудурсса ва Зал кьюкьин уллаллисса махъру тӀунсса ихтияр дуллуну дия. Ганихьхьун 42 зуруй хӀукму бачин буллансса ихтияр дуллуну дия+.
6Га бия цила кьацӀливату Зал кьюкьин уллалисса, КӀанал цӀагу, КӀанал Къаттагу, Ссавний ялапар хъанахъимигу зия буллалисса махъру тӀий.
7Жанаварданухьхьун Заннал мубараксса халкьуннащал биянсса ва миннаяр ххув хьунсса ихтияр дуллуну дия. Ганихьхьун циняв тухумирттай, халкьуннай, мазурдий ва миллатирттай хӀукму бачин буллан ихтияр дуллуну дия+.
8Ганийн икрам буллантӀиссар, цал цӀарду ЧӀи заллусса Оьрмулул Луттирай къачирчусса цинявгу аьрщарай ялапар хъанахъиминнал. Му ЧӀи тӀурча дуниял ляхъан даннинва кьурван бан нясив бувнур бивкӀсса+.

9Агана вичӀив духьурча, баеяра+.


10Ясирну гьан нясивма

ясирну гьантӀиссар,

турлил ивчӀан нясивмагу,

турлил ивчӀантӀиссар.



Заннал мубараксса халкьуннан аьркинссар ссавур ва вихшиву+.




Аьрщаравату бувксса жанавар

11Яла ттун ккавккуна цамургу жанавар. Га аьрщаравату буклай бия, цилагу бия, чӀилул кунма, кӀива хъи, амма гъалгъа тӀийрив бия га, аждагьа кунма.
12Ганихьхьун цалчинмур жанаварданухьхьун куннасса каши дуллуну дия, цуппагу цалчинмур жанаварданул цӀанияту хӀукму бачин буллай бия. Ганил дунияллул циняв агьали икрам буллали байва бивчӀансса щаву дирну бунува, хъин хьусса цалчинмур жанаварданийн.
13Ганил хъинну хъунисса ссихӀирду байва, хӀатта ссавнияту инсантуран чӀалай цӀу ликкан дайва+.
14Цалчинмур жанаварданул цӀанияту ганихьхьун ссихӀирду буллан ихтияр дуллуну дия. Ва кьяйдалий ганил дунияллийсса агьали хъяврин байва. Ганил дунияллул инсантурахь увкуна, бивчӀансса турлил щаву дирсса, амма хъин хьусса цалчинмур жанаварданул сурат дувара куну+.
15Ганихьхьун цалчинмур жанаварданул суратраву рухӀ дишинсса каши дуллуну дия. Суратраща бюхълай бия гъалгъа буллан ва цийна икрам къабувма ивчӀан ан.
16Ялагу кӀилчинмур жанаварданул циняннал – чӀивиналгу, хъунаналгу, аваданналгу, мискинналгу, тархъанналгу, къазахъналгу – урчӀамур каний ягу ненттабакӀрай мугьру бищун байва.
17Мукунсса мугьру бакъанаща ххишала я цичӀар ласун, я цичӀар даххан къашайва. Мугьру – му цалчинмур жанаварданул цӀар ягу ганил цӀа ккаккан дуллалисса аьдадри.

18Шикку аькьилшиву аьркинссар. Аькьлу буманал жанаварданул аьдадрал мяъна хӀисав дувача, цанчирча му аьдадрал мяъна инсаннал цӀанил мяънар. Му аьдадгу вари – 666.

Сион зунттуй цӀусса балай

141Ялагу ттун ккавккуна: вана ЧӀи Сион зунттуй бавцӀуну бур, Ганищал ур 144 000 инсан, гайннал гьарцаннал ненттабакӀрай чирчуну дур ЧӀилул цӀа ва Ганил Буттал цӀа+.
2Ттун бавунни ссавниясса чӀу, хъунмасса мугьалттул ххурххулуха лавхьхьусса, гужсса къув-аьслил чӀуниха лавхьхьусса. Га бия арфачитурал арфарду бишлашийни кунмасса чӀунихагу лавхьхьусса+.
3Гай 144 000 инсан ЧӀилул оьттух ххассал бувсса циняв миллатирттаватусса инсантал бия. Гай бия цӀусса балай тӀий, ПаччахӀнал Тахлилгу, мукьва хӀайвандалулгу, кьуния мукьа хъуначуналгу хьхьичӀ бавцӀуну. Га балай, цуппа га тӀутӀиминнаща бакъа, щищачӀав лахьхьин бюхълай бакъая+.
4Гай цивппагу бия хъаннийн ка къаларсса, марцӀнува ливчӀсса арамтал. ЧӀи чун бачирчагу, гай ЧӀилул хъирив бачайссар. Гай багьлух лавсъссар махъсса инсантуравату, Заннангу, ЧӀилунгу хас бувну бикӀаншиврул, Заннан хас дайсса кунна хъунияту цалчин ттирхӀумур.
5Гайннал тачӀав щялусса махъ къабусайва, гай бия лажин кӀяласса инсантал.




Шама малаикнал Заннал судраяту баян баву

6Яла ттун ккавккуна ссавний лахъну лехлахисса малаик. КӀаначӀа бия аьрщарай буминнан: циняв тухумирттан, циняв халкьуннан, циняв мазурдин ва циняв миллатирттан – баян буллансса абадлийсса Ххарисса Хавар.

7Га лахъсса чӀуний баян буллай ия:

– Заннаяту нигьа бусияра, КӀа бюхттул уллалияра! ДуркӀунни КӀанал суд бай ссят! Ссавгу, лухччигу, хьхьирирдугу, щаращивгу Ляхъан бувманайн икрам бувара!

8Ганал хъирив най ия кӀилчинма малаик. Га тӀий ия:

– Пуч хьунни, пуч хьунни бюхттулсса Бабилон* шагьру! Кьанун пуч дурсса тахшагьрулун Заннал таммихӀ бувунни, цанчирча ганил циняв халкь хӀакьмуния байщун буллай бия, лурзул, зуна булланнин, адимина увччу айсса куна, аьнтсса чахир хӀачӀан увну+.

9Шамулчинма малаик цалчинми кӀиннал хъирив най ия, лахъсса чӀуний баян буллай:

– Жанаварданийн ва ганил суратрайн икрам буллалиманан, ненттабакӀрай ягу каний мугьру бищун кьамул бувманан+
10оьккисса таммихӀ бантӀиссар. Мунал хӀачӀлантӀиссар Заннал сситаралул чахир, аьнтсса чахир, КӀанал сситаралул кьурттараву дурсса, му ччучлачисса чӀаматӀулуву аьзаврай икӀантӀиссар мубараксса малаиктурал ва ЧӀилул хьхьичӀ+.
11Жанаварданийн ва ганил суратрайн икрам буллалиминнан ва ганил цӀанищалсса мугьру кьамул бувминнан я дяхтта, я хьхьувай дигьалагру къадикӀантӀиссар, гайннан аьзиятрансса цӀарал пуркӀу абадул абадлий гьаз хъанай бикӀантӀиссар.
12Заннал амрурду биттур буллалисса, Эсайн дакӀ тӀайлану бусса Заннал мубараксса халкьуннаяту аьркинмур ссавурди+.

13Ялагу ттун бавунни укун тӀутӀисса Ссавниясса чӀу:

– Чича: уттиния тийнмай Заннайн дакӀ тӀайлашиву дурурччуну ливтӀуми – талихӀ бумири!

– Ди, – тӀар Заннал РухӀирал, – утти гай бигьалагантӀиссар цала буллалисса захӀматраяту, ва Заннан гайннал бувмур къахъамабитантӀиссар+.




Аьрщарай хъу ттихӀаву

14Яла на урувгсса – ххал хьунни кӀяласса ттурлу. Ттуруллуй ия Цурив, Инсаннал Арснаха лавхьхьума. Ганал бакӀрай бия мусил таж, канихь бия байлсса мухӀ+.
15Ца цамагу малаик Заннал Къатлувату увккун, ттуруллуй ЩяивкӀманахь лахъну увкуна:

– Гьан ба Вила мухӀ, ттихӀа хъу: хӀаллил чӀун дуркӀун дур, аьрщарай хӀаллил дирну дур+.

16Му чӀумал ттуруллуй ЩяивкӀманал Цала мухӀ аьрщарайн ливчуна, аьрщарай хъуру ттирхӀуна.

17Яла ссавнийсса Заннал Къатлувату увккуна ца цамагу малаик. Ганахьгу бия байлсса мухӀ.
18Увккуна кьурван бай кӀанаяту ца ялагу малаик цӀарай каялувшиву дуллалисса. Лахъсса чӀуний ганал увкуна мухӀ канихьма малаикнахь:

– Гьан ба вила байлсса мухӀ, кьукьа аьрщарайсса лухӀитӀутӀул къюмайрду, лухӀитӀутӀи бивну бурча.

19Ливчуна малаикнал цала мухӀ аьрщарайн, кьувкьуна аьрщарайсса лухӀитӀутӀи, бивчуна гай хъуннасса, лухӀитӀутӀи ккуччу байсса Заннал сситтул кӀаланнувун+.
20Ккуччугу бувна лухӀитӀутӀи шагьрулул кьатӀувсса ккуччу бай кӀаланнуву. Багу-бавчуна лухӀитӀутӀи куччу бай кӀаланнувату миксса оьтту, гай 300 километралул манзилданий экьилавгуна ва чал зумурданучӀан бияннин гьаз хьуна.

Арулва махъва-махъсса балаллущалсса арула малаик

151Яла ттун ссавний ккарккуна ялагу хъуннасса ва тамашасса цирив ца зат: арулва балаллущалсса арула малаик. Ми махъва-махъсса балардуя, цанчирча миннул хъирив Заннал сситара ликкан буллалаву ххишала къадантӀиссар+.
2Ттун ккавккуна цӀаравух хӀала бувсса пюрундалул кунмасса хьхьири. Му пюрундалул хьхьирий бавцӀуну бия жанаваргу, ганил суратгу, аьдадрайну ккаккан дурсса ганил цӀагу дух дурми. Гайннал каруннихь бия Заннал буллусса арфарду,+
3цивппагу Заннал къуллугъчи Муса идавсилгу, ЧӀилулгу балай тӀий бия:


– Хъунир ва тамашари Вил давуртту,

Заллу Зал Цимурца КӀунттихьссама!

ТӀайласса ва хӀакьсса бур Вил ххуллурду,

циняв Халкьуннал ПаччахӀ!

4Цури Вияту нигьакъаусайма, Заллуй,

цури Вил цӀа бюхттул къадайма?!

Так ца Инарахха Виха лавхьхьусса цама акъама!

Циняв миллатру ВичӀан бучӀантӀиссар, Вийн икрам бантӀиссар,

циняннан кӀул хьунутӀий Вил диван аьдлулийсса бушиву!



5Мунияр махъ ттун ккавккунни Ссавний Заннал Къатта – Заннал Чятир* – тӀивтӀушиву+.
6Заннал Къатлувату увккуна арулва балаллущалсса арула малаик. Гай бия марцӀсса, пперха тӀисса чатандалул янналуву, гьарцаннал хъазамрайхгу мусил мухӀлу дархӀуну дия+.
7Мукьва хӀайвандалува цаннил буллуна арула малаикнан ца-ца мусил кӀичӀу, абадлийссама Заннал сситаралул бувцӀусса+.
8Заннал Къатта бувцӀуна Заннал хъуншиврул ва КӀанал кашилул пуркӀурал. Арула малаикнал гьан буллалисса арулвагу бала къуртал къавхьуссаксса, щищачӀав Заннал Къатлувун уххан хъанай бакъая.

Заннал сситаралул арулва кӀичӀу

161Яла ттун бавуна Заннал Къатлуватусса лахъсса чӀу, арула малаикнахь укун тӀутӀисса:

– Насича, Заннал сситаралул арулва кӀичӀу аьрщарайн бутӀара+.

2Цалчинма малаикнал лавгун, Заннал сситаралул бувцӀусса цала кӀичӀу бувтӀуна лухччинийн. Жанаварданул мугьру буми ва ганил суратрайн икрамру байми инсантал оьккисса, лал дагьсса щавурдал бувгьуна+.

3КӀилчинма малаикнал бувтӀуна Заннал сситаралул бувцӀусса цала кӀичӀу хьхьиривун. Хьхьиривусса щин оьттуйн дурккуна. Гай оь ивкӀусса инсаннал оь кунмасса бия, хьхьиривусса рухӀ дусса цимурца лиртӀуна+.

4Шамилчинма малаикнал бувтӀуна Заннал сситаралул бувцӀусса цала кӀичӀу неххардийн ва щаращайн, гайгу мукунма оьттуйн бувккуна.
5Ттун бавуна щинал ялув ивтма малаикнал укун увкусса:


– Виха лавхьхьусса цама акъама,

Ина Умагура, Ина ИвкӀмагура,

Ина гайннан таммихӀ мукун бувунни,

Вил диван аьдилссар+.

6Гайннал Вил мубарактурал ва идавстурал оьтту экьибувтӀунутӀий,

Ина гайннахь оьтту хӀачӀлачӀи бувунни+.



7Микку ттун бавуна кьурван бай кӀанаватусса укун тӀутӀисса чӀу:


– Ина тӀайлара, Заллу-Зал, Цимурца КӀунттихьссама,

Вил диван хӀакьссар ва аьдлулийссар!+



8Мукьилчинма малаикнал Заннал сситаралул бувцӀусса цала кӀичӀу бургъийн бувтӀуна. Бургъин ккаккан бувну бия инсантал цӀарал ччуччин бан.
9ДухӀан къашайсса кӀиришиврул инсантал ччучлай бия, амма ми балардал хӀукму Цахь бусса Заннаха гай зайлай бия. Ва куццуй инсантурал цала бунагьру бакӀрайн къалавсуна, Заннал цӀагу бюхттул къадурна+.

10Ххюлчинма малаикнал Заннал сситаралул бувцӀусса цала кӀичӀу бувтӀуна жанаварданул паччахӀшиву дуллалисса тахлийн. Щалла жанаварданул паччахӀлугъ цӀаннахьхьун ларгуна. Инсантал аьзаврай цала мазурдийн кьацӀа тӀий бия,+
11ми цала аьзаврдахлу ва лалул щавурдахлу Ссавнийсса Заннаха зайлай бия. Инсантал гьич цала бувсса оьмуния пашман къавхьуна.

12Ряххилчинма малаикнал Заннал сситаралул бувцӀусса цала кӀичӀу бувтӀуна хъуннасса Фурат неххавун. Му неххал щин кьаркьуна. Укун хӀадур бувна Баргъбуккаваллил чулухасса паччахӀтурансса ххуллу+.
13Яла ттун ккавккуна аждагьалул кьацӀливату, жанавардалул кьацӀливату ва щялусса идавсил* кьацӀливату шанна оьрватӀуха лархьхьусса мурдалсса рухӀру дурккун най+.
14Гай дия ссихӀир бан шайсса оьккисса жиндри. Гай бавчуна щалагу дунияллул паччахӀтурачӀан, Цимурца КӀунттихьсса Заннал ккаккан дурсса хъуннасса кьини циняв дяъвилийн буккан баншиврул+.

15Микку ттун бавуна: «На учӀанна хар-хавар бакъа, цурку куна! Цала ялув авцӀума ва Заннайн дакӀ тӀайлашиву ядуллалима – талихӀ бумари. Му инсан икӀантӀиссар, кӀачӀану къазананшиврул ва цала кьюкьалами кӀанттурду ябишин къабулланшиврул, цалла янна ядуллалима куна»+.

16Ми оьккисса жиндрал паччахӀталгу, гайннал аьралгу батӀин бувна жугьутӀ мазрай Армагеддон* тӀисса кӀанайн.

17Арулчинма малаикнал Заннал сситаралул бувцӀусса цала кӀичӀу гьаваллавун бувтӀуна. Заннал Къатлувусса ПаччахӀнал Тахлияту лахъсса чӀу хьуна:

– Къурталссар!

18Му чӀумал цӀупар тӀун диркӀуна, баллан бивкӀуна чӀурду, къув-аьс увкуна ва гужсса зарзала хьуна! Укун гужсса зарзала дунияллий инсантал бувкния шийннай къархьуссия!+
19Хъун шагьру шан парча хьуна ва циняв инсантурал шагьрурду левкьуна. Ва кьяйдалий Заннан къахъама бивтун бивкӀун бия хъун Бабилонгу, КӀанал ганингу буллуна гьалаксса сситаралул чахирданул бувцӀусса кьуру+.
20Циняв жазирартту бухлавгуна, зунттурдугу къаливчӀуна+.
21Ссавнияту инсантурайн микӀ бивчуна, гьарцаннуй ца-ца талант* кӀушиврул дусса. Му микӀиращал ливксса бала бия оьккисса, инсанталгу бия мунихлу Заннайн нааьнарду дуллай+.

ЦӀа дурксса лурзу ва жанавар

171Заннал сситаралул бувцӀусса арулва кӀичӀулущалсса арула малаикнавасса ца ттучӀан гъан хьуну, увкуна:

– ТтучӀан гъан хьу, на вин ккаккан банна чӀярусса неххардий щядиркӀсса цӀа дурксса лурзун, цукунсса таммихӀ бантӀиссарив+.
2Ганищал зуна буллай бикӀайссия дунияллийсса циняв паччахӀтал, дунияллул агьалигу ганил зунарал чахир хӀачӀлайнма бикӀайссия+.

3Микку Заннал РухӀирал кашилийну малаикнал на иян увнав бачӀвасса чулданийн. Ттун ккарккуна ятӀулсса жанаварданий щядиркӀсса щарсса. Жанаварданул дия арулла бакӀгу, ацӀва хъигу. Жанаварданий щаланний Зал кьюкьин уллалисса цӀарду чирчуну дия+.
4Щарссаний дия паччахӀнал лаххайсса ятӀулсса ва тунтну ятӀулсса янна. Га чӀюлу дурну дия мусил, ххира чарттал ва ттиркьюкьал. Ганил канихь бия мурдалшиврул ва ганил зунарал чапалшиврул бувцӀусса мусил кьуру.
5Ганил ненттабакӀрай чирчуну дия кьюлтӀсса мяъна дусса цӀа:

Хъун Бабилон шагьру,

циняв лурзултралгу,

аьрщарайсса мурдалшиврутталгу нину.

6Ттун га щарсса дурччу хьуну чӀалай дия, дурччу дурнугу дия Заннал мубараксса инсантурал оьттул, Эсайн дакӀ тӀайласса инсантурал оьттул.

На хъинну махӀаттал увнав ттунма ккавкмунил+.
7Малаикнал ттухь цӀувххуна:

– Ссай махӀаттал хъанай ура ина? На бувчӀин банна вин га щарссанил ва га щядиркӀсса, арулла бакӀгу, ацӀва хъигу бусса жанаварданул кьюлтӀмур.
8Вин чӀалачӀисса жанавар ца заманнай бивкӀссар, цӀана га сагъну бакъассар, амма га Лув дунияллияту цӀунилгу буккантӀиссар, цуппа бивкӀуну къуртал хьунсса чӀун дучӀаннин. Оьрмулул Луттирай дуниял лярхъуния шийннай цал цӀарду чирчуну къадиркӀсса инсантал, га жанаварданух бурувгун, махӀаттал хьунтӀиссар, цанчирча га бивкӀссар, тти бакъассар ва уттигу буккантӀиссар+.

9Вин ккавкмур бувчӀиншиврул аьркинссар аькьлугу бикӀан, аькьилшивугу. Арулла бакӀ – ми арулва бакӀур, миннуйри га щарсса щядиркӀссагу, ялагу ми арула паччахӀгури,
10гайннавату ххюя ивкӀуссар, ца паччахӀшиву дуллай уссар, ца ттигу учӀан увассар, увкӀукунгу га лахъи къалагантӀиссар.
11БивкӀсса, цӀана бакъасса жанавар – мяйлчинмурди, амма му тай арулагу паччахӀнацӀунсса цар, цувагу цала бивкӀулийн наниссар.

12Вин ккавксса ацӀва хъи – ми ттигу цала паччахӀлугъру дакъасса ацӀа паччахӀри, амма гайннахьхьун ца ссятрайссар жанаварданущалсса паччахӀшиву дириянтӀисса+.
13АцӀагу паччахӀнал ца аьмсса мурад буссар ва цала гужгу, цала каялувшин дуллансса ихтияргу жанаварданийн тапшур дантӀиссар.
14Гай биллантӀиссар ЧӀилущал, амма ЧӀи гайннаяр ххув хьунтӀиссар, цанчирча Га заллушиву дуллалиминнал Заллур ва паччахӀтурал ПаччахӀри, Ганищалгу буссар Ганал язи бувгьуми, оьвкуми ва дакӀ тӀайлами+.

15Ва ялагу ттухь увкуна малаикнал:

– Лурзу щядиркӀун диркӀсса кӀанай вин ккарксса чӀярусса нехру – ми халкьрури, миллатрури ва циняв мазурдил инсанталли.
16Вин ккавксса жанаварданун ва ацӀвагу хъирттаран лурзу къаччан хьунтӀиссар. Гайннал га думуницӀа дантӀиссар, кӀачӀану кьадитантӀиссар, ганил чурхгу канантӀиссар, цурдагу цӀараву ччуччинтӀиссар,+
17цанчирча Заннал гай паччахӀтурал дакӀурдиву бивхьуну бивкӀссар Цала бияла биттур бан: циняв ца хьуну, цала паччахӀлугъру жанаварданухьхьун дулун. Мукун бикӀантӀиссар Заннал увкумур щаллу хьунцӀакул.
18Вин ккарксса щарссагу – му дунияллийсса циняв паччахӀтурай каялувшиву дуллалисса тахшагьрур.

Бабилон лекьаву

181Мунил хъирив ттун ккавккуна ца ялагу Ссавнияту ликлакисса малаик. Ганахь хъуннасса каши дия, аьрщигу ганал бюхттулсса нурданул чанна лархъуна.
2Малаикнал кьуватсса чӀуний баян бувна:


– Пуч хьунни, пуч хьунни хъуннасса лурзу – пуч хьунни Бабилон шагьру,

ганияту хьунни жиндрардил мина,

гьарцагу щяйтӀаннунсса ликказан,

гьарцагу чиплагъсса лелуххунсса кюру,

гьарцагу чиплагъсса жанаварданунсса хьхьуцану+.

3Циняв халкьругу цала бакӀру авлия буллай бия, га лурзул зунарал чахир хӀачӀлай,

дунияллул паччахӀталгу ганищал лурзлай бия,

дунияллийсса машачиталгу авадан хьуна, га хъус-ххазинарттал я къабуччайсса дуну+.



4Яла ттун бавуна Ссавнияту цамур чӀу. Ганил укун тӀива:


– Ттул халкь, букки ва шагьрулувату,

зувагу ва лурзул бунагьирттавух хӀалану бивкӀми къахьуншиврул,

ва ванищал зунмагу таммихӀ къабаншиврул.

5Ванил бунагьирттал зунттуния ссавнийн бивну бур,

Заннангу чӀалай дур ванил мурдалшивуртту.

6Ванил цайминнан бувмур ванингу бувара,

ванил бувмур ванин кӀилийну бувара.

Ванил цила чахир хӀала дуллай бивкӀсса кьурттараву

ванин циннагу кӀилийну аьнтсса хӀала дувара.

7Цуксса цила цуппа бюхттул буллай ва чӀюлу хъанай бивкӀун бурив,

микссара дулара ванин аьзаврттугу, хӀасратругу.

Ванил цивува цила тӀутӀиссар:

«На паччахӀ-щарсса кунмара хӀукмурду буллалисса! На щащар къахьунтӀиссара,

ттун хӀасратгу къаккаккантӀиссар!»

8Мунияту дучӀантӀиссар кьини ванин таммихӀ бантӀисса:

бивкӀу, хӀасратру ва ккаши.

Ва шагьру цӀарал ччуччинтӀиссар,

цанчирча кьуват бусса Заллу Занналли ванин таммихӀ кьувкьусса+.



9Ванищал зунагу буллай, ванил чӀюлушиннарая хӀазгу ласлай бивкӀсса дунияллул паччахӀтуран ва ччучлачисса цӀарал пуркӀу ккавккукун, гай, хъазамрайх закканттугу бишлай, ваних аьтӀунтӀиссар.
10Ганийн ливксса балаллул ццахханну дуртун, гай архниятува тӀунтӀиссар:


– Агь, язугъ вий! Я бюхттулсса тахшагьруй*!

Я Бабилон! ЦӀакьсса тахшагьруй!

Хъинну анаварну кьувкьунни вин таммихӀ!



11Дунияллийсса машачиталгу аьтӀунтӀиссар ва къумашиву дуллантӀиссар Бабилоннах, цанчирча гайннал кьай щилчӀав къаласлантӀиссар:
12муси, арцу, алмас-якьутру, ттиркьюкьи; кӀюла чатандалул, сунттул яннарду; ятӀулсса ва ттунтну ятӀулсса паччахӀ рангирал яннарду; кьанкь нахӀу тӀаннул, магьилул, ххира тӀаннул, чарвитул, муххал, мармар чарил кьай;
13дарчин-михак, мархха-ххатин, аьтри ва нахӀу кьанкь дичай пицӀ; чахир ва зайтуннагь; хъинну хӀурусса иникӀма ва лачӀа; ятту-гъаттара; дучри ва чӀюлу аьравартту; лагътал ва инсантурал оьрмурду.


14Вана, Бабилон,

муксса вил дакӀнин ччимур,

утти ми вичӀа дакъассар.

Вана вил аваданшиврул ва бюхттулсса цӀанил ина кьабивтун,

тачӀав ми вичӀан занагу къахьунтӀиссар.



15Вай кьай дахлай Бабилоннай авадан хьуми, архнийгу бавцӀуну, ганийн ливксса балаллул ццахханну дуртун, аьтӀий ва къума лавгун,
16тӀунтӀиссар:


– Агь, язугъ вий! Я бюхттулсса тахшагьруй,

кӀюла чатандалул паччахӀ рангирайсса лаххиялувусса,

мусил, ххирасса чарттал ва ттиркьюкьал чӀюлу дурсса!

17Ми цимурца, миксса чӀярусса хъус муксса анаварну пуч дурну дур!



Циняв жамичитал, циняв жамирдай зузими ва заназими, хьхьирил савдажартал архнияту буруглантӀиссар,
18шагьрулияту гьаз хъанахъисса пуркӀу ххал хьувкун, вав-шав тӀунтӀиссар:

– Гьарай! Чув буссар ва халлилсса шагьрулуха лавхьхьусса цамур шагьру!

19БакӀрайн лахгу бивчуну, вев учинтӀиссар гайннал, аьтӀий ва къума лавгун:


– Агь, язугъ вий! Бюхттулсса тахшагьруй,

циняв жамирдал заллухъру вил хъуслилъяхха авадан бувсса!

Ина пуч байсса анаварну!






20– Ххари хьи, туну, Ссавруй!

Ххари хьи, Заннал мубараксса халкь, идавстал ва МасихӀнал вакилтал,

Заннал ганин му диван бувсса ганил зун бувмунихлурча.



21Яла кьуват бусса малаикнал лавсун хъунмасса гьарахъалттил нигьуксса кьун бувтунни хьхьиривун, укун увкуну:


– Вава гужрайну экьибутантӀиссара инагу, Бабилон, бюхттулсса тахшагьруй,

щинчӀав тачӀав лягу-къалякьинтӀиссара ина.

22Я, Бабилон, тачӀав виву къабаллантӀиссар балайлул чӀу,

я арфалул, я щютӀуххул, я зюннаврал чӀурду;

тачӀав виву къалякъинтӀиссар цаягу пишакар,

цала пишалухух машгъул хьусса;

гьарахъалттил нигьирттал ххурххугу тачӀав виву къабаявантӀиссар.

23ТачӀав виву чирахърал цӀу лархъун къадикӀантӀиссар,

тачӀав къабаянтӀиссар наврузбагнал ва жалиндалул чӀурду.

Я, Бабилон, ина экьибутантӀиссара,

цанчирча вил машачитал буссия дунияллул заллухъруну,

цанчирча циняв халкьругу хъяврин бувсса вил ссихӀирданулъя,

24цанчирча вий бунутӀий идавстуралгу,

Заннал мубараксса халкьунналгу,

циняв дунияллийсса чил канил ливтӀуминналгу оьтту+.






19


Зал бюхттул аву

191Яла ттун бавуна Ссавний чӀявусса халкьуннал кунмасса лахъсса чӀурду:


– Аллилуйя!*

Бюхттул хьуннав жула Зал, КӀанахьри бусса гуж, КӀанайхчӀинни дусса ххассалшин,+

2цанчирча КӀанал хӀукмурду хӀакьссар ва аьдилссар!

ЦӀа дурксса лурзул цила зунардайну пасат дурунни дуниял,

Занналгу ганин суд кьувкьунни.

КӀаналгу Цала къуллугъчитурал оьттухлу ганин таммихӀ бувунни!+



3Ялагу хьуна чӀу:


– Аллилуйя!

Бабилон шагьрулиятусса пуркӀу гьаз хъанантӀиссар абадул абадлий!+



4Кьуния мукьа хъуначунал ва мукьва хӀайвандалул, никирттайн багьну, ПаччахӀнал Тахлий щяивкӀсса Заннайн икрам бувунни, укунгу тӀий:


– Амин! Аллилуйя!+






ЧӀилун хъатӀи баву

5ПаччахӀнал Тахлияту бувккунни чӀу:


– ЦӀа дара жула Заннаха

цинявгу КӀанал къуллугъчитурал,

цинявгу КӀанаяту нигь думиннал,

чӀивиналгу, хъунаналгу!



6Ттун бавунни чӀявусса халкьуннал лахъсса чӀурду кунмасса, ягу дагьну нанисса щинал кунмасса, ягу гужсса къув-аьслил ххурхху кунмасса чӀу, укун тӀутӀисса:


– Аллилуйя,

жула Заллу Зал, Цимурца КӀунттихьссама паччахӀшиву дуллай уссар!+

7Бачи ххаришиву ва шадлугъ даннуча!

Бюхттул данну КӀанал цӀа –

дуркӀунни ЧӀилун хъатӀи бай чӀун!

ЧӀилул жалингу хӀадур хьунни!+

8Ганин буллуну буссар чаннасса ва марцӀсса кӀюла чатандалул гьухъа.

(Ва гьухъа – Заннал мубараксса халкьуннал Заннайн дакӀ тӀайласса давурттал лишанни.)+





9Яла малаикнал ттухь увкунни:

– Чича: ЧӀилул хъатӀуйн оьвкуну бучӀан бувми – талихӀ бумири!

Ялагу ххибувунни:

– Вай Заннал хӀакьсса махърур.

10Микку на ганал ччаннавун агьра, ганайн икрам бан, амма ганал ттухь увкунни:

– Мабара ттуйн икрам, Заннайн икрам бува! Нагура Заннал къуллугъчи, ина кунасса ва вил имандалул уссурвал кунмасса, Эсаяту хӀакьмур бусласисса. Цанчирча Эсаяту хӀакьмур бусласаву – мури Заннал идавстурал захӀмат+.




КӀяла чайсса Бурттигьу

11Ялагу ккарккунни ттун тӀиртӀусса Ссав – вана кӀяласса чу, Бурттигьугу ганий. Бурттигьунайн учайссар ДакӀ тӀайлама ва ХӀакьма. КӀанал аьдлулийнур судгу байсса ва дяъвигу байсса.
12КӀанал яру цӀарал лама кунмари, бакӀрайгу бур чӀявусса тажру. КӀаний чирчусса цӀагу дур, мунил мяъна щищачӀав дурчӀин къашай, КӀанаща Цащара дакъа+.
13КӀанай лахъисса янна дур, оьттул дурцӀусса, КӀанан цӀа дур «Заннал Махъ»+.
14КӀанал хъирив кӀяласса дучрай най бур Ссавруннал аьрал, кӀяласса кӀюла чатандалул яннарду лархсса.
15Бурттигьунал увкусса махъру кӀирагу чулуха дайлсса тур кунмасса бур, ганих миллатирттан таммихӀ буллан. Муххал аьсаврах КӀанал халкьуннай хӀукму бачин бантӀиссар. КӀанал лухӀитӀутӀи куччу бай кӀаланнуву лухӀитӀутӀи куччу буллантӀиссар, Цимурца КӀунттихьсса Заннал гьалаксса сситаралул чахир дуллай+.
16КӀанал лахъисса янналий жиртту бахьлаган буллалисса кӀанай, чирчуну дур цӀа:

ПАЧЧАХӀТУРАЛ ПАЧЧАХӀ ВА ЗАЛЛУШИВУ ДУЛЛАЛИМИННАЛ ЗАЛЛУ.

17Ялагу ттун ца цамагу малаик ккавккунни. Га авцӀуну ия бургъий ва лахъну оьвтӀий ссавний лахъну лехлахисса циняв лелуххантрайн:

– Лехлахи, батӀияра Заннал хъунмасса мажлисрайн.
18Зу бикӀантӀиссару паччахӀтурал, аьралуннал бакӀчитурал, загълунсса инсантурал, бурттигьалтрал нурчӀив канай, дучрал кьаркьаллу канай, циняв тархъанминналгу, къазахъналгу, чӀивиналгу, хъунаналгу нурчӀив канай!

19Яла ттун ккавккунни жанавар ва дунияллул паччахӀтал, гайннал аьралуннащал. Гай бия хӀадур хьуну чай ЩяивкӀманащал ва КӀанал аьралуннащал дяъви бан+.
20Бувгьуна жанаваргу, ганищала увгьуна жанаварданул цӀаний ссихӀирду буллай ивкӀсса щялусса идавсгу. (Ми ссихӀирдайну щялусса идавсил хъяврин бувунни мугьру кьамул бувсса жанаваргу ва жанаварданул суратрайн икрам буллалимигу.) Жанаваргу, щялусса идавсгу сагънува бивчуна ччучлачисса чӀаматӀулущалсса цӀарал бяравун+.
21Миннал аьралуннаяту ливчӀми ливтӀуна чай ЩяивкӀманал мукъуйну, рирщусса турлих кунма. Циняв лелуххантгу гайннал нурчӀал дикӀул бувччуна+.

Азарда шин хьусса паччахӀлугъ

201Яла ттун ккавккуна Ссавруннаяту ликлакисса малаик. ГаначӀа дия Лув дунияллул кӀула, ганал канихь хъуннасса ссинжиргу дия+.
2Малаикнал бувгьуна аждагьа – нукӀузаманнул хъун шатта, мури цуппа Иблисгу, щяйтӀантрал хъунмургу. Малаикнал му азарда шин хьуннин ссинжиргу дирхьуну,+
3Лув дунияллийн бувтун, гилу аьнт бувну бур, ялувсса кьункьулливгу дирхьуну, мугьрурдугу бивщуну, мунил азарда шинай миллатру хъяврин къабулланшиврул. Мунияр махъ му чансса хӀаллайсса мурахас бан аьркинссар.

4Ялагу ттун паччахӀтурал тахру ккавккуна, гайннуй щябивкӀминнахьхьун аьдлу-низам бачин буллансса ихтияр дуллуну дия. Ттун мукунна ккарккуна Эса МасихӀнаяту тӀайламур бусаврихлу ва Заннал Махъ баян баврихлу бакӀру кьуркьуминнал рухӀру. Ми я жанаварданийн, я танил суратрайн икрам къабувми ва танил мугьру ненттабакӀрайн ва канийн кьамул къабувми инсанталъя. Ми сагъ хьуна, МасихӀнащал азарда шинай паччахӀшиву дуллан+.
5-6Цалчин утта буккан бувми – мирихха мубаракми ва талихӀ буми. Миннан кӀилчинмур бивкӀу бакъассар. Ми Заннал ва МасихӀнал рувхӀанийталну бикӀантӀиссар, миннал МасихӀнащал азарда шинай паччахӀшиву дуллантӀиссар. Махъсса ливтӀуми сагъ къавхьуссар, азарда шин къаларгссаксса+.




Иблислун таммихӀ кьукьаву

7Азарда шин ларгукун, малаикнал Иблис дуснакьравату итабакьинтӀиссар.
8Та буккантӀиссар дунияллул мукьвагу чулухасса миллатру хъяврин булланшиврул, яъни Го́г ва Маго́г*, ва цаняв дяъвилийн батӀин баншиврул. Миннал аьдад дуссар хьхьиривусса къун уксса+.
9Вана тти ми щала аьрщарал ялтту бавкьунни. Заннал мубараксса халкьуннал лагерь ва Заннан ххира шагьру миннала вивласунни. Амма ссавнияту цӀу лирккун, ми бювкьуна+.
10Ми хъяврин буллалисса Иблис тӀурча бувтунни ччучлачисса чӀаматӀу бусса цӀарал бяравун, гивуя бусса жанаваргу, щялусса идавсгу. Гиву ми бикӀантӀиссар кьинигу, хьхьугу абадул абадлий аьзият ккухӀлай+.




ЛивтӀуминнан Заннал суд баву

11Яла ттун ккавккунни хъунмасса кӀяласса ПаччахӀнал Тах ва ганий ЩяивкӀма. Лухччинулгу, ссавнилгу кьаст дурунни КӀанал яруннила лихъан, амма бакъар мукунсса кӀану.
12Ттун ккавккунни ливтӀуми хъуниссагу, мюрщиссагу. Ми бавцӀуну бия ПаччахӀнал Тахлил хьхьичӀ, луттирдугу бия тӀивтӀуну, ца ялагу бия тӀивтӀусса лу – Оьрмулул Лу*. ЛивтӀуминнан судгу буллай бия луттирдай чивчусса миннал бувмунийн бувну+.
13Цаняв ливтӀуминнан суд буллай бия миннал бувмунийн бувну. ЛивтӀуми буллуна хьхьирил, бивкӀулул ва дужагьрал+.
14Цивппа бивкӀу ва ливтӀуминнал дуниял бия цӀарал бярав бивчуну. Му цӀарал бяр – кӀилчинмур бивкӀур.
15Цал цӀа Оьрмулул Луттирай чирчуну къаляркъума гьарцагу инсан увтун ия цӀарал бяравун+.

ЦӀусса ссав ва цӀусса лухччи

211Яла ттун ккарккунни цӀусса ссав ва цӀусса лухччи (хьхьичӀра диркӀмур ссав ва хьхьичӀра диркӀмур лухччи утти дакъая, хьхьиригу ххишала бакъая)+.
2Ттун ккавккуна мубараксса шагьру – цӀусса Ярусалим. Га ЗанначӀату Ссавнияту ялавай бучӀлай бия, чӀюлу бувну, наврузбагнан хӀадур бувсса жалин кунма+.
3Микку ттун бавуна ПаччахӀнал Тахлияту нанисса лахъсса чӀу:

– Вана инсантурал дянивсса Заннал Чятир. Шиккур КӀа ялапар хъанантӀисса гайннащал архӀал. Гай КӀанал халкьну бикӀантӀиссар, КӀагу гайннащал икӀантӀиссар ва гайннангу Залну икӀантӀиссар.
4КӀанал гайннал иттату гьарцагу мукьал кӀунтӀ лишинтӀиссар. БивкӀу ххишала къабикӀантӀиссар, я къумашиву, я вав-шав, я аьзав-аькьува ххишала къадикӀантӀиссар, цанчирча хьхьичӀва бивкӀмур гьарза лавгунтӀий+.

5ПаччахӀнал Тахлий ЩяивкӀманал увкунни:

– Баеяра! На гьарзат цӀуну дуллай ура!

КӀаналгу ххибувнни:

– Чича, цанчирча ми тӀайласса ва хӀакьсса махърур.

6Яла КӀанал ттухь увкунни:

– Биттур хьуссар! На Альфагу, Омегагура,* На Дайдихьугу, Ахиргура. Мякьну уманан На укра дулунна щаращува хӀачӀансса Оьрму булай щин+.
7Ххув хъанахъиманан вай гьарзат дикӀантӀиссар, Нагу ганан Залну икӀантӀиссара, га цувагу Ттун арсну икӀантӀиссар+.
8Амма нигьабусултран, Ттуйн дакӀ тӀайлану бакъаминнан, мурдалшиврул чапал бувминнан, инсантал литӀултран, зуначитуран, щялусса залтурайн икрам буллалиминнан, ссихӀирчитуран ва циняв щялмахъчитуран – миннансса кӀану ччучлачисса чӀаматӀу бусса цӀарал бяравур бусса. Вари кӀилчинмур бивкӀу+.




ЦӀусса Ярусалим

9Махъва-махъсса арулва балаллул бувцӀусса арулва кӀичӀу канихьсса арула малаикнавасса ца ттучӀан гъан хьуну, ттухь увкуна:

– Ачу, на вин ккаккан банна жалин – ЧӀилул щарсса!+

10Заннал РухӀирал кашилийну ганал на лавсунав хъунмасса, бюхттулсса зунттуйн. КӀия ганал ттун ккаккан бувна ЗанначӀату Ссавнияту ялавай бучӀлачӀисса мубараксса шагьру Ярусалим+.
11Га шагьру Заннал Хъуншиврул чаннал бувцӀуну бия. Га чанигу бия ххира чарил кунмасса, бурулданул чани итабакьлакьисса яшмилул кунмасса.
12Шагьрулул лагма бия хъунмасса, лахъсса бару, ганиву бия ацӀния кӀия малаикнащалсса ацӀния кӀива дарваза. Дарвазарттай чирчуну дия Исраэлнал ацӀния кӀирагу тухумирттал цӀарду.
13Баргъбуккавал чулух бия шанма дарваза, Ухссавнил чулухгу шанма, Кьиблалул чулухгу шанма, Баргълагавал чулухгу шанма.
14Шагьрулул бару бавцӀуну бия ацӀния кӀива гьанулий, гайннуйгу чирчуну дия ЧӀилул ацӀния кӀиягу вакилтурал цӀарду.

15Ттущал гъалгъа тӀутӀима малаикнахь дия шагьрулул, ганил барулул ва дарвазартал лахъишиву, утташиву ва лахъшиву дуцайсса мусил ттархь+.
16Шагьру бия мукьмурцӀусса, ганил лахъишиву ва утташиву архӀалсса дия. Малаикнал га ттуршах шагьру бувцуна. Шагьрулул лахъишиву дия 12 000 стадия*. Шагьрулул утташиву ва лахъшиву дия лахъишиврущал архӀалсса.
17Малаикнал бувцуна бару, ганил лахъшиву дия малаикнал ишла дайсса инсантурал дуциннайну хӀисав дурну 144 накӀ*.
18Бару бувну бия яшмилия, шагьрумур – марцӀсса, пюрундалул кунма чани итабакьайсса мусияту.
19Шагьрулул барулул гьанурду чӀюлу бувну бия личӀи-личӀисса ххира чарттал. Цалчинмур гьану бия яшмилул, кӀилчинмур – сапфирданул, шамилчинмур – халцедондалул, мукьилчинмур – зумрутрал,
20ххюлчинмур – сардониксрал, ряххулчинмур – сердоликрал, арулчинмур – хризолитрал, мяйлчинмур – бериллданул, урчӀилчинмур – топазрал, ацӀулчинмур – хризопразрал, ацӀния цалчинмур – пирузилул, ацӀния кӀилчинмур – аметистрал.
21АцӀния кӀива дарваза ацӀния кӀира ттиркьюкьи дия: гьарцагу дарваза ца-ца ттиркьюкьуяту бувну бия. Шагьрулул хъунмур кӀичӀиравалу бувну бия, пюрундалул кунма, чани итабакьайсса марцӀсса мусияту.

22Шагьрулий ттун Заннал Къатта чӀалай бакъая – гиккусса Заннал Къатта утти хъанахъиссар Цува Заллу Зал Цимурца КӀунттихьссама ва ЧӀи.
23Аьркинну бакъар га шагьрулун Баргъгу, Барзгу. Заннал бюхттулсса нурданул га шагьру чанна буллай буссар, ЧӀигу ганил чирахъну буссар+.
24Миллатругу занантӀиссар ганил чанналу, дунияллул паччахӀтуралгу ласунтӀиссар гиккун цала аваданшиву.
25Шагьрулул дарвазартту тӀивтӀуну бикӀантӀиссар щаллагу кьини, хьхьугу тикку ххишала къадикӀантӀиссар.
26Гиккун ласунтӀиссар миллатирттал аваданшиву ва ххазина.
27ТачӀав га шагьрулувун цичӀавгу мубарак дакъамур къадуххантӀиссар, мурдалшиву ва щялушин дуллалимагу цучӀав къауххантӀиссар. Цивун буххантӀиссар анжагъ ЧӀи заллусса Оьрмулул Луттирай чивчуми.

Оьрму булай нех

221Яла малаикнал ттун ккаккан дуруна Оьрму булайсса щинал нех. Га бурул кунна марцӀсса нех Заннал ва ЧӀилул ПаччахӀнал Тахлияту
2шагьрулул хъунмур кӀичӀираваллил дяних най дур. Неххал кӀивагу чулух ххявххун бур Оьрму булайсса мурхь. Шинай ацӀния кӀийла шайсса дур ганий ахъулсса (гьарца зуруй – цал), мурхьирал чӀапӀивгу миллатру хъин баван ишла бан ккаккан бувну буссар+.
3ЦичӀав Заннал нааьна дурмур шагьрулий тачӀав къадикӀантӀиссар. Тикку бикӀантӀиссар Заннал ва ЧӀилул ПаччахӀнал Тах ва бикӀантӀиссар КӀанайн икрам буллалисса КӀанал къуллугъчитал.
4Миннан ккаккантӀиссар КӀанал симан ва КӀанал цӀа дикӀантӀиссар миннал ненттабакӀрай чирчуну+.
5Хьхьу тикку ххишала къадикӀантӀиссар. Миннан аьркин къахьунтӀиссар я чирахърал чани, я бургъил чани, цанчирча Заллу Заннал чани бикӀантӀиссар миннал ялув лавхъун. Ми абадул абадлий паччахӀшиву дуллай бикӀантӀиссар+.




МасихӀ учӀаву

6Малаикнал ттухь увкуна:

– Вай циняв махъру тӀайлассар ва хӀакьссар. Цала идавстуравун шавкь рутлатисса Заллу Заннал на, Цала малаик, гьан увунна Цала къуллугъчитуран чӀал къавхьуну хьунтӀимур ккаккан бан+.
7Эса МасихӀнал укун увкунни: «Баеяра! На чӀал къавхьуну учӀантӀиссара! Ва луттираву бучӀантӀимуния бувсмургу лалавсун, шикку тӀутӀимургу буллалими – талихӀ бумири!»+



8Ттун, ЮхӀаннан, вай гьарзат багу-бавунни, ккагу-ккавккунни. Ттунма вай гьарзат бавукун ва ккавккукун, на ттунма вай гьарзат ккаккан бувсса малаикнал ччанналун агьра, икрам баншиврул+.

9Амма ганал ттухь увкунни:

– Мабара ттуйн икрам, Заннайн икрам бува! Нагу, инагу кунасса, вил уссурвал-идавсталгу кунасса, ва луттирай увкумур буручлачисса цинявгу кунасса, Заннал къуллугъчира.

10Яла ттухь увкунни:

– ЧӀал къавхьуну хьунтӀимунил хӀакъираву ва луттирай увкумур кьюлтӀ мабара, цанчирча му биттур шай чӀун гъаннура дур!+
11Цалсса бунагькарнал буллалувча уттигу бунагьру, мурдалналгу дуллалувча уттигу мурдалшивуртту, Заннан дакӀ тӀайлама тӀурча икӀувча уттигу Цайн дакӀ тӀайлану, цала оьрму Заннан хас буллалимагу икӀувча уттигу му Заннан хас буллайна.

12– Баеяра, На чӀал къавхьуну учӀантӀиссара! – увкунни Эса МасихӀнал, – Ттуятусса бахшишгу, Ттул жазагу Ттущала буссар, гьарманан цанма лайкьмур баншиврул+.
13На Альфагу, Омегагура, На Цалчинмагу, Махъа-махъмагура, На Дайдихьугу, Ахиргура+.
14Цалла янна шюшайми – талихӀ бумири.* Миннахь ихтияр дуссар Оьрму булай мурхьираяту ахъулсса канан ва дарвазалувух мубараксса шагьрулувун буххан+.
15КьатӀуврив личӀантӀиссар ккаччив кунма мурдалми, ссихӀирчитал, зуначитал, инсанталлитӀулт, щялусса залтурайн икрам буллалими ва тӀайлабакъамур ххирами ва буллалими+.

16На, Эса МасихӀнал, гьан ав Ттула малаик вай иширттаяту бусан Ттуйн вихсса гьарцагу кӀанайсса Ттул умматрахь*. На Давудлул наслулул чувгура, ганал Марххагура; На КӀюрххилсса чанна цӀукура+.



17Заннал РувхӀирал ва МасихӀнал Жалиндалул* Ганахь увкунни:

– Ухьхьу!

Ва гьарцагу ва бавманалгу учача:

– Ухьхьу!

Мякьмагу ухьхьувча! Гьарцагу мякьнал укра хӀачӀийча Оьрму булай щин!+

18На гьарцагу ва луттирай чӀал къавхьуну хьунтӀимунияту бувсмур баллалиманай дюъ дихьлай ура: агана вай мукъурттил ялув бихьлахьисса ухьурча, мунай Занналгу ва луттирай кӀицӀ бувсса баларду ялув бишинтӀиссар;
19агана ва луттирай хьунтӀимунияту бувсмур кьукьинсса ухьурча, мунаяту Занналгу ваний кӀицӀ бувсса Оьрму булай мурхьираятусса ахъулсса дукансса ва мубараксса шагьрулувун уххансса ихтияр кьукьинтӀиссар.

20Ва тасттикь буллалиманал тӀар:

– УчӀанна, На чӀал къавхьуну учӀанна!

Амин! Ухьхьу, Заллуй Эса!

21Циняннайгу Заллу Эсал барачат личӀаннав.







* 1:1 МасихӀ (Христос) тӀисса «Заннал Язи Увгьума» тӀиссар. Гьартану ххал бува глоссарийрай.

* 1:4-5 Асиа провинция – шикку ихтилат ЧӀиви Азиянавусса Румуллал провинциялиятур (уттизаманнайсса Турциянавусса).

* 1:4-5 Уммат – ца диндалул агьлу.

* 1:6 РувхӀаний – диндалул къуллугъчи.

* 1:8 Альфа ва Омега грекнал алфавитрал цалчинмур ва махъра-махъмур хӀарпрур.

* 1:10 Залуннал кьини – нюжмардул гьантраву алхӀат кьини хъанахъиссар.

* 1:10 Сувр (ссур) – Кьиямасса кьини дуркӀшиву баян буллай, малаиктурал бищунтӀисса хасъсса ляличӀину лахъсса чӀу байсса зюннав (труба).

* 1:13 Инсаннал Арс – МасихӀнал цӀардал ца, укун увкуну бур Ганайн Даниял идавсил. Гьартану ххал бува глоссарийрай.

* 2:1 Ягу «илчинан» (вестник); мукунма 2:8,12,18; 3:1,7,14 аятирттайгу.

* 2:6 Николаитътал – Эсал умма тӀайласса ххуллияту баччан бан кьаст дуллалисса, щялусса муаьллимтурал группарду диркӀссар (ххал бува 2:14-15).

* 2:14 Шикку дакӀнийн бутлатиссар Таврат луттирай Валаам идавсия бувсмур: танал арцул цӀаний мяйжансса Заннайн ттиликӀ дуртун диркӀссар.

* 2:17 ЖугьутӀ мазрай «манна» учайсса бивкӀссар Заннал цанма Ссавнияту ликкан бувсса къалмуйн; миннал цивппа бачӀвасса чулданий мукьцӀала шинал мутталий нанисса ппурттуву канакисса ччатӀ му къалмуя байсса бивкӀссар.

* 2:20 Бюхъай ва дикӀан кьюкьаласса чулий цӀа. Ва цӀанийну Залуннал ва щарсса лащан дуллай ур, Мубараксса Луттирдаву цияту бувсъсса, щялу залтурайн вихсса Иезавел тӀисса паччахӀнал щарссаниха: мунил Исраэлнал халкьуннан чӀярусса оьшивурту дурссар, ми щялусса залтурайн иман дишин буллай.

* 2:23 Мукъуй махъ бивхьуну аслиймур текстрай «ганил оьрчӀру».

* 3:5 Оьрмулул Лу – му Лури, ций Абадлийсса Оьрму булунтӀиминнал цӀарду чирчуну дикӀантӀисса.

* 3:19 ТаммихӀ – дурсса ххуттава уккаврихлу кьувкьусса ва иширайн буккан бувсса суд (наказание).

* 4:1 Сувр (ссур) – ххал бува 1:10.

* 


4:2 ПаччахӀнал Тах – Аьламирттай (дунияллай, космосрай) Заннал Цала хӀукму бачин буллалавур.

Тах – паччахӀ цала хъуншиврий щяикӀайсса кӀану (оьрус мазрай трон).


* 5:8 Арфа – синттайсса инструмент.

* 8:2 Сувр (ссур) – Кьиямасса кьинилул баларду ливкшиву баян буллалисса труба.

* 9:9 ПӀайтӀун – фаэтон, карета, колесница.

* 9:11 Аваддон – Иблислуйн учайсса цамургу цӀа. Ххал бува 20:2-3.

* 9:14 Фурат – Евфрат нех.

* 11:8 Содом ва Мисри (Египет) – ми бивкӀссар, Тавратрал бусаврийн бувну, инсантал Заннайн мютӀи къахъанахъисса кӀанттурду.

* 11:19 Заннал КьутӀилул Гьаржа – Зал Цала халкьунначӀа ушиврул ва КӀанал Цала халкьуннащал дурсса кьутилул лишан хъанай бивкӀссар. Тавратрал заманнай га бивхьуну бивкӀссар Заннаха эбадат дайсса Заннал Чятирданувусса Яла Мубаракмур КӀанай.

* 12:9 Тавратрай бувсун буссар Иблис, шатлул сипатрайн кӀура бавну, ХӀава ххуттава буккан буллай, Заннал увкумуния бяйкьин буллай ва бунагьрайн гьуз учин буллалисса.

* 14:8 Бабилон – бухзаманнул Месопотамиянал тахшагьру (столица). Мубараксса Луттирдаву ва шагьру Исраэлнал халкьуннан душмансса шагьруну ккаккан бувну бувссар. Шикку Бабилон тӀисса цӀанилу бувчӀин аьркинссар Заннал халкьуннал цӀусса душман – Румуллал паччахӀлугъ ва мунил тахшагьру.

* 15:5 Заннал Чятир – Заннайн икрам байсса ва эбадат дайсса чятир. Му цукунсса бивкӀссарив гьартану бувсун буссар Тавратрай. Яла махъату мунийн кӀанай бивхьуну бивкӀссар Сулайман идавсил бувсса Заннал Къатта.

* 16:13 Щялусса идавс – му аьрщарава бувксса жанаварди (кӀилчинмур жанавар). Му кӀицӀ бувну буссар 13:11-15-ний, мукунма 19:20-ний.

* 16:16 ЖугьутӀ мазрай Хар Мегиддо тӀисса Мегиддо бакӀу тӀиссар. Тикку чӀярусса талатавуртту хьуссар.

* 16:21 1 талант = 26–40 кг.

* 18:10 Тахшагьру – паччахӀнал мина дусса, паччахӀнал тах бикӀайсса шагьру, билаятрал хъунмур шагьру (столица).

* 19:1 Аллилуйя! – жугьутӀ мазрай [халлелуйя́] Заннал цӀа бюхттул дара! – тӀутӀиссар.

* 20:8 Язекиил идавсил тӀутӀимунийн бувну, Го́г ва Маго́г – му Заннайн ва КӀанал халкьуннайн къарщину буккантӀими миллатирттан дуллусса цӀари.

* 20:12 Оьрмулул Лу – му Лури, ций абадул оьрму булунтӀиминнал цӀарду чирчуну дикӀантӀисса.

* 21:6 Альфа ва Омега грекнал алфавитрал цалчинмур ва махъра-махъмур хӀарпрур.

* 21:16 12 000 стадия – му сайки 2300 км хъанахъиссар.

* 21:17 144 накӀ – му сайки 65 м хъанахъиссар.

* 22:14 Ххал бува 7:14.

* 22:16 Уммат – ца диндалул агьлу.

* 22:17 МасихӀнал Жалин увкуну бур МасихӀнал умматрайн.

Шикку буллуну буссар текстраву ва лишандалийну (…) ккаккан бувми махъру.





Баал-Зевул (Веельзевул) – му Иблислул цамургу цӀа дикӀан бюхъайссар тӀий бур. Ва диркӀун дур ягьудинал лагмасса халкьуннал залтуравасса цаннал цӀа.





Гьирод (Хъунама) – жугьутӀнал машгьурсса паччахӀ (жула заманалуяр хьхьичӀсса 37-ку шиная – 4-ку шинайнин). Ганал заманнай Ягьудинал паччахӀлугъ Румуллал паччахӀлугърайн мютӀину, танил провинцияну диркӀссар. Гьирод Хъунаманал Заннал Къатта цӀубуккан бувну, хъунма бувну бивкӀссар.





Гьирод Агриппа I – му Ягьуди, Галил, Перей ва Самар билаятирттал паччахӀри (жула заманалул 37–44 шш.), Гьирод Хъунама паччахӀналгу арснал арсри.





Гьирод Антипа – му Галил ва Перей билаятирттал паччахӀри (жула заманалуяр хьхьичӀсса 4 – жула зуманалул 39 шш.), Гьирод Хъунама паччахӀналгу арсри.





Давуд – Исраэлнал яла цӀадуркма паччахӀ ивкӀссар. Га ивкӀссар Ягьудал авладраясса. Дакьавугу, тӀайлашивугу ччай, Давуд Заннал бияла бартбигьлай ивкӀссар. Муниятур Занналгу Исраэлнал паччахӀтал Давудлул авладраяту хьун байсса бивкӀсса. Махъ заманнай учӀантӀисса МасихӀгу Давудлул авладраятур икӀантӀисса тӀий бивкӀссар ягьудинал идавстал.





Дишалартту датӀулт – румуллал паччахӀлугърал хазналувун дишалартту датӀлатӀисса къуллугъчитал. Ккаккан дурмунияр ххишаласса датӀлай, гай цанмагу хайр ласлай бивкӀссар. Заннайн иман къадирхьусса румуллаха зийгу, хӀарамну арцу ляхълайгу бунутӀий, ягьудитуран гай къаххирасса бивкӀссар.





Жазан-цӀуцӀаву – му хъинну захӀматсса, инсаннал чӀалачӀин оьккину зия хьун дайсса бурчул азарди (проказа). Му азар Заннал таммихӀран ккалли дайсса диркӀссар, къашайшалтгу цайми инсантураща биян къашайсса кӀанайн бакьайсса бивкӀссар. Му азарданул увгьуманан дин-эбадатрал ххуллу-хха бан къабучӀину (къахӀалалну) бивкӀссар.





Забур – му диндалул 150 балай цачӀун бувсса жужри. Миннуву чӀявусса балайрду бур агьали ххассал баврихлу Зал бюхттул уллалисса, цайми бур КӀанал хъуншиву, кьудрат, ччаву чӀалачӀи дуллалисса ягу кумаг чӀа тӀисса. Ми балайрдаву чӀявуми Давуд идавсил чивчусса бивкӀссар.





Заннал Арс – укун куну буссар Инжилданий Эсайн, Га Мариямлул инсаннацӀа увну акъатӀий, Га Заннал РухӀирайну (РухӀ ал-кьуддус) ниттил ляхълуву ивхьуну ивкӀунтӀий. Му бакъассагу, Мубараксса Луттирай (Забурданий) Исраэлнал паччахӀтурайн Заннал арсру увкуну буссар.





Заннал Къатта – ягьудинал Ярусалимрайсса яла агьаммур ва мубаракмур къаттар. Ягьудинал кьурван байсса бивкӀссар так Заннал Къатлуву, байраннал гьантрайгу гай мивун батӀайсса бивкӀссар. Заннал Къатта бувну бивкӀссар Эса ан азараксса шиннардил хьхьичӀ ягьудинал цӀадурксса паччахӀтурал Давудлул ва Сулайманнул. Мунияр махъ Бабилоннал паччахӀнал Бухтнасардул (Навуходоносор) га лекьан бувну бивкӀссар. Яла га цӀуницӀакул бувссар Зоробабеллул. Эсал заманнай тӀурча га Заннал Къатта ягьудинал паччахӀ Гьирод Хъунаманал цӀубуккан бувну бивкӀссар. Заннал Къатлул диркӀссар халкь батӀайсса цаппара хӀаятру. Жула заманнул 70-ку шинал Заннал Къатта румуллал лекьа-пӀякьу бувссар, ххишала га цӀубуккангу къабувссар.

Заннал ПаччахӀлугъ – я бунагьру, я бивкӀу къабикӀантӀисса ялун дучӀантӀисса дуниял. Утта буккан бувминнаву му дунияллун лайкь хьуми яхъанантӀиссар Заннал дирхьусса низамрай. Амма му дунияллун лайкь хьунсса ххуллу Заннайн иман дирхьусса гьарца инсаннаща ласун бюхъайссар цала дакӀнивух. Заннал ПаччахӀлугърайн Ссавруннайсса ПаччахӀлугъ кунугу учайссар.





Зума дугьаву – (ягьудинал аьдатрай зума дугьаву) му хъанахъиссар ккаккан бувсса гьантрай дукра дурагу къадукаву. Мунил мурадну хъанахъиссар эбадат дуллалиманал цала дакӀнивусса буруккин Заннан чӀалачӀи баву, мунийну цала дуллалисса дуаьрду гуж даву.





Иблис – му ссавнияту Заннал экьи увтсса малаикнал цӀари. Му хъанахъиссар циняв щяйтӀантрал (жиндрал, мурдалсса рухӀирдал) бакӀчину, инсантал ххуллул тӀайламунияту баччан буллалиману ва Заннал яла оьма душманну.





Ибрагьим – му хъунисса идавстураясса цар. Мубараксса Луттирай бувсун буссар Заннал ганащал кьутӀи дурну диркӀшиву. Заннал ганал авлад «хьхьирил къун кунма» чӀяву банна куну бивкӀссар. Ибрагьимлул оьрчӀаяту байбивхьуссар жугьутӀнал, аьрабнал ва цаппара цайми миллатру.





Идавстал – ми Заннал Махъ (Калам) бавми ва му инсантуран баян буллалимири. Идавстал ягьудинан цинияргу хьхьичӀ Заннал амрурду бартбигьлан, цаннал цаннан оьбаларду къабуллан, дакӀру марцӀну бикӀан аьркиншиву лахьхьин буллай бивкӀссар. Мукун бакъахьурча, аьдатру дуручлачаврил инсаннан цичӀав мюнпат бакъассар. Тамансса идавстурал Заннал Махъ луттирдай чивчуссар, ми луттирдугу ягьудиначӀа хъуннасса сий дуну бивкӀссар.





Инсаннал Арс – МасихӀнал цӀардал цар. Укун увкуну бур Ганайн Даниял идавсил. Эсал Цайнма Цалагу чӀявуну мукун учайсса бивкӀссар. Даниял идавсил МасихӀнаяту бувсун бур, ссавнияту ливккун увкӀманая кунма, Га Заннал бюхттул увну, щала дунияллий каялувшиву дантӀиссар куну. Мукун учаврил мяънагу Цува гьаманки Гана Га Данияллул кӀицӀ увсса цинявппагу агьалинал ПаччахӀ, Цал ПаччахӀлугъ абадул абадлийсса дикӀантӀима ушиву ккаккан бавур тӀиссар.





Кьири ЧчатӀул байран – Пейсахрал хъиривсса арулва гьантлий дайсса байранни. Ми гьантрай дукралухун кьирисса кӀюла ччатӀ бакъа букан бучӀину къабивкӀссар. Ххал бува мукунма статья Пейсах байран.





Кьурван – ягьудинал диндалуву Заннан цӀа куну дуллалисса личӀи-личӀисса эбадатирттал журардур. Миннувун духлахиссар Заннайнсса щукрулун Заннал Къатлувун лавсун букӀлакӀисса къама, ччатӀ, зайтуннагь; мукунма, цащава хьусса бунагьрал ялтту учӀаву чӀа тӀий, Заннан кьурваннун биххансса хӀайван рувхӀанийтурачӀан биян баву (мукунсса хӀайван бивххун, яла щаллунма ягу мунил бутӀа ччуччайсса бивкӀссар мунинва хас бувсса кьурван ччуччай кӀанай). Эса МасихӀ ххачлий ищаву, Га ивчӀаву ва яла утта уккаву гьарца инсаннал гьарца бунагь шюшинсса хӀакьсса кьурванну хьуссар.





МарцӀ баврил эбадат – укун таржума буллалиссар грекнал «баптизма», оьруснал «крещение» тӀисса махъру. Ва эбадатрал мяъна хъанахъиссар инсаннал бунагьру кьабивтун, Заннал тӀийкунсса ххуллийн кӀура аяву. Ва эбадат дайни, инсан щинавун уххан айсса ивкӀссар.





МарцӀбай ЯхӀъя (оьрус.м. Иоанн Креститель) – му Захариял арсри. Му щинайну марцӀ баврил эбадат дуллай ивкӀмари. Инсантал щинайну марцӀ буллай, ЯхӀъя Эса МасихӀнан ххуллу хӀадур буллай ивкӀссар. Мунайн ЯхӀъя ХьхьичӀ увкӀмагу учайссар. Ххал бува мукунма статья МарцӀ баврил эбадат.





МасихӀ (оьрус.м. Мессия, Христос) – жугьутӀ мазрай ва мукъул мяъна «Заннал Язи Увгьума» дур. Ягьудинал аьдат диркӀун дур, нахӀусса кьанкь дусса нагь бакӀрайх дуккаврийну инсан ляличӀину бюхттулсса даражалийн лахъан айсса. Мусан буллусса Тавратрай, Идавстурал Луттирдай ва Забурданий бувсун буссар МасихӀ учӀаншиву ПаччахӀну ва Ххассалбайману.





Мубараксса Луттирду – ми ягьудинал хъинну ккалли байсса имандалул луттирду хъанахъиссар. Гивунгу бухлай бивкӀссар Таврат (Кьанун), Забур, Идавстурал Луттирду ва цаймигу луттирду.

Муса – хъунисса идавстураясса цар. Муса бакӀчи увну, ягьуди халкь Заннал Мисрилия (Египетнава) буккан бувссар, Мисриллал паччахӀнал лагъартшиврия ххассал бувссар. Мусан Заннал ликкан бувссар Таврат.





Нух-гьав – ххяли виттириркӀуну, инсаннал нурчӀи дишин бувсса къатта. Ганивунсса хьулу чарил нигь дирхьуну лакьайсса бивкӀссар.

Пейсах байран – ягьудинал байранни. Ва байран гайннал хас дурну дур Муса идавс бакӀчину цивппа Мисрилия (Египетнава) лавгун, Мисриллал паччахӀнал лагъартшиврия мурахас шаврин. КӀицӀ лагайссар гьарца ягьудинал шиндайдихьулий, жула календарьданул март-апрельданий. Пейсахрал дукра дан му кьини чӀи ягу гада биххайсса бивкӀссар.





Путпарас – щялусса залтурайн, миннал гьайкаллайн иман дирхьума. Ягьудитурал укун учайсса бивкӀссар лагма-ялттусса циняв халкьуннайн, Ца акъа акъасса Заннайн вих бакъаминнайн.





РувхӀанийтал – Ярусалимрайсса Заннал Къатлул къуллугъчитал. РувхӀанийтурал агьаммур бурж бивкӀссар – Заннансса кьурван булаврил эбадатру даву. Тавратрайн бувну, рувхӀанийталну зун бучӀину бивкӀссар так Гьаруннул (Мусал уссил) авладраясса инсантуран.





Саддукейтал – ягьудинал ккураннавасса цар. Ганивун буххайсса чӀявуми бивкӀссар диндалул къуллугъчитал, хъуни къатрал агьлу ва дурккусса инсантал. Гайннал яла ккалли баймур бивкӀссар Мусал Тавратрайсса ххювагу луттирай (яни Мубараксса Кьанундалий) бан ккаккан бувмур. Масала, гай вих къашайсса бивкӀссар Кьиямасса кьини дучӀаврийн, мунил хӀакъираву Тавратрай цичӀав увкуну бакъатӀий. Саддукейтал Ягьудинал Хъун Дивандалувугу хъинну махъ нанимину бивкӀссар.





Сардар – хъунисса билаятирттал ялув хӀакимшиву дуллан ивтсса румуллал вакил.





Ссавруннайсса ПаччахӀлугъ – ххал бува Заннал ПаччахӀлугъ.





Ссуннат – Ибрагьим идавсищал Заннал дурсса кьутӀилийн бувну, бурхьнисса гьарца инсаннан аьркинну бивкӀссар ссуннат бан. Увсса оьрчӀан ссуннат байсса бивкӀссар мяйлку кьини. Эсал заманнай му кьини оьрчӀан цӀагу дизайсса диркӀссар.





Таврат (Кьанун) – му МусайхчӀин жугьутӀнал халкьуннан Заннал ликкан дурсса иман дишаврил ва оьрму бутаврил кьяйдардал (тӀул-тӀабиаьтрал, адаврал, оьрмулувусса циняв иширттал кьараллал, хӀараммунил ва хӀалалмунил) жямри. Ми кьяйдарду цачӀун дурну дуссар Мусал Луттирай – Тавратрай. Тавратрал буссар ххюва бутӀа. Гайннуй бувсун бур дуниялгу, инсангу ляхъан баврия, цалчинсса идавстурая, жугьутӀнал халкь дунияллийн буккаврия, Заннал ми халкь Мисриллал паччахӀнал лагъшиврия мурахас баврия ва миннан дулунна куну диркӀсса аьрщи дулаврия. Мукунна му Луттирай дуссар Исраэлнал халкьунан Заннал дирхьусса кьанун.





Тавратрал аьлимтал – хъинну куртӀну ва биялну Таврат (Заннал Кьанун) кӀулсса ва му халкьуннан лахьхьин буллай бивкӀсса инсантал. Ягьудинал халкьуннаву миннал хӀурмат ва сий хъуннасса диркӀссар.





Тетрарх (грек мазрава) – Гьирод Хъунаманал цала паччахӀлугъ мукьа арснайх дарчӀуну диркӀссар, ца бутӀул бакӀчинайн тетрарх учайсса бивкӀссар.





Фарисейтал (бухсса жугьутӀ мазрай «батӀул хьуми», «личӀи хьуми») – ми бивкӀссар Тавратрал, буттахъал аьдатирттал тӀутӀимур цахъис даччин хьун къадиртун биттур дан, диндалул ххуллу-хха марцӀну буруччин аьркинссар тӀисса, дурккусса, дин ххирасса инсантал. Гай жяматраву хъинну махъ наними бивкӀссар. Гайннал цалагу диндалул тӀалавшинну хъинну ялув бавцӀуну дуруччайсса диркӀссар, махъминнаятугу гайннал мура тӀалавшин дайсса диркӀссар.





Ххарисса Хавар – му, МасихӀнал мукъурттийн бувну, Заннал ПаччахӀлугъ дучӀавриясса хаварди. Махъату мукун тӀун бивкӀссар Инжил Луттирайн, яни Заннал гьан увсса МасихӀ дунияллийн учӀавриясса ва, бунагьирттая мурахас бувну, инсантал ххассал бавриясса хаварданийн.





Ххачлий ищаву – инсаннан жаза баврил ца журар. Ххачлил журалийсса ттурцӀай, каруннай ва ттурцӀацӀух ялавай итабавкьусса ччаннай мярду бивщуну, инсан зурчӀай тӀутӀи айсса ивкӀссар. Мукунсса таммихӀ байсса бивкӀссар нукӀузаманнул Румливгу, цаймигу кӀанттавугу. Ххачлий ивщума аьзаврай ивчӀаву бакъасса, хъунмур мяъна диркӀссар халкьуннал хьхьичӀ га аски-кьюкьин авугу. Амма яла-махъ гьаманки ххачлияту хьуссар Эсал ххуллу бувгьуминнан бунагьру багъишла баврил ва оьрму бивкӀулуяр ххув шаврил лишан.





Ххуллун-кьини – му ягьудинал бусравсса кьинир. Ягьудинал календарьданийн бувну, му нюжмардул махъра-махъсса кьинир. Му кьини, Тавратрал тӀийкун, зун, даву дуллан къабучӀиссар. Так Заннайн эбадатру дуллан бучӀи бувну бивкӀссар.





Хъунама рувхӀаний – ягьудинал диндалул къуллугъчитураву яла хъунама ивкӀссар. Цаппара эбадатру дайсса диркӀссар так мунал. Масалдаран, Заннал Къатлувусса Яла Мубаракмур КӀанайн уххан мунан бакъасса, цаманан щинчӀав бучӀину къабивкӀссар.

Хъун рувхӀанийтал – ми ягьудинал яла лавайми диндалул къуллугъчитал бивкӀссар. Эсал заманнай сайки циняв хъун рувхӀанийтал ца-кӀива авадансса къатлувасса бивкӀссар.





Эбадат-къатта (синагога) – му къатлуву буккайсса бивкӀссар Мубараксса Луттирду, дуккайсса диркӀссар дуаьрду. Эсал заманнай мукунсса къатри ягьуди яхъанахъисса гьарца шагьрулий бивкӀссар. Ми къатравун бавтӀминнаяту ччиманаща бюхъайсса бивкӀссар, хьхьичӀун увккун, Мубараксса Луттирдава ци-бунугу циняннахь буккин, яла – цала бувккумунил мяъна дурчӀин дуллалисса ихтилатгу бан.

Ягьуда – Якьувлул ацӀния кӀия арснаясса цар. Ганаяту Исраэлнал тухумравасса ца байбивхьуссар. Ганал наслулийн ганал цӀанияту ягьуди тӀун бивкӀссар (Инжилданий чӀявуну мукун тӀий буссар циняв жугьутӀнайн). Исраэлнал билаятрал гай бивзмур кӀанайн Ягьуди билаят учайссар. Ягьудинал тухумраяту ивкӀссар Исраэлная яла хъунама паччахӀ Давуд ва Ганал наслулиятусса Эса МасихӀ. Яла махъ му цӀа дусса тамансса инсантал бивкӀссар, масалдаран, Кариотлиятусса Ягьуда – МасихӀ авххусса мюталим.





Ягьудинал Хъун Диван (синедрион) – му бивкӀссар ягьудинал хъунмур суд. Ганивун буххайсса бивкӀссар Хъунама рувхӀаний, рувхӀанийтал, хъунисри ва Тавратрал аьлимтал. Эсал заманнай яла агьамми Ягьудинал Хъун Дивандалул хӀукмурду румуллал сардарнал цӀакь байсса бивкӀссар.





Якьув – хъуни идавстуравасса цар. Ибрагьимлул арснал арсри. Ганал оьрчӀаяту байбивхьуссар ягьудинал ацӀния кӀивагу агьлу-авлад. Мунин бувну, ягьудинал халкьуннайн учайссар Якьувлул миллат. Заннал му миллатрайн Исраэл куну буссар.





Мяъна дурчӀавриву захӀматшивуртту хьуна дакьайсса лакку махъру
Мяъна дурчӀавриву захӀматшивуртту хьуна дакьайсса лакку махъру

Ва сияхӀравун бивчуну буссар цаппара буккултран бувчӀин захӀматну бивкӀсса махъру. Вай махъру (…*) лишандалийну ккаккан бувну буссар.





Агьлу-авлад – ца тухумрал инсантал, ца бакӀбуттая нанисса наслу (племя).





АхӀрам – храм.





Аьдлу – тӀайласса хӀукмурду бачин буллалаву (справедливость).





Аьламат – Заннаясса лишан, ци-бунугу хьунтӀишиву бусласисса аьш (знамение).





Аьрип (аьриф) – хъинну дурккусса, хъинну аькьлу бусса инсан.





Бияла – ци-бунугу бан, щияту-бунугу ци-бунугу тӀалав бан бюхъайшиву; Заннал бияла – цимурцаннул каши Заннахь цахьра душиву.





Вяъза (вяъза-насихӀат) – халкьуннахь диндалия бусаву, Заннал Махъ инсантурачӀан биян баву.





Жумужул ккукку – хъинну чӀирисса зат тӀисса мяъналий ишла байсса махъри.





Зайтуннагь – зайтундалул (оливалул) мурхьирал ахъулссаннуя дуккайсса нагь.





Лагъ – щил-унугу канилусса, цала ихтияр цахьра дакъасса инсан (раб).





Сувр (ссур) – Кьиямасса кьинилул баларду ливкшиву баян буллалисса труба.





Таж – паччахӀтурал бакӀрай бишайсса, ххирасса металлдания бувсса, ляълу-жавагьирттай чӀюлу бувсса кьяпуха лавхьхьусса шалкка (корона).





ТаммихӀ – щий-бунугу хьусса тахсирданухлу багьаймур баву (наказание).





Ташу – закондалий цӀакь бувсса щар шаву ва щар дуцаву.





Уммат – ца диндалул агьлу.





Умуд – хьул; хьуну ччимур (надежда).





Хъунисри – жяматрал бакӀчитал.





ХӀакь – дурсса даврихсса багьа.





ХӀаписар – ларайсса чиндалул аьраличу (дяъвилул къуллугъчи – офицер). Шикку кӀицӀ увну уссар ттурша аскарнал амир – румуллал мазрай центурион.





ХӀикмат – аьжаивсса, инсан махӀаттал уллалисса, хӀайран уллалисса Заннал Цала каши ккаккан дайсса иш (чудо).





ХӀукму – ссал-бунугу хӀакъираву ахир-пикри кьамул баву (постановление, решение).





Чул (чулданул) – къундалул ягу чарил авлахъ (пустыня).





ЧӀапа – щяпрая щавшсса, аьркинмур дишайсса зат (корзина).





Щахъами – лас ивкӀусса, яла щар къавхьусса хъами (вдовы).





Язи бугьан – цанма ччимур, аьркинмур ссавату-бунугу, щивату-бунугу личӀи бан (отобрать, выбрать).




 


Грек мазрай личӀину буллумур


Грек мазрайсса канихчичрурдаву личӀисса куццуй буллусса кӀанттурду

Инжилданул канихчичрурдаву буссар яла тӀайламиннун ккаллисса грек мазрайсса текстру. Гьаманки ми текстирдаяту бувну буссар лакку мазрайсса таржумарттугу. Амма грек мазрайсса канихчичрурдаву буссар яла мяйжанми текстирдавугу цаппара личӀишивуртту дусса текстру. Миннуву яла агьамми личӀину буллусса кӀанттурду жу гилунмай буллай буру.



Эса МасихӀная Маттейл чивчусса Ххарисса Хавар

Мт. 6:13б Вихьри дусса ПаччахӀлугъ, гуж ва бюхттулсса цӀа абадул абадлий. Амин.

Мт. 8:28 Цаппара чичрурдай «Гергеса аьрщарайн» увкуну бур.

Мт. 17:21 Жиндри тӀурча буккан байссар анжагъ дуаьлийну ва зума дугьаврийну.

Мт. 18:11 Инсаннал Арс увкӀсса ахир пуч хьуну наними ххассал банни, – тӀий, буслай ия Эса ялагу.

Мт. 23:14 Бала багьанссар зуйн, Тавратрал аьлимтал ва фарисейтал! Лажинлякъулт! Зу щахъаннил къатри думуницӀа дуллай буру ва хъунмасса хӀаллай дуаь дуллалими хъанай буру. Мунихлу зун оьсса таммихӀ буссар.

Эса МасихӀная Марклул чивчусса Ххарисса Хавар

Мк. 11:26 Цаппара чичрурдай ххибувну бур вай махъру: «Зу хӀалал къабитарчан, Занналгу зулми бунагьру хӀалал къабитантӀиссар».

Мк. 16:9-20 – цаппара канихчичрурдаву ва бухзаманнул таржумарттаву Марклул Инжилданул ахир укунсса дакъар.

Эса МасихӀная Лукал чивчусса Ххарисса Хавар

Лк. 9:54 Цаппара чичрурдай ххибувну бур «…Илияслул бувсса кунма…» тӀисса махъру.

Лк. 8:26 Цаппара чичрурдай «…Гадара аьрщарайн».

Лк. 9:55-56 Цаппара чичрурдай укун ккаккан бувну бур: «Эсал, гайннахгу урувгун, къадагъа дирхьуну дур. – Зува цукунсса рухӀирал бачин бувну буссарув къакӀулну бур зун, – увкуну бур Эсал гайннахь, – Инсаннал Арс халкьуннал жанну ласлан акъарча увкӀсса, ххассал булланни. Яла гай цамур шяравун лавгун бур».

Лк. 10:1 Цаппара чичрурдай «арулцӀала мюталим» увкуну бур.

Лк. 10:17 Цаппара чичрурдай «арулцӀала мюталим» увкуну бур.

Лк. 11:4 Цаппара чичрурдай буссар укунсса махъру ххибувну: «…буручча жу Оьсса Душманная».

Лк. 17:35-36 Цаппара чичрурдай ххибувну бур: «Хъув зузисса кӀиннаяту ца уцинтӀиссар, гама кьаитантӀиссар».

Лк. 22:47 Цаппара чичрурдай ххибувну бур: «Цащала бувкӀсса инсантуращал Ягьудал мукунсса икьрал дурну диркӀун дур, на ппай увкумари Эса куну».

Лк. 23:16-17 Цаппара чичрурдай буссар укунсса махъру ххибувну: «Байрандалул кьини Пилатлун укунагу ца инсан дуснакьрава итаакьин багьлай бивкӀун бур».

Лк. 23:34 Вай махъру цаппара чичрурдаву бакъар: «Эсарив укун тӀий ивкӀун ур: „Я Ттул Ппу! Ина вай халкьуннал ялтту учӀу, вайннан цивппа ци дуллалиссарив кӀулну бакъарча“, – тӀий».

Эса МасихӀная ЮхӀаннал чивчусса Ххарисса Хавар

ЮхӀ. 1:42 Цаппара чичрурдай «…Юнуслул арс…» увкуну бур.

ЮхӀ. 5:3-4 Цаппара чичрурдай ххибувну бур: «Гай бия щин сукку хъананнин ялугьлай. Ца-ца чӀумал Заннал малаик кӀия ливккун, щин гьалак дайва, му чӀумал хӀавзливун цалчин увхма ччимур азардануяту ххассал шайва».

ЮхӀ. 7:53–8:11 – цаппара канихчичрурдаву ва бухзаманнул таржумарттаву ва парча бакъар.

Эса МасихӀнал вакилтурал ишру

Иш. 8:36-37 Цаппара чичрурдай ххибувну бур: «Филипплул увкуна: – Ина дакӀнийхтуну вихну ухьурча, бучӀиссар. Къуллугъчинал увкуна: – На вихра Эса МасихӀ Заннал Арс ушиврийн».

Иш. 12:25 Цаппара чичрурдай «Ярусалимрайн занахьуна» увкуну бур.

Иш. 15:20 Цаппара чичрурдай буссар укунсса махъру ххибувну: «…цайминнал цанма бувну къаччимур цалагу цайминнан къабаву».

Иш. 15:29 Цаппара чичрурдай ххибувну бур: «Мабаванни цайминнан зунма цайминнал бувну къаччимур».

Иш. 15:33-34 Цаппара чичрурдай буссар укунсса махъру ххибувну: «Силуаннул хӀукму бувна тиккува ацӀан, Ягьуда занахьуна Ярусалимрайн».

Иш. 20:28 Цаппара чичрурдай укун ккаккан бувну бур: «…аякьа дуллан Залуннал ва Заннал умматрай, Цала оьттул багьлухрихха му уммат Цаламурну бувсса».

Иш. 24:6-8 Цаппара чичрурдай ххибувну бур: «…ва, жула Кьанундалийн бувну, диван кьукьин ччай буссияв. Амма румуллал полкирал командир Лисийл, гужрай ва жуща зевххунни, ванай тахсир бихьлахьисса жугу, вичӀан наси куну, гьан бувунну».

БучӀантӀимуниясса лу

БучӀ. 22:21 Цаппара чичрурдай ххибувну бур «Амин!»

